
МУҚАДДИМА 

 

Мубрамият ва зарурати мавзӯи таҳқиқот. Баррасии табодул ва 

таомули адабӣ дар миѐни кишварҳои форсизабон аз мавзӯоти ҷолиб ва 

шоистаи таҳқиқ аст. Кишварҳои Тоҷикистон ва Афғонистон аз қадим 

пайванди ногусастании динӣ, фарҳангӣ, забонӣ ва таърихии наздик ба ҳам 

доштаанд.  

Адабиѐти тоҷик бахше аз адабиѐти кӯҳансол ва ғании забони форсӣ 

мебошад, ки дар сарзамини Фарорӯд, ба вижа Тоҷикистон реша давондааст. 

Ин минтақа аз сарзамини шеър ва адаби ориѐӣ, дар қарни  ХУ1 аз пайкараи 

воҳиди Эрон ва Афғонистон ҷудо шуд ва робитаҳои сиѐсӣ ва фарҳангии 

Эрону Афғонистон ва Тоҷикистон ба таври амалӣ қатъ гардид. Дар нимаи 

дувуми садаи Х1Х Русия ин минтақаро тасарруф карда, дар даврони Шӯравӣ 

ин қитъа ба сарзамини ҷузъи ҷумҳуриҳои Иттиҳоди Ҷамоҳири Шӯравӣ 

даромад. Бинобар он форсизабонони ин минтақа нохоста дар масири таърихӣ 

ба таври ҷудогона қарор гирифтанд ва забону адабиѐти он ҳам, аз он чи ки 

дар Эрону Афғонистон дида мешавад, то андозае фарқ кард. Аммо бо вуҷуди 

он ҳам адабиѐт ва фарҳанги ин ду сарзамин ҳамвора бар якдигар таъсир 

доштанд ва хоҳанд дошт. Чанд гоҳе низ монеаҳо дар робитаҳои адабии 

манотиқи форсизабонон пеш омада буд, вале баъд аз пош хӯрдани Иттиҳоди 

Шӯравӣ ва истиқлолият пайдо кардани Тоҷикистон риштаҳои пайванди 

форсизабонон аз нав барқарор гардида, густариш ѐфта истодааст. Аз 

муҳимтарин риштаҳои ин пайванд, ҳамоно сарчашмаҳои муштараки 

фарҳангӣ ва адабӣ буд, ки бо баъзе омилҳои объективию субъективӣ ба он 

бунѐдҳои муштараки маънавӣ ва таърихӣ монеаҳо пайдо мегардид, вале бо 

вуҷуди ин ба гуфтаи донишманди тоҷик Акбар Турсун «робитаҳои 

ҳамзамони ду шохаи адабиѐти ягонаи форсӣ як андоза суст шуд, вале қатъ 

нагардид» [Тақдири таърихи кишварҳои мунқасим / Адабиѐт ва санъат, 6 

декабри 1991].  

Дар ибтидои қарни ХХ  ва ибтидои ташкилшавии ҳукумати Шӯравӣ 

тоҷикон ҳамзамон дар муқобили ду ҷараѐни сиѐсӣ ва фарҳангӣ қарор 

гирифтанд. Яке пантуркистҳо, ки бар зидди забони тоҷикии форсӣ буданд, ки 

мавҷудияти тоҷиконро дар Осиѐи Марказӣ ба таври комил инкор мекарданд. 

Ба навиштаи Муҳаммадҷон Шакурии Бухороӣ «дар аҳди Шӯравӣ ақидае 

пайдо шуд мабни бар ин ки тоҷикон забони адабӣ надоштанд ва ҳанӯз низ 

надоранд. Ин иддао аз пантуркиситҳо сар зад. Онҳо мавҷудияти миллати 

тоҷик, забон ва адабиѐти ӯро инкор мекарданд ва мегуфтанд, онҳое, ки худро 

тоҷик мегӯянд, дар асл ӯзбеконанд, ки бо таъсири мадраса ва Эрон забони 

туркии худро аз даст дода, як лаҳҷаи хароби форсиро пазируфтаанд» [112, 

17].  

Ва дигаре русҳо буданд, ки барои пешбурди аҳдофи фарҳангӣ ва 

сиѐсии худ ҳар гуна иқдоми миллигароѐнаро саркӯб мекарданд. Ин омилҳо 

боис шуд, ки ҳар гуна иртибот байни миллатҳои дохилии Иттиҳоди 

Шӯравиро бо миллатҳои ҳамсони ҷаҳон маҳдуд мекард ва дар ростои ҳамин 

сиѐсат тоҷикон аз доштани ҳар гуна иртиботи муассир бо Эрон ва 

Афғонистон маҳрум монданд. Дар даврони Шӯравӣ он чӣ табодул ва таомул 

миѐни забон ва адабиѐти тоҷик бо забон ва адабиѐти кишварҳои ҳамзабони 

Афғонистону Эронро бо мушкили мувоҷеҳ сохт, мавзӯи тағйири хат буд, ки 

дар соли 1929  иттифоқ афтод. Ба мӯҷиби он, хатти форсӣ дар тамоми Осиѐи 

Марказӣ ва як қисмати Қафқоз ба хатти лотинӣ  табдил шуд ва даҳ сол баъд 

[соли 1939 ] дубора аз лотинӣ ба хатти кириллӣ тағйир ѐфт ва ногаҳон 

муҳимтарин иртибот ва пайванди форсизабонон бори дигар гусаста гардид ва 

кулли форсизабонони ин сарзаминҳо, ки бо хатти кириллӣ  унс гирифта 

буданд, дигар қодир ба хондани осор ва навиштаҳои форсӣ [ба истиснои як 

қисми ками донишмандон] набуданд. Ин масъала аз як тараф робитаи 

тоҷиконро бо гузаштаи адабӣ ва фарҳангӣ қатъ кард ва аз тарафи дигар 

равобити адабӣ ва фарҳангии тоҷиконро бо дигар форсизабонони ҷаҳон 

маҳдуд намуд.  

Баъд аз ба қудрат расидани М. Горбачѐв дар соли 1985 ва эълом 

шудани бозсозӣ дар Иттиҳоди Шӯравӣ аз лиҳози фарҳангӣ ва сиѐсӣ низ 

тағйиротҳо дар низоми Шӯравӣ ба вуҷуд омад ва имконоте фароҳам шуд, ки 

иддае аз донишмандони тоҷик аз фурсат истифода намуда, дубора пайванди 

худро бо кишварҳои ҳамзабон барқарор созанд ва забони хешро ғанӣ ва 

таҳким бахшанд. Ҳамин буд, ки робитаҳои адабии Тоҷикистон бо Эрону  

Афғонистон дубора шиддат гирифт. Омили дигари барқарории ин иртиботи 

фарҳангӣ, ҳузури Шӯравиҳо дар Афғонистон маҳсуб меѐфт. Дар солҳои 

шасти садаи ХХ теъдоди зиѐде аз адибон ва нависандагони ҷавони тоҷик ба 

унвони мутарҷим ба Афғонистон эъзом шуданд ва фурсати муносибе барои 

адибони тоҷик фароҳам шуд, то аз тариқи китобхонаҳо ва китобфурӯшиҳои 

Афғонистон бо осори шоирони Афғонистону Эрон ошно шаванд, ба ҳамин 

тартиб робитаҳои фарҳангӣ хубтар ва бештар гардиданд  ва билохира баъд аз 

истиқлолият  ин пайвандҳо ва робитаҳо амиқтар гардида, муносибатҳои 

фарҳангӣ авҷ гирифтанд ва адабиѐти тоҷик аз ин робитаҳои фарҳангӣ ва 

адабӣ таъсири мусбат пазируфта, то андозае  ғанӣ гардиданд.  

Акнун табодул ва таомули адабии Афғонистон ва Тоҷикистон ба 

болотарин аҳди худ расидааст ва гумон меравад тоҷикон дар омӯхтани 

дониш ва ҳунари адабӣ танҳо ба кишварҳои ҳамзабони худ иктифо накарда, 

ба фаросӯи ҷадиде рӯй хоҳанд овард, ки ба маҷмӯаи дониш ва мафохири 

адаби форсизабонон хоҳанд афзуд. Бинобар ин, аз сабаби доштани робитаҳои 

фарҳангӣ ва адабии кӯҳан миѐни ин ду сарзамини ҳамҷавор, ки солҳо бо 

доштани собиқа ва адабиѐти муштарак аз як ҷӯйбор об мехӯрданд, зарурати 

мубрам дониста шуд, то пажӯҳишҳои муқоисавӣ миѐни ин ду сарзамин сурат 

гирад.  

Адабиѐти татбиқӣ дар ҳоли ҳозир яке аз муҳимтарин равишҳои таҳқиқ 

дар адабиѐти ҷаҳон ба шумор рафта, аз мӯътабартарин пажӯҳишҳо дар асри 

ҳозир ба шумор меравад. Адабиѐти татбиқӣ ба таҳқиқи масъалаҳое 

мепардозад, ки чигунагии адабиѐти як кишвар бо адабиѐти дигар сарзаминҳо 

пайвастагӣ меѐбад ва бар якдигар таъсири мутақобил менамояд ва ѐ ба ин 

мепардозад, ки чигуна як адиб бо адиби дигар ваҳдати андеша пайдо 

мекунанд. Чи гуна авомили сиѐсӣ - иҷтимоии ҳамгун дар кишварҳо боис 

мешавад, ки ду адиб бидуни доштан ѐ надоштани равобит бо ҳамдигар, як 

андешаи воҳидро баѐн мекунанд. Баррасии адабиѐти татбиқӣ дар арсаҳои 

миллӣ ва ҷаҳонӣ бисѐр судманд аст. Таҳқиқ дар ин боб боиси ғиномандӣ дар 

адабиѐти кишварҳо гардида, адабиѐти муқоисавӣ аз мунзавӣ шудан наҷот ѐфт 

ва    муқоисаи он бо адабиѐти хеш ба коҳиши таассуб нисбат ба забону 

адабиѐт миллӣ меанҷомад. Адабиѐти татбиқӣ аз дидгоҳи Абдулқаюми Қавим  

«баррасии адабиѐти миллӣ ва равобити таърихии он бо адабиѐти миллатҳои 

дигар, баррасии чигунагии ин иртибот ва таъсирпазирии онҳо аз якдигар ва 

таъсиргузории онҳо бар якдигар мебошад» [56, 1]. 

 Ва ѐ аҳамияти адабиѐти татбиқӣ «баррасии иртибот байни адабиѐти 

миллатҳо ва мутолиаи он аз муҳимтарин масъалаҳои имрӯз ба ҳисоб меѐяд. 

Ва мутолиоти татбиқӣ дар дунѐи адабиѐт аз пажӯҳишҳои арзишманди адабӣ 

ба шумор меояд. Адабиѐти татбиқӣ агарчи реша дар гузашта дорад, вале 

зоҳиран аз соли 1328 шамсӣ ]1950 м.[ тавассути адибон ва андешамандони 

фаронсавӣ шакли имрӯзӣ ѐфтааст» [26, 10].  

Пажӯҳишгари муосири араб Тоо Нидо муътақид бар он аст, ки  

«адабиѐти татбиқӣ баррасии таърихии адабиѐти миллӣ бо адабиѐти дигар 

забонҳост. Чигунагии ин иртибот ва таъсирпазири онҳо аз якдигар ва 

таъсиргузории онҳо бар якдигар аст» [70, 15].  

Аҳамияти таҳқиқии рисола дар он аст, ки қиѐсан баррасӣ намудани 

эҷодиѐти Муъмин Қаноат ва Восифи Бохтарӣ аз лиҳози ҷанбаҳои таърихӣ ва 

иҷтимоӣ, ба вижа анвои шеърӣ, хусусиятҳои асосӣ ва шабоҳатҳои мавзӯӣ ва 

мундариҷавии ғазалиѐт, мақом ва ҷойгоҳи ғазал дар ашъори онҳо, достон ва 

таҳаввули сохтории он дар ашъори Муъмин Қаноат ва Восифи Бохтарӣ, сабк 

ва хусусиятҳои бадеии ашъори онҳо дар адабиѐтшиносии Тоҷикистону 

Афғонистон бори аввал ба миѐн гузошта шуда, таҳқиқи тоза ва нав аст.  

Дараҷаи омӯзиши мавзӯъ. Бояд гуфт, ки Муъмин Қаноат ва Восифи 

Бохтарӣ аз шоирони пештоз ва таҳаввулгарое мебошанд, ки доир ба осор ва 

зиндагии онҳо таҳқиқ ва пажӯҳишҳои зиѐде сурат гирифта, ба анҷом 

расидаанд. Осори таҳқиқотие, ки перомуни паҳлӯҳои гуногуни эҷодиѐти 

Муъмин Қаноат дар сурати мақола, китобу рисолаҳо ѐнҷом ѐфтаанд, метавон 

ба ду даста тақсим кард [албатта ин пажуҳишҳо дар аҳди баррасиҳои 

ғайримуқоисавӣ ва мунфарид мебошад].  

Дастаи аввал шомили таҳқиқоти адабиѐтшиносони тоҷик буда, онҳо 

эҷодиѐти шоирро аз манзари нақди адабӣ мавриди баррасӣ қарор додаанд . Ба 

ин гуруҳ метавон рисолаҳои С. Табаров «Ҳаѐт, адабиѐт, реализм», [Д. ; 1966-

78, кит. 1-2. ]; Ю. Акбаров. «Талаби ҳаѐт ва қисмати адабиѐт» [Д., 1997]; 

«Қисмати инсон ва қисмати шеър» [Д., 1980]; «Шеъри эҳсос ва тафаккур» 

[Д., 1985]; А. Ҳакимов. «Дар қаламрави сухан» [Д., 1982]; А. Сатторов 

«Нуқтаи пайванд» [Д., 1982]; А. Сайфуллоев «Аркони сухан» [Д., 1985], 

монографияи Х. Шарифов «Савти Аҷам» [Д., 2002. ], Сафар Абдулло «Нури 

сухан» [Олмати, 2005], «Магические мосты» [Алматы, 2005. ], Рустами 

Ваҳҳоб «Поэтикаи вазн ва хусусиятҳои ритмӣ дар назми муосири тоҷик [дар 

мисоли ашъори Муъмин Қаноат]» [2007] ва дигарҳоро дохил намуд, ки дар 

онҳо паҳлуҳои ҳаѐту фаъолият ва махсусияту вижагиҳои ашъори М. Қаноат 

мавриди таҳқиқу баррасӣ қарор гирифтаанд.  

Бахши дигари мақолаҳо дар муайян намудани вижагиҳои ашъори шоир 

нақши муҳим ва муассир гузоштаанд. Ба ин гурӯҳ мақолаҳои Раҳими 

Мусулмониѐн «Андешаи Абуалӣ дар гаҳвораи Сино» [«Адабиѐт 

ва санъат», шумораи 35, 1385], Худоӣ Шариф «Аз осмон то остон, аз остон то 

осмон» [«Адабиѐт ва санъат», 24 майи 2018, шумораи 21, саҳ. 16], «Ваҳдати 

тасвир [«Садои Шарқ», 1978, №7], Абдулҳамиди Самад «Оинадори обшор» 

«[Адабиѐт ва санъат», 2018, 24 май], Хуршеда Отахонова «Пайванди ҳиссу 

андеша» [«Садои Шарқ», 1978, № 11], Юсуф Акбаров «Тавоноии рӯҳи 

инсон» [«Садои Шарқ»,1976, № 1] ва ғайраро метавон дохил намуд.  

Гурӯҳи сеюмро мақолаву сӯҳбат ва андешаҳои муҳаққиқону адибони 

Эрону Афғонистон ва Русияву Аврупо ташкил додаанд, ки дар муайян 

намудани мавқеи шоир дар байни адибони форсизабон нақши мондагор 

доранд. Ба ин гуфта метавон навиштаҳои донишманди эронӣ Алиасғари 

Шеърдӯст «Чашмандози шеъри имрӯзи тоҷик» [Душанбе: Адиб, 1997], 

«Таърихи адабиѐти навини Тоҷикистон» [Теҳрон: Ширкати интишороти 

илмӣ ва фарҳангӣ, 1390], «Нақши айѐм» [Душанбе: Пайванд, 2009], «Пайке 

аз сарзамини фарҳанг» [Душанбе: «Бухоро», 2012]-ро дохил намуд. Дар 

рисолаҳои мазкур муҳаққиқ ба паҳлуҳои гуногуни эҷодиѐти Муъмин Қаноат 

пардохта, вижагиҳои онро ба хонандагони тоҷику эронӣ муайян намудааст. 

Ҳамчунин дар рисолаи Муҷиби Меҳрдод ва Беҳрӯзи Забеҳуллоҳ 

«Зангулазанон гузашт борон» [Кобул: Ормоншаҳр, 1390] низ андешаву 

таҳқиқи ҷиддие нисбат ба осори М. Қаноат ва муаррифии эшон барои 

хонандаи Афғонистон ба анҷом расидааст. Ҳамин нависанда як мусоҳибае 

низ бо Муъмин Қаноат дар рӯзномаи «Ҳашт субҳ», ки яке аз 

пурхонандатарин рӯзномаҳо дар Афғонистон маҳсуб меѐбад, бо унвони 

«Шеъри мо шеъри зиндагист» [Рӯзномаи «Ҳашт субҳ», 30 майи 1397] анҷом 

додааст. Муҳаққиқи рус Виктор Скачѐв дар мақолаи «Нерӯи сухани Муъмин 

Қаноат» [Ҳаѐти ҳизб, 2018. 28 ноябр, № 48, с. 13], муҳаққиқи чех Иржи Бечка 

дар китоби «Адабиѐти форсӣ дар Тоҷикистон» [Теҳрон, «Алҳудо», 1372 ҳ.] 

доир ба зиндагиномаву эҷодиѐти М. Қаноат пажӯҳишҳои алоҳида сурат 

гирифтааст.  

Доир ба паҳлӯҳои гуногуни эҷодиѐти Восифи Бохтарӣ худи асарҳои 

адиб маълумоти фаровон медиҳанд, пас аз ҷониби муҳаққиқони зиѐди 

Афғонистону Эрон мақолаву рисолаҳои вижа ба табъ расидаанд, ки онҳо 

мақом ва мартабаи адибро дар ҳавзаи адибони форсизабон муайян кардаанд.  

Рисолаҳои Шариф Саидӣ бо унвони «Ҳариқи Лола» [Кобул, 1394], 

Муҳаммад Содиқи Деҳқон «Дидор дар матни Хуршед» [1394] ва рисолаи 

Гулнур Баҳман «Ёди он сафаркарда» [Кобул, 1387] ва дигар рисолаҳои 

пажӯҳиши муҳаққиқони иронӣ Муҳаммадҳусайни Ҷаъфариѐн ва Беҳрӯзи 

Сарватӣ «Нигоҳе ба аҳвол ва осори Восифи Бохтарӣ « [Теҳрон, 1390] ва 

баъзе мақолаҳои дигар, ки  дар рӯзномаҳо манзури хонанда гаштаанд, пеш аз 

ҳама аз ҳунари шоирии адиб андешаву мулоҳизаҳои судманд баѐн шудаанд. 

 Сарчашмаҳои таҳқиқот. Рисола дар асоси маҷмӯаҳои ашъор, 

достонҳои алоҳидаи шоир [1963, 1967, 1970, 1972, 1979, 1980, 1983, 1985] 

осори мунтахаб [дар ду ҷилд, 1982] ва мунтахаботи  [1984], «Тоҷикистон 

исми ман» [2013]-и Муъмин Қаноат ва осору эҷодиѐти Восифи Бохтарӣ, ки 

дар ду муҷаллад [соли нашр 1395 шамсӣ ], ки дарбаргирандаи осори бадеӣ ва 

илмии адиб маҳсуб меѐбад, таҳқиқ гардидааст. Инчунин, таҳқиқоти 

муҳаққиқони тоҷик ва афғон рисолаҳою мақолаҳои ҷудогона, ки ба эҷодиѐти 

Муъмин Қаноат ва Восифи Бохтарӣ  бахшида шудаанд, ба ҳайси сарчашмаи 

таҳқиқ истифода шудаанд. 

Ҳадаф ва вазифҳои таҳқиқот. Ҷойгоҳ ва мақоми Муъмин Қаноат ва 

Восифи Бохтарӣ дар таърихи адабиѐти муосири ду кишвар-Тоҷикистон ва 

Афғонистон пеш аз ҳама, дар ҷараѐни ташаккул ва таҳаввули шеъри 

Тоҷикистон ва  Афғонистон хеле муҳим ва бо аҳамият буда, хусусиятҳои 

хоси дидгоҳҳои онҳо, ба вижа рӯйдодҳои зиндагӣ ва арзишҳои иҷтимоӣ дар 

осори онҳо муайян мешавад. Ин ду адиби донишманд ва мутабаҳҳир бо он ки 

аз шоирони мутааҳҳид ва машҳур ба ҳисоб меоянд, мутаассифона, баррасии 

қиѐсии эҷодиѐти онҳо маврид пажӯҳиши амиқ қарор нагирифтаст. Ҳол он ки 

чеҳраи хоси шоирии онҳо ифодагари як давраи муҳимми таҳаввулоти 

мундариҷавӣ ва шаклии шеъри имрӯз буда, муайян намудани хусусиятҳои 

фардии эҷодӣ ва ҷойгоҳи онҳо дар ҷараѐни адабӣ, пеш аз ҳама шинохт ва 

арзѐбии хусусияти идроки бадеӣ ва усули ҷаҳоншиносии онҳо мебошад. 

Барои ба ин ҳадаф ноил шудан, мебояд нахуст ба ошкор сохтани ангезаҳои 

ибтидои сиѐсӣ ва ҳунарии ҷараѐни адабӣ таваҷҷӯҳ кард, сипас нақши онҳоро 

дар алоқамандӣ бо пайвандҳои дохилӣ, ки маҳсули фаъолиятҳои адабист, 

муайян намуд. Бинобар ин, ин рисола ба баррасӣ ва таҳқиқи ҷанбаҳои 

таърихиву иҷтимоии ин ду адиб ба сурати муқоисавӣ бахшида шуда, 

тафовутҳо ва шабоҳатҳои осори ин ду шоир нақд ва баррасӣ гардидааст. 

Ҳамчунин, шеъри муосири тоҷик дар даҳаи солҳои шасти асри ХХ бо шеъри 

муосири Афғонистон чи ҳамгунӣ ва ноҳамгунӣ дошта, ин ҷараѐнро Муъмин 

Қаноат ва Восифи Бохтарӣ чи гуна пеш бурдаанд, мавриди таҳлилу арзѐбӣ 

қарор мегирад. Дар ин замина омӯзишу баррасии масъалаҳои зеринро зарур 

донистем:  

-муқоисаи ҷанбаҳои таърихӣ – иҷтимоии  шеъри Муъмин Қаноат ва 

Восиф Бохтарӣ; 

-ҳамгуниҳо ва ноҳамгунӣ дар корбурди қолабҳои шеърӣ; 

-баррасии ваҳдати андешаҳои ин ду шоир дар иртибот ба мазмун ва 

муҳтавои эҷодиѐташон; 

-ғазал ва ҷойгоҳи он дар ашъори Муъмин Қаноат ва Восифи Бохтарӣ; 

-достон ва таҳаввули он дар ашъори Муъмин Қаноат ва Восифи 

Бохтарӣ; 

-сабк ва хусусиятҳои бадеӣ ва вижагиҳои забонӣ дар эҷодиѐти онҳо.  

Мабнои назариявӣ ва методологии таҳқиқот. Рисола дар асоси 

методи таърихӣ, муқоисавӣ -таърихӣ, консепсияи таҳлили забону услуби 

асари бадеӣ ва таҳлили типологии жанрҳо ва сохтори осори адабӣ навишта 

шудааст. Дар ҷараѐни таҳқиқ ба назария ва усули таҳқиқу дастовардҳои 

илмии донишмандони Россия, Тоҷикистон, Афғонистон ва Эрон Иржи Бечка, 

Б. В. Томашевский, В. М. Жирмунский, С. Айнӣ, Х. Мирзозода, А. Мирзоев, 

Раҳим Мусулмониѐни Қубодиѐнӣ, Худоӣ Шариф, Х. Асозода, Аскар Ҳаким, 

Абдунабии Сатторзода, Рустами Ваҳҳоб, Шоҳзамон Раҳмон, Абдулқаюм 

Қавим, Муҳаммад Козим Козимӣ, Афзал Банувол, Шамсулҳақи Ориѐнфар, 

Шуҷоуддин Хуросонӣ, Барзинмеҳр, Муҳаммад Солеҳи Росих, Маҳмуди 

Футӯҳӣ, Абдулҳусайни Зарринкӯб, Ризо Бароҳанӣ, Сируси Шамисо, 

Муҳаммадтақии Баҳор, Озар Амир Исмоил, Маҷид Яктоӣ, Тоо Нидо ва 

дигарон такя намудаем.  

Навгониҳои илмии диссертатсия дар он зоҳир мегардад, ки бори 

нахуст дар илми адабиѐтшиносии тоҷикӣ ва умуман ховаршиносию 

афғоншиносӣ ҷанбаҳои таърихӣ-иҷтимоии осори Муъмин Қаноат ва Восифи 

Бохтарӣ , ки ҳар кадом дар кишвари худ мақому мартабаи шоистаи адабӣ 

доранд, дар муқоиса таҳқиқ мешаванд. Махсусан, дар анвои шеърӣ, мақом ва 

ҷойгоҳи ғазал, достон ва таҳаввули сохтории он, забон ва тарзи баѐн, вазн, 

қофия, радиф, хусусиятҳои бадеӣ, умумият ва тафовут дар мавзӯъ ва 

мундариҷаи ашъори онҳо ихтисос дода шуда, мавриди баррасии қиѐсӣ қарор 

гирифтааст.  

Арзиши назарӣ ва амалии рисола. Рисола ба сифати нахустин 

пажӯҳиш ва баррасии муфассали илмӣ маҳсуб ѐфта, ҳангоми пажӯҳиш ва 

таҳқиқ  паҳлуҳои гуногуни эҷодиѐти Муъмин Қаноат ва Восифи Бохтарӣ ба 

унвонҷӯѐну муҳаққиқон ѐрӣ расонида, мавод ва хулосаҳои рисоларо ҳангоми 

таълифи китобҳои дарсии мактабҳои миѐна ва олӣ, асарҳои илмӣ, дастурҳои 

таълимӣ метавон истифода кард. Ҳамчунин, рисола дар таълими фанҳои 

таърихи адабиѐти форсии дарии тоҷикӣ, таърихи робитаҳои адабӣ, таърихи 

тарҷума, семинар ва курсҳои тахассусӣ, таълифи рисолаҳои хатми 

бакалавриату магистрӣ, иншои рефератҳо ба устодон, шогирдону 

магистрантон ва докторантони донишгоҳу донишкадаҳои Тоҷикистону 

Афғонистон ва Эрон мусоидат карда метавонад.  

Масъалаҳое, ки ба ҳимоя пешниҳод мешаванд:  

1. Муқоисаи ҷанбаҳои таърихӣ -иҷтимоии ашъори Муъмин Қаноат бо 

Восифи Бохтарӣ. 

2. Анвои шеърӣ дар эҷодиѐти Муъмин Қаноат ва Восифи Бохтарӣ;  

3. Умумият ва тафовут дар мавзӯъ ва мундариҷаи ашъори Муъмин 

Қаноат ва Восифи Бохтарӣ.  

4. Шабоҳат ва тафовутҳои сохторӣ ва ғоя дар ашъори Муъмин Қаноат 

ва Восифи Бохтарӣ. 

5. Мақом ва ҷойгоҳи ғазал дар ашъори Муъмин Қаноат ва Восифи 

Бохтарӣ.  

6. Достон ва таҳаввули сохтории он дар эҷодиѐти Муъмин Қаноат ва 

Восифи Бохтарӣ. 

7. Сабк ва хусусиятҳои бадеии ашъори Муъмин Қаноат ва Восифи 

Бохтарӣ. 

8. Забон ва тарзи баѐн, вазн ва қофия дар шеърҳои Муъмин Қаноат ва 

Восифи Бохтарӣ.  

9. Муайян сохтани саҳми Муъмин Қаноат ва Восифи Бохтарӣ дар 

ҷараѐни ташаккул ва таҳаввули шеъри муосири Тоҷикистон ва Афғонистон 

ва ҷойгоҳи онҳо дар таърихи адабиѐти ин ду кишвар;  

10. Шинохт ва арзѐбии нақши Муъмин Қаноат ва Восифи Бохтарӣ дар 

ташаккул ва таҳаввули жанрҳои шеъри имрӯзи Тоҷикистон ва Афғонистон;  

11. Муайян намудани суннатҳо ва навовариҳои ин ду адиб дар шакл ва 

мундариҷаи шеъри муосири Тоҷикистон ва Афғонистон .  

Тасвиби таҳқиқоти диссертатсионӣ. Рисола дар ҷаласаи кафедраи 

назария ва таърихи адабиѐти Донишгоҳи давлатии омӯзгории Тоҷикистон ба 

номи Садриддин Айнӣ аз 24 октябри соли 2019, суратҷаласаи №2 муҳокима 

шуда, ба ҳимоя пешниҳод шудааст. Хулосаҳо ва масоили марбут ба мавзӯи 

таҳқиқоти диссертатсионӣ аз ҷониби муаллиф дар Конфронси 

байналмилалии 140 - солагии Садриддин Айнӣ, 16 апрели соли 2018 ва 

конференсияҳои илмӣ - назариявии солонаи устодону кормандони ДДОТ ба 

номи С. Айнӣ [2016-2019] мавриди муҳокимаю баррасӣ қарор гирифтааст.  

Нуктаҳои асосӣ ва натиҷаи тадқиқот дар 4 мақола, аз ҷумла 3 мақола 

дар маҷаллаҳои илмии тақризшавандаи КОА ФР ва КОА ҶТ интишор 

ѐфтаанд,  

Ҳаҷм ва сохтори диссертатсия. Хусусияти маводи таҳқиқӣ ва доираи 

мавзую матолиби мавриди назари муҳаққиқ, ҳаҷму сохтор ва асосҳои 

назарию методологии рисоларо муайян намудааст. Рисолаи мазкур аз 

муқаддима, се бобу фаслҳо ва хулосаю китобнома фароҳам омадааст, ки дар 

маҷмӯъ аз 200 саҳифаи чопи компютерӣ иборат аст. 

БОБИ I. БАРРАСИИ ҶАНБАҲОИ ТАЪРИХӢ ВА ИҶТИМОИИ 

ОСОРИ МУЪМИН ҚАНОАТ ВА ВОСИФИ БОХТАРӢ 

 

1.1. Ҷанбаҳои таърихӣ ва иҷтимоӣ дар ашъори Муъмин Қаноат ва 

Восифи  Бохтарӣ 

Ҳеҷ падидае дар ҷаҳон наметавонад бидуни иҷтимоъ шакл гирад, ҷомеа 

маконе барои шаклгирӣ ва такомули падидаҳост. Пас, адабиѐт ва забон ду 

падидаи иҷтимоиест, ки ба воситаи он шоирону нависандагон афкор ва 

андешаҳои вобаста ба руйдодҳо ва воқеаҳои иҷтимоиро дар ҳунарашон 

мунъакис мекунанд. Асаре, ки бидуни ҷавҳари иҷтимоӣ бошад, саргармие 

беш нест. Баҳси дигар,  мавзӯи таърихият дар шеър аст, зеро «таърих, дар 

луғат тафсири замон аст ва замон вуқӯи воқеаи нисбат додани вақту замон ба 

он» [45, 141].  

Таърих намоиш ѐ тасвири як ҷомеа бо вижагиҳо ва рухдодҳо дар 

гузашта мебошад. Масоил ва руйдодҳои иҷтимоӣ боиси шаклгирии таърих 

мебошад. Пас, иҷтимоъ ва таърих ду падидаест, ки лозиму мазлуми якдигар 

буда, нақши адабиѐт дар инъикос додани ин ду падида хеле зиѐд мебошад.  

Адабиѐти  ҳар миллат оинаи воқеаҳои он ҷомеа мебошад. Адабиѐт ва 

ҷомеа таъсири мутақобил бо ҳамдигар доранд. Адабиѐт танҳо аз авзоъ ва 

аҳволи иҷтимоии асри худ таъсир намегирад, балки ба шакл додани фарҳанг 

низ мепардозад. Адиб ѐ нависанда аз сӯе бозтобгари дарѐфтҳо ва ангезаҳои 

ҷомеаи хеш аст ва аз сӯи дигар андешаҳои худро дар миѐни ҷомеа пароканда 

мекунад. Ба андешаи Ризо Бароҳанӣ «Нависанда ва шоир аз ҳар табақае, ки 

бошад, нафақат худ таҳти таъсири иҷтимоӣ қарор мегирад, балки дар 

дигаргунӣ ва тағйири моҳияти иҷтимоӣ низ ширкат мекунад, чаро ки забон 

чизи умумӣ аст ва адабиѐт аз забон истифода мекунаду ба ҳамин далел 

навиштаи як нафарро чанд ҳазор нафар мехонад ва ба василаи як асари 

фардӣ, ки решаҳои иҷтимоӣ дорад, дар зеҳнҳои афроди як иҷтимоъ таъсир 

мегузорад…» [33, 65].  

Ҳунарманд ѐ шоир низ ба унвони як фард таҳти таъсири моҳияти 

иҷтимоӣ ва табииву одобу русум ва ормонҳову нобасомониҳои ҷомеаи хеш 

қарор гирифта,  осораш намоѐнгари ҳамон намудҳои иҷтимоию табиӣ ва 

таърихӣ аст. Биноан ононе, ки таҳти таъсири ин авомил қарор мегиранд,  аз 

ҷомеа илҳом гирифта ба шеваи хос, фарҳангу иҷтимову таърих ва дигар 

масоил дар осорашон мунъакис мегардад. Пас шоиронро муттааҳиди ростин 

метавон гуфт. Аз хомаашон барои бармало сохтани воқеиятҳои иҷтимоӣ 

истифода карда,  масоили ҷомеаи хешро ба тарзи ростин бозгӯ мекунанд. Дар 

ин маврид Мусулмониѐни Қубодиѐнӣ навиштааст, ки «…адабиѐт ва ҳунари 

ҳар халқ дар ҳар давра аз таърих ва масоили сиѐсӣ, фарҳангӣ ва  иқтисодии 

ҳамон рӯзгорро равшан ѐ мубҳам ѐ бо рамузу ишорот мунъакис менамоянд ва 

ба ин далел адабиѐтро оинаи зиндагӣ меноманд. Дараҷаи покӣ ва шафофияти 

оинаи адабиѐт ба ин бастагӣ дорад, ки аҳли сухан чӣ андозаи сухан доранд, 

то кадом ҳад масоили ҷомеаро дуруст боз мекунанд ва чӣ миқдор тавони 

ростгӯӣ доранд» [66, 121].  

Яке аз вижагиҳои шеъри муосири форсӣ таваҷҷуҳ ва баѐни сареҳу 

огоҳона ба масоили иҷтимоӣ ва таърихӣ мебошад. Мазмун ва дарунмояҳои 

иҷтимоӣ мушаххассоти аслӣ ва муҳими шеъри давраи муосир мебошад ва бо 

истифода аз ин метод шоирон тавонистаанд даст ба эҷоди осори таърихӣ ва 

иҷтимоӣ зананд, ҳувияту фарҳанг ва таърихи куҳани миллаташонро зинда 

нигоҳ доранд. Ба мушкилот ва даргириҳои ҷомеаашон пардохта, дар 

бедоргарӣ ва огоҳсозии мардум дар таҳаввулоти иҷтимоию сиѐсӣ саҳми 

арзанда дошта бошанд.  

Ҷанбаҳои таърихии ашъори ин ду устоди бузург- Муъмин Қаноат ва 

Восифи Бохтарӣ, ки дар канори ду рӯд - Сайҳун ва Ҷайҳун зистаанд, дар 

воқеъ дарди муштарак доранд ва ҳар ду посдори забон ва адабиѐт дар 

кишварҳои хеш будаанд. Ҳар ду шоир таҳти таъсири шароити иҷтимоии 

ҷомеаи хеш қарор дошта, ба иллати шабоҳат дар фазои иҷтимоӣ ба 

дарунмояҳои муштарак ва мавзӯоти мушобеҳи ҳамчун мухолифат бо 

истибдоду истеъмор, таваҷҷуҳ ба мафохири қавмию миллӣ, ормони шаҳр, 

ишқ ба Ватан, пардохтан ба мавзӯоти таърихӣ ва бозгашт ба асли хештан 

пардохтаанд. Ин ду фарзонаи ҳамрӯзгор аз назари замонӣ фақат як даҳа 

фосила доранд, аммо дар шароити иҷтимоии сиѐсии гуногун зистаанд, вале 

ашъори ҳар ду мамлу аз тафакуроти миллӣ мебошад. Он чи заминаи 

муқоисаороии таърихӣ -иҷтимоии онҳоро фароҳам кард, шабоҳати эҷодиѐти 

онҳо дар мавриди зайл аст:  

1.Ҳарду шоири муосир ва таҳавулгароанд; 

2.Мафҳумгароӣ дар шеърашон ба назар мерасад.  

3.Онҳо ба масоили мавҷуда ва мушкилоти  ҷомеа эҳсоси масъулият 

намуда, нисбат ба он дар ашъору рафтор вокуниш нишон додаанд;  

4.Ҳар ду намояндаи мардум ва меҳани хеш буда, дарди муштарак 

доранд;  

5.Пештоз будани онҳо дар эҷоди таҳаввули тоза дар адабиѐти муосир;  

6.Таваҷҷуҳ ва талоши ҳар ду барои баргашт ба асли хештан;  

7.Такя намудани онҳо ба воқеаҳо ва ҳуҷҷатҳои таърихию иҷтимоӣ; 

8.Ваҳдати андешаи ҳар ду шоир дар баѐни мавзӯот ва масъалаҳо.  

Яке аз шоироне, ки дар даҳаи шасти садаи бист нақши бузурге дар 

шеъри нави тоҷик дошт ва оғозгари ҷараѐни шеъри нав ва наҳзати адабӣ дар 

Тоҷикистон гардид, Муъмин Қаноат аст, ки раванди шеъри муосири тоҷикро 

тағйир дод. Сипас бо ҳузури Бозор Собир, Лоиқ Шералӣ ва Гулрухсор шеъри 

нави Тоҷикистон ба камол расид.  

Ин шоири достонпардози номдор зодаи кӯҳистони Дарвоз аст, ки 

зиндагии кӯҳистон ва нангу номуси кӯҳистонӣ дар шеъраш баръало эҳсос 

мешавад. Муъмин Қаноат на танҳо шоир, балки аз мутафаккирони мутабаҳир 

ва як сиѐсатмадори огоҳ ва доно низ буд. Пас аз таҳсили донишгоҳӣ дар 

вазифаҳои гуногуни давлатӣ фаъолият намуд ва муддате раѐсати Иттиҳоди 

нависандагони Тоҷикистон [1976-1991]-ро раҳбарӣ намудааст. Дониш, 

маҳорат ва саҳмгузорияш дар адабиѐт ӯро узви вобастаи Академияи илмҳои 

Тоҷикистон намуд. Муъмин Қаноат шоири замони хеш аст ва дарди миллат 

дарди ӯст. Ҳамин  буд, ки солҳо дар вазифаи муовини аввали Ҳаракати 

миллӣ ва ваҳдати Тоҷикистон ифои вазифа намуд ва пайваста дар таҳкими 

сулҳу ваҳдати Тоҷикистон саҳм гузошт.  

 Осори Муъмин Қаноат шомили назму наср буда, бештарини он назм ѐ 

достонҳои манзум мебошад. Барҷастагии кори вай иртибот ба достонпардозӣ 

мегирад, ки ба шеваи устодона аз уҳдаи он баромадааст, ки дар адабиѐти 

тоҷик ва ҳатто Афғонистон ва Эрон монанд надорад. Ба сухани Раҳими 

Мусулмониѐни Қубодиѐнӣ «достони манзум, ки дар адабиѐти мо роиҷ буда, 

яке аз намояндагони хуби он Муъмин Қаноат аст, муҳтавои он ҳамоса  

қолаби шеъри ғиноӣ аст. Масалан, мо дар адабиѐти Афғонистон ва Эрон 

асари ҳамсанг ва ҳамрадифи «Сурӯши Сталинград» ѐ «Гаҳвораи Сино» пайдо 

накардаем, ки падидаи мунҳасир ба фард аст, дар адабиѐти мо»  [59,7].  

 Мазмун ва муҳтавои ин достонҳо таърихӣ мебошанд. Муъмин Қаноат 

бештар аз чиҳил унвони китоб ба табъ расонидааст. Нахустин маҷмӯаи 

шеъриаш ба номи «Шарораҳо» соли 1960 ба чоп мерасад. Ба сухани худи 

шоир ашъори ин маҷмӯа таҷрибаҳои давраи донишҷӯии ӯ мебошад.  

Ин маҷмӯа дар баргирандаи 46 суруда ва даҳ тарҷума аз шоирони рус 

аст. Ашъори ин маҷмӯа шомили мавзӯоти мухталифи ишқӣ -иҷтимоӣ ва 

таърихӣ аст. Аммо ҳунари шоирӣ ва барҷастагии кори эҷодии шоир бештар 

дар достонҳояш инъикос ѐфтааст. Чунончи, Рустами Ваҳҳоб дар ин маврид 

менависад «Ҳунари шоирии М. Қаноат бештар, қатъан на камтар аз 

шеърҳояш дар достонҳои эшон таҷассум ѐфтааст…» [42,3].  

Адабиѐтшиноси маъруфи Шӯравӣ Георгий Ломидзе дар бораи достони 

«Сурӯши Сталинград» изҳор намудааст, ки «бо тамоми масъулият изҳор 

намоям, ки достонро бо чунин созмони хусусияту банду баст ва афкори 

ҷасурона дар ягон адабиѐти миллатҳои советӣ дучор нашудаам» [63,53]. 

 Аз хусусияти ашъори Муъмин Қаноат чӣ дар достонҳо ва чӣ дар 

шеърҳояш ин такя намудан ба воқеаҳо ва руйдодҳои таърихӣ мебошад. 

Нахустин достони манзуми Муъмин Қаноат «Мавҷҳои Днепр» [1963] ном 

дорад. Бо ин асараш Муъмин Қаноат алоқа ва таваҷҷуҳи худро ба мавзӯъҳои 

бузурги таърихӣ нишон дод. Манзумаи дигар «Сурӯши Сталинград» [1971], 

«Тоҷикистон исми ман» [2013] шомили ҷоизаи давлатии Иттиҳоди Шуравӣ 

[1977] ва «Гаҳвораи Сино» [1978] барандаи Ҷоизаи давлатии ба номи 

Абӯабдулло Рӯдакӣ гардид. Ин достонҳо аз машҳуртарин достонҳои манзуми 

Муъмин Қаноат мебошад, ки умдатан ба баррасии мавзӯъҳои таърихии 

иҷтимоӣ ва ҷанг пардохтаанд. Шоир дар «Мавҷҳои Днепр», «Ситораи 

Исмат» ва «Сурӯши Сталинград», «Оташ» ва «Тоҷикистон исми ман» як 

масъаларо пайгирӣ кардааст, яъне ба силсилашеър ҳаммонанд аст ва меҳвари 

маънои яксон ва якпорчаро ифода мекунанд ва дорои як робитаи мантиқианд. 

Аммо мавзӯи «Масъуднома» ва «Гаҳвораи Сино» мутафовит аз дигар 

достонҳо мебошад. Дар ин достонҳо Муъмин Қаноат аз мавзӯи замон 

комилан дур шудааст. «Масъуднома» дар васфи ришодатҳо ва қаҳрамониҳои 

Масъуди бузург аст ва дар «Гаҳҳораи Сино» таваҷҷуҳи шоир ба маҳорату 

табибии Сино ва олимиву  инсонии вай ва таваҷҷуҳ ба таърихи гузаштаи худ 

дорад.  

Дар ин замина бузургтарин шоир, таърихнигори муосир, мунтақид ва 

мутарҷими Афғонистон Восифи Бохтарӣ низ корҳои зиѐдеро ба анҷом 

расонидааст, ки муштаракии мавзӯот дар эҷодиѐти эшон муассир ва мавриди 

пажӯҳиши хосса аст. Восифи Бохтарӣ соли 1321-уми ҳиҷрии хуршедӣ,  

мутобиқ ба соли 1941-уми мелодӣ дар Афғонистон дар шаҳри бостонии 

Мазори Шариф чашм ба ҷаҳон кушод. Бохтариро доиратулмаорифи 

мутаҳаррик мегӯянд, ки гузаштаи таърихии мо ва таърихи ҷаҳониро хуб 

мешиносад ва коркардҳои таърих тарафи дигари фарзонагии ӯст.  

Ӯ аз ҳамон рӯзе, ки ҷаҳони худро шинохт, аҳамияти таърихро дар 

таҳким бахшидани вуҷуди он дарѐфтааст. Аз ин рӯ, таърихро меҳвари 

тамоми фаъолиятҳову талошҳо ва пажӯҳишҳои худ қарор додааст. Дар ин 

бобат доктор Пархош Аҳмад менависад: «Таърих мояи зоти шеъри Восифи 

Бохтариро ташкил медиҳад». Шеъри Бохтарӣ аз ин раҳгузар – шояд 

таърихтарин ва таърих огоҳтарин шеърҳои рӯзгори мо дар густурдаи забони 

форсӣ -дарӣ бошад [31, 21].  

Восифи Бохтарӣ аз адабиѐти классикӣ ва ҳамчунон аз адабиѐти ҷаҳон 

шинохти дақиқу амиқ дорад. Корҳои пажӯҳишии бисѐр боарзиш ва 

муътабареро оид ба паҳлӯҳои таърихии осори шоирон ва нависандагони 

Шарқ ва Ғарб анҷом додааст. Пажӯҳишгаронеро, ки дар ин арса корҳо 

кардаанд, мавриди интиқод қарор дода, норасоиҳо ва костаҳои эшонро ошкор 

месозад ва бо жарфнигарии бештаре асолати воқеъро нисбат ба ковишгарон 

равшан кардааст.  

Пажӯҳишҳои ӯ оид ба «Дар бораи қасидаи Хоқонӣ ва ангезаи сароиши 

он», «Гузоре бар ҳошияҳои Маснавӣ», «Пажӯҳиш дар боби кормояҳои 

Рашиди Ватвот», «Шамс Қайси Розӣ», «Дар бораи Носири Хусрав ба масобаи 

як муборизи настӯҳ ва кӯҳмарди ба Юмгон нишаста», «Суқрот намоди 

рушанӣ», «Ду фарзонаи ҳамрӯзгор» ва ғайра бо муассирият, ғиномандӣ дар 

сайри такомули фарҳанг ва адаб падидор кардани паҳлӯҳоест, ки суди 

ҳамагониро дар бар дорад.  

Бештари ашъори Восифи Бохтарӣ ҷанбаи таърихӣ ва иҷтимоӣ дошта, 

таваҷҷуҳ ба мавзӯъоти миллӣ ва таърихӣ дар осори ӯ авлавият дорад. 

Воқеияту ҳодисаҳои таърихӣ дар ашъори Бохтарӣ бо диди жарф ва олимона 

ва бо лаҳни интиқодӣ баѐн шудааст. Шоир ва пажӯҳшгари Афғонистон 

Шабгир Пӯлодиѐн дар ин маврид мегӯяд: «Бохтарӣ бор- бор аз таърих 

менолад ва онро «патѐра» ва «қаҳбаҳ» меномад. Вале дар ашъори ӯ ишораи 

мушаххаси ба кадом ҳодисаи таърихӣ дар замон ва макони муайян дида 

намешавад. Ӯ «ҳариқи ҷангали таърих»-ро васф мекунад, вале гоҳе аз хону 

тотор ва ҳуҷуми лашкариѐнаш, ки шаҳрҳои ободи Хуросонзаминро ба 

хокистар нишонданд, ѐд намекунад ва ѐ аз номдорони дигари дар таърихи 

гузашта ва муосир, ки аз худ ному нишоне барҷой гузоштаанд» [5;20, 21].  

Вижагии эҷодиѐти Бохтарӣ оид ба мавзӯоти таърихӣ ва ҳодисаҳову 

ҷангҳои кишвар, дар он аст, ки онро бо забони символ ва рамз тавассути 

устураҳо ифода мекунад. Аксарият шеърҳои таърихии шоир бидуни зикри 

санаҳои таърих омадааст. Ба сухани Беҳрӯз Сарватӣ «Бохтарӣ аз устураҳои 

куҳан ва бозофаринии онҳо дар намоѐндан ва ифшо кардани моҳият ва 

мавқеияти душвору ҳаяҷоновари ҳоким устодона истифода мекунад. Ҳар 

устураи куҳан дар шеъри Восифи Бохтарӣ ба як устураи ҷадид мубаддал 

мешавад ва бори маъноии куҳани он дар бозтоб додани моҳияти хашини 

мавқеияти кунунӣ муҷаддадан мешукуфад» [86,20].  

 Аммо Муъмин Қаноат дар муқоиса бо Бохтарӣ аз ҳодисаҳои таърихӣ 

ба таври мушаххас ва муайян ѐд карда, ашъорашро бо забони содда 

пурқудрат ва мустаҳкам баѐн мекунад, ки метавон онро саҳли мумтанеъ 

гуфт, аммо лаҳни баѐни ҳардуи он шакли ривоиро ба худ мегирад. Абдунабӣ 

Сатторзода дар ин маврид навиштааст, ки «Муъмин Қаноат бар хилофи 

аксарияти адибон бо як суботкорӣ соли эҷоди ҳар асарашро, ҳатто баъзан бо 

рӯзу моҳи дақиқашон ҳамеша ба қайд гирифтааст» [90,81].  

 Бохтарӣ дар шеъри «Дар сукути шамотаҳо» аз дафтари «Дебочае дар 

фарҷом» гӯѐ бо таърих ба гуфтугӯй мепардозад ва таърихро дар намоди 

Шаҳрзоди қиссагӯйи «Ҳазору як шаб» тавсиф мекунад. Акнун  ҳазорон шаб 

аз умраш гузашта ва ба сурати Золи фартути «ширгесу» даромадааст:  

Таърих, эй Шаҳрзоди кунун ширгесу 

Эй ҷангали нимаи сабзу нимахазонӣ .  

Эй душману дӯст,  

Омезаи ҳарчи зишт асту некӯст.  

Оѐ ту дар ин шаби устухонсӯз 

Боз ба мо қисса пардохтан метавонӣ ?... [6, 21].  

 Бохтарӣ бо забони символу рамз таърихро ошкоро мавриди хитоб 

қарор дода, ба умқи масъалаи асосӣ мепардозад. Бохтарӣ ба тақаддус будани 

шеър бовар дорад ва намехоҳад заминаи шеър тангу маҳдуд ба замону макон 

шавад. Бинобар ин, аз ошкоргӯӣ ва ифшогарӣ мепарҳезад ва паѐму ҳадафи 

худро ба василаи истиораю символҳо баѐн мекунад. Ин шеър ривояте аз 

қиссаи «Шаҳрзод» аст ва моҷароҳо дар ин қисса иттифоқ афтодааст. Аз 

тарафи дигар, ба тариқи баѐни интиқод ва пархош киноя аз ҳокимон ва 

ҳукуматдорон аст, ки дар давоми таърих ҳодисаҳои хунинро рақам заданд, 

шикоят мекунад. Ва моҷароҳои таърихро бо моҷароҳои ин қиссаи устуравӣ 

иртибот медиҳад, дар омехтагӣ таъриху устура вижагии дигари шеъри 

Бохтарӣ аст. Дар бисѐр ашъораш аз ин шева истифода кардааст. Хонанда аз 

даруни он дармеѐбад, ки Бохтарӣ ба чӣ ишора дорад. Ба банди дигари ин 

шеър таваҷҷуҳ мекунем:  

Таърих, эй ҷангали нимаи сабзу нимахазонӣ,  

Ҳарчанд мо нахлҳои куҳансол,  

Дар бомдоди нахустин ҳариқи бузурги ту оташ гирифтем.  

Насли сапедори фардоиѐнро,  

Оѐ дар он ҳариме, ки танҳо ту донӣ нигаҳ доштан метавонӣ ? 

Дар ҷой он нахлҳои куҳансол.  

Нахли дигар коштан метавонӣ ?... [6, 219].  

Қаноат низ давраҳои нобасомони таърихиро таҷриба кардааст. Дар 

шеъри «Зиндаю ҷовид» ӯ таърихро сангдил хитоб карда мегӯяд:  

Ваҳ, ки таърих аҷаб сангдилу бераҳм аст, 

Қадри сад маснаду бас тоҷу нигинро бишикаст. 

Ӯ на молу зару на ҷову ҳашамро варзад. 

Он фақат бораи худ, бо дили худ мегардад, 

Ҷаҳд карданд, басо номдорони олам. 

Номашон то ки шавад, вирди забони одам, 

З-он яке шоҳ буваду қасри азиме орост. 

Номи худро ба қатори «Рабу Аллоҳ» гузошт, 

Дувумин гуфт, ки унвонш ба мармар бикунанд. 

Ба ҳазорон сифату васф бар ӯ сикка зананд, 

Дигаре соҳиби шамшер бувад гурзи гарон. 

Хешро хонд зи мағрурӣ Худованди замон    [7,45].  

Муъмин Қаноат дар масири дунѐи шеъру шоирӣ кушида то руҳияи 

худшиносӣ, ҳувияти миллӣ ва ифтихороти барҳақи миллиро ривоҷ диҳад. 

Сурудаҳои ин шоир баѐнгари ҳаводиси таърихӣ–иҷтимоии кишвараш аст. 

Ҳар достони Муъмин Қаноат тасвире аз як давраи таърихӣ мебошад. Ба 

гуфтаи Б. Забеҳулло «Сарчашмаи аслии достонҳои ӯ таърихӣ ва ҳамосӣ 

мебошанд» [47; 221].  

Муъмин Қаноат ҳамчун Бохтарӣ таассуроти худро аз буҳронҳо ва 

ҳодисаҳои таърихӣ, ки чандин даҳа ватан ва мардумаш бо он даргир буд, бо 

эҳсоси саршор аз дард ба гуфтаи худаш ҷое, ки тавонат нарасад, бояд фарѐд 

зад:  

Сад дор дарахт аст, агар нест «Аналҳақ»,  

Мансур, сало зан, ки ба ҳар дор бигирям.  

Мо сӯхтарӯему замин сӯхтаҷӯй,  

Аз мижаи ахтар ба шаби тор бигирям.  

Хунинкафанон рафтаву хуниналамон ҳам,  

Гул -гул кафане хоҳӣ ба дастор бигирям.  

Дарѐи алам мегузарад аз дили тангам,  

Бо рӯди равон ҳамдаму ҳамвор бигирям [16,165]. 

Ё дар сурудаи «Гирдоби хун дар дили мо» :  

 Як мурғи хушпаѐм дар ин ошѐн намонд, 

 Тифли хуҷастапой дар ин остон намонд. 

 Ҷамъе ба дашту хеле азизон ба Рашт рафт, 

 Дар воҳиди биҳишт ба ҷуз посбон намонд. 

 Оини ростӣ, ки аз ин хок руста аст, 

 Мо каҷ хиромидему раҳи ростон намонд…[16, 172].  

 Бохтарӣ ин дарди муштаракро ба тарзи пурсишҳои нопосух матраҳ 

мекунад:  

 Уқобҳои баландошѐн куҷо рафтанд? 

 Ба ман бигӯ, ки аз ин осмон куҷо рафтанд? 

 Дар ин биѐбони шӯрида корвоне буд 

 Бигӯ, ки мардуми он корвон куҷо рафтанд? 

 Ситабри синасаворони бешаҳои ғариб, 

 Кашида сӯи уфуқҳо инон куҷо рафтанд? 

 Саройпардаи рӯинтанони порин ку? 

 Чӣ шуд? Чиҳо шуд? Гарданкашон куҷо рафтанд?. . [6,85].  

Дар замони Шӯравӣ ба иллати ҳоким будани идеологияи мусаллат ва 

авзоъи номусоид шоирон наметавонистанд ашъори миллӣ ва мардумӣ ва 

таваҷҷуҳи бештар ба таърихи гузаштаи худ дошта бошанд, Муъмин Қаноат 

аз оғоз бо ҳамон ҳисси адолатхоҳӣ ва истиқлолталабӣ ба сурудани шеърҳои 

миллӣ ва меҳанӣ пардохт ва аҳдоф ва афкорашро ба воситаи шеър баѐн 

мекард. Раҳими Мусулмониѐни Қубодиѐнӣ дар ин бора мегӯяд: «Муъмин 

Қаноат дар оғози кори эҷодии худ ба мавзӯъҳои муҳиму фарҳангӣ ва 

иҷтимоӣ, ки он рӯзгор мухолиф бо идеологияи коммунистии ҳоким буд, рӯй 

овард. Бар бадхоҳоне, ки соҳибияти тоҷиконро бар забони миллӣ ва мероси 

миллӣ инкор карданӣ  мешуданд, посухи сазовор мегуфт» [66, 140].  

Дар шеъри зер Муъмин Қаноат бо эътироз алайҳи шоири рус Владимир 

Логовский мегӯяд:  

Ту дидӣ Вахшро танҳо,  

Миѐни кӯҳ дар ғавғо.  

Надидӣ дар бисоти ӯ дили дарѐи Ҳофизро,  

Чу шоир ѐд н-овардӣ макони разми Рустамро.  

Надидӣ давраи гардони ҷоми се садпораи ҷамъро,  

Аҷамро дидаву савти Аҷамро лек нашнидӣ .  

Дами пири бузургонро ту хору бенаво дидӣ ? 

Агар дар хонаи тоҷик тамоми чиз ночиз буд,  

Ба ҳар гаҳвора Ҳофиз буд ѐ девони Ҳофиз буд [16, 38].  

 Бохтарӣ аз ҳамон оғози даҳаи чиҳилу панҷоҳ бо тааҳҳуд,  масъулият ва 

андешаи равшанфикрона ба шеър гуфтан то ин дам пардохт.  

Шеъри Бохтарӣ аз тафаккури баланди ӯ маншаъ мегирад, бофти печида 

ва мутаносиби зебо дорад. Паѐмҳои шеъри Бохтарӣ шӯрангезу хирадварзона 

аст ва дар пушти ҳар шеъри Бохтарӣ дунѐе аз хираду андешаву фалсафа 

нуҳуфта аст, масалан шеъри «То шаҳри панҷзулъии озодӣ», ки  тамсилӣ, 

жарф ва таърихӣ мебошад, ба ин далел шуда метавонад.  

 Бохтарӣ дар ин шеър бо истифода аз қиссаи «Ҳазору як шаб», ки 

Шаҳрзод идеали «ормоншаҳрӣ»-и Бохтарӣ аст, шаҳри ормонии худро тасвир 

мекунад. Амният, оромӣ, адолат ва озодие, ки аз ҷомеа мехоҳад дар 

ормоншаҳри худ онро меҷӯяд. Шоир дар банди аввали ин шеър орзуи 

расидан ба шаҳри озодӣ, ки дар он Шаҳрзод зиндагонӣ мекунад ва расидан ба 

он сахт хавфнок аст, чунин тасвир намудааст:  

Номатро бар кадомин санги ин бодия ҳак кунам 

Ки дигар ҳеч корвоне,  

Аз ин дуруштноки раҳгузарон убур нахоҳад кард.  

Болобаланд бонуи Бағдоди боварҳои паррандин 

Шаҳрзоди шикебои ривоятҳо,  

Дар як ҳазору як шаби дигар 

Гирифтам номатро дар кавирони вайрон,  

Бо уруҷи гузаро 

Бар нардбони гирдбод пой ниҳод.  

Аммо, оѐ насиме аз он дасте, ки ту мехост 

Боли вазидан хоҳад гушуд? 

Ва то фарҷоми ин биѐбон,  

То шаҳри панҷзулъии озодӣ  

Атри номи туро хоҳад бурд? 

Ки қаровулони фоҷиа дар гом- гоми ин  дуруштноки бодия 

Камингоҳе доранд 

Ва гирдбод худ аз занҷир бар поѐни ин  ҳисори  

                                                    муфрағин аст [6;309].  

Инсони шаҳри ормонии Бохтарӣ ҳамон «Шаҳрзод» аст, ки душманро аз 

тариқи гуфтугӯи ҳунармандона рому ором мекунад, на аз тариқи ҷанг ва 

хунрезӣ. Бохтарӣ дар ин шеър бо овардани устураи «Шаҳрзод» он як ҳазору 

як шаби хунинро, бо рӯйдодҳои таърихӣ иртибот дода ва кушту хуни ҳазорон 

бегуноҳро дар давоми таърих дар зеҳнҳо ѐдоварӣ мекунад.  

Болобаланд бонуи Бағдод боварҳои паррандин!  

Чун ин як ҳазору як шаби хунин,  

Аз чор сӯи анбӯҳ,  

Аз шаҳри панҷзулъии озодӣ  

Меваҳои гандидаи дарахтистони дорҳо бошанд 

Оѐ ту дар вожаи дигар ҳулул хоҳӣ кард?   [6,310].  

 Бохтарӣ дар бештарин сурудаҳояш ба посдорӣ аз меҳан ва истиқомат 

дар баробари истибдод бармехезад. Чунончи дар ғазали «Ҳой Меҳан» бо 

ҳисси ватанпарастӣ ва истибдодситезӣ, ба посдорӣ аз кишвараш бархоста ва 

чунин зебо ва боэҳсос месарояд:  

Ҳой, Меҳан,  

Он ки шамшери ситам бар сари мо охта аст.  

Худ гумон карда, ки бурдаст, вале бохтааст,  

Ҳой, меҳан бингар, пури ту дар паҳнаи разм,  

Пеши суффори ситам сина сипар сохтааст.  

Ҳар кӣ парвардаи домони гуҳарпарвари туст,  

Зери айвони фалак ғайри ту нашнохтааст [6,79].  

Ин шеъри Бохтарӣ дар соли 1343-умин ҳиҷрӣ, ҳангоме ки ҷунбиши 

донишҷӯӣ дар даҳаи демократӣ тавассути давлат саркӯб мешавад, бо ҳисси 

миллигароӣ, ватанпарастӣ ба дифоъ ва посдори он бархоста ва бо сурудани 

ин шеър душманро бозандаи майдон хитоб мекунад.  

Ё дар шеъри «Офтоб намемирад» Бохтарӣ аз қомати баланд ва пайкари 

ҳастии диѐраш ѐд мекунад, ки кишвараш дар рӯзгорони қадим шукӯҳ ва 

азамат доштааст. Ӯ кунун вайрон ва раҳошуда боқӣ дар тундбоди ҳаводис 

аст, ки шоир бо ҳасрат ва андӯҳ аз пой фитодан ва аз байн рафтани онро бо 

эҳсос ва дард месарояд:  

Ва соя гуфт ба бод,  

Чӣ рӯй дод, ки шаҳре 

Баландқомату боланда,  

Ситабри бозӯи туфанда,  

Ки ҳар гузаргоҳаш,  

Раге зи пайкари ҳастӣ буд.  

Кунун фитода зи пой 

Ва ҳар гузараш раги буридаи ҷанговарест хунолуд [6, 141].  

Муъмин Қаноат эътироз ва иддаҳои хешро аз бобати аз даст додани 

Самарқанду Бухоро, ки рӯзгоре аз шаҳрҳои машҳури тоҷикон буданд, ба 

суруда ба шунавандагон мерасонад:  

Чун хони яғмо шуд замин,  

Баҳри талоши як нигин,  

Сад қавми кӯтаҳостин,  

Аз ҳар канору ҳар камин,  

Ҷо кард Балху Суғдро,  

Дар ҳалқаи ангуштарин[16,7].  

Ё дар шеъри «Суруди охирин» мегӯяд:  

Ба тундӣ хашми дарѐям,  

Ба тамкин сабри саҳроям.  

Ба нармӣ чун дили ошиқ,  

Ба сахтӣ санги хороям.  

Ба савдо рафта дунѐ чун Самарқанду Бухороям,  

Макун дигар ту савдоям.  

Ки дар савдои ту аз даст додам сусту сахтамро,  

Ки Доро будаму аз даст додам тоҷу тахтамро [16, 113]. 

 Бохтарӣ бо баѐни тунду қотеъ ишора ба равандҳои хунини таърихӣ, ки 

дар чандин даҳа наслҳои шақоиқро нобуду қатли ом кард ва  дар аксарияти 

сурудаҳояш ишораҳои сареҳ дорад. Масалан, рӯйдоди хунини ҳафтуми савр, 

воридшавии асокири Шӯравӣ, ҳокимияти муҷоҳидӣ, ҳуҷуми толибон ба 

Кобул, ки ҳама руйдодҳои таърихианд, ишора мекунад ва ин мавридро бо 

баѐни дарднок накӯҳиш карда, мардумро барои мубориза ва истиқомат фаро 

мехонад. Яке аз ин шеърҳо сурудаи «Эй руҳи фасли шукуфта» аст. Бохтарӣ 

бо истифода аз санъати истиора ҳолатеро тасвир мекунад, ки «боғ» дар 

маънии маҷозӣ чун истиора аз кишваре, ки мавриди ҳуҷуми Шӯравӣ буд ва 

аз табоҳӣ ва ситами табарсолорон шиква ва шикоят дорад. Дар ҳангоми ин 

ҳуҷуми рагбор як баргу як шукуфа ба маънии маҷозӣ аз тифли ҷавону навҷон 

мебошад. Бе захми табар ва бе доғ намонданд. Сипас, шоир муроҷиат ба 

боғбон- соҳиби кишвар карда, ӯро сарзаниш ва маҳкум ба қатли ом мекунад.  

То боғро таҳоҷуми рагбор фатҳ кард,  

Бо сад ҳазор дидаи худ осмон надид.  

Як барг, як шукуфа, ки захми табар надошт,  

Маслуби ҷовидона,  

Дар жарфнои вожаи табъид,  

Оѐ ту огоҳӣ, ки нагунбахти боғбон,  

К-аз дастҳои хеш ду фаввора хун фишонд,  

Аз қатли оми насли шақоиқ хабар надошт [6, 219]. 

Давраи зиндагии Муъмин Қаноат бо ҷангҳои ҷаҳонӣ ва дохилии 

кишвараш мусодиф мебошад. Вай бо ҳамон рӯҳияи миллигароӣ ва 

адолатхоҳӣ ва ҳассос буданаш дар баробари ҷангу мардумкушӣ ҳамчун 

шоири мутааҳҳид ва мубориз натавонист аз канори ин ҳаводис хомӯшона 

бигзарад. Ҳамин рӯҳи ҳассос ва инсонӣ вайро водор сохт, то тасаввуроти 

амиқи худро ба василаи дилнавиштаҳояш иброз дорад. Чунончи, дар достони 

«Сурӯши Сталинград», ки як манзумаи таърихӣ ва аз машҳуртарин 

достонҳои шоир  дар мавзӯи Ҷанги Бузурги Ватанӣ гуфта шудааст, ҳолат ва 

вазъиятҳои бераҳмиву даҳшатнокии ҷангро бо андуҳ ва ҳасрати амиқ баѐн 

мекунад, ки ҷанг як падидаи вайронгар аст. Ҳамаи ҳастии инсонро ба оташ ва 

нобудӣ мубаддал мекунад, ки аз ин шуълаҳои оташ ва садоҳои ваҳшатноки 

тифлҳои гирѐн, модарони сӯзон ва ҳама ҷо вайрон мегардад. Ин лаҳзаи 

таърихро чунин тасвир мекунад: 

Замин оташ,  

Ба дарѐи дамон оташ,  

Ба рӯи об ҳамчу мавҷи хунини равон оташ.  

Ба ҳар хона 

Ба ҷои ошдон дар остон оташ,  

Ба ҷои гул,  

Ба боғу бӯстон оташ.  

Самои дудолуда,  

Ба Қӯрғон- Мамаи ларзону овезон.  

Садои тӯпҳо чун хандаи шайтон,  

Миѐни наъраҳои тӯп ояд гиряи тифлон.  

Худоро, об месӯзад,  

Туфанг аз тоб месӯзад 

Ва мӯи модари бетоб месӯзад [16, 94].   

Дар ғазали «Шаҳри Саноӣ» Бохтарӣ ин шаҳрро ҳамчун як шаҳристони 

ирфонӣ тавсиф карда, ки рӯзгори қадамгоҳи бузургон ва андешамандон ва 

адабпарварон буд ва имрӯз холӣ аз ошноѐну андешамандони ватанпараст 

мебинад. Аз шукӯҳу шаҳомати Султон Маҳмуди Ғазнавӣ ва аз императории ӯ 

ѐд мекунад ва имрӯз аз ин кох садое барнамеояд.  

Кай зи шаҳристони ирфон шаҳриѐрон рафтаанд,  

 «Лойхорон», ишқварзон майгусорон рафтаанд.  

Гар наояд бонги кӯс аз бонги Маҳмудӣ ба гӯш,  

Ҳой, мапиндор, к-аз ин водӣ саворон рафтаанд [6, 20].  

Сипас, шоир ба шаҳри таърихии Ғазнин муроҷиат мекунад, ки рӯзгоре 

аз фарру шукӯҳе бархурдор буд, аз хонақоҳи Ҳуҷвирӣ, расадхонаи Берунӣ аз 

худмухтор будани он шаҳри бузург ѐд карда, дар охир шоир ишора ба 

Масъуди Саъд, ки солҳо дар зиндони Ной буд, ѐдовар мешавад, гӯѐ ҳамаи 

инҳо зиндониву табъид шуданд. Шояд ишора ба худи Бохтарӣ ҳам бошад. 

Солҳост, ки дар шаҳри ғурбат монанди як табъидӣ зиндагӣ мекунад.  

Ҳой, эй Ғазнӣ чӣ шуд, он бостони фараҳат,  

Гӯи аз киштзорат обѐрон рафтаанд.  

Хонақои нурбахши пири Ҳуҷвирӣ куҷост? 

Аз чӣ аз даргоҳи ӯ он хоксорон  рафтаанд.  

Аз расадгоҳи Абӯрайҳон намебинам нишон,  

Шумии ин ахтарон ахтаршуморон рафтаанд.  

Гар Ҳасан бар дор шуд, Бӯнасри Мушконат куҷост,  

Шермардони ту аз ин бешазорон рафтаанд.  

Сайидултаборат ку, чӣ шуд мухторият? 

Не, кӣ чун Масъуди Саъд андар ҳисорон рафтаанд [6, 76].  

Шеъри Муъмин Қаноат, шеъри истиқлолхоҳӣ, ҳувиятталабӣ ва 

миллигароӣ аст. Шеърест, ки дар дилу фарѐди ҳар тоҷик аст. Муъмин Қаноат 

дар муқоиса бо Бохтарӣ ба Худованд муроҷиат карда, аз замину осмон ѐд 

мекунад. Аз ҳолати танги тоҷикон фарѐд мезанад.  

Эй додгоҳи хокиѐн,  

Эй осмони бекарон.  

Танг аст ҳоли тоҷикон,  

Дар зери хоку хокдон [16, 34].  

Муъмин Қаноат дар пораи дигари шеър афсӯсу ҳасрати ватани 

ғоратшуда ва порчашудаашро чунин баѐн мекунад, ки тоҷикон барои худ 

хона, оташкада ва шаҳр бунѐд карда буданд, пораи Яшти «Авасто» -ро 

навиштаанд, аммо касе омад ва соҳиби мулку китобаш шуд. Шоир шояд бо 

сабаби сиѐсати замони Шӯравӣ номи ғоратгарашро намегирад ва 

наметавонад ошкор бигӯяд, аммо хонандаи соҳибзавқ онро дарк мекунад. Аз 

даст додани гаҳвора, яъне Бухоро ва «Қонун фи-тибб» -и Синоро ѐд мекунад. 

Тоҷикон, ки пайваста мардуми сулҳу оромишанд, хонаҳо, шаҳрҳо ва 

китобхонаҳоро барои ғоратгарон доданд ва худ ба қуллаи кӯҳ паноҳ бурданд, 

ки кӯҳ рамзи матонату сабурист:  

Тоҷик зи роҳи ростӣ,  

Аввал заминро кишт кард.  

Аз баҳри оташхонаҳо,  

Аз хоки мо дар хишт кард.  

Кишти нахустинро суруд,  

Яшти нахустинро суруд.  

Дар Митра- Меҳри пок,  

Қонуни аввалро навишт 

Шаҳри наве бунѐд кард,  

Боғи наве обод кард.  

Як кас расиду ногаҳон,  

Гаҳвораи моро гирифт.  

Як кас надида ҳарфро,  

 «Қонун» -и Синоро гирифт.  

Танҳо баландӣ кӯҳ буд,  

Рамзи баланди рӯҳ буд.  

Байни ду кӯҳи сарбаланд,  

Як қуллаи андӯҳ монд  [16, 3-4] 

Восифи Бохтарӣ дар шеъри «Уқоб аз авҷҳо» бо баҳрагирӣ аз устураи 

куҳани Бобул, сиришт ва сарнавишти инсонҳоро аз тариқи ҳамдигарнафаҳмӣ, 

ки мунҷар ба хашму кин гардида, осоишу иҷтимоъро барҳам мезананд ва аз 

сӯйи дигар бо истифода аз устураи куҳан мавқеиятҳои душвори таърихро 

ифшо карда, вазъияти дилҳураи ҳоким дар он замонро ба тасвир мекашад:  

Чунин гуфтанд дар афсонаҳои бостон, афсонаороѐн,  

 Ки Бобил ин абаршаҳр -эй сапедори куҳан  

                                                                дар ҷангали таърих.  

Чу шуд бар сарзаминҳои дигар чира.  

Гуле озарм бар шохи равонпажмурди солорони Бобилро.  

Ва ҳар як хештанро эзиде пиндошт,  

Ғурури шаҳрвандон низ аз оини солорон фузунӣ ѐфт,  

Худо шуд хашмгин з-ин нобакориҳо.  

Сазое дод эшонро шигифтизо,  

Ки аз ин пас надонистанд, забони якдигар онон…[6, 40]. 

Ин шеъри Бохтарӣ бо солҳои мавҷудияти  Артиши Сурх дар кишвари 

Афғонистону даргириҳо ва ба шаҳодат расонидани ҳазорон тан мусодиф аст. 

Дар ин шеър Бобулшаҳр символи намод аз меҳани Бохтарӣ аст, ки бо чунин 

сарнавиште мувоҷеҳ гаштааст. Дар порае аз ин шеър Бохтарӣ рӯйдодҳо ва 

ҳаводису вазъиятро чунин ба тасвир мекашад:  

…Ба Бобулшаҳр з-он пас абри кин густурдадомон буд,  

Забонҳо дар даҳонҳо чун забони гурзаморон буд.  

Равонҳо заҳру хашму кинаро оганда анбон буд.  

Ҷабинҳо сӯи ҳам аз кина ожангин 

Дигар дар боғи дилҳо ҷуз гиѐҳе нафрин намерӯяд,  

Сухан аз чангу дандон буду ҳар вожа ба  

                                                                  заҳролуда пайкон буд,  

                    Кунун эй ҳамнавардон, ҳамнавардон ба шохи   

                                                                           кинаҳо печида печаквор 

Магар мо нестем он Бобуле саргаштагон,  

                                                                  к-аз хашму кини нораво 

Ин меваҳои талхи нахли хом мапиндор 

Ситезонем бо ҳам чун забони ҳам намедонем,  

Чӣ нодон ҳам сароѐнем! [6, 128-127]. 

 Аз ҷанбаҳои барҷастаи кори Бохтарӣ баѐни символ ва рамзи он шеър 

аст. Дар бештарин ашъораш, хусусан дар шеърҳои Нимоӣ, шоир аз ин шева 

барои намоѐн сохтани рӯйдодҳо ва ҳодисаҳои таърихӣ ва ғайра суд мебарад, 

ин навъи шеър таҳти унвони символизми иҷтимоӣ баррасӣ мегардад.  

Ҷараѐни символизми иҷтимоӣ «навъи шеъри нимоӣ аст, бо муҳтавои 

иҷтимоӣ ва фалсафӣ ва равшанбинона, шеъре, ки ҳадафи он боло бурдани 

идрок ва биниши ҳунарӣ ва иҷтимоӣ аст ва ғолибан паѐми иҷтимоӣ ва 

инсонӣ дар он бозгӯ мешавад. Шеъре, ки ҳам бо эҳсоси хонанда сарукор 

дорад ва ҳам бо идроку андешаи ӯ дар тамос аст ва мехоҳад хонанда чашму 

гӯши худро боз кунад ва ҳама чизро бубинаду эҳсос кунад. Аз ин рӯ, 

масъалаи фард аз миѐн меравад ва ҳарчӣ ҳаст иҷтимоъ аст. «Дар ин навъи 

шеър ҳатто ишқ, ки навъи гароиши фардӣ аст, ҷанба ва рӯҳи иҷтимоъ пайдо 

мекунад» [50, 123-124].  

 Ҷомеагароӣ ва намодгароӣ ду вижагии асосӣ аст ва хусусияти муҳими 

дигари ин ҷараѐн, мутаффакирона ва андешамандона будани ашъор, 

таъсирпазирӣ аз мерос ва адаби гузашта ва шеваи баѐни ҳамосӣ аст. Ба 

гуфтаи муҳаққиқи эронӣ Алӣ Ҳасани Пурчоқӣ «Дар ин ҷараѐн аз забон ва 

баѐни тунд ва пуртаҳарруку ҳаяҷоновари ҳамосӣ барои баѐни масоил ва 

мафоҳими сиѐсӣ ва иҷтимоӣ истифода мешавад, то он ҷо, ки бархе 

мунтақидони адаби муосир ин ҷараѐнро таҳти унвони «шеъри навъи ҳамосӣ 

ва иҷтимоӣ ѐ «шеъри навъи ҳамосӣ» ѐд мекунанд» [75, 211-219].  

Зикр бояд намуд, ки символизми аврупоӣ ва символизми иҷтимоии 

форсӣ аз ҳамдигар фарқ доранд. Символизм дар маънии истилоҳи он номи 

яке аз макотиби адабӣ дар Аврупо аст, ки дар нимаи дуюми қарни нуздаҳум 

дар Аврупо ба вуҷуд меояд ва символизми иҷтимоии форсӣ, тавассути Нимо 

дар ҷараѐни шеъри муосири форсӣ дар Эрон шакл мегирад, аммо баъзан 

мушобиҳатҳое доранд, ки дар ин ҷо мавзӯи баҳси мо нест, ба ҳамин чанд 

нукта иктифо мекунем.  

Яке аз ин сурудаҳо «Хони ҳафтум ва он гоҳ», ки як шеъри намодин аст, 

ки дар солҳои мавҷудияти Шӯравӣ [дар Афғонистон] дар даҳаи шасти 

хуршедӣ, баробар бо 1980 мелодӣ суруда шудааст. Бохтарӣ ба воситаи 

достоне аз «Шоҳнома» ва «Ҳафт хони Рустам», аз як сӯ достонҳои 

ҳаяҷонангези «Шоҳнома»-ро дар зеҳни хонанда ѐдоварӣ мекунад, рӯйдодҳои 

«Ҳафт хони Рустам»-ро ҳаводисе, ки дар давраҳои аз таърихи кишвар 

воқеъгардида бозофаринӣ карда ва аз сӯи дигар ба воситаи он мехоҳад моро 

тавассути ин симбулҳо ба вазъияти дарднок ва даҳшатноки ҳоким дар ҷомеа 

ошно созад, ба сухани Партав Нодирӣ: «Дар Афғонистон ду рӯйдоди хунин 

ба моҳи Савр [апрел] вобаста аст. Яке ҳамон кудатои коммунистӣ аст, ки 

мешавад, аз он ба номи сароғози бадбахтиҳои бузург ѐд кард, ки заминаи 

таҷовузи Шӯравии собиқ бар Афғонистонро фароҳам сохт. Рӯйдоди дигар 

пирӯзии муҷоҳидон аст, ки ҳукуматро қабза карданд, дар ҳоле ки барномае 

барои ҳукуматдорӣ надоштанд…» [4, 246].  

Сапеда пири равшанифурӯши даврагард,  

Ба дӯш кулвори нур 

Ба раҳ ниҳода буд гом 

Ки бо садое ҳой- ҳои равшанӣ  

Зи кӯчаҳои шаҳри Ховарон гузар кунад.  

Ки ногаҳон 

Анори сурхи мо 

Зи «чархи гуштсои абрҳо» гузашт 

Ва дар сукути хушаҳои вожагони рӯйиши гиѐҳу барг 

 Чароғи орзуи борвар шудан 

Ба чашми нахлҳои пири тирхӯрда тира шуд… [6, 154].  

Дар шеъри боло ин пиразани равшанифурӯши даврагард намод ѐ  рамзе 

аз озодӣ ва озодагӣ аст, аммо бо ин рамзҳо «Анори сурхи мо» аз чархи 

гуштсои абрҳо», вазъияти дигаргунашуда, зеҳни хонанда ба тарафи ҷангу 

буҳронҳои ногувору таҷовузи бегонагон мавриди таваҷҷуҳ қарор мегирад.  

 Бохтарӣ дар шеъри «Эй ки гӯйи моҷаро чун буд…» аз ду рӯйдоди 

таърихӣ ва вайронгар ривоят мекунад. Ин ду давраи таърихро Бохтарӣ бо 

истифода аз рамзҳо, фасли яхбандон ва тобистон ба тасвир мекашад:  

…Он зимистон, хуб ѐдам аст,  

Корвонҳо омаданд аз шаҳрҳои дур.  

Шаҳриѐнро барфу сармо хун ба рагҳо мунҷамид месохт,  

Лек он бозоргононе, ки бори астарону уштурон.  

Корвонҳо з-они онон буд,  

Дар тамоми кӯчаҳои шаҳр.  

Диккаҳои яхфурӯши боз мекарданд,  

Шаҳриѐрон мурданд, ниме, ними дигар низ  

Маргро, осоиши ҷовидро дар орзу буданд,  

Лек 

Човушони корвонҳо мезаданд аз жарфнои синаҳо фарѐд:  

Ҳой мардум! 

Барф-барфи тоза овардем,  

То шумо аз ранҷи ин сармо биѐсоед [6, 217] 

Банди аввал қисмате аз таърихи кишвар ҷараѐни ҳуҷуми «Артиши 

сурх»-ро дар як фасли яхбандон намоиш медиҳад. Ва ба таъқиби он ҷанги 

хона ба хона тавассути гурӯҳҳои дохилиро дар як тамузи «Тобистон» ривоят 

мекунад:  

Корвонҳо сӯи шаҳру сарзамини хеш баргаштанд,  

Дар тамузи соли дигар корвони дигаре омад.  

Дар чунон гармо, ки ҳатто моҳиѐн дар об мемурданд,  

Човуши ин корвон фарѐд мезад дар тамоми кӯчаҳои шаҳр.  

Ҳой мардум! 

Хайма овардему оташдону афрӯзина овардем,  

Оби гарме низ аз гармобаи таърих  

То шумо аз ранҷи ин гармо баросоед 

Родмандиҳои мо ҳаргиз мабодатон фаромӯш! 

Дар банди охир Бохтарӣ ба сурати зимн паѐмро мерасонад:  

Посухат кутоҳ гуфтем, ай кӣ пурсидӣ ? 

 «Моҷаро чун буд?»  

Моҷаро ин буду хунин буд [6, 218]. 

 Бохтарӣ дар шеъри «Аз барзахи як тақвим» ин ду рӯйдоди хунини 

таърихӣ, ки дар боло зикр шуд, [7-8-уми савр -27-28-уми апрел] накӯҳиш 

карда, онро моҳи хунин, рӯдбори дилҳураву дард, китоби «Шақоват» ва 

оташфишонӣ бар замми тақвим мехонад:  

Урдибиҳишти моҳ меояд,  

Ҳар қатра хуне, ки дар раги гулҳост.  

Як рӯдборе дилҳураву дард мешавад,  

К-ин мо гӯѐ 

То вопасин саҳифаи таърих, дебочаи китоби шақоват 

 Оташфишони барзахи тақвиму чатре 

Ва чатри фарози маснади номард мешавад [6, 231].  

Восифи Бохтариро метавон шоири муътариз гуфт, зеро бештарини 

ашъори ӯро аз манзари адаби эътирозӣ таҳқиқ кард. Хосияти шеъри иҷтимоӣ, 

эътироз ва интиқод аст, ки шоирон аз шароити номусоиди ҷомеа муътариз 

ҳастанд. Эътироз аз мавзӯъҳои ҷараѐни шеъри символизми иҷтимоӣ аст. 

Шоирони ин ҷараѐн бештар ба ин навъи шеър мепардозанд. Дар ин навъи 

шеър, шоирон масъалаҳо ва бетафовутиҳои ба миѐн омадаи ҷомеаро бо 

эътироз ба таҳлил ва баррасӣ мегиранд. «Адабиѐти эътирозӣ шомили 

мафоҳимест, ки ба навъе дар муқобили ормонҳои шоир қарор мегирад ва 

боиси норозигии ӯ мешавад. Дар таърифи куллӣ ва ҷомеъ адаби эътирозӣ ѐ 

адабситез бо он осори адабӣ [назм ѐ наср] дар адабиѐти ҷаҳон гуфта мешавад, 

ки ба навъи рӯҳи интиқод бо эътироз ѐ муқовимати шоир ѐ нависандаро дар 

баробари авомили таҳмили иҷтимоӣ ва сиѐсии ҳоким ва мунаъкис кардааст 

[74, 157-180].  

 Бохтарӣ шоирест бо андешаҳои иҷтимоӣ, шеъри ӯ шеъри 

равшанфикрона ва шеърест, ки дарду фарѐди ҳар ҳамватани хешро бо раг-

раги ҷону пӯсту устухони хеш эҳсос мекунад. Дар шеъри Бохтарӣ, дарди 

миллат, дарди меҳан ва фоҷиаҳои он тасвир ѐфтааст. Ӯ шоирест, 

рисолатманд бо афкори баланди гуманистӣ. 

Дар ғазали «Фарзона он гадо» Бохтарӣ ишқ ва дилбастагии хешро ба 

меҳан чунин баѐн мекунад:  

Шогирди Ҳофизему лекин хилофеву  

Ҳаргиз намекашем, аз ин варта рахти хеш.  

Мо барги навдамидаву меҳан дарахти мост,  

Моем сояпарвари шохи дарахти хеш.  

Ёрон ба арғунуни касон гӯш додаанд,  

Мо шодмон ба сози дили лахт-лахти хеш.  

Хошоку хору хоки ватан сарнавишти мост,  

Ҳаргиз намекунем, шикоят зи бахти хеш,  

Фарзона он гадо, ки ба хоки Ватан зияд,  

Дорад чунон ғурур, ки султон ба тахти хеш [6, 86 ] 

Солҳои 1960  дар Тоҷикистон дар заминаи шеър ва адаб шоирон бо 

рӯҳияи худшиносӣ, ҳувият ва ифтихороти миллӣ ва инъикоси масъалаҳо ва 

воқеаҳои иҷтимоӣ вориди маъракаи шеъру адабиѐт гардидаанд. Гарчанд қабл 

аз онҳо шоироне монанди С. Айнӣ, М. Турсунзода, П. Сулаймонӣ ва зумраи 

дигар низ таваҷҷуҳ ва дилбастагӣ ва масоили ѐдшуда доштанд ва корҳое ҳам 

дар ин росто анҷом додаанд, аммо нисбат ба шароити номусоиди вақт ва 

сиѐсати таҳмилшудаи замон озодона наметавонистанд, дар ин роҳ гомҳои 

маҳкамтаре бигзоранд.  

Насли сеюми ин марҳила, бунѐдгузори онҳо дар бедорӣ ва худшиносӣ 

Мӯъмин Қаноат аст. Баъдан бо ин корвон шоироне чун Лоиқ Шералӣ, 

Гулрухсор, Бозор Собир бо ҷиддият ва гомҳои устувору хастагинопазир ба 

пеш мераванд. Рустами Ваҳҳоб дар ин замина менависад: «Ин насл фурсати 

бештаре дошт, то ба бознигарии таърихи миллӣ ва қавмӣ дарки савти шеър 

ва адабиѐт, тасвири ҷузъиѐти фарҳанг ва русуми миллӣ ва қавмӣ, васфи 

муқаддасот ва улгуи миллӣ бипардозанд ва  ҳамчунон ба нав кардани қолаби 

шеър даст бизананд. Намунаҳои ин ҷараѐн дар фаъолияти наслҳои пешин низ 

машҳуд буд, аммо дар ин давра ба фаъолияти барномарезишудаю бунѐдин 

табдил шуд, ки албатта бе инояти давлат ҳам набуд. Шоирони ин давраро дар 

сар то сари Шӯравӣ [даҳаи шастиҳо] ва зуҳури онҳоро бештар мадюни 

сиѐсатҳои ҷадид медонанд, ки ба нармиши «хрушевӣ» маъруф аст [41, 16].  

Муъмин Қаноат дар сурудаҳояш бо ифтихороти ошиқона эҳсосоти 

меҳанпарастонаи худро баѐн мекунад.  

Ба ҳамин умри ҷавонаш ватанам имрӯз,  

 Ончунон номварон дод ба дунѐ,  

 Ки ҳанӯз чашми таърих ба ин серӣ худаш  кам дидааст.  

Гарчи ӯ пасту баланде ҳама олам дидаст,  

 З-он яке олами бедод зи ҷояш баркан.  

Пас сарозер бибардошт ба хокаш афканд,  

 Гашт яксон ба замин з-он ситаму ҷабру ҷафо,  

Андар он ҷой набуд қасри адолат барпо…[7, 45] 

Ё дар шеъри «Мероси падар» шоир тааҳҳуди хешро дар ростои 

меҳанаш изҳор кардааст… 

Вале аз моли дунѐ гирифтам, аз падар танҳо,  

Чунон меросро, ки ганҷи ноѐб аст, дар дунѐ.  

Ҳамон мероси якто аз падар бошад,  ҳаѐти ман.  

К-аз он арзонтар чизе набошад аз бисоти ман.  

Қасам бар номи  бахшояндаи он ганҷ бо ҷонам,  

Ки онро ҳам бибахшам, аз барои халқу давронам. [16, 58] 

 Бохтарӣ низ бо доштани андешаҳое чун Муъмин Қаноат дар шеъри 

«Руъѐе дар миқоти хуршед» додхоҳона касонеро мухотаб қарор дода ва 

мегӯяд… 

  Ҳар гурӯҳи дӯст ѐ душман,  

 Дур ѐ наздик,  

 Солҳо мардум,  

 Ғарқ дар андешае буду давоми хеш,  

 Ҷойи ҷо бар соқааш канданд  номи хеш[6.34] 

 Ҳар кадом аз роҳгузарон аз канораш санги беҷою баҷоро нисораш кард 

 Гарчи ҳар як ҳам зи нӯши мевааш ѐ хоби хуш дар сояаш, 

 Осудаву ширин кард, коми хеш. 

 Аз гурӯҳи вомдоронаш яке ҳатто. 

 Кай, куҷо пардохт? воми хеш…[6, 212] 

Ё дар қитъаи хитоба Бохтарӣ ба ҳайси як шоир, пажӯҳишгари мубориз 

ва хастанопазир зимни баѐни норасоиҳо ва каҷравиҳои зимомдорони ин 

сарзамин, ҳамчун шеърҳои дигар бо рӯҳияи инқилобона мардумро 

рисолатмандона барои мубориза ба муқобили душман фаро хонда, роҳи 

дуруст ва нодурустро нишон дода, шаҳрвандонро ба бедодгарӣ ва огоҳсозӣ 

дар баробари таҳаввулоти сиѐсӣ ва иҷтимоӣ даъват мекунад.  

Ҳой, мардум, мо 

Ронда аз даргоҳи таърихем. 

Гарчӣ наққоли дурӯғоҳанги мо ҳар  лаҳзае дар гӯши мо гӯяд,  

Ки чун он моҳи Нахшаб, моҳи таърихем,  

Лек ҳаргиз набзи таърихе, ки аз он гуфтугӯ дорем оѐ 

 будамон дар даст? 

Ҳой, мардум шармамон бодо, 

Агар якбори дигар даст рӯи даст бигзорему биншинем.  

То Ҳалокуйи дигар аз марзҳои дури бегона 

Кайфари Бумуслим аз Аббосиѐн гирад! 

Ҳой, мардум, нимамастам рост мегӯяд.  

Роҳи дигар нест 

Ё бад ин соне, ки ҳастему бад - ин соне, ки фармон 

Медиҳад душман,  

Дар карони баракаҳои поку равшанташ набояд буд,  

Ё бад - он соне, ки бояд буду фармон медиҳад меҳан.  

Бар ҷигаргоҳи палиди хасм,  

Дашна бояд буд [6, 264]. 

Дар шеъри «Эй хилвати муҷассам» бори дигар андӯҳи дарунии худро 

аз замин, ки хоки меҳани ӯст, баѐн карда ва аз нагунбахту барбодиаш фарѐд 

мезанад:  

Эй замини нагунбахт, эй замон дар азоят,  

Мавҷи хун пеши рӯяш, сели марг аз қафоят.  

Кӯҳи хуршедсоят, бори сангин ба дӯшат,  

Рӯди ошӯбзоят, гашта занҷири поят.  

Барзахи он ҷаҳонӣ, бахше аз достонат,  

Дӯзахи ҷовидонӣ нақше аз моҷароят [6, 108] 

Дар бештари чунин ашъораш Муъмин Қаноат бо нигоҳи фалсафӣ ба 

масоили иҷтимоӣ пардохтаст. Дар шеъри «Оташ» ӯ дидгоҳи фалсафии худро 

оид ба оташ, ки дар оини Зардушт намоди покӣ ва покизагар аст, возеҳ баѐн 

кардааст, ки имрӯз  инсонҳо дар асари ҷаҳолату бедодгарӣ аз оташ ба 

вайронӣ ва ҷаҳонсӯзӣ истифода кардаанд, чунин иброз медорад:  

Як замон бар одами бечораи бехонумон, 

Буд оташ ҳамчу нону ҷомаву ҷову макон.  

З-ин сабаб мардум ба оташ эътиқоде доштанд,  

Бо дилу ҷонаш Худои хеш мепиндоштанд.  

Дар банди дигари ин шеър ҷаҳолати инсонҳоро моя ва маншаи ҳама 

бадиҳо медонад:  

Баъд аз он, вақте ки мардум неку бад бишнохтанд,  

Пас ба оташ неку бад бо майли худ пардохтанд.  

Оқилонаш машъали роҳи адолат сохтанд,  

Ҷоҳилонаш дар ҷаҳонсӯзӣ ба кор андохтанд.  

Зад ҷаҳолат борҳо оташ ба садҳо хонадон,  

Сӯхт дар нори ҷаҳолат нурҷӯѐни замон.  

Шаҳрҳо шуд сар ба сар вайрон аз дасти бадӣ,  

Оташи бечора ҳам бадном аз дасти бадӣ …[14, 73] 

Ба гуфтаи муҳаққиқ Ҳамза Воизӣ шеъри Бохтарӣ баѐни фахим аз 

аносири иҷтимоӣ, фарҳангӣ ва сиѐсӣ аст. Аз сиришт ва сарнавишти як ҷомеа 

даргири суннатҳои бетағйир ва фақри мудовими ақибмондагии музмину 

ғутавар дар ҷаҳолати пайвастаи сиѐсӣ ҳикоят мекунад [5, 184]. 

 «Баѐнномаи ворисони замин» шеъри баландест аз сурудаҳои Бохтарӣ. 

Ин суруда дар асл як манзумаи танзе дар қолаби шеъри сапед аст. Бохтарӣ 

дар ин баѐни танзомез ба бисѐре аз рӯйдодҳо ва ҳодисаҳои таърихӣ-иҷтимоӣ 

ишора карда, парда аз рӯи чеҳраҳои ҳокимону маддоҳонашон бардоштаст ва 

ҳамчунон ривояте аз як гӯшаи торики таърихи Афғонистон аст. Ин асар 

танзи иҷтимоӣ - фалсафӣ аст, ки бо забони қавӣ, талх ва газанда баѐн шуда, 

қудрати Восифи Бохтариро дар иҳотааш бар танзу таърих ва сухану фалсафа 

ба хубӣ баѐн мекунад.  

Танз дар истилоҳи адабӣ шеър ѐ насрест, ки дастмояи таъна ба 

тамасхур ва нишон додани муҳиби зиштиҳо ба мафосиди фард ва ҷомеа 

мепардозад, ѐ танбеҳи иҷтимоии айбҳост, ки ҳадафаш ислоҳ аст, на 

мардумозорӣ. Танзро зодаи эътирози таъолиѐфта донистаанд, ки 

нависандагонаш онро зери фишорҳои сиѐсиву иҷтимоӣ баѐн кардаанд.  

«…Танз ба унвони яке аз жанрҳои адабӣ бахусус дар давраи истибдоду 

хафақон аз аҳамияти вижае бархурдор аст. Истибдодтарин давраҳои таърих, 

танзомезоворатарин давраҳои таърих низ ҳаст» [87, 45].  

Гӯш фаро доред,  

Эй авомулкалинъом.  

Моро забони хос аст,  

Моро баѐни хос аст [6, 492]. 

 Бохтарӣ дар ин манзумаи ҳазлогину шӯхинамо ва ҳаммонанди ҳама 

танзҳои пурқудрату сангин нобасомониҳои иҷтимоии дар тӯли ин таърихро 

дар тамоми маврид тавсият карда, беадолатиҳои иҷтимоӣ ва нобаробарии 

арзишҳоро дар кишвар ва корномаҳои сиѐҳкоронаи касоне, ки дар тули 

таърих аз худ ба ҷо гузоштаро бо забони танзи ошкоро ҳувайдо месозад. 

Бохтарӣ дар порае аз ин манзума достони ишқи Робиа ва Бектош, куштани 

Робиа тавассути бародараш, истибдоди хонаводагӣ, табъизи ҷинсиятӣ ва 

ҷомеаи мардсолоронаро ба тасвир кашида, мегӯяд:  

Робиа сазовори раҷм буд,  

На дар сипеҳрони дониши наҷм.  

Бародари меҳтари ӯ Ҳорис,  

Сазовор андак сипосу ситоиш аст.  

Ки ҳамияти мардӣ дошт,  

Ва нагузошт. 

Ки хоҳари гесӯбуридааш,  

Ба дилхоҳи худ шавҳар гузинад.  

 Аммо воме аз мо, 

Ӯро бар заммат мондаст.  

Дареғо! Ҳамрӯзгораш набудем,  

Ки ӯро тозиѐна мезадем.  

Ё дар банди дигар:  

…Ва сониян парвонро низ бояд ба оташ кашид,  

Ки бар вазни Марвон аст.  

Ва ин Марвонро зане,  

Болин бар даҳон ниҳодаву куштаст 

Ва оѐ бар он мард, ки ба дасти зане кушта шавад? 

Ин бад-он монад,  

Ки пашаи ночиз, пили кӯҳпайкарро фуру балъад! [6, 492-495] 

 Бохтарӣ дар банди дигари ин суруда боз рӯ меоварад ба токбуриданҳо 

ва токсӯзиҳои мустабидону бедодогарон, ки дар кишвар, дар шимоли Кобул 

муртакиби ин амал шуданд. Ҳар банди ин манзума баѐнгари як рӯйдоди 

талхи таассуфбори кишвар аст.  

 «…Токро аз по дарандозед»,  

Ин мояи шар чаро худро бо пок қофия сохта аст? 

Нафрин бар шоироне, ки токро ситудаанд! 

Сар фуруд оред дар баробари родмардоне, ки току  

                                             бунро даравиданд…[6, 495] 

Ин «баѐнномаи ворисони замин» ҳамчун ашъори дигари Бохтарӣ 

тасвирҳои намоѐне аз рухдодҳои таърихии муҳити иҷтимоӣ ва сиѐсӣ ба 

намоиш гузошта шудааст, ки дар ҳар банди ин манзума масоиле аз қабили 

боварҳову суннатҳои иҷтимоӣ-таърихӣ баѐни шароити истибдодӣ ва 

дағдағаҳо ва нокомиҳои иҷтимоӣ, сиришту сарнавишти ҷомеа, ривояти 

занон, фақри фарҳангӣ ва дигар мавзӯот инъикос ѐфта- аст.  

Дар ҷои дигари ин суруда Бохтарӣ аз Ғулом Муҳаммади Ғуборӣ- 

таърихнигори Афғонистон ба унвони саркашу нофармон ѐд мекунад, ки 

хатти бутлон бар таърих кашида ва бузургону давлатмардонро обрӯ бурдааст. 

Ин сухан тасвире аз таърихи сиѐҳ ва ривояти бадшугуни ҷангу буҳрону 

палидӣ ва вайронгарӣ аз кишвар аст.  

…Фарѐд бизанем,  

Ки салом бар ҷоҳилони таърих.  

Ва нанг бар ононе,  

Ки чунон «ғубор» ба ғовати кирдор.  

Хати насх бар таворих кашидаанд.  

Ки салотини салаф 

Ба масхи онҳо пардохта буданд! 

Оташ бар таърихи «ғубор»  



41 

Ки санодиди моро обрӯ барад… [6, 497] 

Ин манзумаи тӯлонӣ дар давраи толибон суруда шудааст. Давраи 

толибон дар таърихи Афғонистон яке аз ториктарин давраҳои сиѐҳи таърих 

аст. Интиқодҳои тунди иҷтимоӣ дар бештарин ашъори Бохтарӣ бо забони 

танз ва ришханд дида мешавад, ѐ дар ғазали зер:  

Чашмаш ба сӯи хӯрданӣ, чун зан гаҳи обистанӣ,  

Андешааш арҳиманӣ, нопоктар аз деву дад [6, 499].  

 

1.2. Нақд ва баррасии мақоми зан дар ашъори Муъмин Қаноат ва 

Восифи Бохтарӣ [таҳлили муқоисавӣ] 

 

Нақд ва баррасии вазъияти ҷойгоҳи занон дар сохтори иҷтимоӣ  бахши 

азиме аз нерӯи фаъолу созандаи ҷомеа буда, аз аҳамияти бисѐре бархурдор 

аст. Ба вижа дар ҷомеаҳои суннатии ҷаҳонӣ дар вазъияти номатлуб қарор 

дошта, бештар мавриди зулму табъиз қарор мегиранд. Бохтарӣ низ аз ин 

масъала ғофил набуда, нақдҳое аз иҷтимоъи ноҷур, муртабид ба ҷойгоҳи 

ношоистаи занон дорад.  

Нигоҳи Бохтарӣ ба масъалаи занон баѐни вазъиятест, ки дар давоми 

таърих дучори сарнавишти яксон ва якнавохту ғутавар дар торикӣ ва зулманд 

ба ҷабре, ки онҳоро иҳота кардааст, бо камтарин фарѐде хафа шудаанд. Дар 

шеъри «Ало, ѐ хаймагӣ» Бохтарӣ занонро ҳамвора дар хатари тороҷу маргу 

зулм тасвир карда аст, ки ин раванд дар ҳамаи шеърҳои муртабит ба занон 

идома дорад.  

…Ки ман ҳамсояи Қобилро аз нимрух дидам,  

Ба дасташ нимтоҷи сурх аз зайтуни нафрин буд.  

Ва ӯ он нимтоҷи сурхро бар тора кард бинҳод,  

Надонам аз шигифтӣ буд ѐ аз тарс  

Ки ногаҳ сиккаҳои поки чашмони ту дар он обгир афтод,  

Ту дар гаҳвораи хобе гиѐҳе гиря сар додӣ… [6, 135] 

Ва ѐ дар шеъри «Садо, садои шикастан бувад» :  

… Ки ногаҳон ду дасти мафрағин аз остине сурх 

                                                                    берун  гашту дар як он 

Гулӯгоҳи сапеди духтари болобаланди бодро бифшурд.  

Ва ӯ чун моҳиѐни мурда дар тобути жарфҳо  

                                                фурӯ хобид… [6, 145] 

Ё дар банде аз манзумаи «Баѐнномаи ворисони замин» Бохтарӣ боварҳо 

ва ақоиди ҷомеаи даргири суннатҳои нобаҷоро бо забони танзу ришханд ба 

тасвир мекашад: 

Зан бояд танҳо,  

Як ҷоруб дошта бошад,  

Ва чанд сӯзан. 

Ё дар банди дигар:  

Суқути ҷанин бодо бар занони бордор! 

Ба вижа агар аз бахти бадворун духтар зояд [6, 500] 

Муъмин Қаноат низ ин боварҳо ва ақидаҳои хурофотиро бо диди 

дигаргуна баѐн карда, бо нигоҳи мусбат ба ҷойгоҳи зан дар ҷомеа андеша 

мегӯяд: зани имрӯз, зани дирӯз нест, ки танҳо маъшуқа бошаду бозичаи 

дасти шоирон дар шеър:  

Рафт он давр, ки дар васфи хами абрӯят,  

Дар таманои руху лаъли лаби  гесӯят.  

Моҳ аз чарху гул аз гулшану лаъл аз дили кон,  

Ҷамъ оварда ҳамерехт ба пои ту замон.  

Давр андар қадамат силаи ахтар мерехт,  

Баҳри васфи нафасат нофаву анбар мебехт.  

Гар чӣ таърифи ҷамоли ту бикарданд басе,  

Ғайри маъшуқа туро фард намехонд касе.  

Ҳамчу модар ки башар кӯдаки домони ту буд.  

Ҳамчу одам, ки гили ҳастӣ ба дастони ту буд.  

Ҳурмату шодиву озодӣ- надидӣ ҳаргиз,  

Меваи боғи тарабро ту начидӣ ҳаргиз [7, 20] 

Тасвири зан дар сурудаҳои Муъмин  Қаноат сарнавишти мутафовит 

дошта, шабеҳи ҳам нестанд. Ӯ занро бо арзишҳои мутафовит ва мухталиф 

баѐн мекунад. Чунончи, дар пораи ҳамин шеър нақши дугонаи ӯро дар ҷомеа 

нишон дода, қудрат ва фаъолияти ӯро чунон тамсил мекунад:  

Рафт он давр 

Бале рафт… 

Замоне омад, 

Ба дили куҳнаҷаҳон боз ҷавонӣ омад. 

Зан кунун гашт дигар, 

Гашт дигар маънии он, 

Чархи таърих ба ин рӯз зи дасташ гардон 

Зери дасташ бинигар мошина гардон бошад.  

Аз сабукдастии ӯ мошина сарсон бошад 

Бин, ки имрӯз ҳама халқ ба амри модар 

Бар сари ҷанги ҷаҳонсӯз бибардошта сар 

Модари Шарқ ба ин рӯз барорад овоз 

Сухани ҳақ кунад аз минбари Машриқ оғоз 

То ки ҳамчун зани тоҷик бигардад озод, 

Пои бегона зи мулкаш биканад аз бунѐд [7, 25] 

Зан дар ҳар сурудаи Бохтарӣ шабеҳанд бо сарнавиштҳои мушобеҳ, 

мазлум, бепаноҳ, ба қудрат занеро меѐбем, ки сарнавишти мутафовиттаре 

нисбат ба ҳамҷинсони худ дошта бошад ва саранҷоми дигаргунатаре барои 

худ ва дигарон дошта бошад. Танҳо дар мавриди шаҳрзод, ки инсони идеалии 

Бохтарӣ дар чандин шеър мебошад, ривояти мутафовиттаре аз ӯ ба мухотаб 

медиҳад:  

Шаҳрзоди қиссагӯӣ ман 

Аз ҳазору дувумин шаб достони дигаре сар кун.  

Ки нохушоянд аст дигар достони роҳи абрешим,  

Шаҳрзоди қиссагӯи ман.  

Аз ҳазору дувумин шаб, ин шаби иблиси торик.  



44 

Достони тозае сар кун,  

Достон аз ин ки ҳаргиз 

Одаме ҳангому анбозе барои худ намехоҳад…[6, 181-182] 

Ё дар шеъри ду хат:  

Саранҷоми ҳазорон шабон,  

Аз қиблаи абрҳои озариюн.  

Дар ҳазорон ной хоҳанд дамид,  

Ва базри парвонаи ҳазорон қанориро 

Дар ин замини ташна хоҳад афшонд [6, 314]. 

Дар шеъри «Сунбулаҳо», ки символ рамзи зан аст, Бохтарӣ занонро ба 

озодӣ ва раҳоӣ аз суннатҳои нодурусту даступогири ҷомеа фаро хонда ва 

ѐдовари рӯзгоре мешавад, ки шамшераш соиқае хирмани хасмон буд ва 

муждаи расидани рӯзҳоеро медиҳад, ки дубора занон қоматбаландкунанда  аз 

чатри зулму суннату урф берун оянд:  

Сунбулаҳо! 

Дастҳои нозуки хештанро барафрозед,  

Пой аз сими хордор сонияҳои фурӯ лағжандаи афан.  

Инсӯтар! 

Агар даҳони арғувонҳо хунин аст,  

Ниҳолҳои ҷавонсол ба сӯйи шумост.  

Қатраҳои нӯшин лабханда меафшонанд.  

Ва баргҳояшон 

Косаҳое ҳастанд,  

Дарюзаи меҳрубони шуморо… 

Банди дигар! 

Ба ѐд дорӣ, ки рӯзгоре,  

Шамшерат соиқаи хирмане хасмон буд.  

Ва хунѐгарони сурудат  

Бо меҳрзоди варӯдат  

Дастафшон,  

Пойкубон,  

Базмгоҳ дар авҷҳо меоростанд.  

Эй сазовор салому сипос,  

Ки боз қомат афрозӣ,  

Нишонҳои ифтихорро,  

Аз синаи сипеҳбудони имрӯзинаи сарзаминат барчинӣ,  

Ва бар торакашон фурӯ кӯбӣ! [6, 313] 

Зани сурудаҳои Муъмин Қаноат занест озод, шуҷоъ, меҳнаткаш, 

таҳаммулпазир ва қудратманд. Бо тавонмандии хеш чархи таърихро 

мегардонад ва сазовор аст, ки дар саҳифаи таърих номаш сабт шавад. М. 

Қаноат нигоҳи равшантару ташвиқкунанда ба зан дорад. Нақшашро дар 

иҷтимоъ бисѐр муҳим медонад:  

Ту на мошину на оҳану на фулодӣ.  

Одамӣ, одами оддиву вале аз озодӣ,  

Сархам аз дами субҳи саҳарӣ то бегоҳ.  

Ҷаҳд дорӣ, накунӣ, балки ба хуршед нигоҳ.  

Дастакони ту гаҳе хаставу зардоб шавад,  

Ҷорӣ аз ҳар сари мӯи сияҳат об шавад.  

Гавҳар ояд, ба каф аз обилаи дастонат,  

Пур кунад, кишвари моро зи гуҳар домонат.  

Халқи як мулки азимбин, ту мепӯшонӣ,  

Чархи таърих ба ин рӯз ту мегардонӣ ! 

Ифтихор аз ту ба ҳар лаҳза кунад, халқ, равост.  

В-ар кунад номи туро сабт ба таърих сазост [7, 14].  

Муъмин Қаноат муҳаббати беминнату фарогири модарро меситояд, 

ҷойгоҳ ва арзиши иҷтимоии ӯро зинда дониста, дар сурудаи «Меҳвари 

модар» ин падидаро ба покӣ, рахшандагӣ, саховатмандӣ ба офтоб ташбеҳ 

мекунад:  

Дар гармию покиву ҷаҳонороӣ,  

Ки бошад офтобро ҳамтоӣ ? 

Аз тобиши ӯ ҷумла набототи ҷаҳон,  

Шуд соҳиби ҷон.  

Рахшандагии аз ҳаѐт аз шуълаи ӯст? 

Олам ба шарофати ҷамолаш некӯст.  

Меҳри дигаре, ки дар тамоми олам,  

Як зайл битобад ба сари ҳар одам.  

Дар гарму хунукӣ ҳарорати ӯ яктост,  

Бошад тобон.  

Ин меҳри ҳамеша гармии модар бояд! 

Дар ҷозиба зӯртар зи Ховар бошад.  

Роҳе, ки мунаввар аст, аз ин меҳр имрӯз 

Бошад фирӯз! [16, 71] 

Ё дар шеъри «Модар» шоир ба ду таъбир модарро мадҳ мекунад, яке 

модар ва дигаре Ватан:  

…Парвоз мешавад,  

Бо меҳру моҳу осмон.  

Дамсоз мешавад… 

Модару модарзамин.  

Ду модарони пок,  

Тифли замонро.  

Аҷаб ширмаст мекунед 

Бо меҳр парварида 

Забардаст мекунед [8, 5]. 

Суханони моро маҷмӯаи «Ситораҳои замин» собит мекунад, ки 

Муъмин Қаноат дар ин маҷмӯа бештарин ашъорашро ба сано ва сифати 

занон бахшидааст.Адабиѐтшинос С.Табаров навиштааст, ки «Ситораҳои 

замин», ки чунин номида шудааст, ҳам маҷмӯа ва ҳам қисми яки он, ки ба 

занону духтарони хоксору меҳнатдӯсти советӣ, аввалин зани кайҳоннавард 

Валентина Николаевна Терешкова, модарони мушфиқу ғамхор, хоҳарони 

пахтачин ва духтарони тоҷику амсоли онҳо бахшидааст [95, 10]. 

Ситораҳои замин 

Ситораҳои замини ман,  

Ҳамин замон.  

Зи хоки ман,  

Зи хоки пок-поки ман.  

Парид духтару тан,  

Бигашт ахтари баланд.  

Ба авҷи осмони мо,  

Фазои бекарони мо.  

Ба ҷилва шуд,  

Ба тоб шуд.  

Ситораҳои замин,  

Замини нозанини ман.  

Ситораи ҷаҳони ман,  

Ҷаҳони ҷовидони ман.  

Нигар, ки қалби кӯчакам,  

Бузург шуд, баланд шуд.  

Баланд ҳамчу Каҳкашон,  

Бузург ҳамчу осмон.  

Зи авҷи ту зи боли ту,  

Ки кори бе заволи ту… [8, 8]. 

Тавре ки дидем, зербинои сурудаҳои Мӯъмин  Қаноат мавзӯоти 

иҷтимоии зиндаи рӯз мебошад, ҳар як ин падида бо диди фалсафӣ ва 

донишмандона баррасӣ ѐфтааст, ки дар ин маврид С. Табаров низ дидгоҳи 

хешро нигоштааст: «Қудрату истеъдоди шеърсароии Муъмин Қаноат боре аз 

он аѐн шуда меистад, ки дар ашъори ӯ мавзӯъ тадриҷан алоқамандона бо 

масъалаҳои иҷтимоӣ ҳал карда мешавад» [95, 12]. 

 Муъмин  Қаноат дар баъзе аз шеърҳояш монанди «Иди бахт» баъзе 

хусусияти хуби миллӣ, одату анъанаҳои неки инсондӯстӣ, меҳмоннавозӣ, 

халқдӯстии тоҷикон, расму ривоҷҳо ва боварҳоро хеле зебо ба тасвир 

кашидааст:  

…Мардуми бахтозмо,  

Ибтидои бахт аз Наврӯз мепиндоштанд.  

Бар ҳамин рӯзи муқаддас эътиқоде доштанд,  

Лек то ин рӯзи нек,  

сад варақ аз сафҳаи    

Сарди зимистон мезаданд.  

Ҳурмати иди бузургон бо дилу ҷон доштанд,  

Буд ин расми падар.  

Чунки он шаб гӯиѐ аз хонаи бе обу нон,  

Бахт мерафт, як сол дарози он хонадон.  

Бахтро мебохтааст…[16, 61-62] 

Ҳамон гуна, ки дидем шеъри ҳар ду шоир такягоҳи мустаҳкаме аз 

афкору тасвироту омилу боварҳои мардумиро дар худ дорад. Ҳар ду шоир 

барои расидан ба озодӣ ва ба иттиҳод мардумро ба эҷоди инқилоби фикрии 

зеҳнӣ дар ҷомеа даъват менамоянд ва ҳадаф аз ин инқилобро боз 

гардонидани ҳаққи мардум медонанд. Бо ин тафовут, ки Восифи Бохтарӣ дар 

ин замина нисбат ба Муъмин Қаноат рӯҳияи инқилобӣ дошта, дар тамоми 

ашъораш нишонаҳое аз шаҳодатталабӣ ва ҷонгузаштагӣ дар роҳи расидан ба 

озодӣ ва оромии кишвар ба чашм мехурад. Муъмин Қаноат дар ашъораш 

барои расидан ба озодӣ, ҳифзи ҳувияти миллӣ, забони модарӣ ва дурӣ ҷустан 

аз ҷанг танҳо ишораҳо дорад.  

Баррасии ҷанбаҳои таърихӣ - иҷтимоӣ ва мазомини шеъри Муъмин 

Қаноат ва Восифи Бохтарӣ ба сурати муқоисавӣ нишон медиҳад, ки ҳар ду 

ҳам дилбастаи таъриханд ва ҳам ҷуғрофиѐ, яъне дар густараи ҷуғрофияи 

таърих мебинем. Масъалаҳои таърихӣ –иҷтимоии кишвар ва миллатҳои 

дигар аз ҷанбаҳои барҷаста ва пурқудрати ашъори онҳоро дарбар мегирад.  

Мутолиа ва баррасии ашъори ин ду шоир мазомин ва дарунмояҳои 

фаровоне дар бораи ишқ ба меҳан, мардум ва забони модарӣ, таваҷҷуҳ ба 

таъриху адаби куҳан, ҷанг ва ғайра баѐнгари басомади болои таърихият дар 

ашъори ҳар ду шоир аст, ки дар бисѐре аз онҳо байни ду шоир ин нуқоти 

муштараки фаровоне ба чашм мехӯрад. Аз он ҷумла ҳар ду шоир бо таваҷҷуҳ 

ба ин ки дар ду давра яксон ва дар минтақаи Ховари Миѐна мезистанд, бо 

мушкилот ва даргириҳои сиѐсӣ -иҷтимоӣ мушобеҳ буданд. Мавориди чун 

вуҷуди давлатҳои мустабиду бузург дар кишвар дахолатҳои мустақим ва 

ғайримустақими хориҷӣ, вуҷуди ҷангҳои дохилӣ, ҳасрату афсӯси ватани 

порча-порча ва шаҳрҳои аз даст рафта аз ҷумлаи мушкилоти муштаракест, ки 

ҳар ду шоир бо он даст ба гиребон буданд ва дар мавриди он 

андешаҳояшонро ба воситаи шеър баѐн доштаанд. Доманаи ашъори ҳарду 

густурда буданд, дидгоҳҳои меҳаниашон ба пояи иттиҳоди миллатҳои 

форсизабон бунѐн сохта шудааст. Восифи Бохтарӣ дар баѐни масъалаҳо аз 

рӯҳияи инқилобитар нисбат ба Муъмин Қаноат бархурдор аст ва накдаш аз 

ҷомеа тунду сареҳ аст. Аммо дар шеъри Муъмин Қаноат руҳи инқилобталабӣ 

нест, чун шоир дар замони осоиштаре нисбат ба Восифи Бохтарӣ зиндагӣ 

мекард, қадри шоир баланд ва қиммати суханаш воло буд ва касро ба 

инқилоб даъват намекунад, аммо дар шеъри Восифи Бохтарӣ талош ва 

мубориза ва ситонидани ҳаққи хеш аз таърих дида мешавад. Бохтарӣ бо 

истифода аз устура ва символҳо ва баѐни мушкилоти мавҷуд дар иҷтимоъ ба 

масъалаҳои таърихӣ мепардозад. Аммо Муъмин Қаноат масъалаҳоро бидуни 

символ ва истиора бо забони содда баѐн дошта, чун дар адабиѐти Шӯравии 

собиқ бинобар ҳоким будани идеологияи коммунистӣ ва ҷанбаи пӯшидагӣ ва 

муғлақбаѐнӣ дар шеър таваҷҷуҳ намешавад. Ва симбулизм дар эҷодиѐти 

шоирони ин давра камтар ба назар мерасад. Ба ҳамин сабаб забон ва баѐн дар 

ашъори Муъмин Қаноат сода, пурқудрат ва зебост. Бохтарӣ ва Муъмин  

Қаноат аз сабаби доштани рӯҳи баланди миллӣ ва ватанпарастӣ таваҷҷуҳ ва 

пардохташон ба ашъори ошиқона камтар буда, дар ин робита адабиѐтшиноси 

тоҷик Абдунабӣ Сатторзода дар ин андеша аст, ки «Муъмин Қаноат аз 

сабаби доштани руҳияи баланди миллӣ ва ватанпарастӣ таваҷҷуҳ ва 

пардохташон ба ашъори ошиқона камтар аст» [89, 20]. Иртиботи ҳар ду шоир 

нисбат ба таърихи гузашта қатъ нагашта, балки дар эҳѐи он кӯшидаанд. 

Вижагии барҷастаи ҳар ду шоир пайваст кардану мустаҳкам намудани 

донишу фарҳанг ва адаби гузашта бо фаровардаҳои навини ҷаҳони имрӯз 

мебошад.  

 

1.3. Анвоъи шеърӣ дар эҷодиѐти Муъмин Қаноат ва Восифи Бохтарӣ  

 

Анвои адабӣ шомили мавзӯотест, ки дар қолабҳои вижа бо ихтисосоти 

фаннӣ ва қавоиди хос ба сурати шеър ѐ наср баѐн мешавад. Донишмандони 

улуми адабӣ бар ин боваранд, ки пажӯҳиш перомуни анвои адабӣ яке аз 

мабоҳиси муҳими назарии адабиѐт аст [84, 14].  

Анвои шеърӣ аз назари муҳаққиқон таъбирҳои мухталифе дорад, аммо 

аксарият тақрибан иттифоқи назар доранд, ки анвоъ нозир ба қолиб ѐ сурат 

аст ва ҳам нозир ба маънӣ ѐ муҳтаво. Сируси Шамисо назар дорад, ки «навъи 

адабӣ мисли сабк ҳам нозир ба маънӣ аст ва ҳам нозир ба сурат ...» [113, 50].  

Эҷодиѐти Муъмин Қаноат оид ба сухансароӣ ба ду бахш тақсим 

мегардад: якум, ашъори ғиноӣ ва дигар достонҳо.  

Шеър ва достон қолабҳои ҷудогонаро эҷод мекунад. Огози шеъри 

Муъмин Қаноат иртибот ба ду давра дорад: давраи аввал сурудани ашъор ва 

дувум марҳилаи достонпардозии шоир аст.  

Муъмин Қаноат яке  аз шоирони муваффақ  ва матраҳ дар заминаи 

шеър ва адабиѐт шинохта шуда,  яке аз оғозгарони шеъри озод дар 

Тоҷикистон низ мебошад. Вай дар қолабҳои классикӣ бо тағйироте дар шакл 

ва муҳтаво бо шеваҳои нав қувваозмоӣ карда, муваффақ низ гаштааст. Аммо 

кори ҷиддӣ ва ибтикоронаи ин шоир дар омехтан ѐ пайванд задани қолабҳои 

классикӣ ва нав мебошад. Ҷараѐни тозае дар шеъри тоҷик ба вуҷуд овард, ки 

кам шоироне тавонистаанд бо ин муваффақият аз эҳдои он бароянд. Вай 

навҷӯиро аз қолабҳои кӯҳани шеъри форсӣ оғоз кард ва аз ин майдон ба 

арӯзи нав худро расонд. Дар ин бора  адиб ва мунақиди тоҷик Раҳими 

Мусулмониѐн мегӯяд: «Мустазодҳои Муъмин Қаноат гувоҳӣ медиҳанд, ки 

барои такмили имконоти  вазни арӯз ва ташкили арӯзи нав мустазод чун 

воситаи маҳкум ва омили муҳими суннатӣ  таҳаввулоти муҳимеро дар шеъри 

муосири форсу тоҷик ба роҳ андозад» [64, 252, 350 ].  

Оғози шоирии Муъмин Қаноат хилофи маъмул аз мустазод буда, яъне 

ӯ аз ин роҳ вориди майдони адабиѐт гардид. Муъмин Қаноат аз  ибтидо 

шоири навгаро буд ва  ҳамин навгароии ӯ сабаб шуд, ки ба воситаи ҳамин 

қолаби шеърӣ вориди адабиѐт гардида, навҷӯӣ кунад. Раҳими Мусулмониѐн 

менависад: «Одатан шоирон дар марҳилаи аввал дар тахмису тасдис [шеъри 

шашрукнӣ] қалам тез мекунанд. Яъне тибқи вазн, қофия ва радиф дар 

доираҳои мавзӯӣ ва ҳатто саноеи бадеии шеъри шоири дигар қалам 

меронанд. Ин матлаб чунин маънӣ дорад, ки шоири ҷавон даст ва пойи худро 

худ мебандад, пайраҳои хешро намеҷӯяд ва аз марзҳои мавҷуда ва маълуми 

шеърӣ гоме берун намениҳад ва аммо Муъмин Қаноат бештар мустазод гуфт 

ва аз ҳамин роҳ ба адабиѐт ворид шуд. Равшан аст, ки мустазод ба шоир 

имкон медиҳад, навҷӯӣ кунад ва ҳад ду марзро дар лавозимоти шеъри худ 

эҷод намояд...» [66, 170].  

Ғазал аз пуркорбурдтарин ва мутадовилтарин қолаби шеъри форсӣ аст, 

ки шоирони Тоҷикистону Афғонистон таваҷҷуҳи хосе ба он нишон 

медиҳанд. Аз шоирони ҷиддӣ ва машҳури тоҷик дар арсаи ғазал метавон аз 

Лоиқ Шералӣ ном бурд. Вай мақоми ғазалро ба ҳадди волои боло бурд. Аммо 

ғазал дар эҷодиѐти Муъмин Қаноат камтар дида мешавад, бо ин камгӯӣ 

ғазалҳои вай хеле пуршӯр, мустаҳкам ва мутантан аст. Дар мусоҳибае, ки бо 

Муъмин Қаноат доштам, вай ғазалро қолаб медонад, ки ғунҷоиши маънии 

камтарро металабад. Ӯ назар ба тақозои маънӣ қолабҳоро ба кор мебарад, ба 

ҳамин сабаб ба гуфтаи ӯ назар ба зарурати маънӣ қолабҳоро назар ба кутоҳӣ 

ва дарозӣ мешиканад.  

Дар гуфтугӯйе, ки Муҷиби Меҳрдод дар рӯзномаи «Ҳашт субҳ» бо 

Муъмин Қаноат дошт, ин иллатро чунин баѐн мекунад «Ман ғазал гуфтам, 

аммо замоне, ки зарурат буд, дар замоне, ки ба шеъри ирфонӣ ниѐз буд, ғазал 

гуфтам, дар ибтидои даргириҳои тоҷикӣ аз онҳо [мардуми Тоҷикистон] 

хостам, ки таҳаммул кунанд. Бузургтарин шоирони мо ғазал гуфтанд ва 

ғазалро то сарҳади қудсият ва китобҳои муқаддас расонданд, касоне монанди 

Хоҷа Ҳофиз, мани бенаво чаро ғазал бигӯям, баъд аз Ҳофиз? Ҳар кас ҳадду 

андозаҳои худашро бояд бишиносад. Ман шоири даврони Иттиҳоди Шӯравӣ 

ва марбути замонаи дигар будам …» [149].  

Ва сабаби дигар вобаста ба идеология ва сиѐсати Шӯравии собиқ 

Муъмин Қаноат натавонист бештар ғазал сарояд. Нахуст ин ки ғазал гуфтан 

дар он замон як навъ дурӣ аз фаъолиятҳои иҷтимоӣ -миллӣ маҳсуб мешуд. 

Дигар, дар замони Шӯравии собиқ нолозим будани ғазал ва ғазалсароӣ ва 

кӯҳна пиндоштани ғазал роиҷ буд.  

Қаноат нисбат ба дигар шаклҳои шеърӣ бештар ба маснавӣ таваҷҷуҳ 

дошт, ин аст, ки ӯ аз оғоз побанди шаклҳои классикии шеърӣ набуд.  

Қолаберо интихоб мекард, ки бештар битавонад андеша ронад ва ҳамчунон 

дар қофия даст дошта бошад. Ин кори ӯ ба сабаби навҷӯӣ буд. Аксар ашъори 

аввалини шоир дар қолаби маснавӣ суруда шудааст. Аммо дар ин ҷо ба ду 

шева маснавиро ба кор бурдааст, ки яке бидуни шикастан ѐ кӯтоҳу дарозии 

мисраъҳо ва дигар «маснавиҳои озод», ки тафовути чанде бо маснавӣ 

надоранд. Вале набудани баробарӣ дар вазнҳои онҳо дида мешавад ва аз 

назари камии аркони арӯзӣ баъзе мисраъҳо кӯтоҳтар ѐ баландтар мешавад. 

Адами тасовии мисраъҳоро аз аввал то охир мебинем.  

Дар гармиву поку ҷаҳонороӣ  

Кай бошад офтобро ҳамтоӣ  

Аз тобиши ӯ ҷумла набототи ҷаҳон 

Шуд соҳиби ҷон 

Рахшандагии ҳаѐт аз шуълаи ӯст 

Олам ба шарофати ҷамолаш некӯст 

Як рӯз агар нур набошад ба замин 

Дунѐст ғамин [7, 13]. 

Қаноат аз қолаби маснавиҳои кӯчак барои ҳикоѐт ва шеърҳо ва аз 

маснавиҳои бузург дар достонҳо истифода мебарад, чун достони «Сурӯши 

Сталинград», «Гаҳвораи Сино», «Ситораи Исмат» ва ғайра.  

Корбурди  серистеъмоли ин қолаби осори Муъмин Қаноат аз дидгоҳи 

Худоӣ  Шариф чунин сабаб дорад: «Озодии муомила ба навъҳои шеър дар 

назми замони Шӯравӣ мебошад. Дар адабиѐти гузашта ҳам, маснавиҳои 

кӯчак дар куллиѐти шуаро ба назар мерасад, вале на ба ин миқдор, ки дар 

шеъри Муъмин Қаноат мебинем. Сабаби дувум сабки ахборӣ ва ривоятии 

шеърҳои Муъмин Қаноат дар ин марҳалаи эҷодиѐти ӯст. Сабаби савум аз 

лиҳози шакл ва истифодаи қофия осон будан, тарзи баѐн дар маснавӣ буда 

метавонад» [115, 19].  

Муъмин Қаноат маснавии ғазал низ дорад. Шеъри «Баҳор ва ҳусн» 

вижагии маснавии ғазалро дорад.  

Баҳор шуд, гули ман, хез, азми саҳро кун, 

Зи кафшу курта кори ту зебу оро кун. 

Намол усма ба қошат дилам сиѐҳ макун, 

Намол сурхӣ ба лабҳои худ гуноҳ макун [16, 69]. 

Устод Қаноат дар қолабҳои қасида, қитъа, рубоӣ ва дубайтӣ нисбат ба 

дигар шаклҳои шеърӣ камтар суханпардозӣ карда, аммо ашъораш бидуни ин 

қолабҳо нест. Масалан, дар маҷмӯаи «Ситораҳои замин» шоир танҳо се 

рубоӣ дорад. Дар маҷмӯаи «Шарораҳо» низ се рубоӣ мавҷуд аст.  

Навъи пуркорбурд дар шеъри Муъмин Қаноат чаҳорпора ѐ мураббаъ 

аст. Мавзӯи ҷолибе, ки дар шеъри ин шоир дида мешавад, риоя накардани 

қолабҳои суннатии шеър аст. Дар маҷмӯаи дувум аввал қолабҳои асосии 

шеъри суннатӣ корбурд дошта, вале навҷӯӣ ва тағйирот низ дида мешавад. 

Худоӣ Шариф ба ҳамин ишора намуда менависад: «Шоир қолабҳои асосии 

анвои шеъри форсӣ-тоҷикиро ҷиддан ва дониста аз аввал то ба охир дар ҳар 

як шеър риоя намекунад...» [115, 19].  

Ин риоя накардани шаклҳои суннатӣ бештар дар қолаби мустазод ва 

мусаммат ва дигар қолабҳо дида мешавад. Аз дидгоҳи Худоӣ Шариф «...риоя 

нашудани шакли мустазод ва мухаммас аз ҷиҳати қофия далолат бар он 

менамояд, ки аз ҳамин солҳо сар карда, шоир риояи қолаби суннатиро сахт 

зарурӣ намедонистааст» [115, 22].  

Мусаммат дар шеърҳои устод Қаноат тозагӣ дорад. Ошноии Қаноат бо 

шеъри Ғарб ва Россия боиси қофияороӣ дар мураббаъ, ки қолаби ғолиб дар 

мусаммати муосир аст, гардид. Ба ҳамин сабаб Муъмин Қаноат бештар бо 

шева ва сабки эҷодиѐти шоири рус В. Маяковский шеър мегуфт. Шикастани 

мисраъҳо дар шеър низ таъсир аз шеъри ин шоир аст. Намунаҳое аз ин 

мустазодҳо. Дар ин мусаммат: 

Парваришгоҳи Ватан, 

Мардҳо дар размҳои марзабонӣ мурдаанд. 

Модарон дар ҷангҳои меҳрубонӣ мурдаанд. 

Душманон аз хештан в-аз дигарон ҷон бурдаанд. 

Тифлҳои зору ҳайрон мондаанд. 

Тифлҳое монда рӯи ҷисми сарди модарон, 

Дар миѐни шуълазору сангари размоварон, 

Аз канори модарон дар  сарзамини бекарон [7, 149]. 

Муъмин Қаноат яке аз оғозгарони шеъри нави Тоҷикистон буда, вай 

дар ин роҳ соҳиби сабк ѐ мактаб гардид. Ӯ дар ин роҳ талошҳои ҷиддӣ ва 

бунѐдиро анҷом додааст, ки сутуданӣ аст. Ба қавли Муҳаммадалии Аҷамӣ 

«Устод Қаноат таҳаввулоти хеле ҷадидеро дар шеъри мо шурӯъ кард, диду 

нигоҳи нав, хулоса ба сухан тавонист сухани нав бипӯшонад. Таҳаввулоте 

дар шеър ва суханварӣ ва сохти он ба вуҷуд омад ва шеъри тоҷик дигаргуна 

шуд...» [129, 11].  

Пайдоиши шеъри нав ѐ шеъри озод, ки дар Тоҷикистон ба номи арӯзи 

нав шинохта мешавад, ба монанди Афғонистон ва Эрон ба ситезу ҷанҷол 

ҳамроҳ набуд, чун қабл аз ин ки шоирон бо шеъри Эрон ошноӣ пайдо кунанд 

ѐ шеъри озодро аз Эрон таҷриба кунанд, онҳо қаблан ба шеъри нави русӣ 

ошноӣ доштанд. Ба ҳамин сабаб, шеъри нав дар Тоҷикистон бо суръат 

густариш пайдо карда, ба пуркорбурдтарин навъи шеъри Тоҷикистон табдил 

ѐфт.  

Дар гуфтугӯйи Муҷиби Меҳрдод бо Муъмин Қаноат ин мавзӯъ чунин 

матраҳ мешавад: «Аз замони Шӯравӣ дар Тоҷикистон бидуни шеъри 

классикӣ, шеъри форсӣ умуман мамнуъ буд. Шеърҳои Эронро 

намегузоштанд, ки дар нашрияҳо чоп шаванд. Мо аз китобхонаи салтанатии 

Эрон дархости китобҳои шоирони навпардозро карда будем, ки  солҳои 

ҳафтоди мелодӣ буд. Ман пеш аз хондани ин китобҳо «Сурӯши Сталинград»-

ро навишта будам. Дар он замон аз шеъри озоди Эрон чизе нахонда будам. 

Дар Иттиҳоди Шӯравӣ В. Маяковский дар вазни шеър навигарӣ оварда буд. 

Ҳамчунон дар он замон аз эҷодиѐти шоирони Фаронса, шоирони олмонӣ ва 

англис бохабар будем, ҳамин тариқ бо шеъри нав ошно шудем» [149]  

Шеъри нави тоҷик тафовутҳо аз шеъри нави  Афғонистону Эрон дорад. 

Шеъри нави тоҷик бештар воқеӣ ва ҳақиқӣ аст. Забон ба тарафи бумгароӣ 

майл дорад ва камтар дучори тағйироти ҷиддӣ дар забон, фазо ва нигоҳ 

гардидааст, яъне шеъри нави Тоҷикистон аз ин бобат нисбат ба шеъри 

Афғонистон ва Эрон камтар тозагӣ дорад, аммо пурқувват ва мустаҳкам аст. 

Алӣ Асғари Шеърдӯст менависад, ки: «Шеъри муосири тоҷик ба далели 

маҳдудиятҳои мутаассир аз шароити хос ба адабиѐти шифоҳӣ наздик аст ва 

аз ин лиҳоз дар ҳавзаи  вожагон, қолаб ва мазмун аз шеъри муосири Эрон ва 

Афғонистон тафовут дорад» [119, 15].  

Дар арӯзи нав ѐ шеърҳои озоди Муъмин Қаноат хусусиятҳои сабки 

фардӣ дида мешавад. Муъмин Қаноат дар арӯзи нав ҳам вижагиҳои қолабҳои 

классикиро риоя кардааст. Як навъ омехтагӣ байни ин ду қолаб дида 

мешавад. Ӯ  натавонист комилан равобити худро бо он қатъ кунад, 

таҷрибаҳои навгароӣ бештар аз қолабҳои мусаммат оғоз гардид, баъд ба 

дигар шаклҳо сироят кард. Нисбат ба масъалаи мазкур Рустами Ваҳҳоб 

менависад, ки «Дар баробари зуҳури тоза ва имконоти арӯзи нав Муъмин 

Қаноат дар ҳамон тамоюл нигоҳ доштани як қолаби  муайяну мураттаб ва 

мутараннумро нигоҳ доштааст ва қабл аз ҳар чиз ҳамин маврид дар 

истифодаи Муъмин Қаноат аз арӯзи нав хусусияти фардии сабки ӯ мегардад. 

Масалан, шеъри дар «Паноҳи шохсорон» -ро бигирем, ки ба эътибори 

интихоби озодона мавқеи қофияи нахустин намунае бо муваффақияти арӯзи 

нав дар эҷодиѐти Муъмин Қаноат мебошад. Дар банди аввал ҳеҷ як мисраъ аз 

қофия озод нест [42, 20]: 

Ҳукумат дар сари минбар 

Хиѐнат аз паси чодар 

Сипоҳӣ дар замину бешаю дарѐ, 

Ҳама як роҳро  пӯѐ. 

Ки гардад инқилоби қавмҳо бе сар... [13, 14].  

Баъзе аз ашъори Қаноат ба асоси қолаби маснавӣ шакл гирифтаанд. 

Масалан, фасли аввали «Сурӯши модарон» аз манзумаи «Сурӯши 

Сталинград» ба сурати маснавӣ оғоз мешавад ва баъд аз чанд байт ба сурати 

озод идома пайдо мекунад ѐ дар достони «Гаҳвораи Сино» низ ин раванд 

идома дорад. Аммо «Ситораи Исмат» тамоман ба шакли маснавии озод 

суруда шудааст. Ҳадафи шоир ин шеваи пайванди қавии суннат ва навоварӣ 

ва ворид кардани чизҳои нав дар қолабҳои суннатии шеър буд, ба тақозои 

андеша ва маънӣ аркони шеърро кӯтоҳ ва дароз мекунад.   

Хулоса, қолабҳои серистеъмол дар эҷодиѐти Муъмин Қаноат ин 

мустазод, мустазоди нав, мусаммати мусалласи мустазоди нав, мусаммати 

мураббаъ, мустазоди мусаллас, маснавӣ мебошад. Қолабҳои камкорбурд  

ғазал, қасида, қитъа, рубоӣ ва дубайтӣ аст.  

Муҳтаво яке аз аҷзои ташкилдиҳандаи шуарост. Муҳтаво ҷанбаи 

маънавии шеърро дарбар мегирад. Шоирон андеша, авотиф ва ҳолоти рӯҳи 

хешро ба воситаи муҳтаво баѐн медоранд.  

Шароити сиѐсӣ, иҷтимоӣ, иқлимӣ ва фардӣ дар ташаккул ва эҷоди 

дарунмояи шеър дахолат доранд. Ҳатто осоре, ки дар ҳавзаи забони 

муштарак суруда мешавад фарқиятҳои фикрӣ, забонӣ ва услубӣ доранд. 

Шеъри муосири форсӣ дар кишварҳои ҳамҷавори Тоҷикистон, Афғонистон 



57 

ва Эрон аз вижагиҳои муҳтавоии мутафовуте бархурдор аст, аммо ваҳдати 

комили иштироки мавзӯӣ ва дарунӣ қобили мулоҳизаеро доро аст.  

Ҳамон гуна, ки ба гуфта омад, сурудаҳои Муъмин Қаноат 

дарбаргирандаи шеър ва достон аст. Пас, муҳтаво ва дарунмоя низ назар ба 

ин шаклҳои шеърӣ фарқ мекунад.  

Муъмин Қаноат ҳамон гуна, ки аз қолабҳои мухталифи шеър ба хубӣ 

истифода бурдааст, дарунмояҳои шеърҳояш низ гуногун аст. Ин дарунмояҳо 

шомили ашъори ғиноӣ, ҳамосӣ, таълимӣ, тамсилӣ, васфӣ, марсия, 

бассушаква,хитоба, ирфонӣ, достонӣ ва ғайра мебошанд.  

Муҳтавои достонҳои ғиноӣ, ҳамосӣ, ғиноӣ-ҳамосӣ ѐ лиро-эпикӣ 

баррасиву таҳлили ҷиддиро тақозо дорад. Акнун намунаҳои чанде аз 

қолабҳои шеърии ӯро меоварем: 

Мустазоди нав: 

Туро нодида дидам, гарчи ман бисѐр хубонро, 

Ҳазорон пайкарони рашки ҳайкалҳои Юнонро. 

Бутони кӯҳсору бутпарастони биѐбонро, 

Сияҳкории зулфонро назарбозии чашмонро [16, 84]. 

Маснавӣ: 

Агар бошщад ҷавонӣ табъи мавзун, 

Агар бошад ба ҳусни шеъри мафтун. 

Нишинад хешро ранҷур созад, 

Зи нури дидагонаш нур созад.[16, 76] 

Қасида: 

Зи дарѐ барояд хиѐбони Иқбол, 

Зи дарѐи дарди ниѐгони Иқбол. 

Ки ин раҳ ба дарди ӯ дармон пазирӣ, 

Расидан надорад чу сомони Иқбол [16,120] 

Восифи Бохтарӣ шоири нағзгӯ ва густурдасухан аст. Густурдагии 

сухани Бохтарӣ дар арсаи паѐм ва гунаҳои калом аст ва нағзгӯии ӯ дар 

муқоиса бо дониш ва тавоноиҳои фавқулодааш дар арсаи сухан аст.  

 Бохтарӣ ҳамчун Муъмин Қаноат дар бештарин қолабҳои гуногуни 

шеъри порсӣ-дарӣ табъ озмудааст, чи дар қолабҳои классикӣ ҳамчун ғазал, 

қасида, қитъа, маснавӣ, мусаммат, дубайтӣ, чорпора, рубоӣ, себайтӣ ва чӣ 

дар қолабҳои нав ҳамчун нимоӣ ва сафед. Дар ҳамаи ин қолабҳо шоир ба 

некӯӣ аз ӯҳдаи он баромада ва мавриди таваҷҷуҳи ҳамагон қарор гирифтааст. 

Ба таъбири Муҳаммадшарифи Саидӣ: «Бохтарӣ дар қолабҳои гуногуни 

шеъри форсӣ сухан сурудааст, чӣ қолабҳои классик ҳамчун ғазал ва қасида, 

себайтӣ, қитъа ва як қолаби таркибӣ, ки сохтаи худи Бохтарӣ аст ва чӣ дар 

қолабҳои нав ҳамчун нимоӣ ва сапед» [87, 12].  

 Бохтарӣ дар муқоиса бо Қаноат дар оғози сухансаройӣ аз ғазал шурӯъ 

намудааст ва ғазал қолаби мавриди алоқа ва дӯстдори шоир аст, ки то охир 

иртиботи худро бо ин қолаб қатъ накард ва бо кӯшишҳои ҷиддӣ ба нав 

кардани ғазал кӯшид ва дар ин роҳ муваффақ гардид. Аммо коркарди 

Бохтарӣ дар заминаи гароиши шеър бештар дар қолабҳои озод-нимоӣ ва 

сапед мебошад. Фисади [фоизи] зиѐди ашъори шоирро қолабҳои нави шеърӣ 

ташкил медиҳад ва чаҳордаҳ дарсад кори шоирии Бохтарӣ дар қолаби ғазал 

аст. Нуктаи боаҳаммият дар эҷодиѐти ин ду фарзона таваҷҷуҳ, аҳаммият ва 

навоварӣ дар қолабҳои классикӣ ва иртибот бо шеъри озоди ҷаҳон мебошад. 

Шоирони Афғонистон бо шеъри озод аз тариқи шеъри Эрон ѐ шеъри нимоӣ 

ошно гардидаанд. Бохтарӣ бо таҷрибаҳое, ки аз шеъри аврупоӣ ва шеъри 

нимоӣ дошт, ин ҷараѐнро дар Афғонистон роиҷ сохт. Қабл аз шеъри нимоӣ 

таҷрибаҳо аз шеъри озодро дар Афғонистон надорем. Шуҷоъуддини 

Хуросонӣ оид ба ин масъала навиштааст, ки «шеъри нави нимоӣ дар 

Афғонистон бо таъсирпазирӣ аз Нимо Юшиҷ по гирифтааст...» [104, 99].  

Қолаби серкорбурди шеъри Бохтарӣ аз миѐни шаклҳои классикӣ, 

қолаби ғазал аст ва дигар бештарини ашъор дар қолабҳои озод суруда 

шудааст. Ба унвони намуна ба чанд намуна аз қолабҳои классикӣ ва навъи 

шеърҳои Бохтарӣ таваҷҷӯҳ менамоем:  

Мусаммат 

Эй шаҳри ман эй кавкаби рахшандаи умед, 

Оташгаҳи Зардушту саропардаи Ҷамшед. 

Ишқи ту дар андешаи ман оташи ҷовид, 

Меҳри ту дилафрӯзтар аз партави хуршед. 

Чеҳри ту тарабноктар аз Зуҳраи зебо... [6, 34].  

Қитъа 

Гуфтам дигар тарона нагӯям зи ишқу шеър, 

Гуфтам дигар чакома напардозам аз хаѐл. 

Гуфтам, ки шеър мурду наво мурду шӯр мурд, 

Оғӯши дил зи ишқи тиҳӣ монд чун ҳилол. 

Ғофил аз ин, ки дар дили дардошнои ман 

Хомӯшию сукут падид оварад малол [6, 64].  

Чаҳорпора 

Андеша надорам, агар ин девсириштон, 

Бо риштаи бедод бидӯзанд даҳонам. 

Бо нолаи худ шуъла барафрӯзам агарчанд, 

Чун шамъ бисӯзанд дар ин базм забонам [6, 52].  

Қолабҳои нав 

Нимоӣ  

Аз ин ҷо, аз ин шаҳрбанди тиллоӣ, 

Бигӯ, то куҷо меравӣ? 

Зи солори ин корвон пурс. 

Раҳи нахлзорони Сино кадом аст? 

К-ин сон ту аз корвонҳо ҷудо меравӣ [6, 160].  

Шеъри сафед 

Эй тамоми баргҳои дарахтони ҷаҳон, 

Бештар аз шумори шумо, 

Санг дар фалохуни нафрин дорам... [6, 303]. 

Себайтӣ  

Мусофирони шикебо, мусофирони хамӯш, 

Дилам зи гардиши ороми ин қатор гирифт. 

Дар истгоҳи ҳаводис пиѐда хоҳам шуд [6, 245].  

Шеъри Бохтарӣ аз дидгоҳи муҳтаво. Ду истилоҳи шеърӣ, ки дар 

иртибот ба тақсимбандии анвои шеъри форсӣ-дарӣ меравад, яке бассушаква 

ва дигаре шаҳрошӯб аст. Бассушака [bassushshakva ] дар луғат дарди дил 

кардан ва ошкор кардани гила ва шикоятро гӯянд. Дар истилоҳи адабӣ 

шеъре, ки ҳар навъ омили дарунӣ ва берунӣ, ки муҷиби андуҳгиниву шикоят 

ва гиламандии инсон мешавад. 

Бохтариро метавон шоири муътариз гуфт, зеро бештар ашъори ин 

шоирро интиқоду эътироз дарбар мегирад. Ашъори достонии Бохтарӣ ба 

таносуби Қаноат камтар аст, аммо бештар забон дар шеъри Бохтарӣ шакли 

равоӣ-достониро ба худ гирифтааст ва барои Қаноат ҷанбаи барҷастагии 

кори шоирии достонпардозӣ мебошад. Ду истилоҳи шеърӣ, ки дар иртибот ба 

тақсимбандии анвои шеъри форсии дарӣ меравад, яке бассушаква ва дигаре 

шаҳрошӯб.  

 Шаҳрошӯб «мадҳ ва замме, ки шуарои аҳли шаҳреро кунанд, 

шаҳрошӯб ѐ шаҳрангез ба ҳар навъи шеърие, ки дар тавсифи пешаварони як 

шаҳр ва таърифи ҳирфат ва санъати эшон суруда бошад, гуфта мешавад» [34, 

157]. Ин ду навъи шеърӣ дар эҷодиѐти ҳар ду шоир дида мешавад.  

Мутолиа ва баррасии осори ин ду шоир нишон дод, ки дар ашъори 

онҳо умумият ва тафовутҳо дар мавзӯъ ва мундариҷа мушоҳида мешавад. 

Умумиятҳои чашмгири ин ду адиб навҷӯӣ ва навгароӣ дар шеър мебошад. 

Ҳарду шоир дар нав кардани шеъри ду кишвар саъю талоши зиѐде дошта, дар 

ин роҳ соҳиби сабки шинохта мебошанд. Дигар ин ки аз мавзӯоти муҳтавои 

осори онҳо танҳо чизе ки хеле муҳим аст, дарди миллат аст, ки бо мутолиаи 

осорашон ба хубӣ дарку эҳсос мешавад.  

Инчунин, мавзӯъҳои ишқ ба меҳан, мардум ва таваҷҷуҳ ба забони 

модарӣ,  таърих ва адаби куҳан, тақбеҳи ҷанг,  масоили занон, ормони шаҳр 

ва бозгашт ба асли хештан дар ашъори ин ду шоир дида мешавад. Нуктаи 

қобили таваҷҷуҳ, ки умумиятҳои осори ин дуро собит мекунад, пардохтан ба 

масоил ва мавзӯъоти таърихӣ ва мустанад аст. Ин  мавзӯъ баѐнгари басомади 

болои таърихият ва бозтоби масоили таърихӣ дар ашъори ҳарду шоир аст.  

Ба қавли Абдулқаюм Қавим «агар пажӯҳишҳои адабии рӯзгори мо 

тавон ѐбад, то адабиѐти форсии дариро дар куллиѐт ва густурдагии он дар 

партави диди таърихӣ ва санҷиш нишонаду ба шиносоӣ бигирад. бегумон 

шоире чун Восифи Бохтарӣ аз матраҳтарин суханпардозони имрӯз маҳсуб 

хоҳад шуд» [55, 100].  

Ҳамчунон, қисми зиѐди осори Муъмин Қаноат дарбаргирандаи мавзӯот 

ва масъалаҳои таърихӣ мебошад ва аксарияти достонҳои шоир баҳри ба 

тасвир кашидани рӯйдодҳои таърихӣ ба гунаи мустанад ва воқеӣ аст. Ва 

дигар бозтобе омӯзаҳои ирфонӣ дар ашъори онҳост, ки  ҳар ду шоир бо 

таваҷҷуҳ ба ин, ки дар давраи яксон ва дар минтақаи Ховари Миѐна 

мезистанд, бо мушкилот ва даргириҳои сиѐсӣ-иҷтимоӣ мушобеҳу мувоҷеҳ 

буданд, мавриде чун вуҷуди давлатҳои мустабад ва зӯргӯ дар кишвар, 

дахолатҳои мустақим ва ғайримустақими хориҷӣ, вуҷуди ҷангҳои дохилӣ, 

ҳасрату афсӯси ватани порча-порча ва шаҳрҳои аздастрафта... аз ҷумлаи 

мушкилоти муштаракест, ки ҳар ду шоир бо он даст ба гиребон буда, дар 

мавриди он андешаҳояшонро ба воситаи шеър баѐн доштаанд.  

Нақди иҷтимоӣ аз дигар умумиятҳои мавзӯӣ ва мундариҷавии осори ин 

ду шоир аст. Доманаи ашъори ҳар ду васеъ ва густурда буда, дидгоҳҳои 

меҳаниашон ба пояи иттиҳоди миллатҳои форсизабонон бунѐн ниҳода 

шудааст. Бохтарӣ ва Муъмин Қаноат, аз сабаби доштани рӯҳияи баланди 

миллӣ ва ватанпарастӣ, таваҷҷуҳ ва пардохташон ба ашъори ошиқона камтар 

буда, дар ин робита адабиѐтшиноси тоҷик Абдунабӣ Сатторзода дар ин 

андеша аст, ки «Муъмин Қаноат аз сабаби доштани рӯҳияи баланди миллӣ ва 

ватанпарастӣ таваҷҷуҳ ва пардохташон ба ашъори ошиқона камтар аст» [90, 

30].  

Дигар ҷиҳатҳои ҳамандешии ин ду адиб, ки эшон ба ин масъала хеле 

таваҷҷуҳ дошта ва ҷиддӣ пеш рафтаанд, ба коргирии қолаби шеъри озод ѐ 

нав аст. Муъмин Қаноат ва ҳам Бохтарӣ дар шеъри озод тавонистаанд, ки 

афкор ва андешаҳои хешро нисбат ба ғазал бозтоб диҳанд. Исботи ин 

масъала аз корбурди зиѐди ин қолаби шеърӣ дар осори ин ду шоир ба хубӣ 

қобили мулоҳиза аст. Бохтарӣ дар шеъри нимоӣ худ тавонистааст афкор ва 

андешаҳои худро нисбат ба ғазал интиқол диҳад. Вай қолаби нимоиро нисбат 

ба ғазал ба навъе бозтар ва дорои доманаи густардатар дар интиқоли 

мафоҳим медонад ва мепиндорад, ки бо ин қолаб мешавад, корҳое анҷом дод.  

 

1.4.Устура ва дигар ҷанбаҳои ҳамгунии осори ин ду шоир 

 

Доктор Абдулқаюми Қавим роҷеъ ба устура навиштааст, ки «ҷаҳони 

устура ҳам монанди  дунѐи инсонҳо васеъ ва печида аст. Мурод аз он вожаи 

«might» аст. Аз ин калима ду таъбир сурат гирифта: яке афсона ва дигаре 

таърих» [55, 2].  

Устура дар шеър авҷи барозандагӣ ва маъниофаринӣ мебошад. Устура 

шеърро ҷолиб ва ширин месозад ва бозтобгари андешаи шоир дар шеър аст. 

Бо овардани устура дар шеър, калом  рангу бӯи фалсафиро ба худ гирифта, 

нишонгари биниши фалсафии шоир мебошад. Дар шеъри форсӣ бештар 

шоирон аз асотир ба сурати талмеҳ истифода кардаанд. Бо бакоргирии 

устураҳо шеъри шоирон чанд маъно ва боиси вусъат ѐфтани умқи маъноии 

онҳо мегардад.  

Восифи Бохтарӣ дар шеърҳои хеш аз ду гуна устура истифода кардааст: 

Якум, асотири cомӣ - исломӣ, чун Яҳудо, Бобул, Қобил, Ёрон, Каҳф, Микоил, 

Шаддод, Сулаймон, Иброҳим, Марям ва Мӯсо... Дувум, устураҳои ориѐӣ чун 

Сиѐвуш, Дороб, Афросиѐб, Рахш, Таҳмина, Суҳроб, Рустам, Накисо, Сом, 

Заҳҳок...  

Ногуфта намонад, ки Бохтарӣ аз устураҳои ҳиндӣ, шумерӣ, динӣ ва 

ирфонӣ низ огоҳӣ ва ошноии комил дорад. Ба шеъри зер таваҷҷуҳ намоед:  

Ҳоли Буддо ку, Маздаку Зардушт куҷост? 

Сом то бар сари девон бизанад мушт куҷост? 

Он хирадманди куҳанхирқаи дерини Ҷомосб, 



63 

То, ки бар дафтари шайтон ниҳад ангушт куҷост [6, 84].  

Ин байтро метавон аз шоҳкориҳои устурагароии Бохтарӣ донист. 

Овардани чеҳраҳои устуравие чун Буддо аз адабиѐти Ҳинд, Зардушт, Сом ва 

Ҷомосб аз адабиѐти ҳамосии ориѐӣ ва пайванди маъноӣ, ки миѐни онҳо ѐфта 

ва иртиботи он ба вазъи нобасомони замони шоир аз шоҳкорҳои устурагароӣ 

ба ҳисоб меояд.  

Ё дар шеъри «Суҳроб зинда аст» чи гуна Бохтарӣ аз устураҳои 

Таҳмина, Рустам, Суҳроб, Афросиѐб, Рахш барои маъниофаринӣ ва чанд 

маънисозии шеър суд бурда, хонанда аз лобалои ин устураҳо ба умқи маънои 

аслӣ ва ҳадафи шоир мерасад:  

Таҳмина!  

Болобаланд бону! 

Эй ѐдгори ишқи бузургат, 

Овезбанди бозуи Суҳроб 

Таҳмина, эй тамомати зоти занонагӣ,  

Эй мармари ҷаҳандаи пистонат, 

Овардгоҳи панҷаи Рустам, 

Он таксавори тавсани таърих [6, 162].  

Дар порае аз ин шеър Бохтарӣ ба Таҳмина тасаллӣ медиҳад, ки ҳанӯз 

Суҳроб зиндааст, ҳанӯз умедҳо дар роҳ мебошад:  

... Таҳмина! 

Болобаланд бону! 

Медонӣ? 

Суҳроб зинда аст 

Бингар ба сӯи машриқ бингар 

Фарзанди номдор ту онак, 

Бо гесӯи сурхи парешида 

Бар карда сар зи равзани таърих...  [6, 163].  

Бохтариро метавон аз устурапардозтарини шоир дар шеъри порсӣ 

донист. Басомади болои устура дар шеъри Бохтарӣ сабаб гардида, ки аз 

шеъри вай аз фаҳми хом дур шуда ва забону баѐн рамзӣ ва симбулик 



64 

бигардад. Бохтарӣ бо устураҳо гӯѐ ормонҳои худро баѐн месозад. Ӯ аз 

устураҳо барои таҳаққуқ ѐфтани ормонҳои саркӯбшудааш ѐрӣ меҷӯяд.  

 Бохтарӣ дар шеъри «Аз ҳазору дувумин шаб» бо истифодаи устураи 

Шаҳрзод андешаи худро ба хонандагон баѐн медорад ва ба фоҷиае, ки дар 

миѐни ҳамшаҳриѐнаш мебинанд, ба Шаҳрзод мегӯяд, то қиссаи «Ҳазору 

дувумин шаб»-ро сар кунад, то мардумро наҷот диҳад. Ҳамон тавре ки бо 

гуфтани қиссаи «Ҳазору як шаб» шоҳ аз куштани инсонҳои бегуноҳ 

мунсариф мешавад: 

Аз ҳазору дувумин шаб достони дигаре сар кун, 

Нохушоянд аст дигар достони роҳи абрешим. 

Ё сухан аз бонувони норпистоне, ки ҷаллодон, 

Гесувонашро ба думи тавсанон бастанд. 

Қиссаи Боғи муаллақ ҷаннати Шаддод, 

Чаҳор савқи кӯҳнаи Бағдод. 

Қиссаи аврангҳои раз ...  

Шаҳрзоди қиссагӯӣ ман. 

Аз ҳазору дуввумин шаб ин шаби Иблисии торик, 

Достони тозае сар кун [6, 120].  

Дар банди дигари ин шеъри Бохтарӣ аз устураҳои сомӣ-исломӣ 

«Гаҳвораи Мӯсо», достони Ҳазрати Мӯсо ва ба об андохтани он ва 

номеҳрубонии одамҳо ишора мекунад.  

Буки ханносони сурху зард, 

То ҳазору як шаби дигар. 

Кохи сабзи ҳастиятро ногаҳон аз по наандозанд, 

Боз як бори дигар монанди «Гаҳвораи Мсо», 

Парниѐни пайкаратро шомгоҳе дар таги 

                                    дарѐ наандозанд [6,182-183]. 

Устура дар шеъри Бохтарӣ аз аҷзои асосии шеъри вай ба ҳисоб меояд. 

Бохтариро метавон шоири устурагаро донист. Сухан дар ин бобат бисѐр аст 

ва ба ҳамин чанд намунаи боло иктифо мекунем.  

Дар адабиѐти форсии тоҷикӣ асотир бо шаклу шеваи мухталиф дар 

таркиби шеъри шоирон роҳ ѐфта, шеъри онҳо бо устураҳо шакл гирифта, 

рушд кардааст. Шеъри тоҷикӣ манбаи фаровоне аз устураҳо мебошад. 

Шоирони тоҷик ҳар кадом аз рӯи андеша ва ҷаҳонбинии хеш дар устурасозӣ 

ва устурапардозӣ нақши фаъоли хешро доштаанд. Ба гуфтаи Абдуҷаббор 

Раҳмонов: «Шеъри форсӣ-тоҷикӣ бо биниши асотирӣ маводи қадимро аз худ 

дур насохта, онҳоро воситаи муҳимми ҳифзи таъриху фарҳанги пешина 

ҳисоб намудааст. Масалан, дар баробари подшоҳон ва худоѐни авестоӣ ва 

маздоясноӣ дар шеъри қадим паҳлавонони ҳамосии авестоӣ ва зардуштии 

замони Сосонӣ низ мақоми худро ѐфтаанд. Ва ҳамчун талмеҳ асотири 

фаровон коровар шудаанд. Ораш, Исфандиѐр, Бежан, Сиѐвуш, Зол, Зарир, 

Сом, Шаҳод, Ҳушанг ва чанде дигар дар таркиби шеърҳо хеле зиѐд истифода 

мешаванд» [78, 151]. 

Корбурди устура дар шеъри Муъмин Каноат низ мақоми вижа дошта, 

ба ҳамин васила пояи эҷодии вайро ташкил додааст.  

Муъмин Қаноат бештарин истифодаро аз устураи ориѐӣ чун Рустам, 

Суҳроб, Исфандиѐр, Рахш, Зардушт, Оташи Зардушт ва Ҷоми Ҷамшед бурда, 

дар паҳлӯи инҳо аз устураҳои ирфонӣ ва cомӣ камтар истифода бурдааст.  

Муъмин Қаноат дар «Масъуднома» шуҷоат ва қаҳрамониҳои Масъуди 

бузургро ба воситаи Рустам устураи қаҳрамонӣ ва бузургӣ ба тасвир мекашад 

ва размандагиҳои Масъудро тамсил мекунад.  

Эй басо Суҳробу Рустам дар дили ӯ зинда аст, 

Тарҳи Зобулро ба рӯй сина бо ханҷар кашид. 

Халқи авғонро давову муддаво Масъуд буд, 

Ин дуои хокиѐнро меҳр дар Ховар кашид [11, 33]. 

                                   *** 

Рустам зи шаҳри Кобул рӯзе, ки рафт берун 

Хушкид рӯди Кобул ҷорист рӯди Ҷайҳун 

Хун медамад зи Омун, хун мечакад зи гардун [11, 35]. 

То Рустами замона 

Аз Рустами фасона то Рустами замона, 

Ҳиммат гузору бигзор бо гоми Рустамона, 

То аз забони килкат оташ кашад забона [11, 34]. 

Дар шеърҳои зер Қаноат барои андешаронӣ ва маъниофаринӣ аз 

устураҳои cомӣ ва ирфонӣ суд бурдааст:   

Фурӯ бурдам зи чашми хеш пинҳон ашки гулгунро 

Кушодам, пош додам, пеши поят ганҷи қорунро 

Пушаймон нестам ҳаргиз!  

Кунун дарқасри Доро Ҷоми Ҷамшед аст 

Дар дастам... [11, 104]. 

           *** 

Сад дор дарахт аст, агар нест Аналҳақ 

Мансур, сало зан, ки ба ҳар дор бигирям [16, 165]. 

Аз дигар муштаракоти муҳимми ашъори ин ду шоир, ки дар зимни 

таҳқиқ таваҷҷуҳи бинандаро ба худ ҷалб кард, таъсирпазирии онҳо аз Ҳофиз 

ва Мавлавӣ ва шеъри ирфонӣ аст. Албатта, ин таъсирпазирӣ ба ҳадди 

тақлиди маҳз нест, балки як равияе аз шеъри Ҳофиз ва Мавлавӣ дар 

ғазалҳояшон мушоҳида мегардад. Ҳар ду шоир ба таносуби шеъри нав ғазал 

камтар доранд. Ҳеҷ суханпардозе нест, ки дар шеъраш аз як ѐ ду шоири 

классик пайравӣ накунад. Ин раванд маъмул ва табиӣ аст, аммо 

таъсирпазирии ин ду адиб мустақим ва машҳуд мебошад.  

Ғазали «Намерасад» -и Муъмин Қаноат ҳам ба лиҳози дарунмояи 

орифонааш ва ҳам ба эътибори забон ва мусиқӣ монанд ба ғазали Хоҷа 

Ҳофиз садо медиҳад:  

Бе ҳамагон ба сар шавад, бе ту ба сар намешавад, 

Доғи ту дорад ин дилам, сӯи дигар намешавад. 

Муъмин Қаноат :  

Даст намедиҳад ба мо даст ба мо намерасад, 

Садди миѐни одамон то ба само намерасад. 

Дар байтҳои боло ҳам дар вазн ва ҳам аз лиҳози мазмуни шеърӣ 

таъсирпазирии Муъмин Қаноатро аз Мавлавӣ мебинем. Ё дар шеъри зер 

Муъмин Қаноат ѐдоварӣ мекунад.  

Агар дар хонаи тоҷик тамоми чиз ночиз буд, 

Ба ҳар гаҳвора Ҳофиз буд ѐ девони Ҳофиз буд. 

Ҳамон пире, ки аз пайроҳаҳо то арсаи дунѐ, 

Зи манзилҳо ба манзилҳо. 

Кушода роҳ дар дилҳо, 

Агар бо ном Ҳофиз мешудӣ дар хонаи тоҷик, 

Чу як кошона мешуд аз карам вайронаи тоҷик [16, 41]. 

 Дар ғазалҳои Муъмин Қаноат як равияи равшани сабки ироқӣ дида 

мешавад. Қаноат танҳо ба лиҳози забону фазо пайрави сабки ироқӣ нест. 

Балки аз назари мазомин ҳам гушачашмӣ ба осори шоирони он сабк дорад. 

Ва яке аз намояндагони ин сабк ҳам Ҳофизи Шерозӣ мебошад. Бидуни шак 

Муъмин Қаноат дар эҳѐи ғазали орифона муваффақтар аз шоирони муосираш 

мебошад. 

Бохтарӣ чун Қаноат иродати хосе бо Ҳофиз дорад. Ҳофизро борҳо аз 

аввал то охир хондааст. Дар шеъри зер Бохтарӣ дидгоҳи худро дар бораи 

Ҳофиз чунин баѐн мекунад:  

Устодони суханварро салом, 

Лек Ҳофиз дар ҷаҳон ҳамто надошт. 

Шеъри Ҳофиз аст шеъри саддаҳо, 

Чашм бар имрӯз бар фардо надошт [6, 30].  

 Бохтарӣ худро шогирди Ҳофиз хитоб карда, таъсирпазириашро чунин 

изҳор мекунад:  

Шогирди Ҳофизему лекин хилофи ӯ, 

Ҳаргиз намекашем аз ин варта рахти хеш. 

Мо барги навдамидаву меҳан дарахти мост, 

Моем сояпарвари шохи дарахти хеш [6, 86].  

Ба ин масъала Муҳаммад Шариф таваҷҷуҳ намуда, навиштааст, ки: 

«Иродоти Бохтарӣ бо Ҳофиз дар ҳамон изҳороти офтобӣ хулоса намешавад, 

балки дар амал Бохтарӣ аз шигардҳои устодонаи Ҳофиз баҳра мегирад ва 

Ҳофизро дарк ва ҳазм мекунад. Аз пайравии суварӣ ба баҳрагирии маънавӣ 

аз Ҳофиз мерасад. Бохтарӣ аз Ҳофиз забони нарм ва оҳангин, тахайюли ором 

ва латиф, ҳаловати сухан, робитаи ҷодуии вожаҳо ва ҳарфҳоро ба ирс 

мегирад ва аз таъсирпазирӣ бештар дурӣ мекунад. Бохтарӣ на ҳамчун 

Шаҳриѐр ба истиқбол ва тазмин ва иктифои Ҳофиз мепардозад ва на мисли 

насли Ҳофиз зада ба такрори ҳарфҳо ва сувари хаѐли Ҳофиз вақткашӣ ва 

такрори мукаррарот мекунад ва на дар баробари азамати Ҳофиз худашро 

фаромӯш мекунад» [87, 23].  

Албатта, дар муқоиса шарти асосии пайдо кардани умумиятҳо нест, 

балки таваҷҷуҳ доштан ба тафовутҳо низ заминаи муқоисаороиро фароҳам 

месозад. Ҳамон гуна авомиле ҳастанд, ки сабаби умумӣ ѐфтани мавзӯот дар 

осори шоирон мегардад. Ҳамин тавр, тарзи андешидан, ҷаҳонбинӣ, иҷтимоъ 

ва муҳит, авзои сиѐсӣ -иҷтимоӣ ва ғайра масоил боиси тафовут ва 

дигарандешӣ дар осори шоирон мешавад. Бинобар он, Қаноат ва Бохтарӣ низ 

рӯи ин масъалаҳо тафовутҳои қобили мулоҳизае дар осорашон доранд, ки 

қобили баррасӣ аст.  

Дар ин баҳс бояд гуфт, ки ноҳамгуниҳои ин ду шоир нахуст дар 

истифода дар қолабҳои шеърӣ аст, ки тафовутҳои ҷиддӣ дар бакоргирӣ аз 

онҳо дар осорашон дида мешавад. Дар ин баҳс бояд гуфт, ки ноҳамгуниҳои 

ин ду шоир дар истифодаи қолабҳои шеърӣ аст, ки тафовутҳои ҷиддӣ дар 

бакоргирии онҳо дида мешавад.  

Баррасии масъалаҳои фаслҳои фавқ моро ба хулосае овард, ки: 

 Аввалан, Бохтарӣ бо ғазалсароӣ вориди шеър ва адабиѐт гардид ва то 

охир пайванди худро бо ин шакли шеърӣ қатъ накард. Аммо Қаноат қолаби 

ғазалро як шакли классикӣ пиндошта, кӯҳнагии онро дар асри ҳозир иқрор 

мекунад. Ба ҳамин сабаб ғазал кам дорад ва Бохтарӣ ба муқоисаи Қаноат 

ғазал бештар дорад. Бохтарӣ дар шеъри нав тамоми пешниҳодҳои Ниморо бо 

тамоми усул ва қавоид ба кор гирифт. Шеъри навро ба шаклу услуби Нимо 

пазируфта, ва мутаассир аз ӯст. Дар ин шакли шеърӣ ҷиддӣ кор карда, қисми 

бештари ашъораш дар қолаби нимоӣ ва сапед аст. Муҳаммад Козим Козимӣ 

навиштааст: «Бохтарӣ як шоири ҳирфаии шеъри нимоӣ аст, ки беҳтарин 

шеърҳояшро дар ин қолаб суруда ва дигар беш аз ҳама ба резакориҳои 

фаннии ин қолаб вуқуф дорад, махсусан дар вазну қофия ва шеваи дурусти 

мисраъбандии ин гуна шеър...» [58, 209 ]. Аммо Муъмин Қаноат шеъри 

нимоиро побандӣ ва алоқамандӣ надорад ва дар шеъри нав мутаассир аз 

шеъри русӣ ва аврупоӣ аст, худ раванди ҷадидеро дар шеъри нав ба вуҷуд 

овард, ки дар адабиѐти муосири тоҷик бесобиқа аст.  

Дувум, Қаноат шоири достонпардоз аст, шуҳрат ва ҷойгоҳи шоирии ин 

адиб ҳамон ҷанбаи достонсароиаш мебошад, аммо Бохтарӣ шоири 

достонсаро нест. Вай нисбат ба Қаноат шеърҳои достонӣ ва равонӣ камтар 

дорад.  

Сеюм, аз тафовутҳои ҷиддӣ ва қобили баррасӣ масъалаи забон дар 

осори ин ду адиб мебошад. Забони шеъри Бохтарӣ забони фохири адабӣ ва як 

забони  рамзӣ ва симбулик аст.  Шеъраш печида, ибҳомомез ва душворѐб. Ин 

душворгӯӣ ва печидасароӣ бештар дар шеърҳои озод ѐ нимоӣ дида мешавад.  

Муҳаққиқон иллати ин ибҳомсароиро чандин омил медонанд, ки дар бахши 

лозимӣ тавзеҳ хоҳем дод.  

Забони шеъри Муъмин Қаноат забони шикаста ва рафта ва ғарқа дар 

ҳақиқат ва зебоӣ ва беолоиш  ва наздиктар ба сабки хуросонӣ аст. Чун дар 

адабиѐти Шӯравии собиқ бинобар ҳоким будани идеологияи коммунистӣ ба 

ҷанбаи пӯшидагӯӣ ва муғлақбаѐнӣ дар шеър таваҷҷуҳ намешуд, ба ҳамин 

сабаб забон ва баѐн дар ашъори Муъмин Қаноат содда, пурқудрат ва зебост.  

Осори Бохтарӣ аз назари адабӣ эътирози қобили баррасӣ аст. Восифи 

Бохтарӣ дар баѐни масъалаҳо, нисбат ба Муъмин Қаноат аз рӯҳияи 

инқилобтаре бархӯрдор аст ва нақдаш аз ҷомеа тунд ва сареҳ аст. Аммо дар 

шеъри Муъмин Қаноат рӯҳи инқилобталабӣ нест, чун шоир дар замони 

осоиштаре нисбат ба Восифи Бохтарӣ зиндагӣ мекард, қадри шоир баланд ва 

қиммати суханаш  воло буд ва касро ба инқилоб даъват намекунад. Аммо дар 

шеъри Восифи Бохтарӣ талош ба мубориза ва ситонидани ҳаққи хеш аз 

таърих дида мешавад.  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



71 

БОБИ П. ШАБОҲАТҲО ВА ТАФОВУТҲОИ СОХТОРӢ ВА 

ҒОЯВИИ АШЪОРИ МУЪМИН ҚАНОАТ ВА ВОСИФИ БОХТАРӢ 

 

2.1.Ҳамгунӣ ва ноҳамгуниҳо (шабоҳатҳо ва тафовутҳо)-и сохторӣ 

ва ғоявии ашъори Муъмин Қаноат ва Восифи Бохтарӣ 

 

Ҳар навъе аз анвоъи ҳунар-шеър, достони кӯтоҳ, роман, қисса, ҳикоя 

таҳти ҳимояти сабки хос ва мустақили як низоми навишторӣ талаққӣ 

мешавад, зеро  мубтанӣ бар муносиботу интизороти сохторӣ ва танзимоти 

забонӣ ва ба сурати куллӣ мутаккӣ бар пешинаи назарияҳои адабӣ мустақил 

ва хоси худ мебошад. Биноан, баррасии сохтории як асари адабӣ ба маънии 

баррасии маҷмӯаи аҷзо ва авомилест, ки куллиѐти он асарро ба вуҷуд оварда, 

дар иртибот бо якдигар куллиѐти он асар баррасӣ мегардад. Пас, сохтори 

аҷзои ташкилдиҳандаи як асари адабиро гӯянд, ки шакл ѐ сохтмони як асарро 

ташкил медиҳад. Бинобар ин, «сохтор, ба тамоми аносир ва аҷзо гуфта 

мешавад, ки дар иртибот мутақобил бо якдигар қарор доранд, то куллиѐти он 

асарро падид оваранд» [96, 109].  

 Ба  андешаи Маҳмуди Ҷаъфарӣ: «Шеър сохти худро аз калима 

мегирад. Бо тарокуму ҳамрезии калима, шеър айният меѐбад. Калимаҳо вақте 

ба наҳви хоси паҳлавӣ ҳам қарор мегиранд, шеър сохта мешавад. Шинохти як 

шеър, мусталзами шинохти калима аст. Аз гузаргоҳи калима метавон ба 

асолати як шеър пай бурд. Чунончи вақте мехоҳем, аз кайфият ва хубию 

бадии як сохтмон сар дарбиѐварем, ба маводе, ки сохтмон аз он бино ѐфта 

нигоҳ мекунем. Дар шеър низ ин гуна аст... [111, 42].  

Дар «Донишномаи адабӣ форсӣ» оид ба пайдоиши истилоҳи сохт 

чунин мулоҳизаи судманде баѐн шудааст: «Сохт, муодили вожаи англисӣ 

«structure», дар луғат ба маънии пайкара ва устухонбандии ҳар падида ва дар 

истилоҳи адабӣ ба мафҳуми равиши созмондеҳӣ ва пайванди аносир ва аҷзои 

созандаи ҳар осори адабӣ бо якдигар аст. Ин истилоҳ аз забоншиносӣ ба 

адабиѐт роҳ ѐфтааст ва ҷарақаи фикрии онро метавон ба Фердинанд де Сесюр 

[забоншиноси швед, 1857-1891] нисбат дод» [108, 771].  

Бинобар гуфтаҳои боло,  сохтор дар шеър шомили тамоми аносири 

адабӣ аст, ки дар он ба кор рафта, ҳамчунон шомили қолабҳои шеърӣ, забон, 

тасвир ва равобити калимаҳо бо якдигар чун равобити маъноӣ, лафзӣ ва 

наҳвӣ ва ҳама аносир, ки сохтори як асари адабиро месозад, дар бар мегирад.  

 Бохтарӣ ва Қаноат дар шаклҳои классикии нав сухансароӣ кардаанд. 

Осорашон шомили шеър ва достон мебошад. Ин шаклҳо сохторҳои 

мутафовите доранд. Шеъри классикӣ сохтор ва ривояту шакли худро дорад. 

Мутасовӣ будани байтҳо, овардани қофия ва радиф дар охири ҳар мисраъ, 

суханварӣ ва ғайра аз вижагии ин шакл аст. Аммо сохтори шеъри озод – 

баръакси сохти шеъри классикӣ мебошад. Биноан, мо муҳимтарин 

иштирокоту тафовутҳои сохторӣ, ки ба сурати умумӣ дар осори ин ду адиб 

мавриди муҳокима қарор гирифтаанд, ба баҳсу баррасӣ мегирем.  

Муъмин Қаноат ва Восифи Бохтарӣ аз шоирони нухба ва тирози аввал 

дар адабиѐти муосири тоҷик ва афғон дар ҳавзаҳои фарҳангии кишварҳо 

маҳсуб меѐбанд. Тавоноӣ ва салобат дар шеъри ин ду шоирро аз мутолиаи 

осорашон метавон фаҳмид. Шеъри ин адибон аз сохтори мустаҳкаме 

бархурдор аст. Ҳар калима дар як бофти маъноӣ бо дигар аносири сухан дар 

иртиботи мантиқӣ ва маънавӣ қарор гирифтаанд. Хусусияти муҳими шеъри 

ин суханпардозон, аз истифодаи ба ҷо ва муносиб аз ҳамин равобити сохторӣ 

дар куллиѐти шеър аст. Иштирокоти сохтори шеъри Муъмин Қаноат ва 

Восифи Бохтарӣ, ки иртиқодиҳанда ва исботкунандаи истиқлол ва тамоизи 

шеъри онҳо аз сатҳи шеъри классикӣ аст, акнун иштирокоту ифтироқот дар 

категорияҳои ҷудогона тақсимбандӣ мешаванд.  

Мушобеҳатҳои сохторӣ:  

1.Суннатшикании сохтор 

2. Навоварӣ дар сохту маъно 

3.Фохиру фаҳим будани забон 

4.Ривоятгарӣ дар шеър 

5.Тасвирӣ будани шеър 

6.Нигариши фалсафӣ ба шеър 

7.Воқеиятгароӣ  

8.Жарфи сохт ва рӯсохти мустаҳкам 

9.Устурагароӣ  

10.Лаҳни ҳамосӣ 

11.Рӯҳияи ирфонӣ  

12.Эъҷоз 

Тафовутҳои сохторӣ :  

1.Ошнозудоӣ ѐ ҳинҷоргурезӣ [бегонасозӣ дар матнҳои адабӣ ѐ 

қоидашиканӣ дар матни адабӣ]; 

2.Номутаориф будани забон ва фазои шеърӣ;  

3.Интизоъгароӣ (зеҳнгароӣ ѐ хулосасозии итилоот дар шеър); 

4.Мубҳам ва печида будани забони шеърӣ;  

5.Сумбулизми иҷтимоӣ;  

5.Бостонгароӣ.  

Албатта, ин тафовут дар осори Восифи Бохтарӣ дар муқоиса бо 

Муъмин Қаноат қобили мушоҳида аст.  

Иштирокоти ғоявӣ :  

 «Ғоя аслан истилоҳи шарқӣ буда, дар адабиѐтшиносии муосир чун 

муродифи «идея» ([андеша) ҳам истифода мешавад. Он муроди марказӣ, ки 

барои ифодаи асари бадеӣ таълиф ѐфтааст, ғоя ном дорад» [64, 103].  

Ғоя, тим ѐ дарунмоя, нақши асосӣ ва бунѐдиро дар асари адабӣ дорад, 

ки андешаи марказӣ ва ҳарфи аслии ҳунарманд аст, дар муҳтаво ва қолаби 

хос ба таъбир кашида мешавад. Ғоя ҷавҳари аслӣ ва мояи асари бадеиро 

ташкил медиҳад. Ба ҳамин сабаб ҳамаи лавозимоти шеърӣ ба он вобаста аст. 

Ҳар ғоя ѐ дарунмоя, ки дар шеър вуҷуд дорад, доир ба он унсурҳои адабӣ ѐ 

лавозимоти шеърӣ чун: қолаб, забон, вазн… оварда мешавад. Ғоя ҳатто 

метавонад асос ва бунѐди сохти як асари адабӣ қарор гирад.  

Масъалае, ки бештар заминаи муқоисаороии ин ду шоири нухбаро 

фароҳам кард, ҳамон иштирокоти ғоявии шеъри онҳост. Хусусият ва 

барҷастагӣ, ки ин ду адибро дар миѐни ҳамрутбагон ва ҳамасрон мумтоз 

сохтааст, рӯ овардан ба мазмун ва дарунмояҳое буда, ки баѐнгари ҳисси 

носталгӣ дар шеър, дағдағаҳои иҷтимоӣ ва ормонхоҳӣ, ватанпарастӣ, ҳасрати 

баргузаштаи шукӯҳманд, озодихоҳӣ, тараққиталабӣ, ҳувияти миллӣ ва ғайра 

мебошад. Ба ҳамин сабаб ғоя ва мақсади асосии осори ин ду шоирро 

мавзӯоти миллӣ ва мардумӣ ташкил медиҳад. Агар ба ашъори Муъмин 

Қаноат ва Восифи Бохтарӣ назар андозем, онҳо дарди муштаракиро бо 

мазмун, баѐн ва сабки хоси мунҳасир ба худ ифода карда, пиромуни он 

суханпардозӣ кардаанд. Меҳвари ғоявӣ дар шеъри зер ҳасрат ва андуҳи ҳар 

дуро баргузаштаи шукуҳманди меҳанашон нишон медиҳад. 

 Муъмин Қаноат:  

Аз дасти ақвоми араб нури муқаддас нор шуд, 

Оташ баромад аз саро 

Сад шаҳр оташзор шуд 

Аз нури оташгоҳҳо  

Афросиѐб оташ гирифт 

Тасвир дар девору дониш дар китоб оташ гирифт 

Қавми дигар ин шеваро бо тарзи нав такрор кард  

Ҳар ҷо баландии замонро бо замин ҳамвор кард  

Ҳаврангҳо фарҳангҳо бо шаҳрҳо шудгор 

Дониш нарӯяд аз замин 

Чун фасли нав бедор шуд [7,7].  

Восифи Бохтарӣ:  

Кай зи шаҳристони ирфон шаҳриѐрон рафтаанд,  

 Лойхорон, ишқварзон, майгусорон рафтаанд.  

Гар наояд, бонги кӯс аз бонги Маҳмуде ба гӯш,  

Ҳой, мепиндор, к-аз ин водӣ саворон рафтаанд.  

Ой, Ғазнӣ бин чӣ шуд, он бостонӣ фарраҳат,  

Гӯиѐ к-аз киштзорат обѐрон рафтаанд.  

Хонақои нурбахши пири Ҳуҷвирӣ куҷост? 

Аз чӣ аз даргоҳи ӯ он хоксорон рафтаанд.  

Аз расадгоҳи Абурайҳон намебинам нишон,  

Шумии ин ахтарон ахтаршуморон рафтаанд.  

Гар Ҳасан бар дор шуд, Бунасри мушоконат куҷост,  

Шермардони ту аз ин бешазорон рафтаанд.  

Сайдултаборат ку, чӣ шуд мухторият? 

На, ки чун Масъуди Саъд андар ҳисорон рафтаанд [ 6, 76].  

Ва ѐ дар сурудаи дигари Муъмин Қаноат ва Восифи Бохтарӣ бо 

иштирокоти мазмунӣ ҳарчанд бо шеваҳои хос ва зимни таъбир ва тасовири 

мутафовут доир ба ҷанг, оид ба азизон ва дӯстон андешаҳояшонро чунин 

баѐн мекунанд:  

Як мурғи хушпаѐм дар ин ошѐн намонд,  

Тифли хуҷастапое дар ин остон намонд.  

Ҷамъе ба дашту хели азизон ба Рашт рафт,  

Дар водии биҳишт ба ҷуз посбон намонд.  

Оини ростӣ, ки аз ин хок рустааст,  

Мо каҷ хиромидему раҳи  ростон намонд [16, 172].  

 Бохтарӣ:  

Уқобҳои баландошѐн куҷо рафтанд? 

Ба ман бигӯ, ки аз ин осмон куҷо рафтанд? 

Дар ин биѐбони шӯрида корвоне буд 

Бигӯ, ки мардуми он корвон куҷо рафтанд? 

Ситабри синасаворони бешаҳои ғариб 

Кашида сӯи уфуқҳо инон куҷо рафтанд? 

Саропардаи рӯйинтанони порин ку? 

Чӣ шуд? Чиҳо шуд? Гарданкашон куҷо рафтанд? [6, 85]. 

Тафовут дар ғоя:  

Заминаи фикрӣ ва меҳварии ғояи ашъори Муъмин Қаноат ва Восифи 

Бохтарӣ дар аксар шеърҳо расонидани як паѐм аст. Дар бештари маворид рӯи 

як мавзӯи муштараки андешаронӣ ва нигариши фалсафигуна дошта, саъю 

кӯшишҳои эҷодии худ ва умуман фикру зикрашонро ба ҳар беҳбудии 

зиндагии мардум сарф кардаанд. Сурудаҳояшон бо дарунмояҳои муътабар ва 

бо арзиш бунѐн ниҳода шудааст. Ҳаким Унсурӣ дуруст фармуда аст:  

Касе, ки моя надорад, сухан чӣ донад гуфт? 

Чи гуна парад мурғ, ки баста дорад пар!  

Он хусусиятҳои ғиноие, ки дар осори Бохтарӣ дида мешавад, заминаи 

ноҳамгуниро бо Муъмин Қаноат фароҳам сохта, печидагӣ ва ибҳом дар ғоя 

ва мазмуни шеърҳои вай ба вуҷуд овардааст.  

Ғоя аз нуқтаи назари ифодаю баѐн ба ду қисм аст: равшан ва торик. Дар 

баъзе аз асарҳои адабӣ муроду мақсади муаллиф равшану возеҳ баѐн 

гардидааст. Хонанда бидуни шакку шубҳа ҳадафу мақсадро меѐбад. Гоҳе 

асарҳое ҳастанд ғоя ва мазмунашон торик ва печида мебошанд, ки муроди 

нигорандаро кас ба осонӣ пай бурда наметавонад. Ин ду сабаб дорад.  Якум, 

ба маҳорат ва истеъдод ва ҷаҳонбинӣ ва лаѐқати кори нависанда, ки то чӣ  

ҳад мақсад ва муродро ба хонанда мерасонад, агар адиб соҳибистеъдод ва 

дорои ҷаҳобинӣ ва маҳорати хуб бошад, ғоя равшан ва возеҳ хоҳад буд. Дар 

ғайри он мазмун ѐ ғоя норавшан ифода мешавад. Дувум, норавшан ва печ дар 

печ будани ғояҳо дар шароити сиѐсӣ – иҷтимоии давр  ба адиб имкон 

намедиҳад, ки фикри худро равшан ва бепарда баѐн кунад. Вай ночор 

тавассути рамз ва кинояву ташхис ва тамсилу символи мавриди андеша 

фикри худро ифода мекунад. Дар бисѐре аз китобҳои классикӣ чун «Ат-тиб»-

и Ибни Сино, «Мантиқ-ут-тайр»-и Фаридуддини Аттор, «Лисон-ул-тайр» -и 

Алишери Навоӣ ва «Калила ва Димна»-и Абулмаолии Насруллоҳи Муншӣ 

ғоя ва ҳадафи печ дар печ ва пардапӯшона баѐн гардидааст.  

Восифи Бохтарӣ дар шароити душвор ва номусоид зиндагӣ мекард. 

Сиѐсати номусоид ва ноҷӯрии замон намегузошт, ки Бохтарӣ андешаҳои 

худро равшан ва бепарда баѐн кунад. Бинобар ин, ба хотири амният 

дарунмояи шеърҳои шоир бо андешаҳои печида ва маъниҳои пӯшида, ифода 

гардидааст. Ин тарзи ифода айб набуда, балки ҳунар ва маҳорати шоир 

маҳсуб мегардад.  

 

2. 2. Мақом ва ҷойгоҳи ғазал дар ашъори Муъмин Қаноат ва 

Восифи Бохтарӣ 

Барасии ғазалҳои  Муъмин Қаноат ва Восифи Бохтариро аз жанри ғазал 

оғоз мекунем: «Ғазал низ шабеҳи қитъа аст, бо ин тафовут, ки мисраи 

нахусти байти аввал низ бо мисраъҳои дувум ҳамқофия аст; яъне дар байти 

нахуст, ҳар ду мисраъ ҳамқофияанд ва дар байтҳои баъдӣ фақат мисраъҳои 

дувум дорои ҳамон қофия ҳастанд. Теъдоди байтҳо низ маъмулан байни панҷ 

то ҳудуди понздаҳ аст» [52, 260].  

Ғазал аз куҳантарин ва пуркорбурдтарин қолаби шеъри форсии дарӣ 

аст, ки шоирони Тоҷикистон ва Афғонистон таваҷҷуҳи хосе ба он нишон 

медиҳанд. Шоирони ин ду ҳавзаи фарҳангӣ аз ин қолаби шеърӣ ба некӯӣ суд 

бурдаанд.  

Пеш аз он, ки дар бораи мавқеъ ва мақоми ғазал дар ашъори Муъмин 

Қаноат ва Восифӣ Бохтарӣ андеша ронем, зикр бояд кард, ки ғазал дар 

эҷодиѐти шоирони тоҷик М. Турсунзода. А. Шукӯҳӣ,Лоиқ Шералӣ, Фарзона 

ва  дигарон мақоми вижа дорад. Лоиқ Шералӣ дар ғазалсароӣ пештози ҳама 

буда, ғазалҳои пуршӯре аз худ ба мерос гузоштааст. Дар Афғонистон 

ғазалсароѐни барҷастае чун Қорӣ Абдуллоҳи Бетоб, Абдулҳодии Довӣ, Шоиқ 

Ҷамол, Ғулом Набии Ишқарӣ, Халилуллоҳи Халилӣ, Восили Кобулӣ ва дар 

ғазали нав Маҳмуди Форонӣ ва Латифи Нозимӣ ва  чанд тани дигарро 

метавон  ном бурд.  

Муъмин Қаноат ва Восифи Бохтарӣ дар ғазалсароӣ нисбат ба қолаби 

шеъри нав камтар андешаронӣ ва ибрози эҳсосот кардаанд. Бохтарӣ дар 

муқоиса бо Қаноат таваҷҷуҳи вежае ба ғазал дошта, алоқа ва дилбастагии 

худро борҳо изҳор кардааст.  

Ғазал дар эҷодиѐти Муъмин Қаноат камтар дида мешавад. Дар  кулли 

ғазалҳои Қаноат аз сездаҳ ѐ чордаҳ ғазал беш нест. Бо ин камгӯӣ ғазалҳои вай 

хеле пуршӯр, мустаҳкам ва мутантан аст. Дар мусоҳибае, ки бо устод Қаноат 

доштам, вай ғазалро қолабӣ медонад, ки ғунҷоиши маънии камтарро 

металабад. Ӯ зикр намуд, ки: «Умуман ғазал дар адабиѐти муосири тоҷик 

маъмул набуд, шоирони насли кӯҳани мо ғазал мегуфтанд ва мо, навгароҳо, 

ба ин навъи шеър камтар таваҷҷуҳ доштем ва аз ҳамин хотир ман ғазал 

камтар гуфтаам» [131, 5] . Бинобар ин, ба андешаи шоир назар ба зарурати 

маънӣ қолабҳоро ба кӯтоҳӣ ва дарозӣ мешиканад. Кам будани ғазал ѐ 

камгӯии шоир дар ин қолаб сабабҳои мутааддиди дигаре ҳам дорад, ки шоир 

рӯйи ин малҳузот камтар ғазалсроӣ карданд.  

Вале андешаи муҳаққиқон нисбат ба  ғазал ва зуҳуру таҳаввули он 

тамоман дигар аст. Масалан, адабиѐтшинос Абдураҳмон Абдуманнонов доир 

ба ин масъала таваҷчуҳ намуда, баѐн мекунад, ки: «Дар мавзӯҳои инқилобиву 

замони нав устод Айнӣ, Пайрав, Раҳимӣ, Деҳотӣ, баъдтар Турсунзодаву 

Миршакар, Боқӣ Раҳимзодаву Шукӯҳиву Фарҳат ғазалҳои хубу марғуб 

офаридаанд. Анъанаи ғазалсароӣ  дар назми советии тоҷик ҳеҷ гоҳ қатъ 

нагардида буд. Ва имрӯз дар нисбати солҳои шасту ҳафтод фаъолтар шудани 

ин шакли шеър, ба назари мо, ҳеҷ ҷои таассуфу таарруз надорад, хусусан, ки 

ғазалиѐти Лоиқро мардум писандиданд ва пазируфтанд» [ 22, 127].  

Дар асл Муъмин Қаноат шоири достонпардоз аст. Беҳтарин 

офаридаҳояш дар қолаби маснавиҳои озод ба шакл ва шеваи нав суруда 

шудааст. Ҳарчанд Қаноат ғазал кам дорад, аммо навгониҳо дар онҳо дида 

мешавад. Пас, ғазал дар сурудаҳои Қаноат ҷойгоҳ, мақом ва қобили қабул 

набуда, шоир ба он илтифот ва таваҷҷуҳ надоштааст. Андешаи М. Қаноат 

нисбат ба шеъри замони мо дигар буда, «Вахш ҳам аз зери замин, аз нақб бо 

суръати барқ мегузарад. Назми ҳақиқӣ, шеъри замони мо бояд ба ҳамин 

дастур бошад. Набояд маъниҳо ва лафзҳои сабук рӯи об бошанд, нашояд, ки 

ҳар чизи чашмрас дархурди шеър бошад. Амиқии фикр ва шиддати эҳсос 

шеърро баландӣ мебахшад. Охир назми олӣ ҳам як навъ сохтмони афкору 

эҳсос аст» [139, 94].  

Ғазал дар офаридаҳои Бохтарӣ нисбат ба Қаноат баҳсбарангез аст, чун 

Бохтарӣ бо ин ки бештарин ашъораш дар қолаби шеъри нав суруда шудааст. 

Аммо чиҳилу ҳафт қитъа- ғазал дорад ва то ахир ба гуфтаи худи шоир 

робитааш бо ғазал қатъ нагардидааст. Дар гуфтугӯи Партав Нодирӣ - 

адабиѐтшинос ва шоири Афғонистон бо Восифи Бохтарӣ ин мавзӯъро шоир 

чунин арзѐбӣ мекунад: «... аз оғоз то имрӯз ман пайванди равони худро агар 

дуруст аст ѐ нодуруст - бо ғазал ҳеҷ гоҳе қатъ накардаам...» [4, 343].  

Ба ҳар сурат, Бохтарӣ ҳамчун Муъмин Қаноат ба танг будани майдони 

ғазал ишораҳое дошта, аммо комилан ин қолабро инкор намекунад, оид ба ин 

масъала дар ҳамин гуфтугӯ дар ҷои дигар мегӯяд: «Як масъаларо ман амиқ 

мепазирам, ки ғазал ва қасида тангмайдон ҳастанд. Арсаҳои маҳдудтаре 

ҳастанд. Аммо билохира, имрӯз мо ҳам дар Афғонистон ва ҳам дар 

ҷуғрофияи забони форсӣ намунаҳои бисѐр нави оину навандешонае аз ғазал 

дар даст дорем, ки ҳамин намунаҳо нишондиҳандаи ин ҳастанд, ки хилофи 

тасаввури касоне, ки дар ин замина ҳукми куллӣ содир мекунанд. Ғазал 

ҳамин лаҳза зинда аст ва дар обу ҳавои асри мо танаффус мекунад» [4, 322].  

Аввалин ғазали Бохтарӣ соли 1340 ҳиҷрии хуршедӣ, мутобиқ ба соли 

1962 мелоди суруда шуда, «Соя» ном дорад:  

Чу дар шиканҷаи қафас ѐди ошѐна кунам,  

Зи хуни дидаву доғи дил обу дона кунам.  

Расад ба арши Худо шеъри осмонии ман,  

Шабе, ки сози суханҳои ошиқона кунам. 

Шавам саҳобу шабе дар бараш кашам чун моҳ, 

Ҳадиси сояву хуршедро баҳона кунам. 

Ҳанӯз расму рои дилбарӣ намедонад, 

Чаро шикоят аз он тифли ноздона кунам. 

Шароби бӯсаву гулнори ашку накҳати гул, 

Саришта созаму оҳанги ин тарона кунам [6, 33]. 

 Бохтарӣ аз оғози ғазалсароии хеш мекӯшид, ки ғазалро аз обу ҳавои 

фазои классикӣ  берун кашад, аммо ин кор осон набуд. Шоироне, ки дар 

пайравии классикон кӯшиши навоварӣ дар қолаби ғазалро доштанд монеи 

ҳар навъ таҳаввул дар ин қолаб мешуданд. Ба  ҳамин сабаб, Бохтарӣ солҳои 

зиѐд ба шеваи классикон ғазал месарояд, аммо кӯшиши навоварӣ дар ғазалро 

ҳаргиз фаромӯш намекунад. Шариф Саидӣ дар ин иртибот менависад: 

«Бохтарӣ солҳои зиѐде даргири фазои бастаи ғазали классик мемонад ва 

оҳиста-оҳиста рахт аз оини варта берун мекашад. Бад-инсон дар соли 1344 

ҳиҷрӣ мутобиқ ба 1966 мелодӣ худашро ба забони ғазали нав наздик 

мекунад. Ғазали нав бо пухтагӣ ва санҷидагии сухан [87, 20]:  

Он  ки шамшери ситам бар сари мо охта аст, 

Худ гумон карда, ки бурдаст, вале бохта аст. 

Ҳой меҳан, бинигар пури ту дар паҳнои разм, 

Пеши суффори ситам сина сипар сохтааст [6, 79]. 

Сайри таҳаввули ғазал дар сурудаҳои Бохтарӣ ба солҳои 1350 ҳиҷрии 

хуршедӣ, мутобиқ ба соли 1972 мелодӣ бештар мегардад, яъне дар ин солҳо ӯ 

ғазали навро ба таҷриба мегирад ва ба ин муваффақ ҳам мегардад.  

Дар ин сайри таҳаввул Восифи Бохтарӣ бисѐр боэҳтиѐт ва бо маҳорати 

хос амал мекунад, дар ин ҷараѐн шоир таҷрибаҳои аз сабки хуросонӣ, ироқӣ 

ва  ҳиндиро дар ғазалҳояш махлут истифода мекунад ва таъсири Бедил ва 

Ҳофиз дар ғазалҳояш машҳуд аст.  

 Баробари ворид шудани шеъри нимоӣ ѐ қолабҳои шеъри озод дар 

Афғонистон, Восифи Бохтарӣ оҳиста - оҳиста ба ин шаклҳои озоди шеър рӯй 

овардааст, аммо куллан иртиботашро қатъ накард, балки бо ошноӣ ба шеъри 

ҷаҳон ва қолабҳои ҷадид, ба нав кардани ғазал шитофт ва ғазалро рангу бӯи 

тоза бахшид, яъне ҳамон вижагиҳое, ка дар шеъри нав буд, чун вазну 

тасвирҳои нав, дарунмоя ва мазмунҳои ҷадид ва воқеӣ, забон ва фикри нав, 

радиф ва қофияҳои ғайри мутаориф, бозтоби масоили сиѐсӣ-иҷтимоӣ ва 

ғайра масоилро дар ҷӯйбори ғазал ҷорӣ кард ва дар нав кардани ғазал кӯшид. 

Шарифи Саидӣ менависад: «Дилбастагии Восифи Бохтарӣ ба ғазал ӯро 

водошт, то аз хирманаш хӯшаҳое бардорад ва дар боғи сабзи ғазал бикорад. 

Бохтарӣ нав шудани забон дар ғазалро то ҳудуде ба баракати рӯйкард ба 

шеъри нимоӣ ба даст овардааст...» [87, 25].  

Хулоса, Восифи Бохтарӣ аз шоирони тавоно ва донишмандест, ки дар 

ҳар ду шакли шеърӣ-ҳам классикӣ ва ҳам шакли озод аз тавоноиҳои 

мунҳасир бархурдор аст. Вай аз пешгомони ғазали нав дар Афғонистон аст. 

Мақоми ғазал дар сурудаҳои Восифи Бохтарӣ ҷойгоҳи вижагӣ дошта, 

ғазалҳояш аз мондагортарин ғазалҳои нав дар таърихи ғазалсароии 

Афғонистон маҳсуб мегардад. Зеро ба андешаи Шариф Саидӣ: «Ғазали 

Восифи Бохтарӣ дар миѐни ғазалсароѐни номии Афғонистон ҷойгоҳи хос ва 

вижагии мунҳасир ба фарди худро дорад ва дар арсаи ғазали форсӣ-дарӣ низ 

матраҳ аст. Ғазали Восифи Бохтарӣ пурқувватии забони куҳан, ҳаловати 

таърихии ғазал, навоварии мулоим ва талфиқе аз сабкҳои ҳиндӣ, хуросонӣ ва 

ироқӣ дар забони рому ором аст» [87, 28]. Чунончи:  

Тамузи мо чи ғарибонаву чи сард гузашт, 

Кабудҷома аз ин тангнои дард гузашт. 

Насими он сӯи девор низ захмӣ буд, 

Чу аз қабилаи ашбоҳи хобгард гузашт. 

Зи дӯстони гаронҷон куҷо барам шукӯҳ, 

Кунун, ки хасми сабукмоя ҳар чи кард гузашт. 

Дилам на бандаи афлок шуд на бардаи хок, 

Зи обнус рамиду зи лоҷвард гузашт. 

Бигӯ, ки кайди шағодон ба чоҳсораш кушт, 

Магӯ, ки вой бубин Рустам аз набард гузашт [6, 90]. 

2.3. Достон ва таҳаввули сохтории он дар ашъори Муъмин Қаноат 

ва Восифи Бохтарӣ 

 

Пеш аз он ки ба баррасии мавзӯъ бипардозем, лозим меояд, то 

перомуни достон ва ашъори достонӣ чанд  назар аз соҳибқаламон ва 

назарияпардозонро мавриди таъкид қарор диҳем.  

 «Достон тасвирест айнӣ аз чашмандоз ва бардошти нависанда аз 

зиндагӣ». Ҳар нависанда фикру андешаи муайяне дар бораи зиндагӣ дорад ѐ 

наҳвае бархурдаш бо фалсафаи зиндагии ӯро муҷассам мекунад. Дар зимн 

ҳар нависанда чун ҳар каси дигар эҳсос, бахусус аз зиндагӣ дорад ва ин 

эҳсоси самимона бо фикру андешаи ӯ дар иртибот аст. Дар воқеъ, 

андешаҳоро наметавон аз эҳсосот ва авотифот ҷудо кард. Ин афкору эҳсосот 

гоҳе ба ҳам омехта ва пайваста, ҳар ду гоҳ дар баробари ҳам қарор мегиранд. 

Аз ин рӯ, мумкин аст, ки нависандае қодир набошад, эҳсосотро дар тахайюли  

шахсиятҳо ва дар амал ѐ амали достонӣ ташреҳ ва таҷриба кунад, ҳамин 

достонро меофаранд. Бинобар ин, достон намоиши кӯшишст, ки созгори 

афкору авотифро муҷиб мешавад» [61,32- 33].  

Ашъори достонӣ ин «шеъри ривоятӣ ѐ нақлӣ, ки аз қадимтарин ақсоми 

шеър аст, бар шеъре гуфта мешавад, ки як воқеаи таърихӣ ѐ қисса ва 

саргузашт ва ҳикоятеро баѐн намояд» [34, 110].  

Ашъори достонӣ ѐ достон ба сурати манзум дар Хуросон баъд аз ислом 

ба вуҷуд омад, ҳарчанд достони мансур кам нест, лекин достони қадим 

ғолибан манзуманд. Сабаби шевасароияш ба ин равиш ин буд, ки вазн ва 

қофия достонро ширинтар ва ҳунаритар месозад. Ба қавли Фахриддини 

Гургонӣ:  

Фасона гарчи бошад нағзу ширин,  

 Ба вазну қофия гардад навоӣ. 

Ба қавли Сируси Шамисо «манзумаҳои баланди достонӣ ѐ ашъори 

достонӣ ва ба қавли арабҳо «Алшаъара ал қасас» дар адабиѐти араб набуд ва 

достонҳои эшон бар хилофи мо маъмулан ба наср буд, ки гоҳе дар намунаҳои 

шеъре низ меоварданд, монанди рисолаи Ғуфрон Абулъалои Муаммарӣ. 

Достонпардозӣ ҳунари шоирони Хуросон буд ва дар он шоибаи тақлид аз 

адабиѐти араб нест. Ҷолиб, ки достонҳое чун «Лайлӣ ва Маҷнун»-ро, ки 

сарфан арабӣ аст ѐ «Юсуф ва Зулайхо»-ро, ки cомӣ ва исломӣ аст, худи аъроб 

ороишу пероиш надода ва манзум накардаанд, ҳол он ки шоирони эронӣ ба 

сувари мухталиф онҳоро сохтаанд» [113, 209].  

Ҳамон тавр, ки аз оғоз то имрӯз шоҳиди тағйир ва таҳаввул дар шеър аз 

назари шакл, сохтор ва муҳтаво ҳастем, ин раванд дар достонсароӣ ҳам 

қобили мулоҳиза аст. Достон дар таърихи адабиѐти форсии тоҷикӣ аз оғоз то 

имрӯз якранг намонда, балки бо тағйиру таҳаввул дар ҷомеа бо тақозои замон 

дигаргуниҳоеро дар худ доштааст, ки ин тағйирот ҳам дар шаклу сохтор ва 

ҳам дар мазмуну муҳтаво ба амал  омадааст. Дар ин муддат бо анвои 

гуногуни достон рӯ ба рӯ мешавем, монанди достонҳои асотирӣ, паҳлавонӣ, 

таърихӣ, омиѐна, размӣ, ошиқона, ирфонӣ, сиѐсӣ-иҷтимоӣ, ахлоқӣ, фалсафӣ, 

рамзӣ ва ғайра, ки дар  адабиѐти гузашта дар шакли маснавӣ навишта 

шудаанд  ва қолаби муносиб барои достонҳо будааст, ки имрӯз ҳам дар 

ҳамин шакл ироа мегардад.  

Муъмин Қаноат бузургтарин ва бемонандтарин достонпардоз дар 

адабиѐти қарни бистуми тоҷик маҳсуб меѐбад. Шуҳрат ва маҳбубияте, ки 

Қаноат касб кард, дар ироаи достонҳояш аст. Ӯ дар ин майдон бо гомҳои 

пурсалобат ва боматонат ба пеш рафт, ки мутобиқи сиришт ва табиаташ буд. 

Чунончи, Мавлонои Балхӣ мегӯяд:  

Ҳар касеро баҳри коре сохтанд,  

Майли онро дар дилаш андохтанд.  

Муъмин Қаноат рисолати хешро дар ҳамин сабки сухан нағз медонист 

ва дар ҳақиқат корномаҳои мондагоре аз худ ба ҷо гузошт.  

Кори эҷодӣ ва фаъолияти ҳунарии Қаноат аз соли 1955 оғоз мегардад. 

Баъд аз соли 1960 як навъ ниѐзи ҷиддӣ ба ин жанри адабӣ-достон пайдо 

мекунад. Ангезаи асли ин ки чаро Қаноат аз шеъргӯӣ рӯ ба достонпардозӣ ѐ 

ба гуфтаи худаш ҷангноманависӣ овард, чандин сабаб доштааст. Пеш аз 

ҳама, Муъмин Қаноат ҳамчун дигарон заҳри талхи ҷангро чашида, дар Ҷанги 

Бузурги Ватанӣ бародарони бузурги ӯ яке шаҳид ва дигаре бедарак мешаванд 

ва ин ҳолат Қаноатро сахт андӯҳгин месозад ва ба ҳамин муносибат дар 

шеъри «Мавҷи бародарӣ», достони «Мавҷҳои Днепр» марсияе дар сӯги 

бародараш дорад, ки хеле сӯзнок аст. Ин мавзӯъ рӯҳи ҳассос ва инсонии 

Қаноатро меозорад ва ба навиштани достон мепардозад. Қаноат мегӯяд: «яке 

аз сарманша ва сабаби ба мавзӯи ҷанг ва ҳарбӣ муроҷиат кардани ман дар 

эҷодиѐтам акаи Абдуллоҳ ва акаи Анвар аст» [150]. 

Қаноат бад-ин васила таассуроти хешро аз ҷанг бо маҳорати хоси 

эҳсосӣ ва инсонӣ баѐн мекунад. Ин марсия танҳо як сӯгнома ва садои хастаи 

шоир набуда, балки сӯз ва шарораи дили ҳар оилаи тоҷикро, ки дар ин ҷанги 

хонумонсӯз падар, бародар, фарзанд ва ѐ ягон наздики худро талаф додааст, 

нишон медиҳад:  

Ба дида нақши рӯй ту,  

Ба гӯш гуфтугӯи ту.  

Ҳанӯз аз димоғи ман,  

Нарафта аст, бӯи ту.  

Ба ҷойи дур меравад,  

Дилам ҳамеша сӯи ту.  

Шудам калону омадам,  

Кунун ба ҷустуҷӯи ту.  

Бародарам,  

Бародари ба ҷону дил баробарам.  

Замини Украинаро,  

Зи сару бар қадам задам.  

Ба ҳар диѐр дар задам,  

Ба ҳар мазор дам задам.  

Зи лавҳаҳои мармарин,  

Ба ҳирс ҷуста номи ту.  

Бикофтам, наѐфтам, нишони ноаѐни ту,  

Бародарам! 

Бародари ба ҷону дил баробарам! [12, 76].  

Марсияи боло дард ва эҳсоси фардии Муъмин Қаноатро баѐн 

намекунад, балки паѐми дарунӣ ва муштараки ҳар сӯхтадилро нишон 

медиҳад. 

Дувум, тоҷикон дар бисѐр ҷабҳаҳо корнома ва қаҳрамониҳои чашмгире 

нишон додаанд, ки диловарии онҳо хеле барҷаста инъикос ѐфтааст. Чунки 

тоҷикон тақрибан як сада таҳти таъсир ва истибдоди Шӯравии собиқ буд ва 

наметавонистанд аз қаҳрамониҳояшон дифоъ кунанд. Ин вазъият Муъмин 

Қаноати ватанпарастро нагузошт хомӯш нишинад; шароити вақт ва 

маҷбурият ӯро водор сохт, ки тасмим гирад ва пеш равад,  то воқеиятҳои 

миллати бепушту паноҳашро бинависад. Ба андешаи шоир: «Мо муҳаққиқи 

ҷангноманавис надоштем, барои ман аламовар буд, ки қаҳрамонҳои 

Иттифоқи Советӣ аз Тоҷикистон корнома нишон доданд ва ба унвони тотор, 

ӯзбек ба унвони миллатҳои дигар дар ҳуҷҷатҳо қаламдод мешуданд ва яке аз 

сабабҳое, ки ман ба ҷангноманависӣ рӯй овардам, ҳамин алам буд. 

Сайидаҳмад Каримов қаҳрамониҳое дар ҷанги Сталинград нишон дода буд, 

вале касе ѐд накард, ки се бор ба қаҳрамонӣ пешниҳод карданд, вале  

надоданд. Ман шеъри «Гули бодом» -ро ба он гуфтам» [150 ].  

Сабаби дигар, зарурати ҷомеа ва миллат буд. Қаноат бо як ҳисси 

масъулияти бузург дар ин роҳ қадам гузошт. Худоӣ Шариф менависад: 

«Муъмин Қаноат ҳам дар ҷодаи шоирӣ ва достонсароӣ ба роҳе рафтааст, ки 

мувофиқи табъ ва сиришти ӯ ва талаби замонааш будааст» [115, 49]. Дар 

замони Шӯравии собиқ дар адабиѐти тоҷик чизҳое гуфта мешуд, ки ҷиддӣ 

набуд. Ҳама васф ва шиор буд. Чунин шева бо рӯҳияи ҳассос ва волои ӯ 

созгорӣ надошт, ба ҳамин сабаб ӯ маҷбур шуд, ки коре кунад, ки миллатҳои 

дигар ин корро карда натавонанд. Ба қавли Муъмин Қаноат, шоири 

ватанпараст инсонро васф мекунад ва маҷбур мешавад, ки дар ҳамин мавзӯъ 

чизе бигӯяд, ки каси дигар гуфта натавонад. Ба андешаи ӯ: «ман аз рӯйи 

ҳамин алам ва бесоҳибии миллат ҳамин корро кардам, рӯй овардам ба 

ҷангноманависӣ» [150]. 

Муъмин Қаноат бо рисолате, ки дар баробари мардум ва миллаташ 

дошт, бо беҳтарин ваҷҳ онро тавассути достонҳояш адо кард. Ӯ инсоне буд, 

бисѐр дилсӯз, бовиҷдон, огоҳ, меҳри беандоза ба инсон ва мушкилот ва 

фоҷиаи онро дошт. Чунин хислатҳои шоир дар достонҳояш чун инсони 

воқифу ҷӯянда, дӯсти ҳақиқӣ намоѐн шудааст. Ба қавли Худоӣ Шариф: 

«Ғами каси номуродро хӯрдан, ба сӯзу зиндагии ӯ ва хонадонаш расидан, 

шаҳодати онро медиҳад, ки Муъмин Қаноат дар айѐми камолот ва 

нозпарвардагиҳои зиндагии худ аз ғам ва дарди одамӣ дур нашуд ва ба роҳи 

ҷаҳолат ва номардумӣ нарафтааст» [118, 92].  

Достонҳои Муъмин Қаноат бо бунѐд ва асоси мустанади воқеият 

офарида шуда, онҳо бар хилофи аксар достонҳои маъмул васфия нестанд. 

Аҳѐнан агар васфӣ бошад ҳам, ин васфи ҷудо аз дидгоҳи инсондӯстона ва 

андеша ва ҳиссиѐти шоир, воқеиятҳои зиндагӣ, дидгоҳи фалсафӣ, ҳолати 

қалбӣ ва равонии шоир нест. Ба қавли шоир: «Аз ман хоҳиш гардид, то Бурҷи 

Мелоди Теҳронро достон кунам, гуфтам чаро шоирони Эронро намегӯед? -

Гуфтанд, ки онҳо васфия менависанд ва шумо ин корро метавонед, чаро ки аз 

назари нуҷумӣ, илмӣ, фалсафӣ -таърихӣ шеъри шумо мувофиқ аст» [150].  

Муъмин Қаноат  дар шароите зиндагӣ мекард, ки ҳама дастгоҳҳои 

давлатӣ зери фишор ва сиѐсати Шӯравӣ  буд. Ҳар сухан ва калом бояд аз 

назари сиѐсати гаронсанҷи онҳо мегузашт ва ба дастури он низом, шоирону 

нависандагон сухансароӣ мекарданд ва наметавонистанд андешаҳо ва 

мақосиди хешро озодона ва бидуни сензура ифода кунанд. Аммо Қаноат аз 

ин оини амр мустасно буд. Дар аксарият достонҳо ба мавзуот номувофиқ ва 

хилофи идеологияи замони Шӯравӣ амал кардааст, ки мамнӯъ буд. Ин 

нишондиҳандаи ҷасорат ва дороият ва мустақилият дар ифодаи андешаҳои 

ин марди донишманд ва мубориз аст. Достони «Гаҳвораи Сино» ѐ 

«Тоҷикистон исми ман» исбот бар ин масъала аст. Беҳрӯзи Забеҳуллоҳ дар 

робита ба ин масъала менависад: «Муъмин Қаноат бо сабк ва салиқаи хоси 

мутафовит аз суннати роиҷ дар замони худ вориди адабиѐт мешавад. Бар 

хилофи тасаввури маъмул аксарият шахсиятҳое, ки дорои мақоми болоӣ дар 

системаи сиѐсии Шӯравӣ буданд, бо таваҷҷуҳ бо огоҳӣ ва шинохте, ки аз 

воқеияти арсаҳои гуногун хадамоти арзандае барои миллати худ анҷом 

додаанд. Аммо дар муқобили осори афроде, ки дар сатҳи миѐна ва маъмулӣ 

қарор доштанд, шояд ба ҳадаф расидан ба мавқеиятҳои болотари иҷтимоӣ 

бештар таҳти таъсири идеологияи ҳоким қарор гирифтааст. Барои исботи ин 

намуна метавон зиндагӣ ва фаъолияти Садриддин Айнӣ, Шириншоҳ 

Шоҳтемур, Нусратуллоҳ Махсум ва Бобоҷон Ғафуровро мисоли Муъмин 

Қаноат низ бо таваҷҷуҳ ба мавқеияти иҷтимоӣ ва сиѐсӣ, ки дар даврони 

Шӯравӣ дошт, аз назари халқи осори боарзиши адабӣ дар радифи ҳамин гуна 

шахсиятҳо қарор дод» [47, 215].  

Ба ҳар ҳол, агар шоир офаридаи мувофиқ бо тақозои низоми он замон 

ҳам дошта бошад, ин кор аз оқибатандешии шоир ва дар амон мондани 

осораш аз бими сиѐсати вақт аст. Ин гуна офаридаи шоир низ дур аз ҳолати 

қалбӣ ва андешаҳои ӯ набуда, ин корро Садриддин Айнӣ низ анҷом додааст. 

Дар миѐни осораш навиштаҳо мувофиқи талаби системаи вақт дида мешавад. 

Масалан, баъзе шеърҳо, мақолаҳо ва романи «Дохунда» ба қавли Худоӣ 

Шариф: «Шоир аз ҳолати қалбӣ ва равонии худ мувофиқ ба тасаввури он 

замона ва  ба арзишҳои башарӣ сухан мегӯяд. Таъсири мафкураи ҳоким бо 

тасаввури замони умумӣ алоқа ѐфта бошад ҳам, созандаи асоси шеърҳо ва 

ҳолати қалбӣ ва равонии шоир аст. Ҳамин шакли истиқлоли завқӣ ва фикрӣ 

пайванди сахти мафкураи шаклӣ  ва ҳунари адабӣ набуданд, мустақилияти 

комили гӯяндаро таъмин кардааст. Мавзӯъгароӣ чун шеъри қарни бистуми 

тоҷикӣ таъсире дар бахшҳои достонҳо дорад, вале завқи саршор, 

андешарониҳои дақиқ ва ҳиссиѐти ҷавонӣ нагузоштааст, ки гӯянда тобеи 

мавзӯъ ва пойбанди сахти мафкурае бошад» [115, 54].  

Восифи Бохтарӣ аз ҷумлаи шоирони мутабаҳҳирест, ки дар ҳама 

жанрҳои адабӣ истеъдоду салиқаи инҳисори хешро дорад. Донистагии ӯ дар 

ҳама шаклҳои сухан, чӣ дар достон ва чӣ дар шеър қобилияти зотии ӯро 

нишон додааст. Бохтарӣ ҳарчанд шоири достонсаро нест, аммо дар нақди 

достон ва назарияпардозӣ ба он соҳибназар аст. Адиб дар ҷавонӣ баъзе аз 

достонҳои «Шоҳнома»-и Ҳаким Фирдавсӣ,  бахшҳои достони «Вис ва 

Ромин»-и Фахриддини Гургонӣ ва ҳикоѐт аз «Гулистон»-и Саъдии Шерозӣ, 

«Калила ва Димна», «Марзбоннома»-ро хонда, таъсирот аз ин манзумаҳо дар 

зеҳн ва андешаи худ русуб кардааст. Ӯ  гароише ба сароиши шеърҳои 

ривоятӣ ѐ достонӣ дошта,  аксарияти  ашъорашро  шеърҳои ривоятӣ дарбар 

мегирад. Ҳусайн Фахрӣ доир ба ин паҳлуи эҷодиѐти шоир гуфтааст: «Восифи 

Бохтарӣ дар ҷавонӣ басо аз достонҳои «Шоҳнома», «Ҳафт гунбад» ва 

бахшҳое аз достони «Вис ва Ромин» -и Фахриддини Гургонӣ, ҳикоѐтҳо аз 

«Гулистон» -и Саъдии Шерозӣ, «Марзбоннома» -и Сипаҳбуд ибни Рустам ва 

фаслҳои мушаббеҳ аз «Таърихи Байҳақӣ», «Таърихи Гардезӣ» ва тамсилоти 

«Маснавӣ» -ро дар ҳофизае доштааст. Оѐ ба ѐд доштани ин ҳама ривоят худ 

даъво бар он наметавонад шуд, ки Бохтарӣ огоҳона ва ѐ ноогоҳона ба шеъри 

равоӣ гароише доштааст [5, 168].  

Бохтарӣ яке аз мунтақидони мутабаҳҳир дар арсаи шеъру достон аст. 

Аз ҷумла, достонҳои нависандаи афғонистонӣ Ҳусайни Фахрӣ ва бисѐре аз 

нависандагони дигарро тасҳеҳ ва нақд кардааст. Ҳамчунон, мақолаҳо ва 

тарҷумаҳои марбут ба достон ва достоннависӣ доштааст. Пас, шак нест, ки 

дар ин жанри адабӣ бе дастмоя буда бошад. Нависанда ва адабиѐтшиноси 

Афғонистон Абдулқаюми Қавим дар робита ба ин баҳс менависад: «Бохтарӣ 

дар кори тарҷумаи осори марбут ба назарияи шеър ва достон таваҷҷуҳи 

ҷиддӣ доштааст. Дар ин мақола назари пасини навгароѐн бо таҳлили дақиқ 

таъйин шудааст. Восифи Бохтарӣ ба ҳайси мудири масъули маҷаллаи 

«Жвандун»-нашрияи Иттиҳодияи нависандагон дар муаррифии истеъдодҳои 

шеърӣ таваҷҷуҳи зиѐде мабзул медошт, на танҳо дар ин маврид, балки дар 

ростои достон, нақди адабӣ, назарияи адабӣ ва пажӯҳишҳои адабӣ, адабиѐти 

кӯдакон ва назоири он талошҳои судманде ба амал меоварад [136, 9-8].  

Пас, метавон Бохтариро аз шоирони ривоятпардоз гуфт. Ӯ бо зеҳни 

ривоятпардози худ масъалаҳои муҳими сиѐсӣ - иҷтимоиро омехта бо 

устураҳо бозсароӣ карда, бо воситаи он андешаҳо ва пардохтаҳои зеҳнии 

худро бозтоб медиҳад. Ривоят дар ҳақиқати достонгӯӣ аст, чӣ дар шакли 

манзум ва чӣ ба сурати мансур. Ривоят дар ҳақиқат бозгуфта ѐ матнӣ аст, ки 

ба нақли воқеа, ҳадиси хабару моҷарое мепардозад. Ва баѐни ривоятӣ дар 

шеър эҷоди маҷоле барои воқеагӯӣ ѐ истифода аз мантиқи ривоятӣ, қиссагӯӣ 

дар васфҳои шоирона аст. «Баѐни равоии сохтори шеърро ба наср ва табиати 

равоии достон наздик месозад ва байни шеъру лаҳни достонгӯӣ пайванд эҷод 

мекунад. Чунончи, дар шеър агар аз шеваи ривоятгароѐна истифода шавад, 

афзун бар қобилиятҳои шоирона, шеър дорои хислати ривоятӣ мешавад ва 

дар он навъе таҳаррук наздик ба ҳаракати достонӣ ба вуҷуд меояд» [55, 12-

27].  

Бахши густурдаи адабиѐти форсӣ- дариро шеърҳои ривоятӣ ташкил 

медиҳад. «Шоҳнома»-и Фирдавсӣ дар қарни чаҳорум то манзумаҳои 

ирфонии Саноӣ, Аттор ва Мавлавӣ ба шеваи рӯѐӣ суруда шудаанд. Дар 

давраи муосир шоирони бисѐре дар Эрон Нимо Юшич, Ахавони Солис ва 

Сиѐвуши Касроӣ, дар Афғонистон Восифи Бохтарӣ ва чанд тани дигар ба 

манзур таъсири бештар дар мухотаб ва фароҳам овардани баѐни сареҳ ва 

бозгӯии бепардаи мушкилоти ҳоким дар ҷомеа аз сохтори ривоятгуна 

истифода кардаанд.  «Нахустин шоире, ки ривоятро ба унвони як навъ шеър, 

ки мавриди таваҷҷуҳ ва истифода қарор дод, Нимо Юшиҷ буд. Нимо талош 

кард, лаҳн ва ҳинҷори ривоятгариро, ки хоси наср ва достонгӯѐн буд, бо 

каломи шеъре даромезад ва аз он ба унвони қобилияти шоирона баҳра гирад. 

Ӯ пас аз таҷрибаҳои мухталиф тавонист миѐни забони шеър ва лаҳни равоӣ 

ҳамоҳангӣ эҷод кунад ва аз ин тариқ сармашқи тоза барои шоирони пас аз 

худ падид оварад» [124, 100]. 

Лаҳн ва баѐнравоӣ яке аз асилтарин мушаххасҳои шеъри Бохтарӣ аст. 

Аксарияти ашъори Бохтариро шеърҳои равоӣ ташкил медиҳад. Ҳинҷори 

забони шеъри Бохтарӣ ба гунаест, ки бистари лозимро барои ривоятгарӣ  

эҷод карда ва ба ӯ имкон дод, то нақши шоири ровиро ифо намояд. Бохтарӣ 

ривояте офарида, ки ваҷҳи шоирона ва достониро якҷо доранд ва метавонанд 

аз сатҳи як ривояти оддӣ фаротар раванд ва дар айни равоӣ будан, 

қобилиятҳои шеърии худро низ ҳифз кунанд. Ба коргирии ривоят ѐ шеър- 

достонҳо, заминаи эҷоди хубтар ва густурдатар барои андешаронӣ ва 

суханпардозӣ мебошад. Шоирон аз ин тариқа аксарро барои баѐни беҳтари 

андешаҳои сиѐсӣ ва иҷтимоии худ суд мебаранд. Бохтарӣ шоирест миллӣ ва 

мардумӣ, бо андешаҳои баланди инсондӯстӣ. Шеърҳои Бохтарӣ тасвиру 

намоиши моҷароҳо ва бедодгариҳои замона аз таърихи торики Афғонистон 

аст. Бохтарӣ дар ашъори равоии худ ба баѐни дарду ранҷ ва бадбахтии 

мардум ва ҷомеа тавъам бо устураҳои миллӣ мепардозад ва аз ситамҳое, ки 

бар миллаташ раво доштаанд, месарояд. Бинобар ин, шеъри Бохтарӣ шеъри 

тамсилӣ аст ва ҳадафи шоир аз баѐни ҳикоятгуна, худ вақоеъ нест, балки 

ривоят барои ӯ василае баҳри баѐни масъалаи иҷтимоӣ ва сиѐсӣ аст.  

 Бохтарӣ дар қитъаи «Ало эй оташошомон» ҷангҳои дохилии кишварро  

ривоят карда, баѐн мекард, ки  ин манзума аз ҳуҷуми Артиши Сурх ва 

ҷангҳои шаҳрвандӣ ба зеботарин шакл ва бо забони манзум ва тамсилӣ 

ривоят гардидааст:   

Эй, ки гӯӣ моҷаро чун буд? 

Он зимистон, хуб ѐдам аст. 

Корвонҳо омаданд аз шаҳрҳои дур, 

Шаҳриѐнро барфу сармо хун ба рагҳо мунҷамид месохт. 

Лек он бозоргононе, ки бори астарону уштурон, 

Корвонҳо з-они онон буд. 

Дар тамоми кӯчаҳои шаҳр, 

Даккаҳои яхфурӯшӣ боз мекарданд. 

Човушони корвонҳо мезаданд аз жарфнои синаҳо фарѐд:  

Ҳой, мардум!  

Родмардиҳои мо ҳаргиз мабодатон фаромӯш! 

Мо чӣ мардонем ҳар як «марди мардистон»,  

Ҳар яке аз мо дусад мард аст дар як пераҳан пинҳон. 

Шаҳриѐн мурданд ниме, ними дигар низ 



91 

Маргро, осоиши ҷовидро дар орзу буданд 

Лек,  

Човушони корвонҳо мезаданд аз жарфнои синаҳо фарѐд:  

Ҳой, мардум !  

Барф, барфи тоза овардем, 

То шумо аз ранҷи ин сармо биѐсоед. 

Корвонҳо сӯи шаҳру сарзамини хеш баргаштанд, 

Дар тамузи соли дигар корвони дигаре ома. 

Дар чунон гармо, ки ҳатто моҳиѐн дар об мемурданд, 

Човуши ин корвон фарѐд мезад, дар тамоми кӯчаҳои шаҳр:  

Ҳой мардум!  

Хайма овардему оташдону афрӯзина овардем, 

Оби гарме низ аз гармобаи таърих, 

То шумо аз ранҷи ин гармо баросоед. 

Родмардиҳои мо ҳаргиз мабодатон фаромӯш!  

Посухат кӯтоҳ гуфтем, эй ки пурсидӣ:  

 «Моҷаро чун буд?»  

Моҷаро ин буду хунин буд [ 812-6,812 ].  

Бисѐр вақтҳо ҷараѐни шеъри Бохтарӣ ба қисса ѐ достон шабоҳат 

меѐбад, ки тавассути ровӣ баѐн мешавад. Бохтарӣ хонандаро дар матни 

достонвораҳои шоирона қарор медиҳад ва куллиѐти шеърашро тавре низом 

мебахшад, ки хонанда битавонад қадам ба қадам бо ӯ пеш равад ва нисбат ба 

он чӣ дар пешрӯ рух дод, кунҷков ва ҳассос гардад. Ин вижагиро аслитарин 

хислати достонӣ зикр карда, гуфтаанд: «Достоне, ки воқеан достон бошад, 

бояд дорои як хусусияте бошад: шунавандаро бар он дорад, ки бихоҳад 

бидонад баъд чӣ пеш хоҳад омад» [99, 50].  

 Шеъри ривоятии Бохтарӣ ѐ шеъри боло бар ҳамин хусусият устувор 

аст.  

Қисми аъзами эҷодиѐти Муъмин Қаноатро достонҳояш ташкил 

медиҳад. Кӯтоҳтарин манзумаи вай шеър-достони «Шоиру шоҳ» аст:  

Шоҳи соҳибқирон Темури ланг,  

Қалб аз ҷанг дошт ѐ аз санг.  

Хок дар зери пояш меларзид,  

Марг аз хашми ӯ ҳаметарсид.  

Адлу инсоф даргурез аз ӯ,  

Мижаҳо дашнаву камон абрӯ.  

Гар имое ба мижаҳо мекард,  

Чанд сарро зи тан ҷудо мекард.  

Бо ғазаб абрӯвон чу хам мекард,  

Тухми одам зи хок кам мекард.  

Баъди ҷанги шадид Иронро,  

Рӯ ба осо гирифта Шерозро, 

Дод фармон қатли ом эълон, 

К-аз ҳама саркашон ситонад ҷон. 

В-аз сарони гузида дар он ҷо, 

Калламанорае кунанд ба по, 

То зи кунҷу канораи кишвар, 

Дида созанд ба зури ӯ  бовар [16, 45].  

Дар масъалаи муқоиса ва татбиқи ҷанбаҳои мухталифи ин ду сухансаро 

нуктаи фарқият миѐни онҳоро манзумаҳои баланд ташкил медиҳад. 

Бештарин асарҳои ӯро манзумаҳои баланд ѐ мустақил ташкил медиҳанд. 

Бохтарӣ дар зимни доштани шеърҳои достонӣ ва ривоятӣ як манзумаи 

нисбатан баланди равоӣ зери номи «Баѐнномаи ворисони замин» дорад. Ин 

манзума дар қолаби шеъри озод мебошад. Шеърҳои равоии Восифи Бохтарӣ 

алоқамандӣ ва дилчаспии онро ба ин сабки суханпардозӣ нишон медиҳад. 

Бинобар он, зарур аст, то мурури мухтасаре аз моҳияти достонҳои Муъмин 

Қаноатро дошта бошем.  

Аз соли таълифи «Мавҷҳои Днепр» (1964), то охирин достонаш- 

«Масъуднома» (1994) Муъмин Қаноат 10 достон навиштааст, ки онҳоро 

мухтасаран чунин тавсиф кардан мумкин аст:  

1. «Мавҷҳои Днепр» нахустин достони шоир буда, соли 1963  иншо 

шудааст. Ин достонро муҳаққиқон достони лирикӣ медонанд. Достони 

мазкур аз оғоз ва анҷом аз ҳашт фасл иборат буда, бо унвонҳои «Мавҷи нав», 

«Мавҷ дар пешонии поки Тарас», «Мавҷ дар саҳро», «Мавҷи одам», «Мавҷи 

пӯлод», «Мавҷи суруд», «Мавҷи ханда» ва «Мавҷи бародарӣ» унвонгузорӣ 

шудааст. Ин манзума тасвире аз даҳшатҳои ҷанг буда, ба корномаи яке аз 

фарзандони миллати тоҷик Саидқул Турдиев бахшида шуда, фасли охирин 

марсияи бародари шоир мебошад. Аз миѐни ин бобҳо беҳтарин ва 

боэҳсостарин шеъри ин асар, ки шӯҳрати зиѐде миѐни хонанда касб карда, 

таассуроти амиқе дар дили ҳар хонанда андохт ва он барои аксарияти 

хонаводагон ошност, «Мавҷи бародарӣ» маҳсуб меѐбад.  

 «Мавҷ» дар шеърҳои Қаноат рамзи адабӣ аст, иртиботи бахшҳои ин 

манзума ба воситаи калимаи «мавҷ» ба ҳамдигар таъмин гардида, ҳамин 

равиш ягонагии шакли зоҳирии асарро ба вуҷуд овардааст. Дар маркази асар 

гузоштани калима ба унвони рамз ва онро нақши васила қарор додан услуби 

достонҳои навро ташкил дода, пайванди шаклии асарҳояшро ба вуҷуд 

меорад. Шоир андешаи худро ба воситаи ҳамин вожаҳои символӣ ѐ рамзӣ дар 

достонҳо баѐн медорад.  

2. Манзумаи   калонҳаҷми дувуми шоир, ки дар соли 1967 суруда 

шудааст, достони «Оташ» мебошад. Достон ба коргарони Нерӯгоҳи барқии 

обии Нораки Тоҷикистон бахшида шуда, асари иҷтимоӣ - таърихӣ ѐ васфӣ- 

иҷтимоӣ буда, дорои 9 фасл мебошад. Асари мазкур дар тобеияти мутлақи 

замони Шӯравӣ суруда шуда, ҷанбаи сиѐсӣ ва мафкуравӣ гирифтааст. Чун 

дар низоми вақт чунин шеваи саройиш маъмул буд, аз ҳамин сабаб баъзе аз 

қисматҳо аз дидгоҳи муҳаққиқон ва хонандагони замони ҳозира, тарҳи 

кӯҳнагӣ ба худ гирифта бошад ҳам, аммо ба ҳар сурат озодӣ дар баѐни 

андешаҳои шоир мушоҳида мегардад. Қаноат бо доштани завқ ва қареҳаи 

волои ҳунари шоирӣ ҷанбаҳои зебои бадеиро дар достон ба таври фаровон ба 

кор бурдааст.  

3. Соли табъи достони «Китобҳои захмин» -и Муъмин Қаноат 1969  

аст. Достони мазкур лирикӣ буда, дорои ҳафт бахши беунвон аст. Ин бахшҳо 

бо ҳамдигар иртиботи наздики мавзӯӣ доранд. Мавзӯи достон паѐмадҳои 

ношӣ аз ҷанг ва даҳшатҳои ҷангро дар бар гирифта, ҳамроҳ бо эҳсосот ва 

андешаҳои инсонгароѐна ва фалсафии шоирро омехта фаро гирифтааст.  

Дар ҳамаи достонҳои Муъмин Қаноат навъе рӯҳи баланд, тавоноӣ ва 

қудрати инсон мушоҳида мегардад. Дар ҳар замон ва макон садди монеи 

рӯҳияи баланд ва шикастнопазир намегардад. Ба абѐти дилангез ва зебоӣ аз 

ин достон таваҷҷуҳ фармоед:  

Ба ѐди рӯзҳои рафтаю монда,  

Ба ѐди номаҳои ишқи нохонда.  

Ба ѐди захмҳои дар ҷигар монда,  

Ба ѐди мурдаҳои дар сафар монда.  

Ба ѐди ҳар ду устодам,  

Зи дунѐи дарунам роз бикшодам.  

Ба ѐди ин китоби захмдори пур зи асрорам,  

Ҳадиси тоза меорам.  

Ки тухми кӯҳна дар саҳрои нав корам,  

Барои мардуми оянда тухми хайр мекорам [13, 70].  

4. «Сурӯши Сталинград» ҳамосаи қудрат ва тавоноии шоир буда, соли 

таълифаш 1971 аст. «Сурӯши Сталинград» достони бузургтарин пирӯзии 

башарият бар фашизм мебошад. Ин достон саргузашт ѐ тавсифи маҳз 

қаҳрамонӣ нест, балки баѐни лаҳзаҳои умрест, ки бо ҳиссиѐт ва андеша ва 

таассуроти хос ва амиқ ба таври драмавӣ тасвир шуда, шуҷоат, ватанпарастӣ, 

садоқат, фидокорӣ, азхудгузарӣ, инсоният, бузургии рӯҳи инсон ба беҳтарин 

шакли тамсил тасвир гардидааст. Аскар Ҳаким ин достонро чунин тавсиф 

мекунад: «Ҳашт сурӯши ин достон, ҳашт сурӯше, ки аз қаъри дилҳо бадар 

меояд ва садои ҷоншикори ғуссаву андӯҳу рӯҳбахши шодию фараҳ аст. Дар 

пардаҳои баландтарини оҳанги қаҳрамонӣ худ ҳам аз ғинояти ҳаяҷонбахш 

бебаҳра намегардад ва дар охир ин ҳашт суруш дар тафаккури мо ба ҳам 

омехта, ҳангоме, ки достонро ба охир мерасонем, дар мо таассуроти 

бошукӯҳе боқӣ мегузорад. Ҳамин тариқа, баъзе он овозҳои меҳанӣ, ки дар 

сурӯшҳо ба гӯш мерасанд, бо садоҳои баланд ҳамроҳ шуда, ҳама дар якҷоягӣ 

ба садои фалакпечи зангулаҳо бадал мешаванд» [146, 7].  

Муъмин Қаноат дар шурӯи сурӯши модарон аз азамат ба шукӯҳи 

достон, ки ниҳояти инсондӯстии ӯро нишон медиҳад, сар мекунад: 

Ситоиш мекунам, кӯҳи баланду рӯҳи инсонро,  

Фурӯ меоварам, ман қуллаи кӯҳи Бадахшонро. 

Ба пои ту, аѐ гултеппаи бори ҷаҳон бар дӯш, 

Аѐ сайѐраи сокит, аѐ гавҳораи сокит [12, 20].  

Муъмин Қаноат шоири реалист аст. Асос ва сиришти достонҳои ӯ 

воқеӣ ва мустанад мебошанд. Бахусус, дар достони «Сурӯши Сталинград» 

номҳои қаҳрамонон Матвей Путилов, Робиа, Аҳмад Турдиев, маконҳо -дарѐи 

Волга, баҳри Каспий, баҳри Сиѐҳ ҳама воқеӣ ва шинохта шудаанд. Ин шеваи 

сабки услуб тамоми достонро фаро гирифтааст. Барои ин кори бузург 

Муъмин Қаноат панҷ бор ба Сталинград сафар карда, ҳамаро дида ва 

санҷида, ба қавли Абдунабӣ Сатторзода: «Дар муддати сафарҳо, арз ва тӯли 

кӯчаҳоро қадам зада, муайян намудааст, то ки ҳарфи хато наравад. Номи 

кӯча, маҳалла ва одамонро айнан истифода кардааст ва оқибат ин асар дар 

тӯли панҷ сол [1965-1970] дар дил ва хаѐлот пухта, дар тӯли ду моҳ рӯйи 

коғаз омадааст» [145, 20].  

Муъмин Қаноат ба сабки достонсаройии суннатии адабиѐти форсии 

тоҷикӣ дар оғози достон аз санъати бароати истеҳлол истифода мекунад. Ин 

шева дар достонсаройии суннатии мо дар «Шоҳнома» -и Фирдавсӣ, 

«Маснавӣ»-и Мавлоно, «Бӯстон» -и Саъдӣ ва ғайра дида мешавад. Ба воситаи 

ин шигард шоирон мақсад ва нияти эҷоди асарро ба қасам ба хонанда 

мерасонанд. Муъмин Қаноат дари достонро бо ин дурвожаҳо мекушояд, ки 

сангинии суханашро мухотаб мекунад:  

 Суханро вазну тамкини замин бояд,  

Суханро қудрати ҷонофарин бояд.  

Дили сарбозу мисли ту камин бояд, 

Замини ман, ки дастони туро хонад. 

Суханро сеҳри мурдан, зинда гардидан, 

Хазон дидан, баҳорон боз сабзидан. 

Чу дарѐ дар муҳити хеш ғунҷидан, 

Бувад лозим, ки авсофи туро гӯяд. 

Суханро талхии ашки дили модар, 

Ва ширинии ѐди бӯсаи дилбар. 

Барои навкамону навҷавон аскар, 

Ҳамебояд, ки асрори туро хонад. 

Зимистон тухми гул бар хок мерезад, 

Баҳорон мавҷи гул аз хок мехезад. 

Чу тухми одамӣ резад, намехезад, 

Намерӯяд, ки рози хешро гӯяд…[12, 3-4].  

Достони «Сурӯши Сталинград» асарест ҳамосӣ - ғиноӣ, ки аз як оғоз ва 

нуҳ бахш иборат буда, ҳар бахш таҳти унвони сурӯш омадааст. Ҳар сурӯш 

воқеаҳо ва рӯйдодҳои азими ҷангӣ ва паѐмадҳои ношие аз ҷанг ва 

корномаҳои қаҳрамонии инсонҳо, ҳамроҳ бо ҳиссиѐти амиқи шоири 

инсонпарвар як ҷо шуда, достонест, ки ҷавҳари онро бо мантиқ, фалсафа, 

андешаҳои волои пайвандхӯрда ва халқ гардидааст. Муъмин Қаноат сабаби 

ба вуҷуд омадан ва сурудани ин асари бузургро чунин ба қалам медиҳад: 

«...Баъди ин сафари Сталинград дар вуҷудам эҳсоси ҳаяҷоновари аҷибе пайдо 

шуд, ки ѐ даъвати арвоҳ ѐ зарурати таърихӣ буд…» [131, 6].  

Дар достони «Сурӯши Сталинград» нақли воқеа бо эҳсосоти 

инсондӯстона ва инсонпарварона ва тасвире аз бузургии рӯҳи инсон ҳамроҳ 

бо як навъ монологи ботинӣ ва суханони малакутии шоир ҳамроҳ тасвир 

ѐфтааст. Мунтақидон дар ин боваранд, ки «Сурӯши Сталинград» монанди 

«Маснавӣ»-и Мавлавӣ як илҳоми дарунӣ ва хитоби ботинии шоир аст. 

Достон ба ин баландӣ ва шуур, эҳсосоти поки инсонӣ ва гуфтугӯи шоир бо 

худаш дар олами маониро суроғ надорем. Худоӣ Шариф менависад: «...Аз 

шиддати баѐни ҳиссиѐт ва андеша ва тамом омадани онҳо чунин сабки 

гуфтор дар сурати тобеи руҳонияти шадид будан ба сабки Ҷалолиддини 

Балхӣ ҳамоҳанг мебошад. Муъмин Қаноат дар гуфтори худ асосан тобеи 

ҷавҳари инсонгарӣ ва инсонгироист, на мафҳуми муғризонаи сиѐсӣ ва 

мафкурӣ. Қаноат дар «Сурӯши Сталинград» ба монанди Мавлавӣ сухан 

мегӯяд, вале дар ин ки ӯ чӣ мегӯяд ва ин чӣ фарқ аст, Ҷалолуддин аз ҳоли 

равонӣ ва қалби одамӣ сухан мегӯяд ва Қаноат аз вазъи ӯ» [120, 74 ].  

Акнун ба пораҳои аз ин суханон малакутӣ таваҷҷуҳ кунед:  

Замини безабон, хоки шаҳидон, дор маъзурам,  

Ба он ҷое, ки ѐрон сар ниҳода, пой мемонам.  

Бубахшед, эй азизон, гар қадам беҷой мемонам 

Ҳамон рӯзе, ки душман зер кард аз кибр домонат 

Чи домоне, ки бо сад ноз мепарвард тифлонат [7, 213]. 

Вақте ки Муъмин Қаноат барои таҳия ва ҷамъоварӣ ва мушоҳидаи 

маконҳои ҷангӣ ба Сталинград меравад, мехоҳад, ки пиѐда шавад, аввал даст 

ба рӯйи замин меандозад, баъд қадамҳояшро рӯйи замин мегузорад. Ӯ ба 

ҷойе, ки ҳазорон ҳазор шаҳидон хуфтаанд пой мегузорад. Ин ҳолат аз 

ҳиссиѐти сӯзон ва авотифи баланд ва инсондӯстии шоир сарчашма мегирад: 

Ба қавли Муъмин Қаноат: «Амиқии фикр ва шиддат эҳсоси шеърро баландӣ 

мебахшад» [131, 4]. Аскар Ҳаким дар навиштаи дигар маҳорати шоирии 

Қаноатро ин гуна тасвир мекунад: «Дар достони «Сурӯши Сталинград» 

маҳорати шоирии Қаноат хеле хуб аѐн шудааст. Таркиби сухан ва тасвири 

достон ба мавзӯи воқеии он ниҳоят муносиб ва мувофиқанд. Дар он оҳангҳои 

баланд ва қаҳрамонӣ шеъри минбарӣ, ки аз зиддиятҳои шадид тавлид 

шудааст, бо андешаҳои аниқ ва лаҳни розҳои ошиқона ба ҳам омехта садо 

додаанд [105,52]. 

Муъмин Қаноат барои достони «Сурӯши Сталинград» ва «Тоҷикистон  

исми ман» шоистаи ҷоизаи Ҷамоҳири Иттиҳоди Шӯравӣ (1977) гардид.  

5. Достони «Тоҷикистон исми ман» соли 1974 навишта шудааст. 

Достони мазкур як асари таърихӣ ва баѐнгари таърихи халқи тоҷик ва ҳамроҳ 



98 

бо шеваҳои зебову эҳсоси шоир мебошад. Ин манзума шомили панҷ бахш 

буда, ҳар боб нақш хонда мешавад. Мавзӯи достон муборизаи мардуми тоҷик 

барои зиндагии озод аст. Фотеҳ Абдуллоҳ менависад: «Достон аз лиҳози 

банду баст низ ҷолиби диққат аст. Сарахбори дебочаи таърихи тоинқилобии 

халқи тоҷик буда, панҷ нақш аз панҷоҳ соли давлати нави тоҷикон ҳикоят 

мекунанд, «нақш» ба мисл «мавҷ» ва «нур» образи рамзӣ набуда, фақат 

маънои «боб»-ро дорад» [21, 112].  

Достони «Тоҷикистон исми ман» баъд аз китоби «Тоҷикон»-и Бобоҷон 

Ғафуров барои муаррифии халқи тоҷик нақши муассиру мондагоре дорад. Ба 

қавли Муъмин Қаноат: «Баъд аз китоби «Тоҷикон» -и Бобоҷон Ғафуров, ман 

инро дар паҳлӯи он навиштаам, ки «Тоҷикистон  исми ман» аст ва ба хотири 

умед бахшидан ба мардум, ки ман тоҷикистонӣ ҳастам, дигар ҳеҷ кас на; на 

Ӯзбекистон ва на дигару дигар бо ҳама ҳудуду камбағалӣ ва бенавоияш» 

[131, 6].  

6. Достони «Падар» тақдим ба падари шоир аст. Яке аз размандагони 

тавоно, ҷанговар ва тоҷикпараст падари Муъмин Қаноат буд. Ба ҳамин асос 

Қаноат ин манзумаро ба падар пешкаш медорад. Соли чопи ин достон 1976  

қайд шудааст.  

Достони «Падар» аз достонҳои дигари шоир тафовутҳое дорад, ки ин 

фарқият ҳам дар мавзӯъ ва ҳам дар шакли достон аст. Қаноат шакли 

суннатиро барои мавзӯи нав ба кор бурдааст. Ба қавли Худоӣ Шариф достони 

«Падар» аз дигар достонҳои шоир бо тарзи баѐнаш ҳам фарқ дорад. Бо 

тамоми қувват ва завқу ҳиссиѐт дар қуллаи шиддати андеша сухан гуфтан 

хоси сабки дигари достонҳои то ин вақт сурудаи шоир аст. Гумон мекунед, 

ки гӯянда тамоми имконоти фикрӣ ва ҷисмонияшро фишурда ва агар чунин 

ҷоиз бошад, шираи ҷону танашро ба мисраъҳои шеър мерезад» [115, 77].  

Достон дарбаргирандаи мавзӯи воҳид ва ҳамчунон аз аввал то охир дар 

шакли қофия, банди маснавӣ ва дар вазни ягона навишта шудааст. Дар ҳоле 

ки дигар достонҳои шоир маҷмӯаи қитъа ва шеърҳои мустақили шакл 

мебошанд. Мавзӯи достон дар бораи равандҳои инқилобӣ ва ҷангҳои дохилӣ 

дар мавқеияти ҷуғрофияи зодгоҳи шоир деҳаи Курговади Дарвози 

Тоҷикистон мебошад.  

7.Достони «Гаҳвораи Сино» ҳамосаи рӯзгори на танҳо шоир, балки 

онро метавон аз мутафаккирон ва файласуфони қарни бистум донист. 

Достони «Гаҳвораи Сино» гувоҳ бар ин гуфтаҳо аст.  

 «Гаҳвораи Сино» достонест ҳакимона, таърихӣ - ирфонӣ ва иҷтимоӣ. 

Дар робита ба ин Атахон Сайфуллоев менависад: «Гаҳвораи Сино» 

достонест, ки ҷараѐни зиндагӣ ва фаъолияти илмиву ҳакимӣ ва андешаҳои 

фалсафиву  иҷтимоии мутафаккири бузургро вобаста ба шароити таърихӣ ва 

маданӣ ва ҷамъиятии замони Бӯалӣ санъаткорона таҳлил ва ҷамъбаст 

кардааст» [88, 122].  

Ин асари бузурги таърихӣ соли 1980 навишта шудааст. Дар мусоҳибае, 

ки бо Қаноат доштам, эшон изҳор карданд, ки: «Достони «Гаҳвораи Сино»-

ро ба мақсаде навиштам, ки Синоро миллати ғайритоҷик бароварда буданд. 

Дар давраи Шӯравӣ бовар кунонидани мешуданд, ки миллати Абӯалӣ ибни 

Сино тоҷик нест. Ҳамин таҳрифи таърих маро водор кард, ки мадракҳои 

таърихиро истифода намуда, гаҳвораашро тасвир намоям, яъне Ибни Сино аз 

падару модар тоҷик ба дунѐ омадааст ва забони модариаш тоҷикист [131, 6].  

Академик Муҳаммадҷон Шакурӣ дар ин бора навиштааст, ки 

«...пантуркистҳо дар садаи бистум бештар маънои нест кардани тоҷиконро 

ҳадаф қарор дод. Як падидаи ҳуҷуми фарҳангии пантуркистҳо ин буд, ки бо 

болшевикон ҳамзабонӣ ѐфта, Бухоро ва Самарқанд ва водиҳои фарҳангиро ба 

Ӯзбекистон доданд ва ҳамаи тамаддуни шаҳри ин сарзаминро ба ӯзбекон 

нисбат доданд. Даъво карданд, ки бузургоне чун Рӯдакӣ ва Ибни Сино ҳама 

турк буданд. Ӯзбекон он бузургонро ӯзбек мегуфтанд, шарқшиносон онро 

моли Эрони имрӯз ба шумор меоварданд. Дар ин байн тоҷик нокому бенаво 

монда буд...» [40, 20].  

Дар ин достон Қаноат бори аввал аз мавзӯи замонӣ дур шуда ва ба 

зиндагии абармарди донишу фазилат пардохта аст. Чун дигар достонҳо ҳама 

дар мавзӯи ҷанг ва аз назари маъноӣ бо ҳам қаробат доранд,. муҳаққиқон ин 

достонро як асари комилан санъатӣ ва ҳунарӣ медонанд бо ҳамаи орояҳои 

сухан ороста гардидааст. Достон бо идеологияи Шӯравӣ чандон мувофиқ ва 

муносиб нест. Ба хотири яке руҷӯъ ба адабиѐт ва фарҳанги гузаштагон дар он 

замон мамнӯъ буд. Матраҳ кардани чунин мавзӯъи дар он замон ба ҷасорати 

адабӣ, халлоқияти ҳунарӣ, эҳсоси масъулияти миллӣ ва тааҳҳуди шоир 

нисбат ба ҳунар ва арзишҳои милли бастагӣ дорад. «Гаҳвораи Сино» ҳамчун 

сабки дигари достонҳои Қаноат аз оғоз ва анҷом аз даҳ мушкилот иборат аст. 

Достон бо ин абѐт оғоз мегардад:  

То саҳаргаҳ Ситора
1
 меҷунбид,  

Тифл дар гаҳвора меҷунбид.  

Дар нигоҳаш самои пурахтар,  

Аз карон то карона меҷунбид.  

Мегузаштанд зулмати шабҳо 

Дар назарбозиҳои кавкабҳо 

Субҳро медамид бо сахтӣ 

Аллаи  модарону "ѐ Рабҳо" [9, 14].  

Муҳаққиқон достони «Гаҳвораи Сино»-ро шоҳкории нимаи дуввуми 

қарни ХХ-и адабиѐти Шӯравии тоҷик маҳсуб медонанд. Ин асар сазовори 

ҷоизаи адабии ба номи устод Рӯдакӣ гардид.  

8. Достони «Ситораи Исмат» дар соли 1990 [1368 ҳиҷрӣ] чоп шудааст. 

Тавре ки аз номаш пайдост, мавзӯи достон корномаи қаҳрамони Иттиҳоди 

Шуравӣ Исмат Шариф ва моҷарои шаҳодаташ дар Ҷанги Бузурги Ватанист. 

Ин достон аз се боб, хотима ва аз як фасли кӯтоҳи беунвон иборат аст. Ҳар як 

боб дорои се фасл буда, фаслҳо «бозгард» хонда мешаванд. Унвони бозгард 

дар ҳар боб ба ин муносибат, ки дар ҳар боб бозгашти дубора ба корнома ва 

нақли кӯтоҳе аз зиндагии Исмат дар ҷанг аст. Бояд гуфт, ки ин достон танҳо 

ҳамосаи Исмат нест, балки моҷарои ҷанг, паѐмадҳои он, сабру шикебоию 

номуродӣ ва ноумедии як хонавода ва умедҳои барбодрафта, ба зеботарин 

                                                           
1
Дар мисраъњои боло Ситора номи модари Ибни Сино аст 

шакли ҳунарӣ тасвир гардидааст. Худоӣ Шариф менависад: «Дар достони 

«Ситораи Исмат», ки ба зиндагии фоҷиабори шахси маълум дар замони ҷанг 

бахшида шудааст, меҳр ва раҳму шафқати одамӣ ба номуродиҳои як хонадон 

баѐн шудааст. Ишқи беандоза ба инсон ва мушкилоти  фоҷиа он шоирро дар 

ин достон ҳамчун инсондӯсти ҳақиқӣ намоѐн кардааст [115, 92].  

Ба порае аз як қисмати достон таваҷҷуҳ кунем, маълум мегадад, ки 

Қаноат бо эҳсоси шоирона, сӯгвории модари Исматро чунин тасвир кардааст:   

Бачама гиря куне, гиря ҳама хешу табор,  

Гиря мекард ҳама зори ба зор.  

Гиря мекард, аҷаб гиряи тифлона нигор,  

Рафт аз рӯйи замин ашки баҳор.  

Писарам, хоб кун осуда ба гаҳвораи ноз,  

Рафтию омадӣ, дер омадӣ аз дашти дароз.  

Писарам, хати сиѐҳат ба пари зоғ омад,  

Рафтӣ аз боғи ҷаҳону ба дилам доғ омад.  

Алла гуфтам, сари гаҳвора, ки хуш хоб равӣ,  

Рафтаи хоб, чӣ гӯям, ки ту бедор шавӣ .  

Ту калон будию дар чашми ҳама ҷои ту буд,  

Дар замири ҳама кас нақши қадамҳои ту буд.  

Шерзодам, зи чӣ гаҳвораи нозат холист,  

Ҳама дар хонаю дарвозаи бозат холист.  

Соҳиби зиндаи ман, мурдаи ман, во писарам 

Меравӣ зинда ба тобут зи пеши назарам [16, 354].  

9. Достони «Ҳамосаи дод» соли 1995  ҳангоми мусофирати шоир дар 

шаҳрҳои Бишкек ва Алмаато навишта шуда, ин асар аз оғоз, ҳафт боб, ки 

«дард» хонда мешаванд, ду фасл ба унвони «руҷӯи модар» ва фасли анҷом 

«фотиҳа ба ҷойи хотима» иборат аст. Мавзӯи достон воқеоти хунини 

Тоҷикистон, яъне ҷангҳои шаҳрвандӣ дар солҳои 1992- 1994 мебошад. 

«Ҳамосаи дод» асари ҳаммосӣ - ғиноӣ аст. Шоир бо диду баѐни шоирона ва 

бо ҳамдардӣ ва дилсӯзӣ ба ҳоли халқу кишвар ва эҳсосоти сӯзони 

ватанпарастӣ ва мардумдӯстӣ фоҷиаи ҷангро тасвир кардааст. Қаноат дар 

бисѐре аз пораҳои достон руҷӯи орифона дорад. Шоир иллати фоҷиаи 

Тоҷикистонро дар набудани ду чиз медонад: яке гаҳвораамон ва дигаре 

гавҳари инсон, ки ҳар ду гавҳар ба об рафта ва инсон аз он тиҳӣ шуд. Шоир 

дар «Ҳамосаи дод» мукофоту амал ва кирдори онҳоро ба ҳукми Худованд 

ҳамчун довари олӣ ва маънавӣ ҳавола мекунад ва роҳи наҷотро аз Худованд 

металабад. Ин чизи нав дар достонсароии ӯ аст. Дар дигар достонҳои шоир 

ин тарзу услуб дида намешавад. Таваҷҷуҳ фармоед ба порае аз муноҷоти 

шоир:  

Гуфт: эй Халлоқи ин кавну макон 

Аз чӣ моро офаридӣ дар ҷаҳон? 

Аз чӣ моро соҳиби ҷон кардаӣ,  

Ҷони равшанро чӣ арзон кардаӣ? 

Раҳмати ту синаи раҳм офарид, 

Қаҳри ту хашм офарид, ваҳм офарид...  

Чун ба зоти Ҳақ касе ҳамроз нест 

Дар заданҳои Худо овоз нест 

Меҳри ӯ нур асту ҳоло нур шав 

Бигзар аз ин дӯзахситон, ҳур шав 

Юсуфи гумгаштаат пайдо шавад 

Ин дили худмурдаат эҳѐ шавад [10, 260].  

 

Ё дар пораи дигар:  

Куҷоӣ, соҳиби кавну маконҳо? 

Нигаҳдори замину осмонҳо 

Заминрою саморо вожгун кун!  

Забардастӣ агар бошад, забун кун!  

Зи раҳму хашми ту назми ҷаҳон аст, 

Ки боби раҳму хашми модарон аст. 

Биѐву хашмро бардор аз хок, 

Зи кӯрон чашмро бардор аз хок [10, 265].  

10. Муъмин Қаноат дар оғози достони «Масъуднома» эҳсосоти 

Масъуд-дӯсти хешро чунин баѐн мекунад: «...Ин асар ангораест аз чеҳраи 

нотакрори рустамона, орифона ва ошиқонаи Масъуд. Ӯ қаҳрамони марказии 

достон, симои бадеӣ ва ормонӣ аст [11, 35].  

 «Масъуднома» охирин фаъолияти адабии Қаноат дар иншои достон 

мебошад. Ин ситоишнома нисбат ба дигар достонҳои шоир манзумаест 

камҳаҷм дар ҳудуди 35 саҳифа, ки аз 314 байти муштамил мебошад. Соли 

эҷоди ин асар миѐнаи соли 1995 мебошад. Ин адиби озода бо рӯҳи баланди 

инсондӯстӣ ва мухлисонаи хеш корномаҳо, рашодату қаҳрамониҳои 

абармарди озодихоҳ ва рашиди Афғонистонро шоирона ҷилва додааст.  

 «Масъуднома» асари ҷолибест, ба ин манзур, ки таззод миѐни ду асари 

Қаноатро ба вуҷуд овардааст. Достони «Сурӯши Сталинград» дар ситоиши 

қаҳрамонҳои Иттиҳоди Ҷамоҳири Шӯравӣ ва ҷанг алайҳи низоъҳо навишта 

шудааст, аммо «Масъуднома» ситоиши қаҳрамони миллӣ Аҳмадшоҳи 

Масъуд бо Артиши Сурх аст. Ба ҳамин далел Қаноат қаҳрамони миллии 

кишварро дар дифоъ аз хоки худ бо сарбози рус дар набард тамсил кардааст.  

Муъмин Қаноат барои навиштани «Масъуднома» чанд бор ба Панҷшер 

сафар карда, бо хонавода, хешу ақрабо ва дӯстони Аҳмадшоҳи Масъуд 

суҳбат кардааст. Баъди шинохти шахсияти Масъуд Қаноат бузургии ӯро дар 

озодиву озодагӣ ва покӣ ѐфта, Масъудро як чеҳраи нотакрор ба қалам 

медиҳад. Ҳамин бузургӣ ва тавоноии Масъуд сабаб шуд, ки Қаноат даст ба 

иншои чунин асари ҳамосӣ занад. Чунончи, Қаноат ӯро дар шеър ҳамчун 

Рустами замона  тасвир кардааст: 

Аз Рустами фасона то Рустами замона, 

Ҳимматгузор бигзар бо гоми Рустамона. 

То аз забони килкат оташ кашад забона,  

Гурзи гарони Рустам бигзор бар канора. 

Онро пазир шоир як пора истиора, 

Имрӯз тирбор аст, ҳамвора моҳвора [11,34]. 

Достон иборат аз 9 бахш буда, бо 5 вазну 5 қолаби шеърӣ - мусаммати 

мураббаъ, маснавӣ, мустазод, навоварона, қасида [ғазал] ва арӯзи нав суруда 

шудааст. Ин сабк ва шева аз ибтикороти навҷӯѐнаи шоир маншаъ гирифта, 

ҳамаи достонҳо ба ҳамин тариқ рақам хӯрдаанд. Инак, намунаҳое аз ин панҷ 

вазни шеърӣ меоварем: 

 Қафасфурӯш садо мекунад, ки зуд биѐ, 

Ки мехарӣ зи даруну берун навои зиѐ 

Биѐ, ки кабки дариаш ба сони шоҳин аст 

Вагар сарои сароянда аст, он ин аст. 

Ман қафас харидаму рафтам      [11, 4].  

(Муҷтаси мусаммани махбуни маҳзуф) 

                                 ***        

Само чун кулоҳ танг омад, 

Ба хок саҷда намудам сарам ба санг омад. 

Аҷаб, ки марги маро русҳо хабар доданд 

Ба ин қабули дуруғин чи болу пар доданд 

 Даму нафас харидаму рафтам [11,5].  

(Муҷтаси мусаммани махбуни маҳзуф)   

                                ***    

Шикасти мост ҳар он диранги мо, 

Ва ҷанги мову ин домони санги мо. 

Ва ҷанги ин замину домани гардун, 

Дуои мову гирди домани бечун [11,7].  

(Ҳаҷази мусаддаси солим) 

                    *** 

Дидамаш биншаста дар болои санг, 

Аз намоз, 

Сангро оварда дар номусу нанг. 

Гуфт: Ҳақ, 

Ҳусни якрангӣ бибахшо аз диранг, 

Гуфт: Ҷон, 

Эй ки аз ту нагзарад тири хаданг [11,12].  

(Рамали мусаддас) 

                 *** 

Толиб шикаст, дамдамаи толибон шикаст 

Чандон кашида зеҳкамон то камон шикаст 

Огоҳ кард аҳли ҷаҳонро зи рӯзи нав 

То рӯзи нав расид, низоми ҷаҳон шикаст [11, 29]. 

 (Музореи мусаммани ахраби макфуфи маҳзуф) 

                      *** 

Чи шак дар набарди замону заминаш, 

Ки Масъуд зодааст чархи баринаш 

Ҷиҳоди варо ҳар кас кам бубинад 

Ки дар бархи симурғ бошад каминаш [11, 31]. 

 (Мутақориби мусамани солим) 

                      *** 

Он ки бо истоду гардиш се хати маҳ сар кашид, 

Аз фазои шуми истеъмори боло сар кашид. 

Он ки аз доираи имони худ берун нарафт, 

Даври гардони Ватанро бо хати мистар кашид [11, 33]. 

(Рамали мусаммани маҳзуф) 

Муъмин Қаноат шоири  навгаро  ва навандеш мебошад. Вай аз ҳамон 

солҳои аввали эҷодӣ бо диди нав ва андешаи тоза вориди адабиѐт гардидааст. 

Дар солҳои аввали эҷодӣ Қаноат ба сабки Мирзо Турсунзода  пайравӣ 

мекард,  ки ӯ рӯҳияи баланд ва олӣ дар ин арса дошт. Зуд мутаваҷҷеҳ шуд, ки 

бояд роҳи дигаре пеш гирад ва дарѐфт, ки шеъри муосири форсӣ - тоҷикӣ 

ниѐзи ҷиддӣ ба навоварӣ дорад. Ӯ бар хилофи шоирони навпардози дигар аз 

мустазод оғоз кард. Шоир медонист, ки мустазод заминаи навоварӣ ва озоде 

дар баѐни фикру андешаро фароҳам месозад. Пас, Муъмин Қаноат аз ҳамон 

оғоз риояти шаклҳои суннатии шеърро зарурӣ намедонист. Ҳамчунон, ин 

дигарандешӣ ва сабки тоза ва таҷрибаҳои шоир ҷудо аз шеъри шоирони рус 

ва аврупоист. Дар солҳои шастум дар Тоҷикистон шикастани қолабҳои 

шеърӣ ба вуҷуд омада буд. Муъмин Қаноат бо ошноии як теъдод шоирони 

рус, украина, қафқоз ва қирғиз шеърро аз бандҳо ва қайду шаклҳои суннатӣ 

раҳо месозад ва таҳаввул ва тозагиро дар шеър рӯнамо мекунад. Шеър аз ҳар 

нигоҳи андеша ва тасвиру маънӣ ва вазни нав мегардад. Бинобар ин,  ашъоре, 

ки шоир  месароид,  навъи тозагии шаклу мавзӯъ аз он ба машом мерасид. 

Ҳамин навигарӣ дар шаклу маъно вориди достонҳо низ мегардад, лекин 

достон ба шакли маснавӣ мемонад, ба хотире, ки достон дар дигар қолаб 

гуфта намешуд. Дар қисмати достонҳо сабку шеваеро баргузид, ки камсобиқа 

буд. Ӯ бо омехтани шеъри суннатӣ ва шеъри нав жанри ҷадиди 

достонсароиро ба миѐн овард. Ба қавли Муъмин Қаноат: «Чизи тозае, ки ман 

ба шеър ворид кардам дар натиҷаи ковишҳои он нав кардани шеър дар пояи 

шеъри аврупоӣ буд, яъне ду чизи асосиро ман пайванд кардам -  яке таърихи 

қадимаи миллати Эрони бузург ѐ таърихи гузаштаи худамонро ба як даст 

гирифтам ва ба дасти дигарам шеъри нави ҷаҳонро маҳкам доштам, бо ҳамин 

роҳ шеъри нав офаридам ва аввалу охирро пайванд додам. Навъи шеъри лиро 

- эпикӣ, яъне шеъри ғиноӣ - ҳамосӣ, ки ҳам ошиқона аст ва достониро ба 

вуҷуд меоварад. Ин навъи шеър дар Иттиҳоди Шӯравӣ набуд ва шарикони 

ман ин корро натавонистанд анҷом диҳанд. Муҳаққиқон ва олимони рус 

кашф карданд, ки сирри ин кор дар он аст, ки аввалу охирро устувор доштан 

аст. Ҳамин буд, ки ҳамаи ҷаҳон қабул карданд ва ба бисѐре аз забонҳои ҷаҳон 

тарҷума шуд» [131, 60].  

Муъмин Қаноат бо иродаи росиху тавоноӣ ва ҷаҳонбинии бози худ 

жанри достоннависии ҳамосиро дар адабиѐти қарни ХХ тоҷик  дубора эҳѐ 

кард ва достони ҳамосиро дар шакли нав зинда намуд. Бояд гуфт, ки зарурати 

замон ва миллат низ боиси ба вуҷуд омадани чунин сабки достоннависӣ 

гардид. Албатта, пеш аз Қаноат шоирони дигаре монанди устод Айнӣ, 

Лоҳутӣ ва Турсунзода таҷрибаҳое доштанд, лекин ҳеҷ кадом чун Қаноат 

натавонистанд асари мондагор ва ҳамосаи ҷовидонӣ ба майдон биоварданд. 

Қаноат таҳаввулот ва тағйиротро огоҳона ва мубтакирона дар раванди 

достоннависӣ бунѐд ниҳод. Достонҳои ӯ аз шигарфҳои достоннависии ҷадид 

баҳраманд буд. Мусулмониѐни Қубодиѐнӣ ба ҳамин паҳлӯи эҷодиѐти шоир 

таваҷҷуҳ намуда, менависад «...устод Қаноат бо роҳи дигар рафт, бо роҳи 

навоварӣ. Вай муҳимтарин арзиши ҳамосаро, ки ҳамосаи миллат аст баргузид 

ва бо муҳимтарин унсури шеъри ғиноӣ ибрози матлаб аз забони шахси аввал 

даромехт. Дуруст аст, ки вай дар ин кор мубтакир буд. Пеш аз вай устод 

Турсунзода ин ҷо қалам озмуда, «Садои Осиѐ» ва «Ҷони Ширин» -ро эҷод 

карда буд, аммо устод Қаноат таҷрибаи устоди худро такмил дод ва 

намунаҳои беҳтарини ҳамосаҳои ғиноиро ба майдон овард» [66,138].  

Хусусиятҳои шаклии достонҳои Қаноат, ки ҳама шомили ин шакл банд 

мегардад, фаслбандӣ шудаанд, ин аст ки ҳар достон дорои панҷ, ҳафт ва ѐ 

беш аз он ҳастанд ва ҳар қисмат бо як сарфасл, ки он дар ҳамаи қисматҳо 

такрор мешавад. Ҳамин интихоб як шайъ ѐ падида ба ҳайсу восита миѐни 

қисмҳо  ягонагии шакли асарро ба вуҷуд овардааст. Калимаҳои рамзие, ки 

дар маркази асар қарор мегирад, услуби достоннависии Қаноатро ташкил 

медиҳад. Ҳарчанд қисматҳои ҷудогонаи асар мазмуни мустақил дорад, лекин 

ба воситаи ҳамин тасвири умумӣ ягонагии шакли асарҳоро ба миѐн 

овардааст. Масалан, дар «Мавҷҳои Днепр» калимаи «мавҷ», дар достони 

«Оташ» калимаи «нур» дар достони «Сурӯши Сталинград» «сурӯш» ба 

ҳамин тартиб дар ҳамаи достонҳо калимаҳои рамзӣ пайванд миѐни дигар 

қисматҳои асарро ҳифз кардааст. Ба назари Мусулмониѐни Қубодиѐнӣ «шоир 

дар ҳар масъалаи тасвиршаванда амиқ фурӯ рафта,  мафҳумеро дармеѐбад, ки 

он ҷавҳари ғояи вай шайъ ва тасвирро дақиқ ифода мекарда бошад. Пас дар 

асоси ҳамон мафҳум, шоир банду басти таркиби асарро бунѐд мегузорад, ки 

намунааш «нақш» дар достони «Тоҷикистон  исми ман», «сурӯш» дар 

достони «Сурӯши Сталинград», «мушкилот» дар достони «Гаҳвораи Сино» 

мебошад. Ин восита аз як тараф ваҳдат ва ягонагии таркиби асари бадеиро 

таъмин намояд, аз тарафи дигар барои осон ва муяссар дарѐфтани муроди 

аслии шоир ба хонанда кӯмак мерасонад [63,153].  

 Ба истиснои ду-се достон дигар ҳамаи достонҳо мушобаҳатҳои 

мавзӯии шаклу маъноӣ доранд. Ба қавли Аласғари Шеърдӯст «Достонҳои ӯ 

аз рӯи сохт, мавзӯъ, сабк, баѐн ва тарзи гузориши масъала ва ҳалли бадеии он 

низ бо ҳам қаробати комил доранд. Муъмин Қаноат дар «Сурӯши 

Сталинград», «Тоҷикистон  исми ман» ва «Ситораи Исмат» мавзӯи асарҳои 

худ «Достони оташ», «Мавҷҳои Днепр» ва «Китобҳои захмин» -ро идома 

додааст...» [122, 602].   

Дар баҳси сохторӣ гуфта гузаштем, ки сохтор ба маҷмӯаи ҳама аносир, 

ки дар як асари адабӣ мавҷуд аст, гуфта мешавад, ки шомили қолаб ва вазни 

санъатҳои адабӣ, ҳатто метавонад шомили ғоя ѐ ҳадаф ва мақсади шеър ҳам 

гардад. Таҳаввул дар шеър тағйирот дар сохторро бор меоварад. Ба ҳамин 

сабаб сохтори достонҳои нав мутафовит аз достонҳои суннатӣ аст. 

Достонсароии Муъмин Қаноат, ҳама вақт дар мазмун ва шакли сохторӣ 

достонҳои анъанавии шеъри форсии тоҷикиро надорад. Тафовутҳои ҷиддӣ 

дар шакл ва сохтор ва муҳтаво дида мешавад. Беҳрӯзи Забеҳулло менависад: 

«Сохтор, диду навъ ва баррасии мавзӯъ дар достонҳои Муъмин Қаноат бо он 

чӣ дар урфи адабиѐти гузаштаи мо мутадовил буд, фарқ мекунад» [47, 225].   

Таҳаввули сохторе, ки дар достонҳо ба вуҷуд меояд, аз се марҳилаи 

эҷодии ӯ маншаъ мегирад. Ин аст, ки марҳилаи эҷодӣ ва суханронии Муъмин 

Қаноатро метавон ба се давра тақсим кард:  

Марҳилаи якум, оғози сароиши шеър буда, аз соли 1955 шуруъ 

мешавад. Дар ин давра шоир дар ҳудуди 145 адад шеъри ғиноӣ дорад. 

Аввалин маҷмӯаи эшон «Шарора» ном дорад, ки таҷрибаҳои нахустини 

шоирро дар бар мегирад ва бештар шоир мутобиқи рӯҳияи замон шеър 

мегӯяд. Лекин навигариҳои ин маҷмӯа таваҷҷуҳи мунаққидонро ба худ ҷалб 

карда буд. Ба фармудаи Муъмин Қаноат «ин чизе ки ман гуфтам, иқдоми 

ибтидоӣ буд, инро ҳам ишора кардам, ки чизе ки ман гуфтам, [шеъре] ҳеҷ 

чизе нест, шарораҳоест, ки аз куҷое омаданд ва ин шарораҳо барои ин буд, ки 

андешаро паҳн кунад ва фаро гирад, вале навигариҳо дар ин маҷмӯа дида 

мешавад» [131, 6].   

Дар ин солҳо шоир бештар аз шаклҳои суннатии шеър чун мустазод, 

мусаммат, мусаллас, албатта, бо озодӣ дар қофиябандӣ ва дигар аз сабки 

зинадори шеъри шоири рус Маяковский истифода мекунад.  

Марҳилаи дуюми эҷодиѐти Муъмин Қаноат аз соли 1964 то соли 1975  

тӯл  мекашад. Баъди ин солҳо шоир ба иншои достон мепардозад ва шеър 

камтар мегӯяд.  

Марҳалаи сеюм баъди соли 1975, яъне баъд аз достони «Падар» аст. 

Шоир дар ин марҳала ба роҳи дигари эҷоди шеър меравад, ки як навъи 

таҳаввул ва тағйири рӯҳӣ дар Муъмин Қаноат ба вуҷуд меояд, ки асарҳои 

шоир аз ин таҳаввул бетаъсир нест. Аз ҳамин давра, шоир ба мавзӯъҳои 

миллӣ бештар рӯй меорад. Дар ин давра Муъмин Қаноат ба мавзӯоте 

мепардозад, ки адабиѐтшиносони замони Шӯравӣ инҳоро мавзӯи 

байналхалқӣ таъбир мекунанд. Пардохтан ба онҳо мамнӯъ ѐ мухолифи хости 

замони Шӯравӣ  буд. Достонҳо баъди ин солҳо аз лиҳози сохтори дарунӣ ва 

берунӣ навъи тағйиротеро дар худ ҷо додааст. Худоӣ Шариф дар робита ба 

ин масъала менависад: «Тағйироти рӯҳияи эҷодии Муъмин Қаноат дар миѐни 

солҳои ҳафтодум амалан ба сохтори мавзӯъ, забон ва ҳунари адабӣ дахл 

дорад. Рӯй овардан ба биниши мазҳабӣ ва ирфонӣ баъди фурӯпошии давлати 

Шӯравӣ ва моҷароҳои Тоҷикистон далолат ба такони ҷиддии ҷамъиятӣ 

вобаста будани рӯҳияи эҷодӣ мебошад. Дар замони Шӯравӣ набудани 

ҷунбиши рӯҳия ва кӯшиш ба сӯи ормонҳои олии миллӣ сабаби оҳанги 

ҳузномез доштани аксар шеърҳои ӯ шудааст» [115, 46].   

Бо дарназардошти ин таҳаввул достонҳои Муъмин Қаноат ба ду даста 

ҷудо мегардад. Қисми аввал, панҷ достоне, ки то соли 1974  навишта 

шудаанд. Ба ин тартиб «Мавҷҳои Днепр» (1964), «Оташ» (1967), «Китобҳои 

захмин» (1969), «Сурӯши Сталинград» (1971) ва «Тоҷикистон -исм ман» 

(1974). Қисмати дуюм, достонҳои «Падар» (1976), «Гаҳвораи Сино» (1980), 

«Ситораи Исмат» (1990) ва «Ҳамосаи дод» ([1994) мебошад.  

Дар қисми аввали достонҳо шоир ба паҳлӯҳои ҷолиби воқеияти замон 

дар ҳудуди назар ва шинохти худаш рӯй овардааст. Дигар муҳити ошно, 

мухотаб қарор додани инсонҳо, ҳолату рӯйдодҳои шадиди онҳо ҳамроҳ бо 

тасвирҳои рамзӣ ва маҷозӣ баѐн мегардад. Достонҳои ин давра сарнавишти 

мустақили як фард ѐ як қаҳрамон нест. Дар баъзе достонҳо Қаноат аз 

мавзӯъҳои сиѐсӣ ва иҷтимоӣ мувофиқи назар ва мафкураи ҳизби коммунист 

ва давлати Шӯравӣ худро наметавонад, ки канора гирад. Масалан, «Достони 

оташ» дар тобеияти мутлақи замони Шӯравӣ   суруда шудааст. Ба қавли 

Худоӣ Шариф: «Дар достони «Оташ» шоир бештар тобеи ният ва мақсади 

офаридани як асари ба ҷашни сиѐсӣ мувофиқ буда, мавзӯъ ва ҷузъиѐти онро 

ба ин ниятҳо тобеъ намудааст. Ва мақсади асосӣ назари ҷамбасти ва зиндагии 

замони Шӯравӣ фарогири ҳама мавзуъҳо ва ҷузъиѐти фаслҳо шудааст» [115, 

63].   

Гурӯҳи дувуми достонҳо аз достонҳои аввал бо ин далел фарқ мекунад, 

ки ҳар яке аз инҳо ба зиндагӣ ва сарнавишти шахсе бахшида шудаанд. Аз 

лиҳози мазмун,  шакл ва ҷанбаи ҳунарӣ  риоят нашудани вазни ягона дар 

саросари достонҳо, таҳаввул ва тағйир дар сохтори асарҳо ворид гардидааст. 

Боз муҳаққиқ дар ҷои дигар менависад: «Муроҷиат ба мақсади зиндагонии 

шахс, арзиши умр, фидокорӣ, бахшиш аз сӯзу сӯги дӯстон, мамлакатдорӣ ва 

қадри одам асоси мундариҷаи ин навъ достонҳост» [115,100].   

Аз назари шакл низ дар достонҳо дигаргунии ҷиддӣ ба вуҷуд омадааст. 

Аз достони «Падар» ба ин сӯ шоир дар достонҳояш шакли устувори 

маснавиро бо каме истиснои кӯтоҳӣ ва дарозии мисраъҳо ва тағйири вазн дар 

фасл ва порчаҳои ҷудогона риоят мекунад. Масалан, достони «Падар» ва 

«Гаҳвораи Сино» саросар дар шакли маснавӣ аст, дар ҳоле, ки дигар 

достонҳо ва шеърҳои шоир мустақилшакл мебошанд. Достони «Мавҷҳои 

Днепр» оғози достон буда,аз панҷ пора шеъри чаҳор мисрагӣ иборат аст ва 

банди аввал ва чаҳорум қофияи қитъаро доранд, бандҳои ду васат дар шакли 

маснавӣ гуфта шуданд ва дар банди охирин як навъ қофия омехта, ба кор 

рафтааст. Таваҷҷуҳ кунед ба ин бандҳо.  

Омадам,  

Рӯди бузург 

Эй мавҷҳо! 

То шавам чун қатрае ѐри шумо, 

То шавам воқиф зи асрори шумо 

Мавҷҳою мавҷҳо 

Мавҷҳо [12, 52].  

Аксарият достонҳо ба ҳамин шакл ва шева суруда шудаанд. Ба қавли 

Муъмин Қаноат «...ҳама чизеро дар як қолаб намегӯям, қолабҳоро ба тақозои 

маънӣ ба кор мебарам, яъне як қолаби рехта агар маънӣ тақозо кунад, 

мисраъро дароз ѐ кӯтоҳ мекунам, қолабҳои шахшударо дар вақти қофиябандӣ 

мешиканам» [131, 6].  

Дар достонҳои навъи дувум таваҷҷуҳи шоир ба адабиѐти классикӣ ва 

гароиш ба ирфон ва дарунгароӣ беш аз пеш ба назар мерасад. Гӯѐ авҷи 

пухтагии калом ва фикру андешаи шоир аст.  

Метавон гуфт, ки Муъмин Қаноат дар шакл ва шеваи достонсароӣ 

сабку мактаби хешро дорад. Вай дар ин роҳ жанри тозаи достонҳои «лиро-

эпикӣ» ѐ «ҳамосӣ – ғиноӣ»-ро бунѐн гузошт. Достонҳо аз бофт ва сохти 

мустаҳкам ва мантиқу ҷадид бархурдор аст. Осори ин шоири бузург чӣ пеш 

аз таҳаввул ва чӣ баъд аз таҳаввул аз намунаҳои беҳтарину навтарини 

адабиѐти форсии тоҷикӣ ба шумор меояд. Достонҳои Қаноатро намешавад аз 

назари шакли қолабӣ суннатӣ гуфт ва на шеъри нимоӣ. Дар достонҳо як 

навъи омехтагӣ миѐни адабиѐти классикӣ ва адабиѐти нав мушоҳида 

мегардад. Ин кор маҳорати ҳунарӣ ва бархурдорӣ аз дониши аълои шоирро 

нишон медиҳад. Ӯ бо маҳорат ва қареҳаи зотӣ, сабки тозаи адабиро 

офаридааст. Пас, метавон ба достонҳои Қаноат аз назари шаклӣ «маснавиҳои 

озод» ѐ тавсияѐфта бояд гуфт.  

Ҳамон гуна, ки эҷодиѐти Муъмин Каноат аз се марҳила мегузарад, 

даврони шоирии Восифи Бохтарӣ низ мароҳили пухтагӣ ва такомили хешро 

паймуда ва сайри улвӣ (боло) мекунад. Дар ин давраҳо шеьри Бохтарӣ ҳам аз 

нигохи шакл ва ҳам аз нигоҳи сохтор дигаргун мегардад. Давраи сухансароии 

Бохтарӣ аз солҳои 1340  шамсӣ оғоз мегардад. Сипас ғазали нав ва шеъри 

озодро дар оғози даҳаи 50 ба таҷриба мегирад. Албатта, баьд аз ин солҳо 

Бохтарӣ бештар ба шакл ва шеваи нимоӣ шеьр месарояд ва сурудаҳояш 

комилан аз манзари сохтор дигаргун мегардад. Баъди ҳамин солҳо Бохтарӣ 

ба шеъри ривоятӣ дилгармӣ пайдо мекунад ва аксарияти шеьрҳояшро 

достонвораҳо ташкил медиҳад.  

Бохтарӣ шоири ҳамосӣ аст ва мушаххасоте аз шеъри ҳамосӣ дар 

каломи вай қобили ҷустуҷӯй аст. Ӯ дарки вижаҳое аз устура, таърих ва 

ҳаводиси таърихӣ дорад ва хислати ҳамосии шеъри худро мубтанӣ бар ҳамин 

дарк сомон мебахшад. Бохтарӣ дар ривоятҳо фосилаи дирӯз ва имрӯзро 

нодида гирифта, замонаи шоир бо гузашта ва ҳаводиси он дармеомезанд. 

Ҷараѐни зеҳниву шоирона ва тарсимҳоеро, ки Бохтарӣ аз рӯзгори худ баѐн 

мекунад, бо таърих ва саргузаштҳои таърихӣ дар як хату сайр қарор медиҳад. 

Бохтарӣ шахсиятҳои таърихӣ ва устураҳоеро дар қолаби самбулҳои шеър 

зоҳир карда, онҳо зимни ин ки метавонанд вазъият ва мавқеияти таърихии 

худро баѐн доранд, ба сурати намод ва мазҳаре аз ҳақоиқ ва авзои ҷомеа дар 

рӯзгори ҳозир дармеоянд. Ва аз ин тариқ, дард ва дағдағаҳои имрӯзиро ба 

сурати мероси таърихӣ муаррифӣ мекунад. Ҳосили кори ӯ омезаи ривоят ва 

ҳамоса аст, ки ҳам заминаи таърихӣ ва асотирӣ дорад, ҳам аз қобилиятҳои 

шоирона ва намодин бархурдор аст ва ҳам ваҷҳи равоӣ ва достонвор меѐбад:  

Таърих, эй шаҳрзоди кунун ширгесӯ 

Эй ҷангали нимасабзу нимхазонӣ .  

Эй душману дӯст,  

Омезаи ҳарчи зишт асту некӯст.  

Оѐ ту дар ин шаби устухонсӯз 

Боз ба мо қисса пардохтан метавонӣ ? [6, 214-215].  

Шеъри «Дар сукути шамотаҳо» ривояти рамзӣ аз қиссаи Шаҳрзод аст. 

Бохтарӣ «таърих»-ро мухотаби хеш сохта ва бо ӯ ҳақоиқи талх ва ғамборро 

бозгӯ мекунад. Бохтарӣ таърихро дар намоди Шаҳрзоди қиссагӯӣ афсонаи 

«Ҳазору як шаб» тавсиф мекунад ва шоир хеш ва муосиронашро ба 

дарахтони куҳансол ташбеҳ карда, ки дар нахустин ҳариқ ва бедодгариҳои 

таърих оташ гирифтанд. Он чӣ ки ба кори Бохтарӣ барҷастагӣ ва имтиѐзи 

хоссе бахшидааст, шеваи хоси истифода аз оини аносири бостонӣ ва асотирӣ 

аст. Бохтарӣ дар мавориди зиѐде барои расидан ба аҳдофаш ин аносири 

кӯҳанро ба шева,  шакли нав ва тоза риоя мекунад ва бо дахл ва тасарруфе, ки 

дар онҳо раво медорад, ривояти худро аз вежагиҳои мунҳасир ба фард 

бархурдор месозад. Бохтарӣ ривоятгари достони рӯзгори хеш аст, ба ҳамин 

далел поѐни достони «Ҳазору як шаб» - ро тағйир дода, ва ин бор мутаносиб 

бо вазъияти иҷтимоии асри худ ривоят мекунад. Шаҳрзод дар афсонаи 

«Ҳазору як шаб» бо ақлу заковати худ тавонист подшоҳро аз куштани 

духтарони бегуноҳ ва бераҳмиҳояш боз дорад. Аммо дар оини ривоятии 

Бохтарӣ достони «Шаҳрзод»-ро дастмояи кори худ қарор дода, бархилофи он 

чи, ки дар достони «Ҳазору як шаб» омада, Шаҳрзод дигар пиру нотавон 

гардида, наметавонад ҷилави ҷомеаи бедодзадаи инсониро бигирад.  

Ё дар шеъри «Уқоб аз авҷҳо» Бохтарӣ достони аз замони бостонро, дар 

ривояти тозае бо рухдодҳо ва вазъияти дардноки имрӯзи ҷомеа бозсароӣ 

мекунад:  

Чунин гуфтанд дар афсонаҳои бостон, афсонаороѐн, 

Ки Бобул, ин абаршаҳр- ин сапедори кӯҳан  

                                                         дар ҷангали таърих. 

Чу шуд бар сарзаминҳои дигар чира, 

Гули озарм бар шохи равонпажмурди солорони Бобулро, 

Ва ҳар як хештанро эзидӣ пиндошт. 

Ғурури шаҳрвандон низ аз оини солорон фузуне ѐфт, 

Худо шуд хашмгин з-ин нобакориҳо. 

Сазое дод, эшонро шигифтизо, 

Ки аз он пас надонистанд. 

Забони якдигар онон, 

Ба Бобулшаҳр з-он пас абри кин густурдадомон буд. 

Забонҳо дар даҳонҳо чун забони гурзаморон буд, 

Равонҳо заҳри хашму кинаро оганда анбон буд. 

Ҷабинҳо сӯи ҳам аз кина ожангин, 

Дигар дар боғи дилҳо ҷуз гиѐҳи нафрин намерӯяд. 

Сухан аз чангу дандон буду ҳар вожа ба  

                                                       заҳролуда пайкон буд, 

Кунун эй ҳамнавардон-ҳамнавардони ба шохи  

                                                    кинаҳо печида     печаквор [6, 127-128].  

 Бохтарӣ дар шеъри «Уқоб аз авҷҳо» бо истифода аз афсонаи ориѐии 

бостон устураи «Шаҳри Бобул» ривояти тозаро бозсарой карда, ба нақлу 

воқеа ва моҷарои ҳоким дар кишвар мепардозад. Шоир дард ва дағдағаҳои 

имрӯзиро ба сурати мероси таърихӣ муаррифӣ мекунад, албатта бо истифода 

аз ин устураи куҳан ҳаводис ба сомониҳои дохили кишвари як мардумонро, 

ки аз рӯйи ҷаҳл ва такаббур забони якдигар намедонанд, дар ситез бо 

ҳамдигар қарор додааст.  

Шеъри «Хони ҳафтум ва он гоҳ» ривояте аз ҳаводис ва таҷовузи 

Артиши Сурх дар солҳои ҳаштодуми асри гузашта мебошад.  

Шеър ривоятест аз вазъият ва мавқеияти ноҳинҷори ҷомеа, ки ба шакли 

достонвораи шоирона тасвир гардидааст.  

Сафеда- пири равшанифурӯши даврагард. 

Ба дӯш кулавори бори нур. 

Ба раҳ ниҳода буд гом,  

Ки бо садои ой- ойи равшанӣ.  

Зи кӯчаҳои шаҳри Ховарон гузар кунад,  

Ки ногаҳон, 

Анори сурхи моҳ, 

Зи «чарх гӯштсои абрҳо» гузашт. 

Зи тозиѐнаи тагарк, 

Ва дар суқути хӯшаҳои вожагони рӯиши гиѐҳу барг, 

Чароғи орзуи борвар шудан, 

Ба чашми нахлистонҳои пири тирхӯрда тира шуд. 

Чирики  офтоб, 

Сипаҳбуди ситабри синаи сипеҳр,  

Ки дар камин ситода буд, 

Ба сӯи ѐғиѐни тундару тагарг.  

Ҳазорҳо амуди оташин фиганд. 

Пас аз гурези ѐғиѐни тундару тагарагу бод,  

Ки бартарин чакод, 

Саломи гарми офтобро пазира шуд 

Ҷавонае, ки аз тагараги бод тозиѐна хӯрда буд, 

Ба шонаи насим сар ниҳоду гуфт 

Хушо хушо, ки офтоб чира шуд... [6, 155-154] 

 «Баѐнномаи ворисони замин» шеъри тамсилӣ аст. Ривояти танзомез аз 

вазъияти сиѐсию иҷтимоии Афғонистон аст, ки дарозтарин сурудаи Бохтарӣ 

мебошад. Бохтарӣ гузаштаи таърихи кишварро дар чандин даҳа бо забони 

равоӣ ва танз  баѐн кардааст.  

Шеъри «Аз жарфҳои барзах» аз сурудаҳои дигари ривоятии Бохтарӣ 

аст. Ин суруда баѐнгари зулм ва ситамҳои сиѐсӣ-иҷтимоӣ аст, ки ба ӯ ва 

мардумаш таҳмил гардидааст. Шеър достонвора аст, ки  бар дардҳо ва 

машаққати зиѐди зиндониѐн бахшида шудааст. Бохтарӣ посбонро мухотаб 

қарор дода, парда аз рӯи фоҷиа ва шиканҷаҳои зиндон бармедорад.  

Посбоно, Худоро 

Лаҳзаи ин гиреҳ - ин гаронқуфлро боз кун аз 

                                                  сари ангушти даргоҳ. 

То аз ин дӯзах,  

Аз ин танӯри гудозон, 

Ҳезумаш устухонҳои хунин, 

Рӯҳи занҷирѐн то фаросӯи деворҳо авҷ гирад. 

Посбони мано, боз имшаб з-он сӯи девор, 

Гиряи кӯдаке хоби занҷирѐнро барошуфт, 

Гӯѐ боз дижбони хоро равон бар замини тани парниѐн, 

Гунае  хорбунҳои шаллоқи хунин худро фурӯ кошт.  

Посбоно, Худоро 

Кӯдаки нозпарвардаи кист ин? 

Посбоно, барои худо боз гӯ 

Ин садо з-он се пайванд умре, ки ман доштам нест? 

Ин навоҳо аз он арғунуне, ки пиндоштам нест? 

Посбони мано, эй ту худ банд бар по, забонбаста, танҳо 

Чистӣ, ҳеҷ донӣ ? 

Дашнае рафта дар синаи рӯзгоре ҳамчунон монда бар ҷой, 

Хуфта дар хуну зангор 

Ҳеҷ озарми аз ман мабодат!  

Мо зи як тираву як таборем, 

Посбоно барои Худо боз гӯ, 

Шаҳна медонад оѐ, 

Чист лабханди кӯдак... [6, 148].  

Дар сурудаи боло Бохтарӣ бо посбон гуфтугӯ мекунад ва ривоятгари 

достон бедодгарӣ ва зулми инсонҳо дар зиндон ва достони зиндагии посбоне, 

ки худ аз ҷумлаи занҷирѐн буда,  пой ба занҷир ва забон баста, иҷозаи сухан 

гуфтан надорад, тасвир намудааст. Баѐни  равоӣ ѐ ривоятгунагиро метавон 

мушаххасаи бисѐре аз ашъори Бохтарӣ донист. Ба қавли Сируси Шамисо, ки 

дар боби шеърҳои Ахавони Солис гуфтааст: «Ахвон дар шеърҳояш қиссаҳои 

адабӣ-сиѐсӣ мегӯяд» [113,120],  ба таҳқиқ, ки Бохтарӣ низ ҳамчун ривоятгари 

қиссаҳои адабӣ - сиѐсӣ мебошад. «Ва садо, садои шикастан буд...» манзумаи 

ривоятгунаест, ки ин гуна ривоят мешавад:  

Шабе з-он тирашабҳое (палосинмаъҷару қирина гарзан) буд,  

Ки айвони кабӯтархонаи барзах фурӯ афтод.  

Кабутарҳои барзах - ахгарони кӯраи табъид, 

Ба шодӣ бол бикшоданд дар ҳар кӯю ҳар барзан. 

Гурӯҳе ҳам фаро рафтанд болову болотар, 

Ки дар оинаи чашмони онҳо бозтобе дошт, 

Ту гӯӣ осмону ахтарон чунон биѐбони пур аз арзан… [6, 14].  

Огоҳӣ ва хирад дар шеъри ривоятӣ нисбат ба дигар шаклҳои шеърӣ 

зиѐд аст. Бохтарӣ ба мақсади илқои андешаҳо ва пешбурди аҳдофи иҷтимоӣ 

ва эҳсосот ва ҳаяҷонҳои отифии хеш баҳра мебарад. Ҳама шеърҳои ривоятии 

Бохтарӣ достони дарду ранҷ ва бадбахтии мардум ва ҷомеа мебошад ва бозгӯ 

ва намоиши як даврае аз замон аст. Шоир  вазъиятҳои ногувор ва фоҷеаро 

тасвир намуда, меҳан ва мардумашро тавассути забони равоӣ баѐн мекунад, 

аммо ин баѐни равоӣ дар ашъори вай дар бисѐре аз маврид шакли содаи 

худро аз даст дода, табдил ба тамсил ва ѐ устура шудааст. Дар шеъри боло 

Бохтарӣ аз шаби тира ва аз шаҳри Ҷобулқо ҳикоят мекунад, ки дар ҳақиқат 

бо забони символик ва рамзӣ достони дард ва нигаронии меҳанашро ривоят 

мекунад. Дар аксар ин ривоятҳо шахсиятҳо рамзианд, ба василаи ҳамин 

намодҳо шоир ба ривояти ғамангези меҳанаш мепарозад.  

Як нуктаи хеле дақиқе, ки бояд ба он таваҷҷуҳ кард, ин ду гуна ривоят 

аст. Яке ин аст, ки достон аз қабл дошта бошему биѐем ҳамин достонро шеър 

бикунем, мисли «Шоҳнома»-и А. Фирдавсӣ, «Ҳафт пайкар» -и Низомӣ. Дар  

ин навъ ривоятгарӣ, масолеҳи аслӣ пештар вуҷуд дошта, шоирон онҳоро ба 

шеър ривоят кардаанд. Навъи дигараш ин аст, ки матн ва асли достонро худи 

шоир меофарад. Навъи дувум бештар дар шеъри модерн мавриди таваҷҷуҳ 

қарор гирифтааст. Бохтарӣ аз ҳар ду навъи ривоят суд бурдааст. Масалан, дар 

навъи аввали ривояпардозӣ Бохтарӣ устураи "шаҳри Бобул"-ро баѐн мекунад, 

ҳаводис ва натиҷаҳои онро ба паѐмадҳо ва мушкилоти имрӯзи рабт медиҳад. 

Ё аз қиссаи «Ҳазору як шаб». Вале бештар аз навъи дувуми ривоят кор 

гирифта, бисѐре аз ривоятҳо ѐ шеър-достонҳое, ки шоир ҳикоят мекунад, 

зодаи тахайюли ӯст, ки ин барҷастагӣ шеъри равоии модернро нишон 

медиҳад. Бояд гуфт, ки шеърҳои равоии Бохтарӣ ривояте аст, ки барои 

таъйиди назария ва бозтоби андешаҳо ва гуфтаниҳои шоир аст на ривояте 

қисса барои қисса.  

Дар шеъри «Тиҳӣ монда ошѐн…» Бохтарӣ достони зиндагии худро 

ривоят мекунад. Ин суруда монанди дигар шеърҳои Бохтарӣ аз  символҳо 

таркиб гардида, аз муҳоҷират ва марги ҳамсари худ ривоят мекунад. Ӯ ин 

шеърро бо ривояти ду паррандаи хунинбол ба пеш мебарад. Бояд ба хотир 

дошт, ки ривоятҳои Бохтарӣ ривоятҳои шоирона ва комилан мутафовит бо 

шеваи ривоятӣ,  дар достоннависӣ ва адабиѐти достонӣ ба чашм мехурад, ба 

гунае, ки ривоятӣ будани сухан ва сохтори равоии шеър ба ҳеҷ ваҷҳ зарбае ба 

шеърҳои Бохтарӣ ворид намекунад.  

Дар он ҳангоми бадфарҷоми душманком, 

Дуто будем,  

Ду хунин бол, 

Дуто будем, к-аз он симҳои хордори он марз бигзаштем. 

Надонам бо кадомин болу пар он роҳи нодилхоҳи  

                                                                        пурошӯб бинвиштем, 

Тиҳӣ монд ошѐнмон ҷовидон аз шӯр, аз гармо. 

Намедонам, кадом оѐ сазовор аст, 

Нафрин ѐ ки гуфтан офарин бар мо? 

Вале ногаҳ яке аз мо ду хунинбол, 

Ба сӯи марзҳои дури бебаргашт пар  

                                               бикшуд- бепадруд... [6, 256].  

 Бохтарӣ ба гунаи мухталиф дар ривояти худ аз ин шигард баҳра 

бурдааст. Гуфтугӯҳои дуҷониба, ки ҳолати пурсишу посух доранд, ровӣ гоҳе 

худ шахси аввал, гоҳе шахси дуввум ва гоҳе шахси сеюм аст. Илова бар ин 

сурудаҳои боло шеърҳои «Эй хешованди дарѐ», «Саҳфаи тақвим холӣ буд», 

«Себ», «Осмоӣ ” , «Аз барзахи тақвим», «Нӯшдору», «Дареғо, чунин буд 

фарҷом», «То шеъри панҷ залъи озодӣ”, «Ду хат, хати мувозӣ”, «Алло ѐ 

хаймагӣ” ... ҷанбаи ривоятӣ доранд. Баррасӣ дар бораи шеъри равоӣ ва 

забони ривояти Бохтарӣ эҷоби пажӯҳишҳои ҷудогона ва муфассалеро 

мехоҳад.  

Аз муқоиса ва баррасии андешаҳои фавқ чунин истинбот гардид, ки 

Бохтарӣ як шоири равосаро буда, бо шеърҳои баланди шоиронаи достонвор 

нақш ва мавқеи хоссаи худро дар таърихи адабиѐт дорад. Муъмин Қаноат 

бошад чун шоири достонсаро бо манзумаҳои баланди достонии худ дар 



119 

таҳаввули ин жанр дар адабиѐти тоҷики солҳои 80-90-и садаи ХХ-и 

Тоҷикистон нақши мондагор гузоштааст.  

БОБИ Ш. ТАҲҚИҚИ ҚИЁСИИ ҲУНАРИ ШОИРИИ МУЪМИН 

ҚАНОАТ ВА ВОСИФИ БОХТАРӢ 

 

3.1. Забон ва тарзи баѐни Муъмин Қаноат ва Восифи Бохтарӣ 

 

Яке аз муҳимтарин авомили таҳаввул ва дигаргунӣ дар шеър забон аст. 

Шеъри нав низ аз ин омили бисѐр муҳим баҳра гирифт ва забони хоси худро 

ѐфт. Забоне, ки онро бо ановини «забони намодин», «забони рамз» ва 

«забони ишора» номидаанд. Сипас, забони шеъри нави нимоӣ ба навъе дорои 

ибҳом ва печидагӣ аст. Дар адабиѐти гузаштаи мо ин ибҳомро бахусус дар 

ғазалҳои ирфонӣ дидан мумкин аст, аммо дар шеъри ҷадиди нимоӣ намодҳо 

ва рамзҳо гоҳ ончунон бегона ва ноошно ҳастанд, ки хонанда аз ин навъи 

шеър натанҳо лаззат намебарад, балки гоҳе дучори сардаргумӣ ва ҳатто 

танаффур низ мегардад. Бахусус ин ки баъзе аз шоирони навсаро таваҷҷуҳе 

ба овардан ва зикри нишона барои шинохти намодҳои шеъри худ намекунанд 

ва ҳамин амр каломи онҳоро гирифтори таъқид, печидагӣ ва дурӣ аз зеҳн 

месозад. Бояд бидонем ҳамеша ин гуна нест, ки мо шеъри навро дарк 

накунем ѐ нашиносем ...» [68, 26-23].  

Аз мавзуоте, ки метавонад шоир ва нависандаро соҳиби сабк гардонад 

ва сабки фардии онро мушаххас кунад,  метавонад бахши бузург ва муҳимме 

аз вижагиҳои сабкии як ҳавзаро дар руѐрӯӣ бо ҳавзаи дигар мушаххас карда  

нишон диҳанд, масъалаи забон ва тарзи баѐн мебошанд. Ба қавли Алии 

Равоқӣ шинохти раванди шаклгирии забони форсӣ ва таърихи таҳаввули 

гунаҳои забон дар ҳавзаҳои гуногуни ҷуғрофиѐӣ метавонад дар шинохти 

сабк,  шеваҳои забон ва баѐнии мухталифи мутуни форсӣ дасти моро бигирад 

ва мо метавонем аз роҳи санҷиши бисѐре аз мақолаҳои дастурии гунаҳо ба 

шева, сабк, забон ва баѐн он гуна дастрасӣ пайдо кунем. Ва бар пояи  ҳамин 

ноҳамхониҳо ва ноҳамгуниҳои забонӣ ва баѐнӣ ҳавзаҳои ҷуғрофиѐии 

мухталиф ба сабкҳои забонӣ ва баѐни нависандагони минтақаҳои гуногуни 

забони форсӣ- дарӣ даст ѐбем. Ва ҳатто бар ҳамин бунѐд ин тавонмандиро 

хоҳем ѐфт, ки ба сабки шахсии як нависанда бирасем [76, 5]. 

Восифи Бохтарӣ аз шоирони навгаро ва модерн аст. Биноан забон ва 

тарзи баѐн дар шеърҳои Бохтарӣ фасеҳ, болиғ ва пурсалобат аст. Бохтарӣ 

шоирест бо ганҷинаи донишу маърифат ва захирае аз вожагон, ки маҳсул аз 

адабиѐти куҳани форсии дарӣ аст. Ин фаровардҳои мероси куҳан забони 

вайро хело қавӣ ва ғанӣ сохтааст.  

Восифи Бохтарӣ шоирест, ки бештар аз ҳама дилбастагӣ ба мероси 

фарҳанг ва адабӣ гузашта дорад, бештар ва густурдатар, ҷилваҳои таъсир аз 

ин меросро дар шеъри ӯ мебинем. Биноан Бохтарӣ аз забони устодони 

бузурги хуросонӣ зиѐд таъсир пазируфтааст. Ӯ аз кӯдакӣ ва навҷавонӣ бо 

«Шоҳнома»-и Фирдавсӣ, «Хамса» -и Низомӣ, «Гулистон» ва «Бӯстон» -и 

Саъдӣ, девони Ҳофиз, «Таърихи Байҳақӣ» ва қасоиди устувор ва пурсалобати 

устодони бузурги мактаби хуросонӣ ошноӣ ба ҳам расондааст. Ба ҳамин асос, 

дар зеҳн ва андешаи шоир чунин забоне ҷойгузин шуда аст. Табиатан  ин 

забони фохир ва фахим таъсири худро ба кору офариниши вай бар ҷо 

гузоштааст.  

Вижагии муҳим ва қобили таваҷҷуҳи забони шеъри Бохтарӣ печидагӣ 

ва душворѐбии ашъори вай аст. Шеъри Бохтарӣ, дур аз фаҳми хонандаи авом 

ва камтаҷриба аст. Шеъри Бохтарӣ бо хонандаи огоҳ сару кор дорад, ки ба 

умқи андеша ва дониши вай пай барад. Паѐмҳои бархе аз шеърҳои Бохтарӣ 

бо як даври хониш ба хонанда мунтақил намешавад. Шеъри Бохтарӣ 

шеърест, ки намояндагӣ аз як шоири огоҳ, донишманд ва рисолатмандро 

мекунад. Чунончи дастѐбӣ ба маонии ашъори мондагор ва шигифтангезии 

Бедил низ дар як даври хониш муяссар намешавад. Ҳамин вижагӣ шомили 

шеърҳои Бохтарӣ низ мегардад. «Боре касе аз як мунтақиди бузурги шеър 

пурсида буд, ки чаро бархе аз шуаро, аз ҷумла устод Бохтарӣ, шеърҳояш 

чунон печида ва ба устураҳо  нигориш ѐфтааст, ки ба мушкил битавон ба 

мӯҳтаво ва паѐми он даст ѐфт? Мунтақид посух дода буд, ки агар шеър 

натавонад сатҳи дарки хонандаи хешро боло бибарад, он дигар як шеъри 

содда хоҳад буд. Ва ѐ ба сухани дигар ҳамин шеърҳои печида ва баланд агар 

натавонад хонандаро ба ҷустуҷӯ, такопӯ ва пӯиш барои фаҳми дуруст аз 

шеърҳо ва паѐмҳои онҳо во дорад, дар воқеъ набояд онҳоро печида хонд ва 

тамоми арзишѐбии як шеъри хуб мутаносиб ба пӯишгирии хонанда барои 

расидан ба мӯҳтавои он шеър аст» [151].  

Авомили мухталиф дар тарзи баѐн ва шевапардозии як шоир дохил аст, 

ки боиси душвор ва мубҳам будани забони шеъри вай мегардад. Ин омилҳои 

мухталиф аз бостонгароӣ ва ҷараѐни символизми иҷтимоӣ      маҳсуб 

меѐбанд.    

  Забон як падидаи иҷтимоӣ аст, ки ҳамеша дар маърази дигаргунӣ ва 

тағйир аст. Баъзе вожаҳо бо гузашти замон матрук гардида, аз ривоҷ 

меафтанд. Биноан, замоне ки шоир мехоҳад ба ин вожа рӯҳи тоза дамаду ҳар 

кадом бо бори маънои мушаххасу муайян дар шеър нақшеро ифода 

мекунанд, забон аз сурат ва қоидаи замонаш берун рафта, сурате аз воҳидҳои 

забониро ба кор мегирад, ки дар гузашта маъмул будааст. Пас, ба ҳамин 

сурати забон, бостонгароӣ гӯянд. «Бостонгароӣ, яъне истифода аз ҳамин 

мушаххасоти забони куҳан. Мушаххасоте, ки акнун метавонанд суханро 

барҷаста кунанд. Бостонгароӣ дарѐфт ѐ дарки шеърро мушкил мекунад ва бо 

он чи дар бораи имрӯзӣ будани забон гуфтем, сари носозгорӣ дорад. Мумкин 

аст мухотаби шеър, маънии вожаҳои куҳанро дарнаѐбад ѐ дарѐбад ва 

натавонад хуб таҷассум кунад. Шоир бо бостонгароӣ аз вазъи будан ба 

шафофияти забон мекоҳад ва дар иваз ба тамоизи он меафзояд. Ва гоҳе қазия 

баръакс мегардад ва ҳамон калимаи бостонӣ аз шакли имрӯзиаш шаффофтар 

шуда ва дар ин сурат ҳам тамоиз падид меояд ва ҳам дарки шеър сахт 

намешавад. Корбурди "оташдон" ба ҷои "уҷоқ" чунин ҳолате дорад. Ин 

калима ҳам бостонгароѐна аст ва ҳам расонандаи мафҳум, ҳатто 

расонанандаи мафҳуми беҳтар аз калимаи уҷоқ [оташдон]» [58, 140].  

Биноан, усули бостонгароӣ дар забони шеърҳои Бохтарӣ гоҳе чунон 

пухта, суфта ва шаффоф гардида, ҳар вожа расонандаи маонии шеърӣ 

мегардад, аммо гоҳе ин бостонгароӣ шаффофияту осонфаҳмиро аз шеър 

рабудааст. Корбурди вожагони куҳан ва қадим дар шеърҳои Бохтарӣ 

намоѐнгари таваҷҷуҳ, огоҳӣ ва шинохти ӯ аз мутуни куҳан ва адабиѐти 

гузашта метавонад бошад. Оммаи форсизабонон маънояшонро намефаҳманд, 

магар касоне, ки бо мутуни адабии ҷадиду қадим сару коре дошта бошанд. 

Пас, бостонгароӣ яке аз мушаххасоти муҳимми забони Бохтарӣ аст, ки 

забони шеъри вайро то андозае ба самти печидагӣ ва муғлағбаѐнӣ бурдааст. 

Ба порае аз ин шеърҳо таваҷҷуҳ кунед:  

Сипаҳбуди ситабр, синаи сипеҳр 

Ки дар камин ситода буд, 

Ба сӯй ѐғиѐни тундару тагарг 

Ҳазорҳо амудӣ оташин фиганд... [6, 155].  

Ё шеъри «Дарвозаҳои бастаи тақвим»  

Ба анкабут бигӯед, 

Ба он забон, ки ба ҷуз ровиѐни бод надонанд, 

Насиҷи ҳастии хеш 

Ҷазоми ҳандасии хату сатҳи фосиларо, 

Баҳри каронае бигустар. 

Миѐни зовияи лаҳзаҳои ташнаи субҳ, 

Ва бар саҳифаи деворҳои сабзи башорат... [6, 60].  

Аз як тараф бостонгароии Бохтарӣ дар вожаҳои тундар, тагарг, 

сипаҳбуд ва ситабр ва дигар овардани таркибҳои ровиѐни бод, насиҷи ҳастии 

хеш, ҷазоми ҳандасии хат, лаҳзаҳои ташнаи субҳ, ҳамаи ин аносир дар як 

занҷираи навишторӣ қарор гирифта, забонро аз ҳолати оддӣ ва қобили 

фаҳмаш дур сохтааст ѐ символҳое, ки ба кор рафтааст, хонанда нахуст 

маънои ҳақиқӣ, сипас маънои маҷозӣ ва символикии онҳоро дониста, баъд 

метавонад ба мазмун ва муҳтавои шеър пай барад. Масалан, анкабут яке аз 

символҳои шеъриест, ки шоирони симбулист аз он ба унвони шахси фурӯмоя 

ва пастҳиммат ба кор мебаранд.  

Усули дувум, ҷараѐни символизми иҷтимоӣ ва таъсири он дар ашъори 

Бохтарӣ хеле хуб ба назар мерасад. Зеро «намодгароӣ, намодпардозӣ ѐ 

симбулизм, яъне ба кор бурдани символ ѐ намод ба унвони як навъ шеваи 

баѐн дар ҳунар ва адабиѐт истифода мешавад. Ин равиш дар осори адабии 

давраҳои таърихи бештари миллатҳо каму беш ба кор рафтааст, аммо он чи 

ба унвони мактаби символизм ѐ намодгароӣ дар адабиѐт ва бахусус дар шеър 

аз он баҳс мешавад, ба унвони яке аз мактабҳои адабӣ маъруф шуда, 

наҳзатест, ки дар авохири қарни Х1Х дар шеъри Фаронса ба вуҷуд омад ва бо 

ашъори шоироне ҳамчун Шарл Бодлер (1821-1867 ), Артур Мабу (1854-1891), 

Стефан Молорме (1842-1898 ) ва Паул Верн (1844-1896) мушаххас шуд ва 

сипас дар дигар анвои адабӣ дар адабиѐти Фаронса ва соири кишварҳо, 

бахусус Англия ва Амрико нуфуз кард. 

Ҳар гоҳ ки намодгароиро мушаххас дар шеър баррасӣ кунем, 

«намодгароӣ ѐ символизм дар шеър яке аз шеваҳои иртибот ва интиқоли 

мафоҳим аст, ки вожаҳо илова бар маънии ҳақиқии худ ба ѐдоварандаи 

маонӣ ва тасвирҳои мутааддид ва ҳатто мутаноқисе ҳастанд, ки мӯҷиби 

барангехта шудани вокунишҳои отифӣ ва эҳсоси гуногун дар хонанда 

мешавад. Яке аз вижагиҳои муҳими мактаби символизм он аст, ки ҳар 

хонанда асари адабиро ба нисбати дарк ва эҳсоси худ мефаҳмад ва ба ҳамин 

сабаб сурудани шеъри символик бо таваҷҷуҳ ба густурдагии ҳавзаи мафҳуми 

намодӣ бисѐр душвор аст ва ниѐз ба парвардагии зеҳн, тахайюли амиқ, 

андешаи жарфи шоирона ва низ таҷрибаи кофӣ дар ин замина дорад» [110, 

30].  

 Тафовути муҳиме, ки Бохтарӣ бо шоирони ҳамасри худ дорад, забони 

шеъри вай аст. Бохтарӣ бо диди жарф сатҳи зоҳиру ботини ашѐ ѐ ва 

падидаҳоро мебинанд. Ҳар падида дар шеъри вай арзиши намодин дорад, чӣ 

ба сурати мусбат ва чӣ манфӣ. Ба василаи ҳамин намодҳо Бохтарӣ эҳсосот ва 

инфиолоти рӯҳӣ, андешаҳои фалсафӣ ва ормонгаронаи хешро ба гӯши 

хонанда мерасонад. Дар шеъри Бохтарӣ аз ном ва унвони он гирифта то аҷзо 

ва аносири ташкилдиҳандаи онҳо дорои мафоҳими намодин ҳастанд. Чун 

хони ҳафтум, Барзахи тақвим, убур аз Барзахшаҳри панзулии озодӣ, уруҷ ѐ 

хокистар, хуршедро бояд овехт, аз ҳазору дувумин шаб ва ғайра. Инҳо 

рамзвораҳоянд, ки барои кушодани гӯшаҳое аз андеша ва тасаввуроти 

Бохтарӣ истифода гардидаанд.  

Дар шеъри «Эй, ки гӯӣ моҷаро чун буд» ба сурати комил бознависӣ 

шавад, дида мешавад, ки Бохтарӣ тақвими бистучандсолаи кишварро манзум 

сохтааст. Барф, оташдон, ҳайма, афрӯзина, корвон, даккаҳои яхфурӯшӣ, 

тамуз, зимистон дар ин шеър намодҳоеанд, ки барои хонандаҳои ҳаммеҳани 

ӯ, нишонаҳои гӯѐи ду ишғол, ду таҳоҷуманд. Аксарияти шеърҳои Бохтарӣ ба 

ҳамин шева, ривоятҳоест, ки омехта бо намодҳо ва устураҳо буда, танҳо як 

намоди шеърӣ нестанд, балки бозгӯкунандаи дардҳои таскинношуда ва 

уқдаҳои бознашудаи шоир аз иҷтимоъ таҳти зулму бадбахтӣ мебошад. 

Шеъри зер мисолест аз ҳамин сурудаҳо, ки ғайримустақим паѐмади дуто 

таҳоҷум ва ишғол дар кишварро ба шакли малмус баѐн мекунад. Ба қавли 

шоир «шеъри симбулик мекӯшад иддаро ба ҷомаи шакл малмус оварад»:  

Посухат кӯтоҳ мегӯям,  

Эй, ки гӯӣ моҷаро чун буд?   

Он зимистон, хуб ѐдам аст,  

Корвонҳо омаданд аз шаҳрҳои дур [6,157 ].   

*** 

Шаҳриѐнро барфу сармо хун ба рагҳо мунҷамид месохт,  

Дар тамузи соли дигар корвони дигаре омад.  

Дар чунон гармо, ки ҳатто моҳиѐн дар об мемурданд,  

Човуши ин корвон фарѐд мезад дар тамоми кӯчаҳои шаҳр:  

Ҳой мардум!  

Ҳайма овардему оташдону афрӯзина овардем [6, 70].  

Дар шеъри боло зимистон ва тамуз [тобистон], символи ду ҳокимияти 

сиѐҳ ва зулмбор дар Афғонистон мебошад ва сармо, гармо, ҳайма, оташдон 

намоде аз зулму ситами ҳоким бар ҷомеа аст. Моҳиѐн намоде аз афроди 

таҳти султаву фишори ҷомеа тасвир ѐфтааст. Ё дар пораи шеъри дигари 

Бохтарӣ, ки ҳар вожа намодест, хонанда дармеѐбад, ки шеър ба кадом мавзӯъ 

ишора дорад: 

... Сарояд ин шаби торику ғамгустар, 

Ва дар поѐни ин шаб- ин шаби хомӯши ҳастисӯз, 

Ва дар фарҷоми ин торикии талху равонфарсо, 

Барояд офтоби сурх аз Ховар. 

Ту танҳо нестӣ дар сангари пайкор, 

Ту танҳо нестӣ размозмо бо деви мардумхор, 

 Ки аз ҳар гӯшаи гетӣ,  

Ки аз ҳар коргоҳу рустову шаҳр, 

Навои корзору бонги растохез меояд... [6, 123].  

Офтоби сурхи Ховар намодест барои пирӯзии мардум дар як инқилоби 

сиѐсӣ - иҷтимоӣ, ки муждаест барои ѐрон ва ҳамватанон.  

Шаб намоде аз авзои ошуфта ва шароити нобасомони ҷомеаи даргири 

ҷанг. Офтоби сурхи Ховар намодест, барои пирӯзии мардум дар як инқилоби 

сиѐсӣ -иҷтимоӣ, ки муждаест барои ѐрон ва ҳамватанон. Деви мардумхор 

намоди золимон ва ситампешагон мебошад.  

 

3.2.Символ ѐ намод дар ашъори Муъмин Қаноат ва Восифи 

Бохтарӣ 

 

Забон ва баѐни рамзӣ ва симбуликии Бохтарӣ аз барҷастагиҳои шоирии 

ӯст. Дар бештари ашъораш, хусусан дар шеърҳои нимоӣ шоир аз ин шева 

барои намоѐн сохтани рӯйдодҳои сиѐсӣ- иҷтимоӣ ва ҳодисаҳои таърихӣ ва 

ғайра суд бурдааст, ки аз вижагиҳои шеъраш шумурда мешавад. Бохтарӣ аз 

ин тариқ забони дигаргунаро ба вуҷуд овардааст. Ин навъи шеър таҳти 

унвони символизми иҷтимоӣ ѐ шеъри намодгароӣ баррасӣ мегардад. Аз 

муҳимтарин ҷараѐнҳои шеъри муосири форсӣ, ҷараѐни  символизми иҷтимоӣ 

аст, ки Нимо Юшиҷ бунѐдгузор ва намояндаи воқеии ин ҷараѐни шеърӣ аст 

ва шеъри «Қоқнус»-и ӯ нахустин таҷрибаи ӯ аз ин даст дар шеъри муосири 

форсӣ аст.  

 «Ҷараѐни сумбулизми иҷтимоӣ навъи шеъри нимоӣ аст, бо мӯҳтавои 

иҷтимоӣ, фалсафӣ ва равшанбинона. Шеъре, ки ҳадафи он боло бурдани 

идрок ва биниши ҳунарӣ ва иҷтимоӣ аст ва ғолибан паѐми иҷтимоӣ ва 

инсонӣ дар он бозгӯ мешавад- шеъре, ки ҳам бо эҳсоси хонанда сару кор 

дорад ва ҳам бо идрок ва андешаи ӯ дар тамос аст ва мехоҳад хонанда чашму 

гӯши худро боз кунад ва ҳама чизро бинад ва ҳис кунад. Аз ин рӯ, масъалаи 

фард аз миѐн меравад ва ҳар чи ҳаст иҷтимоӣ аст. Дар ин навъи шеър ҳатто 

ишқ, ки навъе гароиши фардӣ аст, ҷанбаъ ва рӯҳи иҷтимоӣ пайдо мекунад» 

[51, 124-123].  

Тазаккур бояд дод, ки символизми иҷтимоӣ ба таъсирпазирӣ аз 

символизми аврупоӣ ба вуҷуд омадааст, аммо таъсирпазирии он аз адабиѐти 

куҳани форсӣ, махсусан, шеъри намодгароӣ, ирфонӣ ва ҳикоятҳои тамсилиро 

набояд нодида гирифт. Намодгароӣ дар адабиѐти форсӣ ба вижа дар адабиѐти 

ирфонӣ собиқаи дерина дорад, аммо бо заминаи иҷтимоӣ мақолае комилан 

ҷадид аст. Ин ду ҷараѐн тафовутҳои ҷиддӣ ва чашмгире аз ҳамдигар доранд. 

Символизм дар маънии истилоҳии он номи яке аз макотиби адабист, ки дар 

нимаи дуюми қарни Х1Х дар Аврупо ба вуҷуд меояд ва символизми 

иҷтимоии форсӣ тавассути Нимо Юшиҷ дар ҷараѐни шеъри муосири форсӣ 

дар соли 1316 бо сурудани шеъри «Қоқнус» дар Эрон шакл гирифт ва ин 

навъи шеър, бахусус, аз соли 1332 ҳ. ба баъд таҳти таъсири муҳити сиѐсии 

Эрон ривоҷи бештаре ѐфт ва бисѐре аз шоирони муосири Афғонистон онро 

таҷриба карданд.  

Яке аз иллатҳое, ки шоирон ба символизм рӯ меоваранд, вазъи маъдуду 

мустабид дар ҷомеа мебошад, зеро  каломашон аз як сӯ пӯшида баѐн шавад 

ва аз тарафи дигар, таъсиргузории бештаре барои хонанда дошта бошад. Чун 

дар ин навъи шеър забон чандсӯя ва таҳвилпазир мешавад,  шоирон ин 

шигардро беҳтарин роҳ барои ибрози афкор ва андешаҳои хеш медонанд ва 

ҳамчунон барои бартарӣ бахшидан ба афкор ва андешаҳои хеш. Гегел 

мегӯяд: «Символ бино ба табиаташ мубҳам ва чандпаҳлӯ аст. Бархилофи 

истиора хонандаро ба шиносоии як маънии ношинохта фаро мехонад. Он 

маънии махфӣ гоҳе маҷҳул, як амри мамнуъ ѐ аз даст рафтааст» [102, 165].  

Ҷомеагароӣ ва намодгароӣ ду вижагии асосии ин ҷараѐн аст ва вижагии 

муҳими дигари он, мутафаккирона ва донишмандона будани ашъору 

таъсирпазирӣ аз меросу адаби гузашта ва шеваи баѐни ҳамосӣ мебошад.  Ба 

гуфтаи Алӣ Ҳусайни Пурчоқӣ «Дар ин ҷараѐн аз забон ва баѐни тунд ва 

пуртаҳаррук ва ҳамосӣ барои баѐни масоил ва мафоҳими сиѐсӣ-иҷтимоӣ 

истифода мешавад. То он ҷо, ки бархе мунтақидони адабии муосир ин 

ҷараѐнро таҳти унвони «шеъри нави ҳамосӣ ва иҷтимоӣ ѐ «шеъри нави 

ҳамосӣ»  ѐд мекунанд» [75, 211-219].  

 Бохтарӣ шоири ҷомеагаро ва мутааҳҳиду мардумӣ буда, дар шеърҳояш 

ҳар намод баѐнгари мафоҳими бузург ва бори маънои хосеро бо худ ҳамл 

мекунад. Намодҳо барои хидмат ба ҷомеа ва баѐни дардҳои иҷтимоӣ ба кор 

гирифта мешавад. Муҳақкиқ Партав Нодирӣ менависад, ки «...дар шеърҳои 

Бохтарӣ намодҳо ба гунаи дақиқ дар баробари ҳам ва дар канори ҳам қарор 

мегиранд, зиндаву пӯѐанд, аз оғоз то поѐни шеър ҳаракат мекунанд ва ҳар 

кадом вазифае дар шеър доранд. Ин ҳаракати намодҳо дар шеърҳои ӯ моро ба 

жарфҳои шабакаҳои печидаи муносиботи иҷтимоӣ ва сиѐсии ҷомеа раҳнамоӣ 

мекунад. Инсонҳо дар шеърҳои ӯ дар симои ҳамин намодҳо ҳастӣ меѐбанду 

зоҳир мешаванд. Ҷомеа ва зиндагии иҷтимоиро барои мо менамоянд» [5, 

228].  

Дар шеъри «Ва чунин буд фарҷом» Бохтарӣ бо истифода аз намодҳои 

хеш инъикоси як ҷомеаи нагунбахт ва мутаассирро ба намоиш гузоштааст:  

Он шаб, ки турктози шабехуниѐни бод, 

Аз сарзамини хоби гиѐҳон убур кард. 

Тимсоҳи обҳои филизин. 

Ногоҳ ишқвожаи нилуфар. 

Авди хурӯшноки дуруду сурудро. 

В-он лоҷувардӣ хушаи буду намудро 

Бӯиду  баргирифту фурӯ балъид [6, 170].  

Дар шеъри боло вожаҳову таркибҳои турктозии шаби хунѐни бод, 

сарзамини хоби гиѐҳон, тимсоҳи обҳои филизин-ҳама намодҳои 

мураккабеанд, ки тамсиле аз вазъи ногувори ҷомеа тавассути намоди тимсоҳ, 

ки симбули инсонситезоне, ки дуруд, хуруш, суруд ва амнияти як иҷтимои 

инсониро фурӯ бурдаанд. Ҳатто фазои ҳокимшуда дар шеър намодин ва 

рознок аст. Яке аз вожаҳои намодин калимаи шаб аст, ки шоирони ин ҷараѐн 

онро намоде аз сиѐҳӣ ва зулм медонанд.  

Шеърҳои симбулик ѐ намодгарои Бохтариро бештар дар ашъори озод, 

яъне нимоӣ ва сафед метавон суроғ кард. Мизони ин намодгароӣ дар 

давраҳои зиндагии сиѐсӣ-иҷтимоии Бохтарӣ дар Афғонистон гуногун аст. 

Мисли чунин шеърҳои ӯ дар даҳаи шасти хуршедӣ бештар намодгароѐна 

мешаванд, то шеърҳои даҳаи чиҳил ва панҷоҳ. Чун дар ин давраи аз замон, 

нисбат ба идеологияи ҳоким дар ҷомеа, андешаҳо ҳама табъид шуда буданд, 

равшанфикрон аз тарси сиѐсати диктотуронаи вақт наметавонистанд озодона 

аҳдофи ормонгароѐнаи худро баѐн кунанд. Биноан, рӯйкарди Бохтарӣ ба 

ҷараѐни символизми иҷтимоӣ низ ноши аз шароити номуносиб ва мустабиди 

ҳоким дар ҷомеа буд. Бохтарӣ шоири огоҳ ва ботааҳҳуди иҷтимоист. Ҳеҷ 

гоҳе дар баробари зулм ва истибдод муҳри сукутро бар лаб нагузошта, 

ҳамвора ва дар ҳар вазъият садои озодихоҳӣ ва зулму ситези хешро 

баровардааст.  

Истифода аз симбулизм навъи эъҷоз дар каломро ба вуҷуд меоварад. Бо 

ҳамин вижагии мавҷуд шафофият аз забон ва баѐн коста мешавад, иддаҳо ва 

андешаҳо аз шаклҳои интизоъӣ ба суратҳои айнӣ ва малмус тавассути 

намодҳо ва устураҳо ҳастӣ меѐбанд. Андешаҳо чандон ошно ва қариб барои 

мухотаб нест. Ҳамаи ин вижагиҳо дар шеъри Бохтарӣ мушоҳида мегардад. Ба 

қавли Фавн Ҳумбулт: «Андеша дар намод даст ноѐфтанӣ мешавад ва инро 

бояд имтиѐзи сухани намодин донист ва на кости он» [31, 293] .  

Дар шеъри «Аз сангу аз об» намодҳо навъи эҷоз дар шеърро ба вуҷуд 

овардаанд. Эъҷоз аз вижагиҳои як шеъри намодин аст. Иддаҳо ва андешаҳо 

ба воситаи намодҳо ба сурати муъҷаз баѐн мегарданд. Намодҳои ровиѐни 

насли гандовар, морҳои шонаи Заҳҳок, морҳои шонаи таърих ва ду ривояте, 

ки дар шеър бозгӯ гардидааст,  хонандаро аз як рӯйдоди талхи таърихӣ ба 

воқеияти имрӯз меоварад. Ин шеваи ҳунарии як шоири мутабаҳҳир ва як 

шеъри баланду фохирро менамоянд:  

Эй ровиѐни насли гандовар 

Боре,  

Аз  морҳои шонаи Заҳҳок ѐд оред. 

Ин пири наққолони рашкойин, 

Ки  ҳатто маънии як сатри шеъри обҳову  

                                          арғувонҳоро намедонанд.  

Ин морҳои шонаи таърих, 

Чун морҳои шонаи Заҳҳок,  

Аз  мағзи шумо серанду пурвор [6, 246].  

Дар шеърҳои намодин ва символии Бохтарӣ забону тасвирҳо сахт 

рознок ва мубҳам аст. Чунончи, шеърҳои «Алло, ѐ хаймагин», «Хони ҳафтум 

в-он гоҳ», «Хиргоҳи хокистар», «Инак хатти убур», «Бо гомҳои сабзи 

асотирӣ», «Бар чатри вожгунаи тандис» ва «Садо, садои шикастан буд» ба ин 

мисол шуда метавонад. Аз дигар шеърҳои намодини Бохтарӣ шеъри « 

Нафрин» аст:  

Оҳангарони шаҳри шақоват, 

Оѐ даруни курраи рӯҳи шумо ҳанӯз, 

Ёде  зи Кова аст? 

Чуз парчами хамидаи таслим. 

Боре дигар ба шонаи ин насли ѐва аст? [6, 257]. 

Дар шеъри боло оҳангарони шаҳри шақова, Кова, парчами ҳамидаи 

таслим ва  шонаи ин насли ѐва  намодҳоеанд, ки моро ба ѐди достони «Коваи 

оҳангар» андохта,  достон ба шакли тозатаре бозсароӣ мешавад. 

Ба ҳар сурат Бохтарӣ шоири симбулист аст. Биноан, забони шеъри вай 

забони содда ва авомфаҳм нест ва ҳамеша кӯшидааст, то аз мустақимсаройӣ  

бипарҳезад. Забони шеъри Бохтарӣ, ки бо баҳрагирӣ аз истиора, киноя, 

намоду устура сохта шудааст, ҳамвора забони ошно нест. Намод ва устура 

дар шеър душворфаҳмии як шеър мебошад. Ин мушаххасиҳо Бохтариро 

шоири пӯшидагӯ ва намодгаро, ба вижа мунҳасир ба Бохтарӣ сохтааст. Ин 

шигарф аз як сӯ нисбат ба каломи мустақиму эҳсосотӣ, асаргузору ҳунарӣ аст 

ва аз сӯи дигар аз имтиѐзоти як шоири донишманд ва содиқ маҳсуб мегардад. 

Ибни Қутайба адабиѐтшиноси номдори араб,  дар садаи сеюми ҳиҷрӣ, бад ин 

бовар аст, ки: «Андар шеър мутакалиф, агарчи некӯ устувор бошад, чизе бар 

аҳли илм пинҳон намонад, зеро эшон медонанд, ки сарояндаи он дер 

андешидааст ва ранҷи фаровон бурдааст ва аз пешони арақи меҳнат фурӯ 

рехтааст ва зарурати шеъри фаровон бурдааст ва он маъниро, ки бад-он ҳоҷат 

аст, фурӯ ниҳода ва он маъниро, ки ба онҳо ниѐз нест, афзудааст» [5, 269].  

 Набояд чунин пиндошт, ки забони шеъри Бохтарӣ дар ҳама сурудаҳои 

вай символӣ ва рамзӣ аст. Намодгароии вай бештар дар ашъори нимоӣ ва 

сафед мулоҳиза мегардад, чунончи:  

Бар чатри вожгунаи тандис, 

Дар хоби чоштгоҳии моҳиҳо. 

Дар боғҳои муфрағу оҳан. 

Рӯйида бар карона сапедоре, 

Хуни ситеза дар раги ҳар барг, 

Бо қомати дарозтар аз шаб, 

Бо даствораҳои раҳо дар авҷ. 

Ин муфрағин қаровули дарѐӣ,  

Дузди чароғдори ҳикоятҳо, 

То бингарад ба ҷангали машриқ, 

Тобути баргҳои мазомир [6, 132].  

Дар ин шеър таркибҳои «хоб», «чоштгоҳи моҳиҳо», «боғҳои 

муфарррағу оҳан», «раги ҳар барг», «муфрағини қаровули дарѐӣ», «дузди 

чироғдор», «ҳикоятҳо», «тобут», «баргҳои мазомир» ва «заҳдони хокҳои 

муҳоҷир» ҳама символҳо мебошанд. Вожаҳои оҳан, рагбор, муфаррағ, дар 

ҷараѐни символизми иҷтимоӣ намоде аз авзои ошуфтаи ҷомеа аст.  

Аммо баҳс дар мавриди забон ва тарзи баѐни Муъмин Қаноат 

мутафовитар аз Бохтарӣ аст. Тавре ки Соҳибназари Иронӣ соддагӣ дар забон 

ва баѐнро, ки андешаву омоли Муъмин Қаноат моломоли гуфтаҳои ин 

муҳаққиқ аст, чунин тавсиф намудааст:«Расидан ба соддагии ростин дар 

шеър орзуи ҳар шоир аст. Аммо ин на аз он навъи соддагии шеърҳои 

насрворест, ки чун аз зеҳни содда бебаҳра аз тахайюлоти шоирона таровиш 

карда ва аз ҳар гуна робита шеъре холӣ аст, ҳатто хонандаи мубтадӣ низ 

бидуни таомилу тафаккур ба роҳатӣ онро мехонад ва тамом мекунад, балки 

ончунон соддагӣ, ки танҳо дар чашми як мунтақиди шеършинос маънӣ 

меѐбад. Ба иборати дигар, як мунтақид хуб медонад, ки тасвири соддаи шеър, 

пеш аз ин дар зеҳни муташаккили шоир таҳлилҳо ва таркибҳои лозимро 

анҷом дода ва дар ҳақиқат пас аз гузаштан аз софии замири ӯ ба соддагии 

феълӣ расидааст» [110, 125].  

Муъмин Қаноатро метавон аз шоирони навовар дар шеъри муосири 

форсии тоҷикӣ хонд. Забони шеъри ӯ аз ду сарчашма падид омадааст. Нахуст 

забони сабки хуросонӣ ва дигар шеъри озод ѐ шеъри нимоӣ. Баҳраварӣ аз ин 

ду манбаъ ба таври яксон сурат напазируфтааст. Вай бо якҷо кардани ин 

сарчашмаҳо сабки ҷадидеро асос гузошт ва шеъри наву тозае мухтас ба сабк 

ва шеваи хоси хеш бунѐд кард. Аскар Ҳаким менависад, ки «…шоир сабки 

соддаи классикӣ ва забони тозаи шеъри имрӯзро бо ҳам хеле мувофиқ 

намудааст ва ин барои ифодаи назм ақлоне, ки асосаш дониш аст, кӯмак 

расонидааст» [146, 117].  

Ба  қавли адабиѐтшинос С. Табаров: «Муъмин Қаноат яке аз шоирони 

тавоно ва бомаълумот аст, ки ҳам аз мероси бойи адабиѐти классикӣ ва 

ҳозираи тоҷик, ҳам адабиѐти рус ва дигар халқҳои Иттифоқи Советӣ, Шарқ 

ва Ғарб, ҳам адабиѐти даҳонакии халқи худ ва бисѐр халқҳои дигар нағз 

бохабар ва баҳравар буда, тарзи аз онҳо омӯхтан ва истифода бурданро хуб 

медонад ва дар натиҷаи омӯзиш ва таҳлили ҳарҷониба равияву услуб ва 

методҳои гуногуни адабиѐти миллии тоҷик ва адабиѐти дигар халқҳоро 

ботадриҷ омӯхта, мавзӯъ ва услуби хоси эҷодии худро ба вуҷуд овардааст» 

[95, 10].  

Дар замони Шӯравӣ ба иллати сиѐсат ва идеологияи ҳоким шоирону 

нависандагон бинобар маҳдудият ва набудани истиқлоли андешаву баѐн, 

фаъолиятҳои эшон дар чорчӯбаи идеологияи замон маҳбус гардида, 

андешаҳояшон таҳти як ҷаҳонбинии умумӣ сайр мекард. Бо вуҷуди ин, 

шоироне буданд, ки андешаҳояшонро таҳти таъсири ҳеҷ як идеология ва 

сиѐсати замон намегузоштанд. Шоирони соҳибсабк бо доштани хусусиятҳои 

хоси услуби эҷодии худ, офтоби замон гардиданд. Муъмин Қаноат аз ҷумлаи 

ҳамин адибони соҳибсабк ва бо қареҳаест, ки дар сохти забон, тарзи баѐн, 

шигардҳои забонӣ, мавзӯъ ва мазмуни гузинишҳои хоси услуби хешро дорад.  

Забон ва тарзи баѐн дар офаридаҳои Муъмин Қаноат вижагии мунҳасир 

ба худро дорад. Забони шеъри вай аз ҳар гуна таъқиду печидагӯӣ ва ибораҳои 

душворфаҳм мубаррост. Забонест содда, мутантан ва мустаҳкаму  ороста бо 

вожаҳои зебо ва тозаи форсии тоҷикӣ, таркибҳои дилнишину тоза, ки 

метавон онро саҳли мумтанеъ гуфт. Дар замони фаъолиятҳои ҳунарӣ - адабии 

Муъмин Қаноат ҳама дастгоҳҳои давлатӣ таҳти таъсири забони русӣ қарор 

дошт. Аксарияти шоирону нависандагон ва адабиѐтшиносон ба забони русӣ 

ибрози андеша мекарданд, ки дар натиҷа як забони сохта ба қавли Аскар 

Ҳаким «забони тарҷума» асоси ҳама навиштаҳои эшон буд. Ин равиш рӯйи 

кайфияти асарҳояшон фавқулода таъсири манфӣ мегузошт. Вале Муъмин 

Қаноат,  думболи он ҷараѐни роиҷ ва маъмули шеъри он давра нарафт. Ӯ бо 

дарки иродат ва дурандешии хеш сабку шеваи махсуси худро интихоб кард 

ва бо корвони тозае аз фаровардаҳои навин ин ҷаҳони масирро паймуд. 

Ҳамин бинишу дониши вай буд, ки аз саромадони рӯзгори хеш дар забон, 

баѐн ва андешаронӣ гардид. Ба ҳамин бунѐд забони шеъри Муъмин Қаноат 

забони адабӣ, фохир, мутафовит аз гӯишҳои лаҳҷавӣ ва омиѐна мебошад. Ба 

қавли Алиасғари Шеърдӯст: «Забони шеъри устод Муъмин Қаноат имрӯзист 

ва доираи вожагоне, ки дар сохтмони шеъри хеш ба кор гирифта мутанавеъ» 

[16, 2]. Ва ѐ Гулназар дар бораи забони ашъори Муъмин Қаноат андешаҳои 

ҷолиб баѐн намуда, навиштааст: «Муъмин Қаноат дар ифодаи таркиботи 

забон маҳорати зиѐд дорад. Дар шеъри ӯ калимаҳо ва ибораҳо соҳибмавқеъ 

ва дар ҷои худ ҳастанд, ки дар мақоми худ мисли хишт устуворанд ва бинои 

шеъри ӯро ташкил медиҳанд[138, 141-151].  

 Дар шеъри «Насими форсӣ” мавҷудияти ин вижагиҳо ба машом 

мерасад.  

Аз Халиҷи Форс меояд насими форсӣ,  

Абр аз Шероз меояд чу сими форсӣ. 

Дур аз ин дарѐ намеҷӯем чу рӯд афтода аст, 

Аз таги дарѐ таҳи чашми ятими форсӣ.  

Мерасад аз киштии бишикаста шеъри бешикаст, 

Шеър ҳам бишкаст бо панди қадими форсӣ.  

Шайхро сармаст дидам як шабе аз бӯи нафт, 

Рафт бо атри кафан атру шамими форсӣ [16, 156].  

Қабл аз он, ки символҳои шеъри Муъмин Қаноатро шарҳ диҳем, лозим 

ба ѐдоварӣ аст, ки умуман дар шеъри муосири тоҷик шоиреро наметавон ѐфт, 

ки ба сароҳат лақаби шоири комилан симбулистро ба ӯ дод. Аммо шоирони 

муосире ҳамчун Искандари Идизодаи Хатлонӣ, Гулрухсор ва  Бозор Собир 

дар ашъорашон ба таносуби дигарон симбулҳо ба назар мерасад. Муъмин  

Қаноат пешгоми шеъри нави тоҷик буд, ба таҳқиқ шеърҳо, бахусус  

достонҳояш бо истифода аз вожаҳои рамзӣ аз вижагии хосе бархурдор аст.  

Аслан,  истифода аз симбул ѐ намодоварӣ дар осори ҳама шоирон каму 

беш вуҷуд дорад. Ин раванди собиқа дар адабиѐти форсии дарӣ низ вуҷуд 

дорад. Зеро як шоиру суханвар барои он ки ба сухану каломи худаш ғино 

бахшад, ба ҷои истифода аз калимоти суварӣ ва баѐни мустақими сухани 

хеш,  ба сухан гуфтани ғайримустақим паноҳ мебарад. Ва инчунин бо кӯмак 

аз намодҳо ва ба кор гирифтани санъатҳои адабӣ зеботарин ва фасеҳтарин 

суханро бар забон ҷорӣ месозад. Пас,  бедалел нест, ки ҳар шоир ва ѐ 

суханвари форсӣ ақида дорад, ҳар намод тасвири маҳсус ва шинохташуда ва 

гоҳ қобили мушоҳид аст, ки бар маъно ва ҳақиқати сухан афзуда ва онро ба 

шакли интизоӣ  дар зеҳни инсон бовар месозад. Дар адабиѐти классикии мо 

намунаҳои хубе аз адабиѐти ирфонӣ мавҷуд аст. Масалан, «Мантиқ-ут-тайр»-

и Аттор, ки аз бузургтарин осори рамзӣ ва намодин аст. Ва дигар «Маснавии 

маънавӣ», аксарияти ғазалҳои Саноӣ ва Ҳофиз, шеъри Аттор пас аз Саноӣ 

дар авҷи қуллаи ирфон қарор дорад ва яке аз таъсирпазии мустақими Аттор 

аз равиши Саноӣ истифода аз тамсилу рамзу намод барои баѐни мафоҳим, 

омузаҳо ва афкори ирфонӣ ба ин мисол шуда метавонад. Чунончи, 

Пурномдориѐн менависанд: «Пешина ва собиқа ва шеъри намодин ва рамзӣ 

дар адабиѐти форсӣ ба осори мансури сӯфия боз мегардад. Осоре чун «Кашф-

ул-маҳҷуб» -и Ҳуҷвирӣ, «Номаҳои Айнулқузот»-и Ҳамадонӣ, қисмате аз 

навиштаҳои ирфонии Ибни Сино мисли «Анмот» охири китоби «Ишороту 

танбеҳот» ва «Рисолаи ишқ», осори ирфонии Суҳравардӣ мисли «Ақли сурх» 

ва ашъори ирфонии шоирон чун Саноӣ, Аттор, Мавлавӣ, ба вижаи ғазалиѐти 

Шамс, Ҳофиз ва Шайх Маҳмуди Шабистарӣ» [73, 57-58]. 

 «Маснавии маънавӣ» аз ҳамон байтҳои оғоз ва охири достон ҳама 

тамсил ва символӣ мебошад. Мавлавиро метавон аз симбулизмтарин 

шоирони классик гуфт. Ба таври куллӣ рамзу символ ба ду шакл дида 

мешавад: 1. Дар қолаби алфоз. 2. Дар сохтори куллӣ.  

Гоҳе танҳо вожагон дар маънои ғайривоқеии худ ба қарор мераванд, 

монанди хуршед, моҳ, нур, хатту хол  ва гоҳе як ғазали Маснавӣ ба шакли 

намодин ва баѐни ҳақоиқ омӯзаҳо  мебардорад. Ин ки Восифи Бохтарӣ 

симбулисттарин шоири Афғонистон аст. Символ дар офаридаҳояш бар ду 

шакл мушоҳида мешавад. Аммо дар шеърҳои Муъмин Қаноат символ бештар 

дар қолаби алфоз нақшофаринӣ кардааст.  

Аз ноҳамгуниҳои қобили таваҷҷуҳ дар осори ин ду адиб забони шеъри 

онҳост. Бояд гуфт, ки алфозу таъбироти душворфаҳм ѐ калимаҳои сайқали 

арабӣ ва вожаҳои нисбатан дурушт, дар шеърҳои Муъмин Қаноат нисбат ба 

Бохтарӣ ба назар намерасад. Аммо забони шеъри Бохтарӣ омехта бо вожаҳои 

сақил ва бегонаи арабию форсии дарии куҳан аст, забонест мураккаб. 

Фарқияти дигар ин аст, ки забони шеъри Бохтарӣ таҳти таъсири ҷараѐни 

символизми иҷтимоӣ мебошад. Вале забони офаридаҳои Муъмин Қаноат 

забонест бидуни кадом таъкид ва пӯшидагӯӣ, вале дар миѐни шеърҳои 

Муъмин Қаноат ба вожаҳое бармехурем, ки калимаҳо дар зимни доштани 

маънои ҳақиқӣ маънои намодин ва рамзӣ низ дорад. Баъзе калимаҳо дар 

шеъри шоирони классик таҳти символҳои шеърии онҳо қарор гирифтааст. 

Масалан, намоди «оина» дар шеъри Соиби Табрезӣ, «Симурғ» дар «Мантиқ-

ут-тайр» ва  дар шеъри Мавлоно, ки ҳикояти инсон танҳо ва ҷудо монда аз 

олами болост. Ҳамин гуна баъзе аз вожаҳо низ дар шеъри Муъмин Қаноат 

намодҳое ҳастанд, ки барои баѐни андешаи соиқаи дарунии шоир истифода 

шудаанд. Дар намодоварии шеърҳои Муъмин Қаноат калимаҳое чун: модар, 

замин, дарѐ, гаҳвора, мавҷ, рӯҳ, оташ ва баъзе намудҳои устуравӣ низ  ба кор 

рафтааст. Беҳрӯзи Забеҳуллоҳ менависад, ки: «намоди рӯҳ дар осори Муъмин 

Қаноат кӯҳ аст ва намоди модар замин ва дарѐ рамзи ҳаѐт аст. Ҷунбиши 

калимот дар шеъри устод ба гунае аст, ки ҳангоми хониши он, як зарби оҳанг 

эҷод мешавад ва рӯҳи ҳамосаро дар ботини хонанда нохудогоҳ ба вуҷуд 

биоварад... « [150].  

Ситоиш мекунам кӯҳи баланди рӯҳи инсонро,  

Фуруд меоварам ман қуллаи кӯҳи Бадахшонро.  

Ба пойи ту 

Аѐ гултеппае боре ҷаҳон бардӯш 

Аѐ сайѐрае сокит, аѐ гаҳвораи хомӯш! [12, 20].  

Вожаи мавҷ ва оташ рамзҳои адабии достони Муъмин Қаноатро 

ташкил медиҳад. Ду достони шоир бо номҳои «Мавҷҳои Днепр» ва «Оташ» 

бо унвонҳои рамзӣ шакл гирифтаанд. Достонҳо шомили 8 бахш аст. Ҳар 

бахш бо воситаи як рамзи асосӣ, ки нақши марказиро дар достон дорад, ба 

ҳамдигар пайванд медиҳад. Дар достони «Мавҷҳои Днепр» вожаи мавҷ, 

мавҷи нур дар пешонии поки турост, мавҷи одам, мавҷ дар саҳро, намоди 

нур, нур дар зулмат, нур дар роҳ, нур дар қуллаҳо симбулҳои барои ифодаи 

андешаи шоир қарор гирифтаанд. Корбурди «мавҷ» дар шеъри Муъмин 

Қаноат аз дидгоҳи соҳибназарони тоҷик ду ангеза дорад: аввалан, Муъмин 

Қаноат зодаи рустои Курговарди Бадахшон буд. Рӯди Панҷ дар муқобили 

деҳаи шоир қарор дошта, пас табиати амвоҷи рӯд таваҷҷуҳи зеҳнии шоирро 

ба худ ҷалб карда, аз канори он беандеша нагузаштааст. Ба гуфтаи Саъдии 

Шерозӣ  

Барги дарахтони сабз дар назари ҳушѐр, 

Ҳар варақаш дафтарест, маърифати кирдигор.  

Сониян, дар адабиѐти ирфонӣ, дар шеъри баъзе аз шоирон мавҷ маънои 

хос ва рамзӣ доштааст. Аз дидгоҳи Худоӣ Шариф «Рамз дар адабиѐт қоидаи 

корбурди худро дорад. Вай воситаи ифодаи матлабест ва маъноеро дар худ 

нигоҳ медорад. Вақте ки шоир мехоҳад воқеотеро ба таври хоси шоирона 

дарк намояд, ба рамз муроҷиат мекунад [115, 56].  

Омадам рӯди бузург эй мавҷҳо,  

То шавам чун қатрае  ѐри шумо.  

То шавам воқиф зи асрори шумо,  

Мавҷҳо, мавҷҳо, мавҷҳо [12, 52].  

Ё худ:  

Мавҷро оѐ ба саҳро дидаӣ,  

Шарфаи онро магар бишнидаӣ,  

Дидаи уқѐнуси беобро,  

Мавҷҳои хушки нилитобро [12, 59].  

Ҳамон тавре ки намоди мавҷ дар шеъри аксари шоирон, ба хусус Аттор 

бо мутааллиқоти он ҳамчун қатра, дарѐ, шабнам, моҳӣ, гавҳар ва қатра, дурр 

якҷо омада мафҳумҳои гуногунро ифода мекунад, дар шеъри Муъмин Қаноат 

мавҷ вобаста ба ҳар як мавриди мазкур мафоҳими мухталифро баѐн мекунад. 

Дар «Мавҷҳои Днепр» ва достони «Оташ» мавҷ ва нур рамзи эҳсоси зебоии 

ҳаѐт мебошанд. Яъне маърифати завқи зиндагӣ ба воситаи нишонаҳои 

намоѐнеи эҳсосшавандаи онон мавҷ ва нур ба амал омадааст [115, 57].  

Аз намодҳои пуркорбурди дигар дар достони шоир, намоди оташ ва 

нур аст. Ин вожагон дар ҳамаи оин, бахусус дар дини зардушт намоди ростӣ 

ва покӣ мебошад. Намоди «нур» низ  дар таи қарнҳои мутамодӣ ва дар 

бештар эътиқодҳои динӣ ва мазҳабӣ барои нишон додани моҳияти ҳақиқати 

олӣ ва ниҳоӣ нақши бунѐдӣ доштааст. Баъдҳо дар дину фарҳанги исломӣ ба 

накӯтарин ваҷҳе парвариш ѐфтааст. Намоди нур дар тули таърихи тасаввуфи 

исломӣ, андешаҳои ирфониро пеш бурдааст.  

Аз миѐни бузургони суфия Айналқузоти Ҳамадонӣ ва Мавлавӣ беш аз 

ҳама ба намоди нур таваҷҷуҳ доштаанд. Онҳо вожаи нурро барои тавсифи 

ҳақиқати вуҷуди Худованд ба кор мебурданд. Ба порчаи шеъри Муъмин  

Қаноат таваҷҷуҳ кунед,  вожаҳои оташ, нур ва мавҷ симбулҳоянд барои 

ибрози андешаҳои ирфонӣ ва фалсафии шоир:  

Мепарастам оташу нури туро,  

Баски он оташ бувад ҳамсоли ман.  

Нури чашму оташу иқболи ман,  

Дидаро бо нури ту бикшодаам.  

Чашм бикшода ба ту дил додаам.  

Оташи дилҳост дар нури шумо,  

Мавҷҳову мавҷҳову мавҷҳо [12, 57].  

Дар пораи зер оташ симбулест аз вайронии ҷангу ваҳшат, ки андешаи 

фалсафии шоирро ифода мекунад:  

Замин оташ 

 Дарѐи дамон оташ,  

Ба рӯи об ҳамчун мавҷи хунини равон оташ,  

Ба ҳар хона, ба ҷои ошдон дар остон оташ.  

Ба ҷои гул ба боғу бӯстон оташ [12, 28].  

Аксари намодҳои Қаноат гирди меҳвари меҳанпарастӣ ва бузургдошти 

ватан ба кор рафтааст. Симбулҳои «гавҳора» ва «модар» ба маънои хок ва 

замину меҳан дар шеъри шоир  корбурд шудааст.  

Маро гавҳора мегӯянд,  

 Чун гавҳораи заррин. 

Вале ман модари бечораам, хокам, 

Агар тифле ба рӯям по ниҳад шодам.  



139 

Агар марде фитад аз пой, ғамнокам,  

Чун модар дар азо дар синаи чокам [12, 180].  

Ё:     

Модархудо будӣ, замин,  

Модархудои васлҳо,  

Модархудои наслҳо,  

Модархудои фаслҳо [12, 170].  

Пораҳои боло қисматҳое аз достони «Сурӯши Сталинград» буда, яке аз 

беҳтарин ва машҳуртарин достонҳои ҳамосӣ ва ғиноии Муъмин  Қаноат 

мебошад. Вай бо намодҳои гаҳвора эҳсосоти миллию меҳанпарастии хешро 

баѐн доштааст. Монанди байти зер:  

Ба рӯи синаи модар чу сар монам,  

Бисӯзам, дар миѐни шуъла дармонам [12, 179].  

Дар шеъри ирфонӣ дарѐ намоде аз вуҷуди воҳид аст. Дарѐ рамзи Ҳақ  

таъолост ва ҳама мавҷудоту қатраҳое аз ин дарѐ аст, ки натиҷаи он ҳамрангӣ 

бо дарѐ ва як шудан бо Худост. Дар шеъри муосир дарѐ намоди иҷтимоӣ 

буда,  меҳри озодихоҳон ва муборизину озодӣ аст: 

Пас аз ҳиҷрон ба васли ту расидам боз, эй дарѐ,  

Даруни синаи ман шӯри нав андоз, эй дарѐ!  

Ба мисли зиндагонӣ меравӣ, вопас намегардӣ,  

Зи роҳи худ ба амри ҳар касу нокас намегардӣ.  

Вале ман бархилофи амри виҷдонам қафо гаштам, 

Ман охир тифли дарѐ будам, 

Аз дарѐ ҷудо гаштам [12, 15].  

Дар шеъри боло калимаи дарѐ бори маънои намодини рамзи ҳаѐт ва 

набардро дар пай дорад.  

Садои тӯпҳои дур ҳамчун таблаи ноҷур,  

Гумон кардам, зи ҷунбиш монд, дарѐям.  

Ба ҷои мавҷи дарѐ гарди саҳро дар таги поям,  

Туро дар ташнагӣ дарѐфтам, дарѐ.  

Бишав бар киштии умед лангарҷо [12, 16].  

Барои баѐни андеша ва фалсафаи шоир бар иловаи симбулҳои боло 

баъзе аз вожаҳои дигар дар шеъри ӯ  маънои намодин ва симбулик дорад.  

Вожаи «сухан» дар шеъри зер намодест аз бузургӣ ва салобати шеъри 

шоир:  

Суханро вазну тамкини замин бояд,  

Суханро қудрати ҷонофарин бояд.  

Дили сарбозу мисли ту камин бояд, 

Ки достони туро хонад. 

Суханро сеҳри мурдан, зинда гардидан, 

Хазон дидан, баҳорон боз сабзидан. 

Суханро талхии ашки дили модар, 

Ва ширинии ѐди бӯсаи дилбар [12, 3].  

Аз муқоисаи боло ба чунин  натиҷа расидем, ки забон ва тарзи баѐни 

шеърҳои Муъмин Қаноат ҳамчун устодаш Мирзо Турсунзода саҳли 

мумтанеъ аст. Символ дар шеъри  Қаноат дар сохтори алфоз таҳаққуқ 

ѐфтааст.  Дар мубоҳисае, ки  бо Муъмин Қаноат оид ба ин мавзуъ доштем, 

эшон чунин ишора карданд, ки  «навигарӣ дар шеъри тоҷик аз таъсири 

Россия ва Аврупо аст. Мо шоирони солҳои 60-ум, ки шоирони рус ҳам бо мо 

буданд, шеърро аз қолабҳову бандҳо раҳо кардем. Вазн, тасвир, маънӣ ва  

андеша - ҳамаро нав кардем ва тозагиро дар шеър мо овардем, яъне як 

ҷаҳонро нав кардем» [131]. Бинобар далелҳои боло сабаби шабакаи шеърии 

Мӯъмин  Қаноат аз ҷараѐни шеъри симбулизми иҷтимоӣ дар Эрон фарқ 

доштааст. Ва забони шеъри Восифи Бохтарӣ забонест душворфаҳму 

мураккаб. Символҳо дар шеъри Бохтарӣ ҳам дар қолаби лафз ва ҳам дар 

сохтори куллӣ нақшофаринӣ кардааст.  

3. 3.  Хусусиятҳои бадеии ашъори Муъмин Қаноат ва Восифи 

Бохтарӣ 

Яке аз дастгоҳҳои муҳимме, ки метавон таҳлил ва баррасии аносири 

шеъри як шоирро дар он мавриди баррасӣ қарор дод, дастгоҳи балоғӣ аст, ки 

онро «Сабкшиносии балоғӣ» ҳам меноманд. Дар ин навъи сабкшиносӣ навъе 

дид ва рӯйкарди шоирону нависандагон ба ҷаҳони атроф намоѐнда мешавад. 

Баррасии балоғӣ аз бахшҳои муҳим ва асоси дониши сабкшиносӣ аст. Ва 

ҳатто сабкшиносии балоғиро бояд муҳимтарин ва аслитарин рукни сабки ҳар 

асари адабӣ ба ҳисоб овард. Зеро тамоми «вижагиҳо ва мухтассоте, ки 

адабиѐт ѐ ваҷҳи адабии асарро ташкил медиҳанд ва заминаи адабӣ шудани 

онро фароҳам мекунанд, дар ин дастгоҳ мутаҷаллӣ мешавад» [5, 62].  

Ҷанбаҳои балоғӣ ѐ вижагиҳои ҳунарӣ равишҳоеанд, ки матни оддиро ба 

матни адабӣ табдил мекунанд. Замоне, ки калом ҳунарӣ ва мухайял шуд, 

забон аз такмаъноӣ ва оддӣ хориҷ ва ба сӯи адабиѐт ва чандмаъноӣ савқ дода 

мешавад. Пас он чи ки ба забон адабият мебахшад, ҳамон шигардҳои балоғӣ 

аст, ки ба забон нақшҳои отифӣ, нақши шахс ва нақши тахайюлӣ мебахшад. 

Тавре ки Маҳмуди Футӯҳӣ мегӯяд: «Адабиѐт ва забон як чизанд, аммо он чи 

ба забон адабият мебахшад, кайфияти корбурдҳои балоғӣ ва суратҳои 

маҷозии забон аст. Сабки адабӣ моя ва ҷавҳари худро аз сувари истиорӣ ва 

низоми мусиқавӣ мегирад. Лоиҳаи балоғии сабк заминаи асли танаввуъи баѐн 

ва шохиссозии забон аст» [102, 303].  

Саноеи адабӣ бар иловаи ҷанбаи тафаннунӣ ва тасаннунӣ аз беҳтарин 

роҳҳои расонидани паѐм ба суратҳои рамзӣ ва пӯшида буда, дар зимни ин ки 

ин саноеъ боиси зебоии калом ва ороиши он мегардад, муҳимтар аз он дар 

шеъри муосири форсӣ ҳар як аз ин орояҳо, вазифа ва бори маънои хосеро дар 

иртибот ба андеша ва эҳсоси шоир ба ҳамроҳ дорад. Шоирони муосир дар 

муқоиса бо шоирони гузашта аз ин орояҳо барои таъсиргузории бештаре 

паѐм ва афкори хеш истифода мекунанд, то ҷанбаи тафаннунӣ ва тасаннуни 

он.  

 Бохтарӣ чун шоирони навгаро на танҳо дар Афғонистон, балки дар 

сатҳи минтақа низ нуфузу эътибор дорад. Ӯ бо ҳама тавон ва имкониятҳои 

худ дар ин масир пеш рафт ва ба ҳама абъоди сухан чӣ ҷанбаи забонӣ ва чӣ 

ҳунарӣ ва ҳамчунон дар буъди маънои шеър аз худ зарфиятҳои бемонандеро 

нишон дод, ки бешак аз саромадон шумурда мешавад.  

Шоирон ду манбаи муҳим барои интихоби аносири хаѐл доранд; Аввал, 

таҷрибаҳо ва чашмдидҳои худашон ва дувум шеърҳои шоирони дигар. 

Восифи Бохтарӣ аз ҳар ду манбаъ барои интихоби аносири хаѐл баҳра 

бурдааст ва бештар аз таҷориб ва чашмдидҳои зиндагии хеш барои тасовири 

шеъре истифода карда, услубҳои тозаро вориди шеъри нави форсии дарӣ 

мекунад. Сувари хаѐл дар шеърҳои Бохтарӣ табиӣ ва махсус  дар як низоми 

хос тартиб ва танзим гардидааст, ҳамон гуна ки Бохтарӣ шеърро василае 

барои ибрози андеша ва хидмат ба ҷомеа қарор додааст. Ҳар вожа ва калима 

дар шеъри Бохтарӣ вазифа ва бори маъноиро бар дӯш дорад. Ба ҳамин асос, 

тасвири шеъри ӯ на танҳо барои зебоӣ ва шеърияти шеър, балки тасвиргару 

тамсилгар, вазъияти иҷтимоӣ ва фарҳангии Афғонистони дирӯз ва имрӯз аст.  

 Бохтарӣ шоирест ҳамосӣ ва муътариз. Бештарин сурудаҳои ӯ бо лаҳни 

тунд, ҳамосӣ ва сареҳ баѐн гардида, низомҳои беназми ҳар давраро ба боде 

интиқод ва накӯҳиш қарор додааст. Аммо бо вуҷуди ин ҳамосасароӣ ва 

тундбаѐнӣ истифода аз ин орояи ҳунарӣ, ки зарфияти шеърӣ ва кайфияти 

ҳунарии як асарро таъолӣ мебахшад, аз ѐд набурда, балки ба сурати бисѐр 

хубе аз ӯҳдаи ин кор сар баровардааст. Шоир лозимаи ҳунарро ба ҷо оварда, 

ҳаққи мардуми истибдодзадаро корбурди ҷанбаҳои балоғӣ дар калом аз 

зарурати сухан дониста, истифодаи онро дар шеър яке аз имтиѐзҳои каломи 

ҳунарӣ медонад. Дар робита Ҳусайни Варасӣ андешаи худро чунин баѐн 

мекунад: «... ӯ мавҷи ҷадиде эҷод мекунад ва ба мадади умқи андеша ва 

табаҳҳур, ки дар куллиѐти шеър дорад, услубҳои тозаро вориди арсаи шеъри 

нави дарӣ менамояд. Тамоми аносири созандаи шеър аз қабили отифа, хаѐл, 

забон, шакл ва оҳанг ҳангоми бо таркиботи ҷадиди намодҳо ва истиораҳои 

бадеъ дар як бофти мутаносиб дар шеърҳои устод Бохтарӣ қарор мегиранд, 

ки на танҳо шеъри ӯро аз як шеъри ҳунармандона саршор месозад, балки 

сабки шеъри худаш дар тамоми ин офаридаҳо намоѐн меѐбад» [154].  

Дар шеъри Восифи Бохтарӣ санъатҳои балоғӣ хеле фаровон  амсоли 

ташбеҳу истиора, талмеҳу дигар саноеъи адабӣ, ки зикру таҳлил ва баррасии 

онҳоро ҷоиз медонем, корбурд шудааст.  

Ташбеҳ. Санъати ташбеҳ аз пуркортарин ороя дар шеъри ҳамаи 

шоирон аст. Дар эҷодиѐти Бохтарӣ низ ҳамин гуна аст. Ташбеҳ дар шеърҳои 

Бохтарӣ бештар ҳиссӣ ба ҳиссӣ ва ҳиссӣ ба ақлӣ ѐ ақлӣ ба ҳиссӣ аст. Аз 

ташбеҳоте, ки басомади боло дорад, ташбеҳи балиғ, яъне, ки дар он адотро 

намеоваранд, бештар дида мешавад, ки ташбеҳи муҳокот ѐ ташбеҳи муҷмал 

низ мегӯянд. Адоти ташбеҳ ва ваҷҳи шаҳба дар онҳо зикр нашудааст;  

Ва дастҳо ҳама чун дашнаҳои зангогин,  

Ва чашмҳо ҳама чун шишаҳои рангогин [6, 141].  

*** 

Ба чанд қатраи борон чӣ сон хомӯш шавад,  

Диле, ки ҷангали оташгирифтаро монад [6, 209].  

*** 

Чунон нилуфарон 

Дар дӯшинаҳои баҳорон табъид шуда [6, 341].  

*** 

Дилам ҷазираи матруки орзуҳо шуд 

Мусофир гузар аз он диѐри дур накард [6, 9].  

Дар шеърҳои боло даст ба дашнаҳои зангогин, чашм ба шишаҳои 

рангогин, дил ба ҷангали оташгирифта ва ҷазираи матрук оташ гардида ва 

ҳама ташбеҳоти ҳиссӣ ва қобили дид аст.  

Истиора. Истиораҳо аз ҷинси истиораи мусареҳа [ошкор] ва билкиноя 

мебошад.  

То боғро таҳоҷуми рагбор фатҳ кард,  

Як барг як шукуфа, ки захми табар надошт.  

Оѐ ту огаҳи, ки нагунбахти боғбон, [6, 104]. 

Дар шеърҳои боло калимаи боғ, барг, шукуфа, боғбон  истиора аз 

сарзамини боафроди он ҷомеа мебошад. Истиораҳои мунсареҳанд.  

Мабод бишканад, эй рӯдҳо ғурури шумо, 

Ки ин саҳифа шуд оғоз бо сутури шумо [6, 104]. 

Дар мисраи боло рӯдҳо истиораи мунсареҳа ҳаст, ки истиора аз далерон 

ва қаҳрамонони кишвар мебошанд.  

Либоси сӯг бипӯшам чун бунафша дар ин боғ,  

Ниҳолҳои сарафрозро ба гиря нишинем. [6, 101]. 

Дар байти боло як ташбеҳу ду истиора ба кор рафтааст. Боғ дар ин ҷо 

ба маънии сарзамини шоир аст ва ниҳолҳои сарафроз худи шоир, ҳар ду 

истиораи мунсареҳа мебошанд.  

Агарчи панҷаи абрешимини сонияҳо танҳо,  

Зи чашми панҷара сад каҳкашони сиришк сутурд [6, 209]. 

Дар байти боло панҷаи абрешимини сонияҳо ва чашмпанҷара истиораи 

билкиноя аст.  

Маҷоз. Корбурди калима ба маънои ғайриҳақиқӣ, ки онро маҷоз гӯянд. 

Маҷоз фишурдатарин шакли баѐни калом аст ва беҳтарин ҳақиқати гӯяндаро 

баѐн мекунад. Дар шеърҳои зер вожаҳои насли шақоиқ ва анкабутон, мушти 

тавоноии дар маънии ғайриҳақиқӣ ба кор рафтааст. 

Оѐ ту огаҳӣ, ки нагунбахти боғбон, 

К-аз дастҳои хеш ду фаввора хун фишонд.  

Аз қатли оми насли шақоиқ хабар надошт [6, 219]. 

Боғбон маҷоз аст аз зимомдори кишвар, хун фишондан ҳам ба маънии 

куштору қатл ва насли шақоиқу  маҷоз аз афроди як ҷомеаи таҳти истибдоду 

зулм аст. 

Шабе, ки қиссаи фонусу бод мегуфтанд,  

Чароғҳо ҳамагӣ зинда бод мегуфтанд [6,120]  

Фонус ва бод маҷоз аст, ба маънии калом ва сухан омада, ва чароғҳо 

ҳам дар маънии ғайриҳақиқии худ, яъне гуяндаи он мебошад. 

Талмеҳ. Аз санъатҳое, ки иртиботи шоирро бо адабиѐти миллӣ ва 

гузаштааш маҳкам гардонида,  дар ҳифзу тадовуми фарҳанги гузаштаи мо 

таъсири имконнопазире дорад, санъати талмеҳ аст. Ба ҳамин асос шоирони 

мо низ аз ин санъати сухан ғофил набуда, балки ба беҳтарин шакл аз он 

истифода кардаанд. 

 

Навои масти аналҳақ дигар касе нашнид,  

Магар ривояти Рӯҳулқудус кунад коре [6, 60]. 

                    *** 

Боз як бори дигар монандаи гаҳвораи Мӯсо, 

Парниѐни пайкаратро шомгоҳе дар таги 

                                                               дарѐ наяндозанд        [6,183]. 

 Аналҳақ ва руҳулқудус, ду достоне, ки ишора ба достони мансури 

Ҳаллоҷ ва дигаре ишора ба муъҷизаи ҳазрати Исо ва ба дарѐ афгандани 

ҳазрати Мӯсо мебошад 

Восифи Бохтарӣ аз чандин навъи талмеҳ дар шеърҳояш истифода 

кардааст, ки дар намунаҳои боло талмеҳҳо аз ҷинси талмеҳи ирфонӣ ва 

қуръонӣ мебошад. Ва байти зер талмеҳи устуравӣ ва ишора ба достони “Ҳафт 

хони Рустам” ва гузаштани Рустам аз ҳафт хон ва ҳафт хатар ѐ расидан ба 

пирӯзӣ мебошад:  

Зи ҳафт хони бидоят чӣ Рустамона гузашт,  

Ба зери чатри ниҳоят чӣ бехирадона расид [6,82].  

Ташхис ѐ ҷондорангорӣ яке аз қавитарин сувари хаѐл аст ва рӯҳи 

зиндагӣ ба шеър мебахшад, ки бо дигар сувари хаѐл имконпазир нест. 

Ҳамчун аз орояҳои пуркорбурд дар сурудаҳои Бохтарӣ мебошад. Басомади 

ин ороя нисбат ба дигар санъатҳо бисѐр аст, чунончи:  

Ва соя гуфт ба бод,  

Чӣ рӯй дод, ки шаҳре.  

Баландқомати боланда [6, 14]. 

       *** 

Ситабри бозуи туфанда ба гӯши панҷараҳо гуфт,  

Ва ман пажвоки онро аз забони бод бишнуфтам [6, 201]. 

                    ***        

Бар фарқи моҳтоб биафшонад,  

Бар гардани сипеҳр биѐвезад [6, 180]. 

Ҳисомезӣ :  

Гирист мард дар он бомдоду талх гирист,  

Талх гиристан омехтани ду ҳис ба шеър навъи 

                                                       зебои бахшидааст [6, 202]. 

             *** 

Бо гомҳои сабзи асотирӣ,  

Бо домани раҳо шуда дар бодҳои сурх [6, 101]. 

Бо вожаҳои сабзу сурх навъи ҳисомезиро дар байтҳои боло сохтааст. 

Вожаороӣ. Ин ороя офаринандаи мусиқии дарунии шеър буда, ба 

таъсиргузории шеър меафзояд. Дар байти зер такрори ҳарфҳои "с" ва"р" дар 

асари такрор, навъе такрори ҳарфҳоро ба вуҷуд овардааст:  

Сукути сарди саранҷом,  

Суруди сабзи сароғоз [6, 101]. 

Таззод:  

Кунун сухан чӣ нав орам чӣ кӯҳна якест,  

Сукути сарди саранҷомро мадиҳад мабодо.  

Сукути сарди сароғозро ба гиря нишинам [6, 101]. 

Калимаҳои нав ва куҳна саранҷом, сароғоз дар шеъри боло дар муқобил 

ѐ зидди маъноии ҳамдигар қарор гирифтаанд.      

Ки андар рустоҳои тиҳӣ аз сабзаю обаш,  

 Ки андар даштҳои хушку сӯзонаш [6, 124].  

Вожаҳои сабзаю обаш ва хушку сӯзонаш дар муқобили ҳам қарор 

гирифтаанд.  

Таносуб ѐ мурооту назир аз пуркортарин ороя дар адабиѐти форсӣ аст 

ва овардани вожаҳои, ки бо ҳамдигар иртиботи маъноӣ дошта, шеърро назму 

тартиби хосе мебахшад, монанди мисраъҳои зер аз аҳамият холӣ нест: 

Ба ин бору, ба ин ҷангал, ба ин дашту ба ин дарѐ [6, 200]. 

Ва ѐ: 

Аз он ҷазира берун ой, ай ҷазиранишин,  

Ки ашки оинаҳо  

Ҳубоби туфон шуд [6,133].  

 

Ҷинос овардани калимаҳое, ки зоҳиран мисли ҳам буда, аммо бо 

маонии мутафовут ѐ калимаҳое, ки дорои ҳуруфи муштарак ва ҳамҷинс 

бошанд, ба гунаи зер: 

Ҳой мардум, кош имшаб маст мебудам, 

Бехабар аз ҳарчи буду ҳаст мебудам [6, 264]. 

                       *** 

Ба шаҳристони ҳастӣ чистам? Он ганҷи бодовар,  

Ки онро нест ҳаргиз ҷанг, бо довар [6, 123].  

Саҷъро метавон қофияи миѐнӣ ѐ дарунӣ низ гуфт. Овардани вожаҳое, 

ки дар шеър, дар вазну ҳарфи охир ѐ ҳарду бо ҳам яксон бошанд: 

Шикеби хонанишинон,  

Сукути пардагиѐн [6, 147]. 

                ***          

Бар ситампешагон набахшоянд,  

Бо фурӯмоягон даровезанд [6, 51]. 

Иҳом. Иҳом дар шеър ба чанд маънои калима далолат мекунад. Зеҳни 

хонанда ба ду маънӣ нуҳуфта дар он савқ дода мешавад. Вожаҳои устура, 

моҳиѐн ва урдубиҳишт дар шеъри зер иҳоманд:  

Хоҳарбузургат устура,  

Ба нигариш нишаста буд [6, 341]. 

                *** 

Вале эй моҳиѐн, эй дудаи хунинтабори  

                                                   талхфарҷоми қизулоло, 

Ба гӯши ин садаф боз бояд хонд [6,200]. 

               *** 

Урдибиҳиштмоҳ, ки меояд,  

Ҳар қатраи хун, ки дар раги гулҳост... [6, 321]. 

Калимаҳои боло дар шеър ду маъниро дар бар дорад, ки яке маънии 

ҳақиқии он ва дигар маънии пӯшида, ки манзури шоирро баѐн мекунад.  

Такрор дар шеъри нав басомади  болоӣ дорад, ки метавонад чандин 

омил дошта бошад. Яке омили отифӣ ва дигар эҷоди ваҳдат ва инсиҷом дар 

шеър аст. Аз ин фан Бохтарӣ низ баҳра бурдааст, чунончи:  

Аз ин биѐбон оѐ,  

Аз ин биѐбон. 

Ки растаниҳояш, 

Ба боғҳои муаллақ. 

Ба дашти сабзи асотири шарқ кӯчиданд, 

Дарахти соъиқа хоҳад раст? 

Дарахти соъиқае танҳост, 

Дарахти соъиқа ҷангалнишин набуду нахоҳад шуд... [6, 251]. 

Бо як баррасии иҷмолӣ ба ин натиҷа мерасем, ки  Восифи Бохтарӣ 

барои таъоли бахшидан ба кайфияти каломи хеш, аз рӯи заруриятҳои шеърӣ, 

аз фанҳои мухталифи адабӣ суд бурдаанд. Аз миѐни санъатҳои балоғӣ 

бештар санъатҳои маънавӣ дар сурудаҳои Бохтарӣ истифода гардидааст. 

Санъатҳои пуркорбурди шеърҳои Восифи Бохтарӣ санъати маҷоз, ташбеҳ, 

ташхис, симбул, мутақомизнамо, иҳом ва истиора мебошад. Мавҷудияти 

басомади ин саноеъ тапишҳои маъноиро дар шеъри Восифи Бохтарӣ ба вуҷуд 

оварда, боиси сабки фардии вай гардидааст. Зеро «Шеъри тоҷикӣ дар 

тасвирсозӣ бештар ба мероси шеъри форсӣ - дариро дар назар дорад ва дар 

эҷоди суварҳои хаѐл аз шеваҳои баѐн ва бадеии куҳан баҳра мегирад. Он 

даста аз санъатҳои баѐнӣ ва бадеӣ, ки дар тасвирсозӣ метавонанд нақши 

халлоқае дошта бошанд мавриди таваҷҷуҳи шоирон аст. Истиора, ташбеҳ, 

ҷинос, иҳом, ирсолу масал, ҳусни таълил ва ташхис ва породокс 

(мутаноқиснамо)» [122, 32].  

Аз ҳамгуниҳое, ки бештар муқоисаороии ин ду сухансароро хубтар 

фароҳам месозад, ҳамин орояҳои ҳунарӣ дар шеъри онҳо маҳсуб меѐбад. 

Чунончи, дар адабиѐти форсии дарии Афғонистон, хусусан адабиѐти манзум, 

аз назари вижагиҳои ҳунарӣ бемонанд аст. Ҳатто адабиѐти мансур низ холӣ 

аз ин орояҳо нест. Нуктаи муҳим ин ки бо васфи камбудиҳо дар шеъри 

муосири тоҷик, албатта дар қисмати ҷанбаҳои ҳунарӣ бо он ҳам Муъмин 

Қаноат дар ин росто худро аз қофила ақиб нагузошта, балки тавониста 

раҳбари ин корвон гардад.  

Адабиѐти даврони Шӯравии солҳои 1920-1950 иҷтимоъгаро буд, 

бештари шеърҳо ба забони мардумӣ ва омиѐна офарида мешуд. Он замон 

чунин сиѐсат ҳоким буд, ки адабиѐт бояд ба халқ наздик ва барои мардум 

қобили фаҳм бошад. Бад-ин лиҳоз орояҳои шоирона бисѐр андак дар шеъри 

тоҷикӣ дида мешуд, дар таносуби шеъри Эрон ва Тоҷикистон. Абдунабӣ 

Сатторзода дар робита ба ин чунин назар дорад, ки: «Шоирони тоҷик дар ин 

солҳо диққати асосиро пеш аз ҳама ба мавзӯъ ва муҳтавои иҷтимоӣ ва сиѐсӣ 

дар навиштаҳояшон дода, ба ҷанбаи ҳунарӣ ѐ ба таъбири худашон ба 

«танқиди адабӣ» онҳо камтар таваҷҷуҳ доштанд. Ин мавзӯъ дар он солҳо то 

ба дараҷае ривоҷ дошт, ки устод Лоҳутӣ маҷбур шуд, иқрор намояд «танқиди 

адабӣ» дар Афғонистон , Эрон ва Ҳиндустон ба андозае бузург аст, ки 

адабиѐти тоҷикро ба онҳо нишон додан айб аст»  [89, 87 ]. 

Ё ба қавли Беҳрӯзи Забеҳуллоҳ «...ҳамаи шоирон атрофи мавзӯъҳои 

воҳид шеър эҷод кардаанд, ки умдатан ҷанбаи публисистӣ ва шиорӣ дошта, 

ба ҷанбаи ҳунарӣ, латофати баѐн ва тақвияти ҳисси шоиронаи ин гуна ашъор 

камтар таваҷҷуҳ шудааст» [47, 38]. 

Муъмин Қаноат низ дар суӯҳбат бо мухбири радиои Бӣ-Б-сӣ оид ба 

бартариҳо ва заъфи шеъри имрӯзи тоҷик дар муқоиса бо шеъри шоирони 

порсигӯй андешаронӣ намуда, изҳори андеша кардааст, ки: «Муҳаққиқони 

эронӣ низ мегӯянд, ки шеъри кунунии Тоҷикистон аз назари дарунмоя, 

маъниоварӣ, воқеъбинӣ ва воқеънигорӣ нисбат ба шеъри шоирони 

форсизабони дигар бартарӣ дорад. Аммо як нуқс ѐ камбуде, ки дар шеъри 

тоҷикӣ ҳаст, ба забон, донистани қонун ва қавоиди шеъри порсӣ, яъне арӯз, 

қофия, бадеъ, балоғат ва салосати сухан марбут аст. Шояд шоирони мо аз ин 

ҳунарҳо, санъати сухан, перояи сухан камтар баҳравар бошанд. Зеро дар 

шеъри онҳо ҳадаф ва маънӣ воқеънигорона ҳаст, аммо перояи он маънӣ хоси 

ҳамон маънӣ нест, яъне василаҳои тасвир то ҷое заиф ва куҳна аст» [150].  

Дар нимаи дуввуми солҳои 50 ва оғози солҳои 60-и садаи ХХ ба 

майдони адабиѐт як даста шоироне қадам ниҳоданд, ки бо ҳузури 

офаридаҳои онҳо шеъри тоҷикӣ бо роҳбарии Муъмин Қаноат ба куллӣ нав 

шуд. Бо вуруди Муъмин Қаноат дар таърихи адабиѐти тоҷик сафҳаи тозае  

боз гардид. Гарчанде  Қаноат шоири ҳаммосасаро ва достонпардоз буд, вале 

достонҳояш зимни ин ки ба мавзуоти таърихӣ мепардозад, бо перояи ҳунарӣ 

низ ороста шудаанд. Раҳими Мусулмониѐн дар ин бора чунин андеша дорад: 

«Достонҳои устод Қаноат танҳо нақл аз ҳодисот нест, рамз ва маҷоз, 

ташбеҳоти ширин ва гуворо бисѐр дорад, ки хонандаро ҷазб мекунад, 

таваҷҷуҳ шавад бад-ин ду пора, ки ҳангоми гузар аз дашти Хоразм ҳам ба 

қалам омада»  [65, 10]:  

Ғуруби офтоби ин биѐбон, 

Ишорат  мекунад бар Оли Сомон. 

Аҷаб хунин фитода офтобе, 

                    Ки   онро ман надида дар китобе [9, 20].  

Муъмин Қаноат дар қисмати истифодаи санъатҳои бадеӣ низоми 

балоғии хешро дорад. Вай аз аксар орояҳои сухан ба беҳтарин ваҷҳ суд 

бурда, каломашро рангу бӯи тоза ва дилпазир бахшидааст. Корбурди 

санъатҳое чун маҷоз, ташбеҳ, истиора, устура, талмеҳ, киноя, мурооти назир, 

ҷинос, саҷъ, тавсиф ва такрор ҳама дар шеърҳои вай нақшофаринӣ кардаанд.  

Дар шеъри «Пири гулфурӯшон», ки ҳамагӣ шаш мисраъ аст, устод 

Муъмин Қаноат нишон дод, ки шеър бояд чигуна заминаи шоирона ва 

ҳунармандонаву зебо дошта бошад:  

Кӯҳи Варзобро чӣ даврон аст,  

Гӯй он пири гулфурӯшон аст.  

Ҷомаи беқасаб ба бар дорад,  

Локии шоҳӣ дар камар дорад.  

Саллаи суф гирди сар дорад,  

Сабади гул ба пеши бар дорад [7, 66].  

Муъмин Қаноат дар шеър мавзӯҳоеро мавриди тасвирҳои шоирона 

қарор медиҳад, ки дар адабиѐти форсии тоҷикии пешина кам ѐ собиқае 

чандон надорад. Масалан, чӣ шоире тавонистааст, вижагиҳои рақси балетро 

дар шеър чунин мондагор таҷассум созад? Симои балеринаро бад-ин сон 

табиӣ ва ба ҳақиқат наздик тасвир намояд, ин корро Муъмин Қаноат бо 

камоли маҳорат ба сомон расонидааст:  

Навоҳо об мегардад,  

Ба рӯйи саҳна мерезад.  

Садо аз мавҷҳои реза мехезад,  

Ба нарми қӯи зебоӣ .  

Ба рӯйи мавҷ обӣ шуд,  

Ба дилҳо ҷур мерақсад.  

Даруни дидаҳо чун нур мерақсад... [16, 30]. 

Муъмин Қаноат тасвиргари мумтоз аст. Намунаи баланди ин 

тасвиргароиро мо дар шеърҳои “Пири гулфурӯшон”, “Қуи сафед” дидем.  

Дар шеъри “Гули бодом” бори дигар маҳорати баланди Муъмин Қаноат 

бо ҳама вижагиҳояш шоирона таҷассум мегардад. Ин шеърҳо нишонгари он 

аст, ки Муъмин Қаноат бар иловаи шеърҳои ҳамосӣ, ашъори ғиноии мамлу аз 

техникаҳои ҳунарӣ низ дорад. Дар шеърҳои ҳамосӣ низ аз овардани санъатҳо 

чашмпушӣ накардааст:  

Суми мармар, думи мухпар,  

Пари кафтар, дави сарсар.  

Миѐни дастаи ханҷар,  

Чӣ гардан, гардани духтар.  

Аҷаб хушрӯву бозингар,  

Гули бодом!  

Зимистон як сабо монанди тире аз камон ҷустӣ.  

Зи банди оҳанин растӣ,  

Чу абру бод дар даштӣ.  

Зи садҳо асп бигзаштӣ,  

Гули бодом! [16, 91 ].  

Ҳар шоир дар қисмати корбурди орояҳои ҳунарӣ дар баробари 

истифода аз суннатҳои роиҷи шеърӣ аксаран низом ва сабки балоғии хешро 

доранд. Муъмин Қаноат низ мустасно нест. Дар паҳлӯи техникҳои забонии 

роиҷ ва маъмули шеърӣ,  тасвирҳои зебо ва ташбеҳоти тоза дар ашъори вай 

дида мешавад. Ба байтҳои зерин таваҷҷуҳ кунед, чи гуна ташбеҳоти тоза ва 

имрӯзӣ  малмус аст: 

Садои тӯпҳо чун хандаи шайтон,  

Миѐни наъраҳои тӯп ояд гиряи тифлон [12, 29]. 

  *** 

Садои тӯпҳои дур ҳамчун таблаи ноҷур,  

Гумон кардам, ки зи ҷунбиш монд дарѐям [12, 191]. 

               *** 

Дили сарбоз лангар буд,  

Лабони хушки соҳил ҳамчун сангар буд [12, 191]. 

            *** 

Хамӯши дар миѐн омад,  

Садои рӯд чун овози ҷон омад [16, 192].  

             *** 

Гӯѐ зи паси абр чу симоб баромад,  

Маҳтоб баромад [16, 42]. 

              ***        

Қади ба мисли шаршара ларзону беғубор,  

Гулхандаҳо  мекарду гул дар об мефиганд [8, 87]. 

             *** 

Субҳдам дидам, ки пеш аз офтоб,  

Байни саҳро чун алам метофтӣ [8, 5]. 

Муъмин Қаноат бештарин истифодаро аз ташбеҳи боз ѐ густурда ва 

ташбеҳи ҳиссӣ ба кор бурдааст, ки дар аксари шеърҳо ҳар ду тараф ҳиссӣ 

мебошад.  

Истиора:  

Ситораи замини ман,  

Замини нозанини ман [8, 4].  

                            *** 

Як моҳваш андар лаби дарѐчаи кӯҳӣ аз об баромад [7, 30]. 

Ситора ва маҳваш дар шеърҳои боло истиораи мунсареҳа аст.  

Маҷоз:  

Агар сар зинда бошад, 

 Баъди  нусратҳо сарафрозам [16, 190]. 

Зери як гунбад сареву сарпаноҳе доштем,  

Сӯи ахтарҳо ду чашму як нигоҳе доштем [16, 32]. 

Калимаҳои сар, зинда будан, сари ӯ, сарпаноҳе доштан ва ду чашму як 

нигоҳ доштан  дар маънии маҷозӣ ва ғайри ҳақиқӣ  ба кор рафта,  маҷозҳои 

машҳур ва маъмул дар забони гуфтор мебошанд. 

Ё дар шеъри зер шоир ба чӣ зебоӣ ва нозукӣ калимаҳоро ҳунарӣ 

сохтааст. Дар ин такбайт чандин санъат бо маҳорати хоссе ба кор рафтааст:  

Моҳ дар рӯйи ту ватан дорад,  

Мавҷ аз зулфи ту шикан дорад [16, 67]. 

Ватан доштан дар ин ҷо маҷоз аст ва ба маънии зебоӣ ва дилрабоӣ 

омадааст.  

Киноя:  

Фоли имсол сарнагун омад, 

Аз сари сол бӯи хун омад [16, 13]. 

Ё: 

Хок дар зери пояш меларзид,  

Марг аз хашми ӯ ҳаме тарсид [16, 44]. 

Бӯи хун омадан, хок зери пояш ларзидан, марг аз хашми ӯ тарсидан 

киноя аз зулм ва ситампешагӣ мебошад 

Тазод:  

Поку нопок бетафовут шуд,  

Неку бад ҳарду рафт нобуд шуд [7,70].  

Ё ин ки: 

Дар ин пасту баландиҳо,  

Дар ин сустиву сахтиҳо.  

Миѐни гирудори некбахтӣ шӯрбахтиҳо [16, 37]. 

Калимаҳои поку нопок, неку бад, пасту баланд, сусту сахт, некбахтиву 

шурбахтӣ дар муқобили ҳамдигар қарор гирифтаанд. 

Ташхис яке аз санъатҳои пуркорбурд дар шеъри тоҷикӣ мебошад. 

Басомади ин санъат дар шеърҳои Муъмин Қаноат ҳамчун Бохтарӣ боло аст: 

Ба қурғон барфбоде навҳагар бо тундию бозӣ,  

Зи гардун мефизояд чун кабутарҳои парвозӣ .  

                                           *** 

Эй обшор!  

Оинаи беғубори ман, 

Ёри замони кӯдакии беқарори ман, 

Аз рӯзҳои рафта тӯӣ ѐдгори ман [16, 86]. 

 

Тазмин: 

Маро ҳар марди соҳибдил, 

Маро ҳар фарди бедил гуфт. 

 Чаро оқил кунад коре, ки боз орад пушаймонӣ [16, 103]. 

Дар шеъри боло мисраи «Чаро оқил кунад коре, ки боз орад 

пушаймонӣ» аз қасидаи муҳташами Кошонӣ аст, ки Муъмин Қаноат онро ба 

ҳайси тазмин овардааст.  

Талмеҳ:  

Фурӯ бурдам, зи чашми хеш пинҳон ашки гулгунро, 

Кушодам, пош додам, пеши поят ганҷи Қорунро [16, 104]. 

Ва: 

Ба чашми хира меҷӯӣ ? 

Ва чун пероҳани Юсуф [16, 219]. 

Ё: 

Куҷо Таҳминае, ки зор нолад бар сари Суҳроб, 

Куҷо покизае, ки пок дорад гавҳари Суҳроб [16, 404]. 

Талмеҳоти боло аз навъи талмеҳи Қуръонӣ ва устуравӣ мебошад. 

Достони «Қорун» ва достони пурмоҷарои «Юсуф», ки бармегардад ба 

талмеҳи Қуръонӣ. Байти дигар талмеҳи асотирӣ ва достонӣ аст ва ишора ба 

достони «Таҳмина ва Суҳроб» аст. 

Таносуб:   

Дар ҷаҳони калому шеъру адаб,  

Савту маъниву лутфу созу тараб [16, 26]. 

                    *** 

Нолаи мурғи саҳар аз хоб бедорам намуд, 

Шаб ба поѐн мерасид [16, 63]. 

Дар байтҳои боло калом, шеър, адаб, савт, маънӣ, лутф, соз, тараб,  

мурғ, саҳар, хоб, бедор ва шаб таносубро дар ҳарду байт ба вуҷуд овардаанд.  

Иҳом: 

Агар дар хонаи тоҷик тамоми чиз ночиз буд,  

Ба ҳар гаҳвора ҳофиз буд ѐ девони Ҳофиз буд [16, 38].  

                        *** 

Биҷунбон хокро, гаҳвораву тобути инсонро [ 16, 50].  

                          *** 

Маро гаҳвора мегӯянд,  

Чун гаҳвораи заррин.  

Вале ман модари бечораам, хокам,  

Агар тифле ба рӯям по ниҳад, шодам [12, 15]. 

 

Саҷъи мутавозин:  

Ханда кун, то ғунчае хандон шавад,  

Ғамза кун, то химчае ларзон шавад [16, 20].  

                               *** 

Дар он ҷо дил намеғунҷад,  

Дар ин ҷо одилу қотил намеғунҷад [16, 191].  

Ғунча, хумча ва хандону ларзон, одилу қотил саҷъанд, яъне калимаҳо 

бо ҳам ҳамвазн мебошанд. 

Ҷиноси зоид:  

Қабристони беором шуд ором,  

Ва ҳар як санг чун фарсанг [16, 190].  

Ҷиноси том:  

Буд оѐ қирони ахтарҳо 

Ё қирони ҳазорҳо сарҳо? [16, 13].  

Вожаҳои беорому ором, қирону қирон бо ҳамдигар ҷиноси зоидро 

ташкил додаанд. 

Мутаноқиснамо [породокс]: 

Ту хомӯшию сад оҳанг дорӣ  [16, 33]. 

Дар мисраи фавқ хомӯшӣ ва сад оҳанг доштан, аз назари маъноӣ мутаноқизи 

ҳамдигар қарор гирифтаанд. 

 Ҷанбаҳои балоғии шеъри Муъмин Қаноат ҳамчун ашъори Бохтарӣ 

доманаи васееро дарбар дорад. Бо он ки ин ду адиби ҳамзабон шоирони 

маъногароанд, на шаклгаро. Бо он ҳам, бо зарофат ва навигариҳо сухани 

хешро зебову дилнишин сохта, бо маҳорат ва и халлоқона ҳар кадом бо сабку 



157 

шеваҳои махсуси хеш дар ироаи пардозиши ин ҷанба доштаанд. Ҳама 

санъатҳои шеърӣ дар ашъорашон қобили мулоҳиза ва мушоҳида аст. 

Санъатҳои бадеӣ дар шеърҳои ин ду адиб дар зимни пероиши калом бори 

маъноии хешро доранд. Аз орояҳое, ки дар шеъри инҳо тақрибан яксон ба 

назар мерасад, ба истиснои басомади болои симбул, дигар ҳама санъатҳо 

ҳамчун маҷоз, истиора, ташхису ташбеҳҳои ҳиссӣ, ҷинос, саҷъ, таззод, 

талмеҳ, такрор ва дигар орояҳо низ нақшофаринӣ доштаанд. Аз ҳамгуниҳои 

наздик ба ҳам овардани талмеҳҳои мушобеҳ хос мебошад. Тақрибан ҳама 

анвои талмеҳ дар осори ин ду шоир дида мешавад, аммо талмеҳоти марказӣ ѐ 

талмеҳоти асосӣ дар эҷодиѐти онҳо,  нисбат ба шахсиятҳои асотирӣ, ҳамосӣ 

ва таърихӣ мебошанд. Санъатҳои бадеӣ дар шеърҳои Восифи Бохтарӣ дар 

қиѐси Муъмин Қаноат тозагии хоси худро дорад.  

 

3.4. Вазн, қофия ва радиф дар ашъори ҳарду шоир 

 

 Вазн иборат аст аз тартиби низоми муайяни порчаҳои тараннумӣ, ки 

бо тартиби муайяни ҳиҷоҳои дароз ва кӯтоҳ дар калимаҳо ба вуҷуд меояд. Ё 

вазн иборат аст аз таносуб ва назм дар асвоти сухан [32, 14-15 ]. 

Ба қавли Нотили Хонларӣ: «Вазн навъе аз таносуб аст, таносуб 

кайфияти ҳосил аз идроки ваҳдат дар миѐни иҷрои мутааддад. Таносуб агар 

дар макон воқеъ шуда бошад онро қарина мехонанд ва агар дар замон воқеъ 

шуда бошад вазн хонда мешавад» [103, 24].  

Таваҷҷуҳ ба масъалаи вазн дар шеър собиқаи тӯлонӣ дорад. Дар забони 

форсии дарӣ адибон ва шеършиносон аз қадим ба аҳамияти ин масъала 

таваҷчуҳ кардаанд. Ҳатто ин падидаро метавон дар «Готҳо» - сурудҳои  

мазҳабии Зардушт, ки аз куҳантарин бахши Авесто, ки манзум аст, мушоҳида 

кард. Таърихи саройиши он тақрибан ба ҳашт сада пеш аз мелод мерасад. Ё 

донишмандони имрӯза вазни «Аѐдкори Зарирон» ва «Дарахти асурик»-ро 

дарѐфта, ҳатто бунѐдҳои вазнро дар он таъйин кардаанд, ки дорои вазнҳои 

ҳиҷоӣ будаанд.  

Бохтариро метавон яке аз арӯздонони мутабаҳҳир дар сатҳи минтақа 

донист. Вай аз он шоирон ва шеършиносонест, ки вазни шеърро ба хубӣ 

медонад ва дар ин замина устод аст. Ҳатто дар баъзе аз шеърҳо шоҳиди  

навовариҳо дар ин замина мебошем. Чунончи, ӯ рисолае таҳти унвони 

«Суруд ва сухан дар тарозу» иншо кардааст, ки дарбаргирандаи пажӯҳишҳои 

густурда дар боби авзони шеъри форсии дарӣ ва арабӣ мебошад.  

Муҳаммади Ҳутакӣ гирдоварандаи ин китоб менависад: « Бохтарӣ дар 

«Суруд ва сухан дар тарозу» рисолаи Рашиддудини Ватвотро, ки дар боби 

авзони шеъри дарӣ ва тозӣ аст, ҳошиянависӣ ва таълиқ намуда,  

иштибоҳотро, ки нассохон аз сари бепарвоӣ дар он сабт кардаанд, дур карда, 

дар ҳар боб намуна аз шеър дар авзони классикӣ ва авзони пешниҳодии Нимо 

овардааст. Ин рисолаи вай намудори тасалути бемонанди Бохтарӣ дар авзони 

шеър аст» [4, 8]. Бинобар ин, Бохтарӣ шоирест, арӯзфаҳм, ки дар сурудани 

ашъори арӯзӣ дасти тавоно дорад. Аз ин лиҳози танаввуъи вазн кори шоир 

дар кишвар беназир аст.  

 Бохтарӣ бештар аз вазнҳои машҳур ва матбӯи шеъри порсии дарӣ 

баҳра гирифтааст ва ғазалҳоро дар ѐздаҳ то шонздаҳ ҳиҷо сурудааст. Тамоми 

ғазалҳояш дар чаҳор рукн [мусамман] мебошад. Кӯтоҳтарин вазнро ғазали: 

 «Хуршед гирифт дашту дараро,  

Андуҳ на сазост ҷуз шабпараро» [6,20].  

ташкил медиҳад ва баландтарин вазнро ғазали зер мебошад. 

Ай кош, ай ишқ, моро зи мо мераҳондӣ, 

В-аз хоки мо зи оташу хун фавворае меҷаҳондӣ [6, 25]. 

 Матбуътарин ва пурбасомадтарин вазн дар ғазалҳои Бохтариро баҳри 

муҷтаси мусамман [махбуни маҳзуф, махбуни аслам]-ро  ташкил медиҳад. 

Бисту шаш ғазал дар ҳамин баҳр ва аз шеърҳои нимоӣ ҳаждаҳ шеър ба ҳамин 

вазн суруда шудааст, ки маҷмуан 45 шеър дар ин баҳр мешавад.  

Баъд аз баҳри муҷтас, пурбасомадтарин вазн баҳри рамал ва баҳри 

ҳазаҷ аст. Баҳри музореъ, мутақориб ва раҷаз дар таносуби он се баҳр камтар 

корбурд дошта, дар маҷмӯаи шеърҳои Бохтарӣ танҳо як бор баҳри мутадорик 

мавриди истифода қарор гирифтааст.  

Аз таҳаввулоте, ки дар арсаи шеър падид омад ва сохтори шеърӣ 

комилан мутаҳаввил шуд,  шеъри нав ѐ шеъри озод падид омад. Аз миѐни ин 

таҳаввулот падидае, ки шоирони тоҷик онро напазируфтаанд, шеъри бевазн 

ва қофия аст. Шеъри бевазну қофия дар ин сарзамин мақбулият наѐфта, 

қобили пазириш қарор нагирифт. Аз ин дидгоҳ, андешаи муҳаққиқи тоҷик 

дар ин замина чунин аст: «Вазн яке аз хусусиятҳои асосии шеър аст, ки 

назмро аз наср ҷудо мекунад. Дар илми назмшиносӣ вазнро мизони шеър ҳам 

мегӯянд. Дар назм ҳиссаҳои нутқи шеърӣ дар асоси қоидаҳои маълум ва 

муқарраршудаи вазнӣ андоза карда мешаванд. Чунончи, дар адабиѐти рус, 

вазни шеъри ҳиҷоӣ  ва заданок «sillabotoniki» мешавад. Системаи шеъргӯии 

ҳиҷоӣ бар адади ҳиҷоҳо асосгузор мешавад. Аммо системаи шеъргӯии 

заданок,  ҳам аз адади ҳиҷо ва ҳам аз заданокии ҳиҷоҳо иборат аст. Шеъри 

тоҷикӣ бо ду вазн навишта мешавад:1. Вазни ҳиҷоӣ. 2. Вазни арӯзӣ . Ҳар ду 

вазн дар шеъри тоҷикӣ вуҷуд доштааст» [37, 182].  

Пиромуни вазн муҳаққиқон ва адибони тоҷик дидгоҳҳои мутафовит 

доранд. Масалан Фитрат, Б. Азизӣ ва Т. Зеҳнӣ аз тарафдорони шеъри ҳиҷоӣ 

буданд, ки шеър аз вазни ҳиҷоӣ ба вазни арӯзӣ баргардад. Вазни арӯзиро 

эҷодкардаи арабҳо медонанд ва чунин дидгоҳ доштанд. «Вазни арӯзӣ аслан 

вазни араб буда, баъд аз истилои араб ба аҷамиѐн гузаштааст» [37, 80]. 

Дар баробари ин тасаввурот ва ақидаҳо донишмандон ва адибоне 

буданд, ки машруияти ин мавзӯъро рад карда, онҳо боварманд буданд, ки 

шеъри асрҳои миѐна арӯзӣ буда, шеъри муосир низ арӯзӣ аст. Садриддин 

Айнӣ аз мухолифини сарсахти ин назария буд. Вай зимни номае ба Мирзо 

Турсунзода мухолифати худро чунин баѐн мекунад: «Агар мақсади онҳо 

вазнҳои нави шеъри ӯзбекӣ бошад, он ба хусусияти забони тоҷикӣ ҳеҷ 

мувофиқ нест» [2, 4 ]. Ё Нарзулло Бектош дар китоби «Вазни манзумаи 

тоҷик» бад-ин бовар аст [35,16]. Бар иловаи нависандагону адабиѐтшиносони 

тоҷик, муҳаққиқони Эрон низ ба қудомати арӯзи форсӣ боварманд буда, 

пешина доштани онро ба давраҳои қадими адабиѐти классикии форсӣ нисбат 

медиҳад [126, 140]. 

Таҳаввули ҷиддӣ ва асосӣ дар вазни шеъри тоҷикӣ аз солҳои 60-уми 

асри ХХ оғоз мегардад. Бозор Собир дар гуфтугӯ оид ба ин масъала гуфта 

буд: “Аз солҳои шаст дар шеър ба истилоҳи нав даст ѐфтем, ки аз шеър 

пешин ҷудо мешавад ва монанди он пойбанди арӯз ба масобаи танҳо шакли 

ифодаи шеър нест. Дар гузашта шоир тобеъи шакл мешуд, имрӯза шакл аз 

шоир тобеият мекунад” [143, 105-118]. 

Муъмин Қаноат дар байни насли шоирони ин даҳа аввалин шоири 

муваффақ ва аз пешгомони ин таҳаввул буд. Вай фаъолияти бунѐдии худро 

дар назми садаи ХХ дар арӯзи нав падид овард. Ибтикори Муъмин Қаноат 

дар арсаи арӯзи нав натанҳо барои адабиѐтшиносон ва шеършиносони тоҷик 

қобили пазириш буд, балки барои ҳама кишварҳои ҷаҳон қобили қабул ва 

муътабар маҳсуб гардид. Навҷӯӣ аз нахустин чакидаҳои шеъри Муъмин 

Қаноат мушоҳида мешуд. Иштиѐқи вай ба қолаби мустазод низ гувоҳи ин 

муддаост. Ба қавли профессор Раҳими Мусулмониѐн: «Мустазодҳои Муъмин 

Қаноат гувоҳӣ медиҳанд, ки барои такмили имконоти вазни арӯз ва ташкили 

арӯзи нав мустазод чун воситаи маҳкам ва омили муҳимми суннатӣ хидмат 

гузоштааст. Дар оғози кори эҷодӣ ба мустазод рӯй овардани устод Муъмин 

Қаноат имконеро барои эшон фароҳам карда, ки таҳаввулоти муҳиммеро дар 

шеъри муосири форсии тоҷикӣ ба роҳ андозад» [62, 350. ] 

Яке аз заъфҳое, ки дар шеъри шоирони Тоҷикистон дида мешавад, 

надоштани тасаллути шоирон ба вазни арӯз аст, ки боиси сактагӣ дар шеър 

гардидааст. Ва омили он ҳам султаи русҳо ва набудани иртибот бо шеъри 

кишварҳои ҳамҷавор мебошад, ки дар як даврае замони иртибот ва 

таомулоти фарҳангӣ ва адабӣ миѐни Тоҷикистону Афғонистон  ва Эрон қатъ 

буд. Набудани иртибот боиси дур мондани шоирон аз суннатҳои адабӣ 

гардид. Бозор Собир зикр мекунад, ки: “Бояд иқрор кунам, ки шеъри ман аз 

назари қофия, арӯз ва ҳамин тавр мантиқ таносуби сухан каму беш костаҳое 

дорад ва беғалат нест. Ва ин бад-он далел аст, ки мо устод надоштем, то моро 

шеър биѐмӯзад. Шеърнависӣ ва шеъргӯии мо худҷӯш аст, бинобар ин аз 

ғалат холӣ нест...» [143, 5]. 

Бо вуҷуди ин шумораи ашъоре, ки вазни арӯзӣ дар онҳо ба хубӣ риоят 

шудааст, кам нест. Муъмин Қаноат, Лоиқ Шералӣ, Бозор Собир, Гулрухсор, 

Камол Насрулло, Фарзона, Гулназар, Аскар Ҳаким, Раҳмат Назрӣ ва дигарон 

шеърҳои зебо ва устуворе дар вазни арӯз доранд.  

Интихоби вазни муносиб яке аз аслтарин ва асоситарин рукнҳо дар 

коргоҳи шоир Муъмин Қаноат мебошад. Вай вазнро мутобиқи мазмун ва 

муҳтавои асар интихоб карда, назар ба ҳолатҳои рӯҳии хеш ва тақозои асар 

вазни мувофиқро ба кор мебарад. Ҷое, ки маънӣ тақозо кунад, мисраъҳоро 

дароз ва ҷое, ки тақозои эъҷоз кунад, каломашро фишурда ва бо вазни хоси 

он меоварад. Раҳими Мусулмонѐн менависад: «Аз ҷумлаи навовариҳои 

дигари ба назар намоѐни Муъмин Қаноат - шикастани нормаи вазну қофия ѐ 

худ кашфи имкониятҳои нави арӯз ва қофияро қайд кардан мумкин аст. Бояд 

гуфт, ки дар ин ҳодиса Муъмин Қаноат нахустин нест. Аммо гап дар ин аст, 

ки ӯ меъѐри вайрон кардани нормаи вазну қофияро муайян намуд ва ҳамеша 

ҳамчун принсипи эҷодии он меъѐрро риоя карда, як силсила асарҳои 

мазмунан ва шаклан олиро ба майдон овард. Меъѐри тағйири нормаи вазн ва 

қофия мазмуни инъикосшаванда мебошад, яъне он ҷое, ки мазмун талабад, 

мисраъ ва байт вазнин [дароз] ва қофия нодир мешавад, вале ҷое, ки маънӣ 

кӯтоҳ ва сангин мегардад, сухан низ сабук [кутоҳ] ва қофия пай дар пай 

меояд. Масалан, ду порча аз достони «Сурӯши Сталинград»:  

Миѐни ҳалқаи оҳан,  

Миѐни ҳалқаи оташ.  

Миѐни ҳалқаи ҷангам,  

Ҳама хатҳои тӯлу устуво дар гарди ман омад. 

Тамоми бори дунѐ ногаҳон бар дӯши ман омад, 

Ҳама ғунҷид дар ман-баҳру тӯфонҳо [12, 9]. 

Баҳрҳои пуркорбурд дар шеъри тоҷик баҳри рамал, баҳри ҳазаҷ ва  

баҳри раҷаз мебошад. Ва соири авзони арӯзӣ дар шеъри тоҷик корбурди 

чандоне надорад. Баҳрҳои пуркорбурд дар шеърҳои Муъмин Қаноат - вазни 

мутақориб, баҳри ҳазаҷ, баҳри раҷаз ва баҳри рамал аст. Баҳри мутақориб дар 

ҳама давраи шоирии ӯ чӣ дар шеър ва чӣ дар достонҳо мавриди истифода 

қарор гирифтааст.  

Муъмин Қаноат ҳамчун Восифи Бохтарӣ дар шеърҳо ва достонҳояш аз 

вазнҳои нодир ва мумтози суннатӣ истифода кардааст. Гоҳе достонҳояш ба 

чандин баҳр суруда шудааст. Масалан, дар достони “Гаҳвораи Сино” чаҳор 

баҳр истифода гардидаанд, баҳри хафифи махбуни маҳзуф, баҳри ҳазаҷи 

солим, баҳри мутақориби мусаммани маҳзуф ва баҳри рамали мусадаси 

маҳзуф. Барои намуна аз чор баҳр намуна меоварем: Баҳри ҳазаҷи солими 

нимоӣ:  

Ба дарди Нуҳи Сомонӣ давое нест дар дунѐ, 

Саропо дарди ӯ пайдо, давои ӯст нопайдо [9, 227]. 

 

Баҳри мутақориби мусамани маҳзуф 

Ба ҳар ҷо расидам балое расид, 

Зи ҳар санги хоро салое расид [9,283]. 

Баҳри рамали мусаддаси маҳзуф 

Фарри шоҳон чун зи мардон рафтаанд, 

Рустам аз майдон ба кайҳон рафтааст [ 9,290]. 

Вай дар қисмати офариниши асарҳояш сабк ва шеваи мунҳасир ба 

хешро дорад. Шеърҳои нав ва достонҳояш падидаест, миѐни шеъри нав ва 

классикӣ. Вай натанҳо ба арӯзи нав қаноат накард, балки чизҳое аз адабиѐти 

классикӣ замимаи он карда, офаридаҳои тоза ва вижагиро аз коргоҳи ҳунарии 

хеш истихроҷ намудааст, ки дар адабиѐти бисѐр миллатҳо бемонанд аст. Аз 

шеърҳое, ки вазн ва оҳангаш бисѐр ҷолиб ва зебо мебошад «Ситораҳои 

замин» аст. Шеър дар равзанаи ҳазаҷи мусаммани мақбуз суруда шуда, ки як 

шеъри нимоӣ аст. Вазни шеър бисѐр нодир ва хушоҳанг мебошад. Дар ин 

робита Атахон Сайфуллоев менависад: «Шоир дар тарзи баѐни худ, ҳар 

сухан ва ҳар ҳиҷои худро низ ба ҳаракати қаҳрамон ва мақоми ӯ ба суръати 

парвози ӯ мехоҳад мутобиқ кунад. Зарб ва оҳанги шеър, вазну тақтеъ 

рукнҳои он гӯѐ ҳамон суръатро ифода мекунанд. Зинаҳои мисраъ ва тамоми 

шеър гӯѐ дарк аз қабатҳои фазои коинот медиҳад» [91, 110].  

Ҳамин замон, 

Зи хоки ман. 

Зи хоки поки поки ман, 

Парид духтари Ватан, 

Бигашт ахтари баланд. 

Ба авҷи осмони мо, 

Фазои бекарони мо. 

Ба ҷилва шуд, 

Батоб шуд. 

Ситораи замини ман, 

Замини нозанини ман. 

Ситораи ҷаҳони ман, 

Ҷаҳони ҷовидони ман [8, 5].  

Аз зoвияҳои қобили баррасӣ ва муҳим дар девони ашъори ин ду шоир 

метавон дарѐфт, ки Восифи Бохтарӣ дар баҳрҳои мусталеҳ дар забони дарӣ ва 

арабӣ ҳар ду бо тавоноии комил шеър суруда ва танаввӯъи вазни ашъори ӯ ин 

ҳарфро ба субут мерасонад. Корбурди бештар аз 50 вазн дар ашъори Восифи 

Бохтарӣ таъйидкунандаи ин ҳарф аст. Ва аммо Муъмин Қаноат аз доираи 

авзони махсуси забони форсӣ ва муштарак дар забони дарӣ ва арабӣ по берун 

нагузоштааст. Бо он ҳама, Муъмин Қаноат дар авзони гуногун, ки дар забони 

дарӣ ва арабӣ муштараканд, сурудаҳои зиѐде дорад. Тавоноии бештари 

Муъмин Қаноат дар саройиши шеъри муосир ѐ нимоӣ аст, ки аз ин қолаб 

хеле муваффақ баромадааст. Ин ду шоири гаронмоя ҳам дар авзони солим ва 

ҳам дар авзони мазоҳиф шеър сурудаанд.  

Ва аммо, авзони арӯзӣ ва мусиқии ба кор рафта, дар девони шеърии ин 

ду шоир ва баррасии ин ки Муъмин Қаноат ва Восифи Бохтарӣ бештар кадом 

баҳрҳоро мавриди назар қарор додаанд, бо диранг дар мӯҳтавои ашъорашон 

метавон ба хубӣ дарѐфт, ки ин ду шоир бо огоҳӣ ва шинохте, ки аз мусиқии 

шеър ва баҳри арӯзи форсии дарӣ доштаанд, барои ҳар мавзӯъ ва мазмун 

баҳри муносиби ҳамон мавзӯъро интихоб карда,  ба таъсири сухани хеш 

афзуда бошанд. Ҳарчанд ғарази аслии ин ду шоир баѐни матолибу мафоҳими 

баланд аст, то битавонанд хонандаро ба мақсади мавриди назари худ 

раҳнамун гардонад, аммо дар ин роҳ тавонистаанд пайванди устувор миѐни 

мазомин ва авзони ашъор барқарор созанд. Гуфтанӣ аст, ки пеш аз ин 

навишта муҳаққиқони арҷманди дигар дар мавриди ҷанбаҳои гуногуни 

дигари ашъори ин ду шоир таҳқиқ намудаанд, аммо дар мавриди ҳамоҳангии 

вазн ва муҳтавои ашъор, ки рамзи салобату устувории сухани шоир аст, пас 

аз гузашти солҳо таваҷҷуҳ нашудааст. Дар ин росто ба таври муқоисавӣ назар 

меафганем, ба ҳар як аз баҳри арӯзӣ дар девони ин ду шоир.  

Баҳри ҳазаҷи мусаммани солим ѐ ҳазаҷи солими нимоӣ  

Ин баҳр дорои авзони дилнишин ва оромест, ки муносиби мазомини 

оромишбахши таассуровар ва ошиқона аст. Муъмин Қаноат ва Восифи 

Бохтарӣ бо огоҳии комил аз ин авзони шеърӣ онро дар сурудаҳояшон ба кор 

бурдаанд.  

Муъмин Қаноат:  

Туро, ки зинда медори каломамрову номамро, 

Салом аз дӯстон овардаам, бишнав, саломамро. 

Муруват кун, тамомӣ бахши ишқи нотамомамро, 

Бигӯ боре ҷавобамро 

Бигир бори савобамро [16, 84]. 

Восифи Бохтарӣ: 

Тӯ ай ҳамразму ҳамсангар, 

Сар аз домони пиндори сиѐҳи хештан бардор, 

Магар аз дашнаи хунрези дажхимон. 

Магар з-ин русабихӯѐни бадгавҳар, 

Ҳаросе дар ниҳонгоҳи равони хештан дорӣ [6, 123]. 

Баҳри ҳазаҷи мусаддаси маҳзуф. Ин вазн муносиби ошиқонаҳо ва 

авзони дилнишин ва оромишбахш аст ва сурудаҳои Муъмин Қаноат ва 

Восифи Бохтарӣ бо бори отифи ошиқонаҳо тавонистаанд, ки мафоҳими 

мавриди назарро дар зеҳн ва замири хонанда ҷой диҳанд.  

Муъмин Қаноат:  

Агар дорад ҷавонӣ табъи мавзун, 

Агар бошад ба ҳусни шеъри мафтун. 

Нишинад, хешро ранҷур созад, 

Зи нури дидагонаш нур созад [16, 76]. 

Восифи Бохтарӣ:  

Ду рӯзе бар ҷаҳон фармондиҳӣ кард, 

Ҷаҳонро пуршукӯҳу фарраҳӣ кард.  

Вале иблис аз раҳ бурд он рӯз, 

Ки бар сар афсари шаҳаншаҳӣ кард [6, 82]. 

Баҳри ҳазаҷи мусаммани ахраби макфуфи маҳзуф [ мақсур]. Ин 

вазни арӯзи зарбӣ ва шод аст ва дар он ҷуз авзони шодибахш ва фарҳатовар 

вазни дигаре хуш намеафтад. Дар ашъори Муъмин Қаноат ва Восифи 

Бохтарӣ огоҳона ва ба хубӣ ба кор бурда шудааст, ки тавонмандии амиқи ин 

ду устоди суханро нишон медиҳад:  

Муъмин Қаноат:  

Донед, ки ишқ оташи сӯзон аст, 

Ҳарчанд ки сӯзи ӯ ҳузури ҷон аст. 

Аз оташи аслгар касе дур шавад, 

Аз дур алангааш в-аро нур шавад [16, 28]. 

Восифи Бохтарӣ:  

Гар нақши ғам аз саҳфаи дилҳо назудудем, 

Шодем, ки ранҷе ба дили кас нафузудем. 

Аз аҷз агар дасти касонро нагирифтем,  

Бар пои хасон низ сару рӯй насудем [6, 55]. 

Баҳри рамали мусаммани солим. Баҳри рамали мусаммани солим 

дорои вазни сангин ва бовиқор аст. Ва бештар мафоҳими фалсафӣ, ҳукм ва 

ҳолоти ҳасратгуна ва шикоятомезро баѐн мекунад. Дар ашъори Восифи 

Бохтарӣ ва Муъмин Қаноат ин борикӣ бо огоҳии комил муроот гардидааст.  

Муъмин Қаноат:  

Мо аз ин дарѐ ба он дарѐ яке рӯде кушодем, 

Рӯдбори зиндагиро мо зи нобудӣ кушодем.  

Ин хати марзи ватанро бо хати обӣ кашидем, 

Хобҳои обҳоро мо зи беоби кашидем [14, 375]. 

Восифи Бохтарӣ:  

Дергоҳе шуд к-аз ин конун шарори барнахезад, 

Аз миѐни гарди саҳро шаҳсаворе барнахезад.  

Тор шуд шаб, моҳ дар зиндони меҳру зуҳра пинҳон,  

Нағмаи хунѐгари гулбонги торе бар нахезад [6, 80]. 

Баҳри рамали мусаммани маҳзуф [мақсур]. Ин вазн бо лаҳни нарму 

ором ва уфтон ва танини ҳиҷоҳо ва садонокҳои баланд, таъсири нек дар 

хонанда гузошта, ашъори сурудашуда дар ин баҳр ва вазнро саропо ҳакимона 

сохтааст. Бо нигоҳе ба ашъори Восифи Бохтарӣ ва Муъмин Қаноат 

дармеѐбем, ки ин вазн ва баҳр бо вуҷуди корбурди бештараш дар ашъори ин 

ду шоир комилан ҷойгоҳи худро ҳифз намудааст. Яъне, мафоҳимеро ифода 

мекунад, ки зеҳн ва замири шоир онро фарѐд мезанад. Масалан, дар ин абѐт 

бубинед:  

Муъмин Қаноат: 

Ҷанг зарроте шуда оғоз дар бозори зар, 

Хатти зар ѐ хатти озар меравад аз мағзи сар. 

Мушаки ҷангӣ ба чоҳу, доғи ӯ дар рӯи моҳ, 

Толиби ҷанги ситора дар куҷо ѐбад паноҳ [6, 144]. 

Восифи Бохтарӣ:  

Гулшани дилро наяндози хазон хоҳад расид, 

К-аз сиришкаш дам ба дам оби равон хоҳад расид. 

Гарчи акнун сабзаи бегона медонад маро, 

Нолаам охир ба гӯши Каҳкашон хоҳад расид [6, 57]. 

Баҳри рамали мусадаси маҳзуф. Ин баҳри арӯзӣ муносиби мазомини 

ирфонӣ, ҳакимона ва панду андарз аст. Чунон ки шоҳкорҳои адаби ирфонӣ ва 

таълимӣ чун «Маснавии маънавӣ» ва «Мантиқ-ут-тайр» -и Аттор дар ин баҳр 

ва вазн иншо шудааст. Бинобар ин, дур аз зеҳн нест, ки Муъмин Қаноат ва 

Восифи Бохтарӣ сурудаҳои мутааддидро дар ин баҳр ва вазн ва бо ин абѐт 

сурудаанд.  

Муъмин Қаноат :  

Нисбати дарѐ набошад сӯхтан, 

Лек ин дарѐ ба даврони куҳан. 

Борҳо Вахши қадимро сӯхт аст, 

Хонаи садҳо ятимро сӯхтаст [14, 281].  

Восифи Бохтарӣ :  

Шеъри устодони бузург фаровон хондаам, 

Гарчи дил суде аз ин савдо надошт. 

Он якеро сусту абтар буд лафз, 

Ва он дигар андешаи воло надошт... [6, 47]. 

Баҳри рамали мусаммани махбуни маҳзуф. Ин вазн ифодакунандаи 

мафоҳими фоҷиа [трагедия] ва ҳасратбор мебошад. Зимни ин ки лаҳн 

пандгуна, мусиқӣ афтон ва ҳиҷоҳо дар пайванд бо мазомини ѐдшуда бар 

ҳусни ғазал меафзояд. Бо он ки баъзе шоирони бузург мавқеияти корбурди 

ин вазнро дар сурудаҳо ва ашъори худ дуруст намедонанд, вале Муъмин 

Қаноат ва Восифи Бохтарӣ ин вазнро ба камоли устодӣ дар ашъорашон ба 

кор бурдаанд.  

Муъмин Қаноат:  

Мардҳо дар размҳои марзбонӣ мурдаанд, 

Модарон дар ҷангҳои меҳрубонӣ мурдаанд. 

Душманон аз хештану зи дигарон ҷон бурдаанд, 

Тифлҳои зору ҳайрон мондаанд [16, 149]. 

Восифи Бохтарӣ:  

Дар шабистоне, ки моро шамъи ҳастӣ равшан аст,. 

Ки забони оташин дорӣ сазоят куштан аст. 

Кӯр бодо дида, то рӯйи ҷаҳонро нангарам, 

Мурда бодо дил, ки гӯри орзуҳои ман аст [6, 42]. 

 Баҳри музореъ. Ин баҳр аз ҷумлаи баҳрҳои тӯлонӣ, густурда ва 

пуртанини арӯзи форсии дарӣ ва аз ҷумлаи авзони пуркорбурд ба шумор 

меравад, ки мафоҳими дареғо, ҳасрату андӯҳ ва ноумедиро баѐн медорад. 

Муъмин Қаноат ва Восифи Бохтарӣ бо маҳорати комил аз ин вазну баҳр дар 

сурудаҳои хеш истифода намудаанд. Масалан:  

Муъмин Қаноат:  

Қасри булур бар асари бефарӣ шикаст, 

Қасри зуҳур мояи беҷавҳарӣ шикаст [16, 161]. 

Ва ѐ: 

Ботин харобу ҷилваи зоҳир ҷаҳон гирифт, 

Даври қасидаву даврони Анварӣ шикаст [16, 161]. 

Восифи Бохтарӣ:  

Оҳангарони шаҳри шақоват, 

Оѐ даруни кӯраи рӯҳи шумо ҳанӯз, 

Ё дизи Кова аст? 

Ҷуз парчами хамидаи таслим, 

Бори дигар ба шонаи ин насли ѐва аст? [6, 156] 

 Баҳри раҷази мусаммани солим. Ин баҳр дорои авзони нарму 

сангин, ки дар маъно монанди марсия, ҳиҷрон, дард ва ҳасрат ва гила ба кор 

рафтааст. Муъмин Қаноат ва Восифи Бохтарӣ низ мутобиқи ин вазн 

сурудаҳое дар ҳамин маонӣ доранд.  

Муъмин Қаноат:  

Бо роҳи нури офтоб, аз мулки Хусрав меравам, 

Бо бори фарҳанги куҳан, бо нузҳати нав меравам. 

Шаб меравам то чашми ѐронро бубинам, ошкор 

Чун рӯшноипешаам бо наҷми шабрав меравам [16, 124]. 

Восифӣ Бохтарӣ:  

Эй вой з-ин мушти дадон з-ин аблаҳони бехирад, 

К-ин сӯи он, он сӯи ин, бо хашм меронад лагад. 

Аҳриманони кинаҷӯ, номардуму иблисхӯ, 

Рафта зи рӯшон обрӯ, монандаи об аз сабад [6, 48]. 

Баҳри раҷази мусаммани матбуи махбун. Вазнҳои тунд ва зарбӣ 

барои баѐни шӯру шавқ ва ҳаяҷон муносиб аст. Ин ду адиб аз ин вазни 

мутаносиб бо ҳолоти отифии хеш истифода бурдаанд. Монанди:  

Муъмин Қаноат:  

Даст намедиҳад ба мо, даст ба мо намерасад, 

Садди миѐни одамон, то ба само намерасад. 

Водии маърифат куҷо, воҳаи хунфишон куҷо, 

Раҳраву раҳзанон ба ҳам сӯи Худо намерасад [16, 163]. 

Восифи Бохтарӣ:  

Лола ба дил шарар занад, ошиқи доғдидаро, 

Боғу чаман қафас бувад, булбули парбуридаро. 

Аз рухи тобноки ту, дил ба хурӯшу нола шуд, 

Мурғи саҳар фиғон кунад,чун нигарад сапедаро [6, 56]. 

Баҳри муҷтаси мусаммани матвии махбуни мақтуъ. Ин вазн, ки 

муносиби ғаму ҳасрат ва назоири он аст, дар шеърҳои Муъмин Қаноат ва 

Восифи Бохтарӣ ин гуна баѐнгари ҳолот ва инфиолоти рӯҳиашон гардидааст.  

Муъмин Қаноат:  

Ба ѐд ѐди ғарибони дар ватан мурда, 

Ба ѐдбуди шаҳидони бекафанмурда. 

Ба ѐди зиндадилу зиндаҷони танмурда, 

Даме ки хест зану мард, мардхез шудӣ. 

Зи майли чашми камон ашку барқрез шудӣ [16, 146]. 

Восифи Бохтарӣ:  

Дар ин чаман, ки насим аст ѐри беҳунарон, 

Чаро шигифта шавад бахти орамидаи ман.  

Ба рӯзгори ҷавонӣ сапед шуд, мӯям, 

Гудохт ҷони маро, субҳи навдамидаи ман [6, 40]. 

Баҳри мутақориб. Яке аз пуркорбурдтарин ва маъруфтарин авзони 

шеъри форсии дарӣ мебошад. Манзумаҳои бисѐре дар ин баҳр суруда 

шудаанд. Баҳри мутақориб аз вазнҳои ҳамосӣ аст, ки осоре чун «Шоҳнома»-и 

Фирдавсӣ, «Бӯстон»-и Саъдӣ ва «Гаршоспнома»-и Асадии Тӯсӣ дар ин баҳр 

суруда шудааст. Аз пуркорбурдтарин намунаи баҳри мутақориб, баҳри 

мутақориби мусаммани маҳзуф [фаъӯлун, фаъӯлун фаъӯлун, фаъул] 

мебошад. Муъмин Қаноат ва Восифи Бохтарӣ низ аз ин баҳр ба хубӣ 

истифода кардаанд. Монанди:  

Муъмин Қаноат:  

Чӣ шак дар набарди замону заминаш, 

Ки Масъуд зодааст чархи баринаш. 

Ҷиҳоди варо, ҳар касе кам бинад, 

Ки дар бурҷи Симурғ бошад каминаш [11, 31 ]. 

Восифи Бохтарӣ: 

Маро умед аст, ки кори девон, фусуни шайтон,  

                                                      шикасти имон, расад ба поѐн, 

Маро навид аст, ки ҳарзапуӣ, дарандахуӣ,  

     ситезаҷӯӣ фитад зи бунѐн [6, 84].  

 Баҳри мутадорик. Баҳри мутадорик яке аз вазнҳои махсуси шеъри 

арабӣ аст ва дар шеъри форсӣ чандон маъмул нест. Аммо шоирони хушзавқ 

ва нағзпардози забони форсии дарӣ ба якбора аз ин вазни зебо ғофил 

набудаанд ва  гоҳ дар ин вазн табъозмоӣ кардаанд, ки баъзе аз инҳо устодона 

ва ҷаззоб мебошанд. Восифи Бохтарӣ аз устодони моҳир дар истифодаи 

баҳрҳои арӯзӣ мебошад. Бо маҳорати хосе аз ин вазн дар шеърҳояш ба кор 

бурдааст. Аз миѐни ин баҳрҳо танҳо ду баҳр, ки муштарак дар шеърҳояшон 

корбурд надошт, баҳри мутадорик ва баҳри хафиф мебошад.  

Посбоно Худоро 

Лаҳзае ин гиреҳ- ин гаронқуфлро боз кун  

                                                    аз сари ангушти даргоҳ 

То аз ин дӯзах аз ин танургудозон 

Ҳезумаш устухонҳои хунин... [6, 147].  

 

Баҳри хафиф. Ин баҳр  муносиби мазомини дардолуд, ғамовар ва 

андӯҳбор мебошад. Аз ин вазн Муъмин Қаноат бар иловаи шеърҳо ду 

достони машҳури достони «Падар» ва муқаддимаи «Гаҳвораи Сино»-ро  

сурудааст: 

Чор моҳи дароз дар Дарвоз, 

Роҳбанди инқилоби пурэъҷоз. 

Қалъаи бекасии амирон боз, 

Кулбаҳои бехасии фақирон боз [ 16, 45]. 

Дар девони ҳар ду шоир мазомини ашъор дар танини сангини ин вазни 

арӯзӣ ва дирангҳои аркони ҳиҷоӣ ва ҳамроҳи қофияҳои пурмусиқӣ бо 

садонокҳои баланд устуворӣ ва салобати хосе ѐфтааст  ва аз ҳамин рӯ, 

пайвандҳои маҳкам миѐни вазн ва мӯҳтавои ин ашъор барқарор шудааст.  

Аз тарафе, ки ҳар шеър баста ба муҳтаво ва ҳолати отифии он бо вазни 

хосе мутобиқат дорад. Ба иборати дигар шоир аз миѐни авзони шеърӣ 

вазнеро, ки бо муҳтаво ва ҳолати инфиоли шеър ҳамоҳанг бошад, 

бармегузинад. Ин интихоб бештар огоҳона нест, ба ин сурат, ки ибтидо шоир 

муҳтавои шеърашро дар назар бигирад ва сипас вазнеро, ки бо он муносиб 

аст, интихоб кунад, балки муҳтавои шеър бо вазни он ба шоир илҳом 

мешавад. Дар ин маврид Арасту чунин гуфтааст: « ... Дар воқеъ ҳамон 

табиати мавзӯъ аст, ки моро ба интихоби вазни муносиб ҳидоят мекунад» 

[50, 248].  

Дақиқан Муъмин Қаноат шоирест достонсаро ва авзони шеъри вай 

мутаносиб бо ҳолоти рӯҳӣ ва эҳсосотиаш мебошад. Ҳамин гуна Бохтарӣ 

шоирест муътариз ва миллигаро. Авзони  интихобии шоир бо ҳолатҳои 

рӯҳиаш мутобиқат карда,  баѐнгари ҳузн ва андӯҳи вай дар аксарият 

шеърҳояш гардидааст.  

Баҳри муҷтас аз пуркорбурдтарин авзони шеъри Бохтарист. Баъд аз ин 

баҳр, пурбасомадтарин вазн баҳри рамал ва баҳри ҳазаҷ мебошад. Баҳри 

мазореъ, мутақориб ва раҷаз дар таносуби он се баҳр камтар корбурд 

доштааст ва дар маҷмӯъ дар шеърҳои Бохтарӣ танҳо як бор баҳри мутадорик 

мавриди истифода қарор гирифтааст.  

Аз пуркорбурдтарин баҳри арӯзӣ дар шеъри Муъмин Қаноат баҳри 

рамал ва баҳри ҳазаҷ аст. Сипас баҳрҳои муҷтас, музореъ, мутақориб, раҷаз 

ва хафиф нисбат ба он ду баҳр камтар мавриди истифода қарор гирифтааст.  

 

Восифи Бохтарӣ                       Муъмин Қаноат  

1 -баҳри муҷтас[ 45]                1- баҳри муҷтас[7] 

2 -бахри рамал[34]                  2- баҳри рамал[46] 

3 -ҳазаҷ[31]                               3- баҳри ҳазаҷ[59] 

4 - музореъ[17]                          4- баҳри музореъ[3] 

5 -мутақориб[7]                       5- баҳри мутақориб[4] 

6 -раҷаз[15]                              6- баҳри раҷаз[7] 

7 -мутадорик[1]                       7- баҳр хафиф[8] 

Дар миѐни ин ҳафт баҳри арӯзӣ шаш баҳри муштарак корбурд шуда, ду 

баҳри [мутадорик ва хафиф] мухталиф будааст. Баҳри мутадорик дар шеъри 

Бохтарӣ ва баҳри хафиф дар шеъри Муъмин Қаноат истифода шудааст.  

Қофия ва радиф дар ашъори Восифи Бохтарӣ ва Муъмин Қаноат  

Қофия, ки  онро мусиқии канорӣ низ мегӯянд, аз муҳимтарин абзорҳои 

шеърӣ аст, ки нақши асосиро дар маъно ва муҳтавои шеър ва ҳамчунон дар 

шакл ва сохтмони он дошта, аз лавозимоти як асари адабӣ ба ҳисоб меояд. 

Қофия навъи таносуб ва ҳамоҳангӣ ва ҳамовозии вожаҳо дар каломи адабӣ 

аст. Ба гуфтаи мунтақидон қофия ба унвони мукаммали вазн метавонад 

эҳсосот ва ҳаяҷонро барангезонад ва таъсиргузории суханро бештар 

гардонида, ба қуввати он афзуда мешавад. Шафеъии Кадканӣ қофияро дар 

шеър растохези калимот мегӯяд. Ва ѐ Нимо шеъри беқофияро ба хонаи 

бесақф ва дар  инсони бепӯшишу  ороиш ташбеҳ мекунад. Чунончи, мегӯяд: 

«Шеъри бевазн ва қофия ба масобаи инсонест, ки пӯшиш ва ороиш надорад, 

дар зимн вазни куллӣ ҳар шакли аҷзои он ҳам ба назари ман ритми хосси 

худро металабад» [124, 30].  

Бо ба вуҷуд омадани қолабҳои шеъри нав, ҳамвора аҳамияти қофия по 

барҷо монда,  аз байн нарафт. Бинобар ин, ҷойгоҳи қофия ва иртиботи он бо 

дигар аносири шеър дар ашъори классикӣ  ва нав қобили тамоюз аст.  

 Дар шеърҳои нимоӣ қофия мавқеияти мушаххасе надорад. Дар шеъри 

классикии форсӣ андеша ва эҳсосоти шоир тобеи қофия буда, шоирон 

пардохтҳои зеҳнии хешро дар чор қолаби муайяншуда ва қолабӣ бо риояти 

қофияпардозӣ иброз мекарданд, ки қофия фақат коркард ва такрорӣ ва 

камтарин нақшро дар маҷмӯи шеър ба дӯш дошт ва овардани қофия як 

суннати шеърӣ буд. Навоварӣ дар ин амр инҳироф ва фасод шумурда мешуд. 

Вале дар шеъри муосири форсии дарӣ нахустин унсуре, ки дар шеър 

мавқеияташ риоя нагардид ва қолабҳои классикиро шикаст ва озод гардид, 

қофия буд. Ба ҳамин сабаб, ин тангно дар шеъри нимоӣ аз байн рафт. 

Шоирон қофияро мунтабиқ бо андеша ва мазмуни шеъри худ дар мисраъҳо 

мегуморанд, ки аз асоситарин фаъолияти қофия кӯмак ба расонидани маонӣ 

ва илқои мафҳум аст.  

Қофия аз дидгоҳи соҳибназарони классикӣ  таърифҳои зиѐде дорад:  

«Қофия ба ҳамроҳи унсури вазн ва тахайюл яке аз аносири аслӣ назди 

пешиниѐн будааст. Қофия дар луғат ба маънӣ аз пайраванда аст ва дар 

истилоҳи адаби форсӣ, ба ду калима мутафовит, ки дар поѐни мисраъҳо 

омада бошад ва ҳарфи охирашон яке аст, истилоҳан қофия мегӯянд” [ 94, 

364].  

Ва соҳиби “Алмуъҷам” дар таърифи қофия чунин менависад: «Қофия 

баъзе аз калимаи охирини байт бошад, ба шарти он ки ба айнҳо ва маъноҳо 

дар охири абѐти дигар мутакаррир нашавад, пас агар мутакаррир шавад, онро 

радиф хонанд» [17, 202].  

Вобаста ба ин масъала адабиѐтшинос Абдунабии Сатторзода 

навиштааст “Муқаффо дар луғат бо қофия буда, дар истилоҳ бино бар гуфтаи 

Атоуллоҳ Маҳмуди Ҳусайнӣ қудамо байтеро мегуфтанд, ки дар мисраи 

охири ӯ қофия бошад ва дар мисраи аввали он риоят накарда бошанд. Ва ин 

тасмия бар он аст, ки қофияи ҳақиқӣ пеши эшон он аст, ки дар мисраи охир 

аст. Ва он чӣ дар мисраи аввал мувофиқи қофияи мисраи охир меояд, 

муносибати қофия бар он бар сабили ташбеҳ аст.  

Ҳамон фармуда, ки мутааххирон ҳар шеъреро, ки қофия дораду бас 

«муқаффо» мегӯянд. Ва ҳар шеъреро, ки бо вуҷуди қофия радиф низ дорад, 

«муқаффои мураддаф» мегӯянд” [91, 186-187].  

Аммо қофия дар шеъри нимоӣ дар баробари тағйири макон, мутаносиб 

бо андешаи шоир нақши худро ифо мекунад ва падидаест, ихтиѐрӣ  на 

иҷборӣ. Андешамандони муосир дидгоҳҳое низ доир ба он доранд: «Қофия 

дар шеъри нимоӣ вазифаи хоссеро дар ҳамоҳангии кулли шеър ва эҷоди 

маънӣ  зароифи дигар бар уҳда дорад. Дар ҳоле ки дар шеъри классикӣ қофия 

як навъ такрори малоловар аст, ки камтарин нақшро дар маҷмӯаи шеър ба 

гардан дорад» [85, 30].  

Ё дар шеъри нимоӣ «қофия мисли меҳмоне аст, ки интизорашро 

мекашанд, на он ки чизе бошад нотарош ва музоҳим» [50, 363 ].  

Шоирони бузург ҳамчун Нимо Юшич, Маҳдӣ Ахавони Солис, Фурӯғи 

Фаррухзод, Фаррухи Фаррухзод ва Восифи Бохтарӣ низ аз овардани қофия ва 

радиф дар каломашон бетаваҷҷуҳ набуданд, балки ба он нигоҳи вижае 

доштанд. Вазн, қофия ва  радиф дар шеърҳои Бохтарӣ аз аҳамияти хосе 

бархурдор аст. Вуҷуди ин шигардҳо, шеъри вайро ҳовии як навъ мусиқии хос 

ва дилпазир гардонда ва каломаш дар радифи шеъри шоирони бузург 

гузиниш ѐфтааст.  

 Бохтарӣ аз қофия ва радиф бар иловаи арзишҳои зебошинохтӣ  дар 

интиқоли маонӣ ва мафоҳим барои мухотиб ба хубӣ суд бурдааст. Қофия дар 

шеърҳои Бохтарӣ навъе кашф аст. Ба ин маънӣ, калимаҳо ба сурати табиӣ ва 

ҳақиқӣ ҳамқофия шудаанд на ба шакли тасаннуъӣ.  

Дар шеърҳои классикӣ  мавқеияти қофия собит шудааст. Аммо дар 

шеърҳои нимоӣ ин қавонин барҳам мехурад. Бохтарӣ шоирест соҳибсабк, ба 

ҳамин нигоҳ ӯ камтар тобеъи қавоиди қофиябандӣ дар шеър аст. Чун 

офаридаҳои Бохтарӣ шомили шеърҳои классик ва наванд, ба ҳамин малҳуз 

қофияпардозӣ дар шеърҳои Бохтарӣ ихтиѐрӣ аст. Баъзан қавонин, ки дар 

шеъри нимоӣ ба иртиботи гузиниши қофия вуҷуд дорад, онро муроот 

накарда, ҳатто шеърҳои нимоии Бохтарӣ баъзан бо басомади қофияҳо гӯѐ 

шеърҳои классикианд. Холида Фурӯғ менависад: «... дар шеъри нимоӣ ѐ арӯз 

шикаста, саройишгари мукаллаф нест, ки дар баъзе аз мисраъҳо ѐ сатрҳо ѐ 

дар бештаринаи мисраъҳои як шеъри нимоӣ корбурди қофияро риоят кунад. 

Агар чунин чизе дар назар гирифта шавад, шоир қоидаеро дар шеъраш 

афзудааст» [100, 74].  

Ва ҷолиб ин ки баъзе шеърҳои сафеди Бохтарӣ низ аз овардани қофия 

бебаҳра нест, барои таъйиди ин мавзӯъ дидгоҳи Ҳумайро Накҳат 

Дастгирзодаро гувоҳ меоварем: «Қофия яке аз сувари мусиқии шеър аст. 

Устод чун ҳамшаҳриаш Мавлоно Ҷалолиддин Балхӣ ба қофия дилбастагии 

хос дорад, ҳатто дар шеърҳои нимоӣ ва шомлуиаш» [5, 46].  

Баррасии қофияро дар шеъри Бохтарӣ аз ашъори классикии ӯ шуруъ 

мекунем:  

Эй кош, эй ишқ, эй ишқ моро зи мо мераҳонидӣ, 

В-аз хоки мо з-оташу хун фаввора меҷаҳонидӣ. 

Ҳангоми ҳангомаҳомон, гум шуд насабномаҳомон, 

Худ кӣ сазовор будем, моро бар ин хон ту хондӣ.  

Мо хуфтагони фусунем, зиндониѐни қурунем, 

Эй кош, оташ фишонӣ бар хоки мо мефишондӣ [6, 100]. 

Дар шеъри боло бар иловаи қофияҳои канорӣ, қофияи дохилӣ низ 

нақшофаринӣ дорад.  

Ва ѐ:  

Дилам ба сӯи шумо шодмона менигарад, 

Дарахти пир ба сӯи ҷавона менигарад. 

Ба кохи шаҳ чӣ кунад дарднӯши хона ба дӯш, 

Чӣ бениѐз бар ин остонаи ман нигарад... [6, 86]. 

Шеърҳои нимоӣ:  

Пас аз гурези ѐғиѐни тандуру тагаргу бод, 

Ки бартарин чакод 

Саломи гарми офтобро пазира шуд. 

Ҷавонае, ки аз тагаргу бод тозиѐна хӯрда буд 

Ба шонаи насим сар ниҳоду гуфт, 

Хушо, хушо, ки офтоб чира шуд... [6, 155]. 

Ва ѐ 

Чублиқус аврангат аз оҷ, 

Аз шаҳри сабо мерасидӣ.  

Баросуда дар сояи чатре шангарафгун зи дибоҷ, 

Аз он нокуҷо мерасидӣ.  

Ту эй шаҳрнози асотир, 

Дар он шаб, ки бар боми ҳар вожаи сурх, 

Сипаҳдори меъроҷ, 

Дирафше барафрошт, 

Намерафта гар корвонат ба тороҷ, 

Аз он нокуҷо то куҷо мерасидӣ ?[6, 167]. 

Ва: 

Оѐ донои ман, Буддои ман, эй пок, эй покизатар аз ашкҳои ток!  

Ман имшаб аз кавири кӯри мағриб раҳсипори  

                                                       сарзамини лаҳзаҳои   роз мегардам..  

Ки чунон рӯдбори барбаландои фарозин сахраҳо оғоз мегардам. 

Шеърҳои сафед, 

Ҳон, эй муфассали шикасташаробу шукарон. 

Ин ноѐб, 

Эй бепоѐб. 

Хайзаронаи ишқ дар мушт дорад, 

Анбони афоф бар пушт. 

Ва хотами тағаззули ҷабарут бар ангушт [6, 284]. 

Ва: 

Пас аз паймудани панҷоҳ фарсах ранҷ, 

Дар бандари сукуте қутбӣ. 

Лангар андохтааст, 

Ва обнои ҳанҷараҳо баста аст [6, 296]. 

Радиф низ аз дигар шаклҳои мусиқиофарин дар шеър аст, ки аз такрори 

ҳуруф, калимот ва иборатҳо ҳосил мешавад. Радиф низ монанди қофия 

метавонад дар аввал ва охири мисраъҳо биѐяд. Овардани радиф дар шеър 

иҷборӣ нест. Дар такмили мусиқии канори нақши ғайриқобили ин кор дорад 

ва ба зебоӣ ва оҳангини шеър ѐрӣ мерасонад. Радиф бештар нақши такмилӣ 

дорад, нисбат ба маънофаринӣ. Бинобар ин, овардани радиф дар шеър ба 

мавқеъ ва ба ҷо холӣ аз фоида нест, балки таҳиягоҳи маҳкаме барои қофия 

мешавад ва баъзан айбҳои қофияҳои нотандурустро мепӯшонад.  

Ки заҳри ҳодисаро дар гулӯи шаб резем, 

Чу дона, донаи борон ба рӯи шаб резем. 

Зи боми сурхи шақоиқ ба кӯи шаб резем, 

Бар остони шафақ обрӯи шаб резем [6, 151]. 

                                       *** 

Ту танҳо нестӣ дар сангари пайкор, 

Ту танҳо нестӣ размозмо бо деви мардумхор, 

Ки аз ҳар гӯшаи гетӣ,  

Ки аз ҳар коргоҳу рустову шаҳр... [6, 123]. 

*** 

Чун шатти аз шуҳуд гузар кардӣ, 

Дидам, ки бар каронаи хунин рӯди шарқ, 

Хонди намози ишқ, 

В-он гоҳ, 

Аз хештан сафар кардӣ [6, 168]. 

Дар шеъри адабиѐти тоҷик муносибати қофия бо вазн, жанр, тасвир, 

мазмун,  мундариҷа ва дигар иртибототи он бо шеър асосан дар замони 

муосир, яъне баъди солҳои панҷоҳум аз дидгоҳи нав мавриди таваҷҷуҳи 

шоирон қарор гирифт. Қофия аз қайди маҳдудият раҳоӣ ѐфт ва дар шеър 

озодона сайр кардаву қувват ва таҳаррук пайдо кард. Ба ҳамин минвол дар 

садаи ХХ дар тарзи қофиябандӣ дигаргунии куллӣ эҷод гардид, ки дар назми 

асрҳои миѐна набуд. Чунончи, Шоҳзамон Раҳмон менависад: «Қофия дар 

назми садаи бист ба хусусиятҳои гуногуни сохтори шеър вобаста аст. Дар 

назми классикии мо дар ҳар жанр як ѐ ду навъи қофияро мушоҳида 

мекардем, яъне шеър чунон навишта мешуд, ки аз ибтидо то интиҳо дар як 

тарзи қофиябандӣ қарор мегирифт. Дар чунин система шоир агар баъзе 

тағйирот ва дигаргунӣ дохил кардан хоҳад, ба танқиди сахти мунтақидон 

гирифтор мешуд. Бинобар ин ҳам, шоирон аз ҳамон сохтори шеър, ки чун 

қолабӣ қабул гардида буд, берун намерафтанд. Ҳар маънӣ навоварона ва 

мазмунҳои замон, ки дар шеър гуфта мешуд, дар ҳамин қолабҳо инъикос 

мешуданд. Аз ин рӯ, қофия ягонагии худро нигоҳ дошта меомад. Дар солҳои 

баъди панҷоҳум, вақте ки шоирон дидгоҳҳои тоза ба шеъри муосир 

андохтанд, дар ин давра шеър хусусиятҳои гуногуни сохторӣ ва созмонӣ, 

мантиқӣ ва маънавӣ гирифт, ҳолот ва вазъияти нав пайдо кард, доираи назар, 

дидгоҳи муҳаққиқонро дар бораи қофия нав намуд. Инҳо сабабҳои асосии 

ҳосил шудани қофияҳои нав ва аз нав омӯхта шуданашон буд» [80, 211].  

Охири солҳои шаст Муъмин Қаноат бо фикру биниши тоза ва бо ангеза 

гирифтан,  аз шеъри ҷаҳон вориди муҳаррики адабиѐт мегардад ва бо 

муваффақият дар ин масир пеш меравад. Дар ин майдон он чӣ тавон дорад, 

метозад. Вай ба гуфтаи худаш шеърро аз ҳар навъи банд ва қолабҳои 

шахшуда озод мекунад, аммо алоқамандиаш аз қофия коста намешавад ва бо 

истифода аз муҳим пиндоштани он дар шеър офаридаҳояшро зебо ва шево 

сохт. Ба андешаи Гулназар: «Мӯъмин Қаноат нисбат ба дигар адибон бештар 

ба сурудани шеърҳои серқофия майл дорад ва равонӣ ва шевоии назми ӯ 

бештар аз ҳамин ҳисоб аст. Ҳатто дар достони «Сурӯши Сталинград» ва 

«Тоҷикистон исми ман» бобҳо ва порчаҳо бо қофияҳо пайи ҳам меоянд, 

мисли навоҳои «Шашмақом» гӯшнавозӣ мекунанд ва ҳиссиѐте, ки дар ҳар 

мисраъ сабт аст, якбора ба вуҷуди мо роҳ меѐбад ва ҳиссиѐти моро низ 

бармеангезанд» [135, 141-151].  

Доир ба қофия дар шеъри нави тоҷик адибон дидгоҳҳои гуногун 

доранд. Масалан, Гулназар такрори қофия дар шеъри озодро омили 

барангезонида шудани лаҳн ва мусиқии калом медонад. Муъмин Қаноат низ 

аз тарафдорони ҷиддии қофияпардозӣ дар шеър мебошад. Пас, ба ҳамин 

малҳуз,  ҳама шеърҳои Муъмин Қаноат, ҳатто шеърҳои нави ӯ низ беқофия 

нест. Муъмин Қаноат дар арсаи сухансароӣ сабк ва низоми мунҳасир ба 

хешро дорад. Вай шоирест маъногаро, шакли онро муҳим намеҳисобад. 

Тағйиротеро, ки дар шеър овард, як навъ омехтагӣ миѐни шеъри нав ва 

шеъри классикӣ мебошад. Вай бо ҳама фароз ва фуруди шеъри нави ҷаҳонӣ 

ошноӣ ба ҳам расонидааст. Адибони тоҷик ба ин нукта эътироф доранд: 

«Муъмин Қаноат баландиву пастӣ ва неку бадии ҷаҳонро дар тамоми 

эҷодиѐти худ ҷузъ ба ҷузъ фаро гирифтаанд ва каме аз онҳо чун Саъдӣ ва 

Ҳофиз дар ғазале ѐ асаре ҷаҳонӣ сохтаанд» [79, 88-77].  

Достонҳо аксар андар шакли маснавианд. Маълум аст, ки маснавӣ 

шеърест аз ду мисраи бо ҳамдигар ҳамқофия иборат мебошад. Аммо вижагии 

шеъри Муъмин Қаноат ин аст, ки вай муътақид ба қолабҳои суннатӣ нест, 

ҳар ҷо маънӣ тақозо кунад, вай мисраъро кӯтоҳ ва дароз месозад, аммо бо 

васфи ин навигарӣ вай дар овардани қофия дар охири мисраъ бепарво 

набудааст. Ба пораи зер таваҷҷуҳ кунед:  

Ватан бо гиряву ханда 

Аз ин лабҳои пайваста 

Аз ин армони нашкаста 

Сухан мегуфт...  

Вале [ Матвей] зери лаб фурӯ мебурд шеванро, 

Фурӯ мебурд оҳанро. 

Ки аз оҳаш, 

Нагардад ногаҳон пайвандҳо канда, 

Нагардад аз лаби ояндаҳо лабхандаҳо канда, 

Ба вақти рафтани ҷон ин садо омехт бо ҷонаш. 

Баромад аз вуҷудаш ҳамчу армонаш, 

Видоъ ѐрон!  

Ба ҷойи ман 

Шумо хандед, 

Дил бандед, 

Гул бӯед... [12, 23]. 

Ва; 

Гусастан буду барбастан, 

Шикастан буду пайвастан [16, 200]. 

Ва ѐ: 

Мерасад аз ин хамӯшиҳо садои занг –занг, 

Меравад аз хотири мардум ҷафои ҷанг- ҷанг [16, 134]. 

Қофияи дарунӣ ва канорӣ:  

Чӣ чашмҳо, ки чор шуд, 

Чӣ қалбҳо, ки ѐр шуд [8, 3].  

Радиф. Радиф низ аз мукаммалҳои шеърӣ ба ҳисоб рафта, Муъмин 

Қаноат ҳамчун Бохтарӣ аз ин шигарди ҳунарӣ баҳраҳои хуб ва ба ҷо 

бурдааст. Дар байтҳои зер радиф ҳам дар охир ва ҳам дар миѐнаҳои шеър 

нақшофаринӣ кардааст.  

Зери ҳайкалҳои сангин хоки шоҳон хуфта аст, 

Пайкари ҷанговарону сулҳхоҳон хуфта аст. 

Ин замини сабзро аз болу чанголи сиѐҳ, 

Пок карда ончунон, ки монд як холи сиѐҳ [16, 135]. 

Ва: 

Дуои неки рӯҳатро 

Давоми неки роҳатро! [16, 39]. 

Хулоса, Муъмин Қаноат ва Восифи Бохтарӣ бо ин ки шоирони навгаро 

дар арсаи шеъри нав мебошанд, бо он ҳам қофияву радиф яке аз унсурҳои 

муҳимми шеъри онҳо ба шумор рафта, аз тамҳидоти сурудаҳои онҳо маҳсуб 

мешаванд. Ин нуктаро аз баррасии ашъори онҳо ба аҳамият ва арзиши 

қофияпардозӣ дар сурудаҳояшон пай мебарем. Бинобар ин, Муъмин Қаноат 

ва Восифӣ Бохтарӣ аз қофия бештар истифода бурдаанд ва ба зебоии 

шеърашон афзудаанд ва ҳамчунон аз вижагиҳои қофия дар ҷиҳати эҷоди 

мусиқӣ ва шеърҳояшон бештарин судро бурдаанд. Мусиқии шеърҳои онҳо 

шомили қофияи берунӣ ва дарунӣ буда, бо бисѐр маҳорату ҳунармандӣ дар 

қофиябандӣ таваҷҷуҳ дошта, нақши фаъол ва маъноии онро дар шеърҳояшон 

нишон додаанд. Метавон гуфт, ки Муъмин Қаноат ва Восифи  Бохтарӣ ба 

аҳамияти қофия ва радиф таъкид дошта, онро ҳам аз ҷиҳати маъноӣ ва ҳам аз 

ҷиҳати мусиқавӣ ба кор бурдаанд.  

ХУЛОСА 

Дар рисолаи мавриди назар ҷанбаҳои таърихӣ ва иҷтимоии ду шоири 

бузург ва навгаро, шоири муосири Тоҷикистон Муъмин Қаноат ва шоири 

муосири Афғонистон Восифи Бохтарӣ ба таври муқоисавӣ мавриди баррасӣ 

ва таҳқиқи ҳамаҷониба қарор гирифтааст. Ин ду шоир ошноии нисбӣ ба 

ҳамдигар доштаанд, аммо таҳти таъсири осори ҳамдигар набуданд. Бо чунин 

даргириҳои сиѐсӣ –иҷтимоӣ, ки дар ҷомеа вуҷуд доштааст, сабаб гардид, то 

мазмунҳое офаранд, ки моро ба андеша водор кунанд. Мавриди мушовире, 

ки байни ин ду шоир вуҷуд дорад, ҳисси ватандӯстӣ аст, ки таҳти таъсири 

қувваҳои золим ва истеъмор буда, ҳисси ватандӯстии худро аз самими қалб 

иброз мекунанд ва тамоми кӯшиши онҳо иттиҳоди миллаташон аст. Аз сӯи 

дигар, онҳо бедор кардани мардум аз хоби ғафлат, гузаштаи пурифтихори 

миллаташонро пеш мекашанд ва кӯшиш дар таҳрики ҳисси миллатгароӣ ва 

ҳамбастагии миллӣ доранд ва дӯст надоранд, ки кишварашон таҳти тороҷи 

истеъморгарон бошанд. Балки кӯшиш мекунанд, ки бо халқи мазомини 

муштарак мардумро дар муқобили онҳо таҳрик карда, бо як ҳадаф ба озодии 

миллӣ бирасанд.  

Ҷанбаҳои таърихии ашъори ин ду устоди бузург - Муъмин Қаноат ва 

Восифи Бохтарӣ, ки дар канори ду рӯд - Сайҳун ва Ҷайҳун зиста, дарди 

муштарак доранд, ҳар ду посдори забон ва адабиѐт дар кишварҳои хеш 

будаанд. Ҳар ду шоир таҳти таъсири шароити иҷтимоии ҷомеаи худ қарор 

дошта, ба иллати шабоҳат дар фазои иҷтимоӣ ба дарунмояҳои муштарак ва 

мавзӯоти мушобеҳ ҳамчун мухолифат бо истибдод ва истеъмор, ҷанг 

таваҷҷуҳ ба мафохири қавмӣ ва миллӣ, ормоншаҳр, ишқ ба ватан, пардохтан 

ба мавзӯоти таърихӣ ва бозгашт ба асли хештан пардохтаанд. Ин ду фарзонаи 

ҳамрӯзгор аз назари замонӣ фақат як даҳа фосила доранд, аммо дар шароити 

иҷтимоӣ - сиѐсии гуногун зистаанд, вале ашъори ҳар ду мамлу аз 

тафаккуроти миллӣ ва меҳанӣ мебошад. Он чи заминаи муқоисаороии ҷанбаи 

таърихӣ - иҷтимоии ашъори онҳоро фароҳам кард, шабоҳати онон дар 

мавриди зайл аст:  

1. Ҳар ду шоир муосир ва навгароанд.  

2.Пештоз будани ҳар ду дар эҷоди таҳаввули тоза дар адабиѐти муосир.  

3.Ин ду шоир, ба масоили мавҷуд дар ҷомеа ва мушкилоти пешрав эҳсоси 

масъулият намуда, нисбат ба он дар ашъор ва рафтор вокуниш нишон 

додаанд.  

4. Ҳар ду намояндаи мардум ва меҳани хеш буда, дарди муштарак доранд.  

5.Таваҷҷуҳ ва талоши ҳар ду барои баргашт ба асли хештан аст.  

6. Ҳар ду ба воқеаҳо ва ҳуҷҷатҳои таърихӣ такя намудаанд .  

7. Ваҳдати андешаи ҳар ду шоир дар баѐни мавзӯъоти иҷтимоӣ – сиѐсӣ 

қарор дорад.  

8. Муъмин Қаноат ва Восифи Бохтарӣ шоирони маъногароанд, на 

шаклгаро.  

Албатта, дар муқоиса шарти асосӣ пайдо кардани умумиятҳо нест, 

балки таваҷҷуҳ доштан ба тафовутҳо низ заминаи як татбиқи ду асарро 

фароҳам месозад. Ҳамон гуна авомиле ҳастанд, ки сабаби умумият ѐфтани 

мавзӯот дар осори шоирон мегардад ва шабоҳатҳо ва ҳамгуниро дар пай 

медошта бошад. Ҳамин тавр, тарзи андешидан, ҷаҳонбинии иҷтимоъ ва 

муҳит, авзои сиѐсӣ - иҷтимоӣ ва ғайра масоили боиси тафовут ва 

дигарандешӣ дар осори шоирон маҳсуб меѐбад. Бинобар ин, масъалаҳо ва 

тафовутҳое, ки дар осори Муъмин Қаноат ва Восифи Бохтарӣ мавҷуданд, 

қобили баррасӣ аст.  

Пас, дар натиҷаи баррасии муқоисавии осори Муъмин Қаноат ва 

Восифи Бохтарӣ шабоҳатҳо ва тафовутҳои ба даст омадаро чунин хулоса 

мекунем:  

1. Мутолиа ва баррасии ашъори ин ду шоир, ки дар мазомин ва 

дарунмояҳои фаровон дар бораи ишқ  ба меҳан, мардум, забони модарӣ, 

таваҷҷуҳ ба таърих ва адаби куҳан, ҷанг ва ғайра дорад, баѐнгари басомади 

болои таърихият дар ашъори ҳар ду шоир аст, ки дар бисѐре аз онҳо байни ду 

шоир нуқоти муштараки фаровоне ба чашм мехурад. Аз он ҷумла, ҳар ду 

шоир бо таваҷҷуҳ ба ин, ки дар давраи яксон ва дар минтақаи Ховари Миѐна 

мезистанд, бо мушкилот ва даргириҳои сиѐсӣ -иҷтимоӣ мушобеҳ  ва мувоҷеҳ 

буданд, мавориде чун вуҷуди давлатҳои мустабид ва зӯргӯ дар кишвар 

дахолатҳои мустақим ва ғайримустақими хориҷӣ, вуҷуди ҷангҳои дохилӣ, 

ҳасрат ва афсӯс, ватани порча -порча ва шаҳрҳои аз даст рафта... аз ҷумлаи 

мушкилоти муштаракест, ки ҳар ду бо он даст ба гиребон будаанд ва дар 

мавриди он шеър сурудаанд.  

Доманаи ашъори ҳар ду васеъ ва густурда буда, дидгоҳҳои меҳанашон 

ба пояи иттиҳоди миллатҳои форсизабон бунѐн ниҳода шудааст. Восифи 

Бохтарӣ дар баѐни мавзуъот ва масоил аз рӯҳияи инқилобтар нисбат ба 

Муъмин Қаноат бархӯрдор аст ва нақдаш аз ҷомеаи тунд ва сареҳ аст. Аммо 

дар шеъри Муъмин Қаноат рӯҳи инқилобталабӣ нест, чун шоир дар замони 

осоиштар нисбат ба Восифи Бохтарӣ зиндагӣ мекард, қадри шоир баланд ва 

қиммати суханаш воло буд ва касро ба инқилоб даъват намекунад. Аммо дар 

шеъри Бохтарӣ талош ба мубориза ва ситонидаи ҳаққи хеш аз таърих дида 

мешавад.  

2. Хусусият ва барҷастагие, ки ин ду адибро дар миѐни ҳамрутбагон ва 

ҳамасрон мумтоз сохтааст, рӯ овардан ба мазмун ва дарунмояҳое буда, ки 

баѐнгари ҳисси ватандӯстӣ дар шеър, дағдағаҳои иҷтимоӣ ва ормонхоҳӣ, 

ватанпарастӣ, ҳасрат ба гузаштаи шукӯҳманд, озодихоҳӣ, тараққиталабӣ ва 

ғайра мебошад. Ба ҳамин сабаб, ғоя ва мақсади асосии осори ин ду шоирро 

мавзӯоти миллӣ ва мардумӣ ташкил медиҳад. Агар ба ашъори Муъмин 

Қаноат ѐ Бохтарӣ назар биандозем, онҳо дарди муштаракеро бо мазмунҳои 

ҷудогонаи баѐн ва сабки хоси мунҳасир ба худ ифода карда, перомуни он 

суханпардозӣ кардаанд.  

3. Аз мавзӯоти муҳимми дигар дар шеъри онҳо аҳамият ва ҷойгоҳи 

ғазал мебошад. Бохтарӣ бо ғазалсароӣ вориди муҳаррикаи шеър ва адабиѐт 

мегардад ва то охир пайванди худро бо ин шакли шеърӣ қатъ намекунад. Вай 

дар шеъри нав тамоми пешниҳодҳои Ниморо бо тамоми усул ва қавоиди он 

ба кор гирифта, шеъри навро ба шаклу шеваи Нимо пазируфта ва мутаассир 

аз Нимо аст. Дар ин шакли шеърӣ ҷиддӣ кор карда, ки фисади бештари 

ашъораш дар қолаби нимоӣ ва сапед аст. Аммо Қаноат қолаби ғазалро як 

шакли классикӣ пиндошта, куҳнагии онро дар асри ҳозир иқрор мекунад, ба 

ҳамин сабаб ғазал кам дорад ва аввалин офаринишҳои шеъриаш мустазод 

будааст. Муъмин Қаноат ба шеъри нимоӣ он қадар побандӣ ва алоқамандӣ 

надорад ва дар шеъри нав мутаассир аз шеъри русӣ ва аврупоӣ буд. Худ 

раванди ҷадидеро дар шеъри нав ба вуҷуд овард, ки дар адабиѐти муосир 

тоҷик бесобиқа аст. Сабки шеъри вай ҷараѐнест миѐни шеъри классик ва 

шеъри нав. Ба ҳамин сабаб ғазал дар эҷодиѐти вай камтар дида мешавад. Дар 

кулли ғазалҳои Муъмин Қаноат аз сездаҳ ѐ чаҳордаҳ ғазал беш нест. Бо ин 

камгӯӣ ғазалҳои вай хеле пуршӯр, мустаҳкам ва мутантан аст. Дар 

мусоҳибае, ки бо Муъмин Қаноат доштам, вай ғазалро қолаб медонад, ки 

ғунҷоиши маънии камтарро металабад ва дасти суханпардоз кӯтоҳ аст. Ва 

ҳамчунон ба гуфтаи шоир ҳар давра сабк ва қолаби махсуси худро назар ба 

зарурати сиѐсӣ - иҷтимоӣ мехоҳад.  

Сабаби дигари камгӯии ғазал дар офаридаҳои Муъмин Қаноат авомили 

сиѐсӣ низ дорад. Пардохтан ба ғазал дар замони Шӯравӣ як навъ танқиди 

адабӣ ва пардохтан ба худ ва дурӣ аз фаъолиятҳои иҷтимоӣ - миллӣ маҳсуб 

мешуд. Дар замони Шӯравӣ  нолозим будани ғазал ва ғазалсароӣ ва кӯҳна 

пиндоштани ғазал боло буд. Мирзо Турсунзода хилофи ғазалсароӣ буд, 

Муъмин Қаноат ҳам наметавонист, хилофи майли устодаш рафтор кунад.  

Дар асл Муъмин Қаноат шоири достонпардоз аст. Беҳтарин 

офаридаҳояш дар қолаби маснавиҳои озод ба шакл ва шеваи нав суруда 

шудааст. Ҳарчанд Муъмин Қаноат ғазали кам дорад, аммо навигариҳо дар 

онҳо дида мешавад, пас ғазал дар сурудаҳои Муъмин Қаноат ҷойгоҳ ва 

мақом ва қобили таваҷҷуҳ надорад ва шоир ба он илтифот ва таваҷҷуҳ 

надоштааст.  

Ғазал дар офаридаҳои Бохтарӣ нисбат ба Муъмин Қаноат баҳсбарангез 

аст, чун Бохтарӣ бо ин ки бештарин ашъораш дар қолаби шеъри нав суруда 

шудааст, аммо чиҳилу ҳафт ғазал дорад ва то охир робитаи худро бо ғазал 

қатъ накард.  

Дар умум Бохтарӣ ҳамчун Муъмин Қаноат ба танг будани майдони 

ғазал ишораҳое дошта, бахши бузурги шеърҳояш дар қолабҳои озод шакл 

гирифтааст. Аммо комилан ин қолабро нафй намекунад. Бохтарӣ аз шоирони 

тавоно ва донишмандест, ки дар ҳар ду шакли шеърӣ - ҳам классикӣ ва ҳам 

шаклҳои озод аз тавоноиҳои мунҳасир ба Бохтарӣ бархурдор аст. Вай аз 

пешгомони ғазали нав дар Афғонистон аст. Мақоми ғазал дар сурудаҳои 

Бохтарӣ ҷойгоҳи вежагӣ дошта, ғазалҳояш аз мондагортарин ғазалҳои нав 

дар таърихи ғазалсароии Афғонистон маҳсуб мегардад.  

4. Дар масъалаи муқоиса ва татбиқи ҷанбаҳои мухталифи осори ин ду 

сухансаро нуктае, ки бештар ҷанбаи ифтироқ миѐни онҳоро ташкил медиҳад, 

манзумаҳои баланди онҳост. Муъмин Қаноат дар асл шоири достонсарост. 

Бештарин асарҳои ӯро манзумаҳои баланд ва мустақил ѐ достонҳои манзум 

ташкил медиҳад. Бохтарӣ дар зимни доштани шеърҳои достонӣ ѐ ривоятӣ як 

манзумаи нисбатан баландравое зери номи «Баѐни номаи ворисони замин» 

дорад. Ин манзума дар қолаби шеъри озод мебошад. Шеърҳои ривоятии 

Восифи Бохтарӣ алоқамандӣ ва дилчаспии вайро ба ин сабки суханпардозӣ 

нишон медиҳад.  

Муъмин Қаноат дар шакл ва шеваи достонсароӣ сабк ва мактаби хешро 

дорад. Вай дар ин роҳ жанри тозаи достонҳои «лиро- эпикӣ» ѐ «ҳамосӣ– 

ғиноӣ»-ро бунѐн гузошт. Достонҳо аз бофт ва сохти мустаҳкам,  мантиқӣ ва 

ҷадид бархурдор аст. Осори ин марди бузург чи пеш аз таҳаввул ва чи баъд 

аз таҳаввул аз намунаҳои беҳтарин ва навтарини адабиѐти форсии тоҷикӣ ба 

шумор меояд. Достонҳои Муъмин Қаноатро на аз назари шакли қолабӣ 

суннатӣ гуфтан ва на шеъри нимоӣ нашояд, достонҳо як навъ омехтагӣ 

миѐни адабиѐти классикӣ ва адабиѐти нав доранд. Ин кор маҳорати ҳунарӣ ва 

бархурдорӣ аз дониши аълои шоирро нишон медиҳад. Ӯ бо маҳорат ва 

қареҳаи зотӣ сабки тозаи адабиро офаридааст. Пас, метавон ба достонҳои 

Қаноат аз назари шакли «маснавиҳои озод» ѐ тавсеаѐфта гуфт. Бохтарӣ як 

шоири равоист, бо шеърҳои шоиронаи достонвор, аммо Муъмин Қаноат дар 

асл шоири достонсарост бо манзумаҳои баланди достонӣ.  

5. Тафовути ҷиддии қобили тааммул дар муқоисаи ашъори онҳо, забон 

аст. Забони шеъри Бохтарӣ забони фoхири aдaбӣ ва як забони рамзию 

симбулик мебошад ва шеъраш печида, ибҳомомез ва душворѐб. Ин 

душворгӯӣ ва печидасаройӣ бештар дар шеърҳои озод ѐ нимоӣ дида 

мешавад. Чун шабакаҳои шеъри Восифи Бохтарӣ таҳти ҷараѐни симбулизми 

иҷтимоӣ шакл гирифтааст, ба ҳамин сабаб, забон ва тарзи баѐни ӯ душворѐб 

ва пайчидааст.  

Забони шеъри Муъмин Қаноат зебо ва мустаҳкам ва наздик ба сабки 

хуросонӣ мебошад. Метавон онро саҳли мумтанеъ гуфт. Чун дар адабиѐти 

Шӯравии собиқ бинобар ҳоким будани идеологияи коммунистӣ, шоирон 

наметавонистанд каломи хешро пӯшида ва мармуз баѐн кунанд. Ба ҳамин 

сабаб, забон ва баѐн дар ашъори Муъмин Қаноат содда, пурқудрату зебост ва 

символ дар шеъри Муъмин Қаноат дар сохтори алфоз таҳаққуқ ѐфтааст, чун 

шеъри муосири тоҷик таҳти таъсири шеъри рус ба вуҷуд омад,  шоирон 

пайрави он буданд. Ба ҳамин сабаб, шабакаҳои шеъри Муъмин Қаноат аз 

ҷараѐни шеъри симбулизми иҷтимоӣ дар Эрон фарқ дорад, аз Восифи 

Бохтарӣ бошад, забонест, ки сақлат ва ибҳомгароиро дар пай дорад, яъне 

забонест душворфаҳм ва мураккаб. Ва симбулҳо дар шеъри Бохтарӣ ҳам дар 

қолаби алфоз ва ҳам дар сохтори куллӣ нақшофаринӣ кардааст.  

6. Ҷанбаҳои балоғии шеъри Муъмин Қаноат ҳамчун Бохтарӣ доманаи 

васеъро дарбар дорад, бо он ки ин ду адиби ҳамзабон ва шоирони 

маъногароанд. Бо он ҳам бо зарофат ва навигариҳо сухани хешро зебо ва 

дилнишин сохта, бо маҳорат ва ҳунармандии халлоқонаи ҳар кадом сабк ва 

шеваи махсуси хешро дар ироаи пардозиши ҷанбаҳои балоғӣ доштаанд. Ҳама 

санъатҳои шеърӣ дар ашъорашон қобили мулоҳиза ва мушоҳида аст. 

Санъатҳои бадеӣ дар шеърҳои ин ду адиб дар зимни пероиши калом бори 

маънои хешро доранд. Аз орояе, ки дар шеъри инҳо тақрибан яксон ба назар 

мерасад ва тозагӣ доранд, санъати ташхис ва ташбеҳҳои ҳиссӣ, ҷинос, саҷъ ва 

такрор мебошад. Вале дигар орояҳо низ дар шеърҳояшон ҳастӣ ѐфтааст.  

7. Вазн аз дигар масъалаҳои татбиқ дар осори онҳо аз зовияҳои қобили 

баррасӣ ва муҳим дар девони ашъори ин ду шоир мебошад. Восифи Бохтарӣ 

дар баҳрҳои мусталаҳ дар забони дарӣ ва арабӣ, ҳар ду бо тавоноии комили 

шеър суруда ва танаввуи вазни ашъори ӯ ин ҳарфро ба субут мерсонанд.  

Корбурди бештар аз 50 вазн дар ашъори Восифи Бохтарӣ 

таъйидкунандаи ин ҳарф аст,  аммо Муъмин Қаноат аз доираи авзони 

махсуси забони форсӣ ва муштарак дар забони дарӣ ва арабӣ по берун 

нагузоштааст. Бо он ҳама Муъмин Қаноат дар авзони гуногун, ки дар забони 

дарӣ ва арабӣ муштараканд, сурудаҳои зиѐде дорад. Тавоноии бештари 

Муъмин Қаноат дар сароиши шеъри муосир ѐ нимоӣ аст, ки аз ин қолаб хеле 

муваффақ баромадааст.  

8. Ин ду шоири гаронмоя, ҳам дар авзони солим ва ҳам дар авзони 

мазоҳиф шеър сурудаанд. Ва аммо авзони арӯзӣ ва мусиқӣ ба кор рафта, дар 

девони шеъри ин ду шоир ва баррасии ин ки Муъмин Қаноат ва Восифи 

Бохтарӣ бештар кадом баҳрҳоро мавриди назар қарор додаанд, бо диранг дар 

муҳтавои ашъорашон метавон ба хубӣ дарѐфт, ки ин ду шоир бо огоҳӣ ва 

шинохте, ки аз мусиқии шеър ва баҳри арӯзи форсӣ -дарӣ доштаанд, барои 

ҳар мавзӯъ ва мазмун баҳри муносиби ҳамон мавзӯъро интихоб карда, то бар 

таъсири сухани хеш афзуда бошанд. Ҳарчанд ғарази аслии ин ду шоир баѐни 

матолиб ва мафоҳими баланд аст, то битавонанд хонандаро ба мақсади 

мавриди назари худ раҳнамун гардонанд, аммо дар ин роҳ тавонистаанд, 

пайванди устувор миѐни мазомин ва авзони ашъор барқарор созанд.  

9. Дар умум метавон тафовутҳо ва шабоҳатро дар сохтори кулли 

шеърҳои Муъмин Қаноат ва Восифи Бохтарӣ ин гуна баррасӣ кунем:  

Мушобеҳатҳои сохторӣ: 

1. Суннатшикании сохтор 

2. Навоварӣ дар сохту маъно 

3. Фохиру фахим будани забон 

4. Ривоятгирӣ дар шеър 

5. Тасвирӣ будани шеър 

6. Нигариши фалсафӣ ба шеър 

7. Воқеиятгароӣ  

8. Маъногароӣ  

9. Жарфсохт ва рӯсохти мустаҳкам 

10. Устурагароӣ  

11. Лаҳни ҳамосӣ  

12.  Рӯҳияи ирфонӣ  

13. Эъҷоз 

14. Танаввӯъ дар авзон 

Тафовутҳои сохторӣ:  

1. Ошнозидоӣ  

2. Ҳанҷоргурезӣ  

3. Номутаориф будани забон ва фазои шеърӣ  

4. Интизоъгироӣ  

5. Мубҳам ва печида будани забони шеърӣ  

6. Симбулизми иҷтимоӣ  

7. Бостонгароӣ  

8. Манфигароӣ  

